
Республикасынын Токтогул атындагы мамлекеттик сыйлыгынын лауреаты, профессор.  
Кыргыздардын байыртан келаткан, бүткүл дүйнөлүк руханий дөөлөтү бай улуу мурасы «Манас» үчилтигинин биринчи бөлүмүнүн өтө узундугу окурмандарды катуу жалакайлантып атканын эске алып, атүгүл, окуясындагы чачкындыктардан, ыр саптарында көп кездешкен кайталоолордон арылтып, кызыгып окунгандай, композициялык түзүлүшү тыкан, азыркы замандагы окурмандын талабына ылайыкталып, эпостун колуңуздагы кысылган (кыскартылган эмес) ушул ваианты түзүлдү.  
Көчмөндөр цивилизациясынан келген улуу мурас

Кыргыздар байыркы калк.  Ал жөнүндө кытай архивинде сакталып калган жазма маалымат биздин заманга чейинки 201-жылга таандык экени жалпы журтубузга белгилүү. Эгерде илимпоздорубуз жеке эле кытайдын архивин эмес, жапон, а түгүл, тибет архивдерине дейре эринбей аңтарып, терең изилдесе, кыргыздын өмүрү андан да араактагы доорлордон табылып калаар беле деген үмүттөмүн.


Кыргыздар өзүнүн узак тарыхында эмнелерди көрбөдү! Гундар менен ырктуу да, ырксыз да жашады. Түрктөр менен талашты, тартышты, акыры түбү боордошуп табышты. Айрым бир башка урууларды кыргыздар өзүнө сиңирип алды, кайсы бир кыргыз уруулары бөлөк элдерге сиңип кетти. Кара кытайлар, калмактар менен кармашты. Александр Македонскийдин, арабдардын, Чынгысхандын жортуулдарындай дүйнөнү дүңгүрөткөн тарыхый зор окуяларды башынан өткөрдү. Кыргыздар өзүн өзү бышырып, эл катары жетилүү машакатында алыс-жакын сырткы душмандар, баскынчылар менен гана салгылашпастан, уруу-урууга бөлүнүп, жаатташып, өзү менен өзү урушкан учурлары да көп болду. Жат душман кол салса, кыргыз уруулары бириге калып, эл-жерин коргоду. Жоосун жеңсе, кайрадан ич-ара таарынчыларын козгошуп, бир уруу бир урууну озунуп чаап алууга шашты. Кыскасы, эл катары, мамлекет катары жашоону көздөп, нукталуунун азаптуу ары катаал, ары татаал жолунда кыргыздын шайы далай эле ооду. Ошентсе да, жыргалынан азабы көп, жылуусунан  суугу ызгаар, таттуусунан ачуусу уу көчмөнчүлүк доордо жоголуп кетпей ушул күнгө кыргыздар кантип жетти экен? Анын себеби көптүр. Менин баамымда, кыргыз калкын жексен кылып жибербей сактап келген эң негизги дөөлөт – бул кыргыздардын узак кылымдар бою жашаган өмүрүндө алтын, күмүш сыяктуу дүнүйө, көроокат байлыгын чогултпай, “Манастай” улуу дастандар жаратып, ыр-күү курап дегендей рухани байлык чогулткандыгында. Бул жалгандан, маселен, ассирийлер өлкөсү, кельттер өлкөсү дегендей далай күчтүү мамлекеттер ың-жыңы жок, из калтырбай жоголду. Себеби, алар рухани байлык топтобой дүнүйө чогултуунун кумарына азгырылып, өз баштарын өздөрү жутту. Анткени, дүнүйөкорлук өзүмчүлдүктү дүркүрөтө өстүрөт. Ал эми өзүмчүлдүк күчөгөн элде биримдик жоголот, улуттук ар-намыс унутулат. Андай эл барып-барып акыры эл болуудан калат. Жалпы журт түгүл жалгыз эле адамдын керт башындагы дүнүйөкорчулук кыргыз калкын кандай оор кайгыга дуушар кылганы “Манас” эпосунда Жакып аркылуу укмуштуудай даана айтылган эмеспи. Жакып акылдуу десе – акылдуу, билерман десе – билерман, көрөгөчтүк да жайы бар кыраакы, бирок дүнүйөкордукка жеңдирип салган өзүмчүл бакыл адам. Дүнүйөкордукту жектөө – кыргыз калкынын кылымдар бою барктаган позициясы болгон. А азырчы?...


Көчмөнчүлүк доордун шартында кыргыздар да бардык эле көчмөн калктардай бир жерге отурукташып калган эмес. Ыраакы Чыгыштын Орхон, Ээнсайы, Миңсуусунан баштап, алыскы Оролго чейинки, Түндүктөгү Муз океандан Гималай тоолоруна чейинки аралыктарда, Саян-Алтай тоолорунун, Теңир-Тоо, Ала-Тоо деп аталган жайлардын ой-кырларында көчүп-конуп, чыгыштан батышка, батыштан чыгышка, түндүктөн түштүккө, түштүктөн түндүккө толкун сымал өөдө-төмөн оошуп жашап келди. Акыры жүрүп, азыркы Кыргызстандын аймагын, Кытай Эл Республикасына караштуу борбору Артыш Кызыл Суу облусун биротоло жердеп калган. Ошондой эле тилин, салтын, ырасми-наркын сактаган насили кыргыз тукуму Тажикстандын Жерге-Талында, Ооганстан Памиринде да бар. Туркияга, дагы башка өкөлөргө чачырап кеткен кыргыздардын да ал-абалы, салт-санаасы, рух наркы бизди кайдыгер калтырбайт. Аяктагы туугандарыбыз “Манас” айтканды унутуп калбады бекен, же... аай, ким билет?!.

Географиялык шартынын ыңгайлуулугуна жараша, тагдыр буйруп, Кыргызстан Байыркы Улуу Жибек Жолунун урунттуу тоомуна жайгашкан экен. Ал эми Улуу Жибек Жолу бир жарым миң жылдан ашуун убакыт бою элдер менен элдерди, тилдер менен тилдерди, диндер менен диндерди, салттар менен салттарды, ырлар менен ырларды, күүлөр менен күүлөрдү жакындаштырып, жаңы өнөрлөргө үйрөттү, рухий дүйнөсүн кеңейтти.


Көк асман ээси Теңирге сыйынган  кыргыздар жашаган чөйрөлөрдө да, бүткүл эле Борбор Азия аймагында болуп өткөндөй, далай кылым тынбастан башка диндердин да, айталык, манихей жана зороастра, Будда жана шаман, христиан жана ислам диндеринин ар бири өз таасирин орнотуунун далалатын жасаган. Кыргыздар кылымдардан кылымдарга эркиндигин издеп күрөштү. Ошону менен бирге, тагдырын да, жашоосуна ылайык динди да тандады. Жүрө-жүрө багыбызга ислам дини туура келди. Бул дин элибизге көбүн-эсе коңшулаш элдердин өкүлдөрү аркылуу киргендиктенби, же кыргыздардын кулк-мүнөз, ниетинин өзгөчөлүгүнөн да болуу керек, башка мусулман калктарына салыштырганда, бизде диний фанатизм кыжаалаттыктары жок. Бул биздин бактыбыз, буга тобо дешибиз керек да ушул жолубуздан тайбаган жашоону көздөгөнүбүз оң.


Жогоруда, үстүртөн болсо да, кыргыздар башынан кечирген тарыхий айрым учурларды кыскача эске салып, жороптоп өткөнүмдүн жөнү бар. Анткени, ошонун бардыгы, аздыр-көптүр тигил, же бул деңгээлде поэтикалык элестүү, философиялык көркөм ой жүгүртүүлөр, сүрөттөөлөр аркылуу атадан балага, укумдан тукумга оозеки уланып келген эпикалык мурастарыбыздан орун алган. Айрыкча, улуу “Манас” эпосубуздан өткөндөгү тарыхий учурларды эске салган, эриш-аркак айкашкан кыргыз турмушунун бардык  жактарын, айталык, бала төрөлүп, өмүр сүрүп, картайып, о дүйнөгө сапар салганына чейинки бүткүл ырым-жырым, салттарыбызды, күнүмдүк турмуш-тиричилигибизден тарта кырчылдашкан кыргындуу согуштардагы жүрүм-турум, кыял-жорук жосундарыбызга дейре, мал асыроонун сырларынан тарта адам менен мамиле куруу, башка элдер менен алака түзүүгө  чейинки жагдайларыбызды кеңири жолуктуруп, кыялыбызда ошол доорлор менен кошо аралашып жашайбыз. Ушундан улам  атактуу окумуштуулар “Манас” эпосун “кыргыз турмушунун энциклопедиясы” деп, бекеринен суктанган эмес да.


Дүйнө жүзүндө жашаган далай эл тарыхын, салтын, күнүмдүк турмуш-тиричилигин, рух ойлорун кагаз бетине түшүрүп, нотага чийип, классикалык скульптурага чегип, сүрөтчүлүк өнөрдө чүпөрөккө, же кагазга тартып дегендей сактап келсе, кыргыздар соолбогон фантазияга бай күч-кубат дымагын, үзүлбөгөн үмүтүн, ой-тилегин, ачуу-таттуу санаасын, талыкпай эркиндикке умтулган  күрөшүн, кылымдап башынан өткөргөн жылнаамесин (летописин) манасчылар, дастанчылар, төкмө акындар поэтикалык элестүү көркөм Сөзгө батырып келген. Сөз кудуретин манасчыларыбыз келиштире таамай айткан эмеспи мындай деп:

Уламандан уккан Сөз,

Угуту өнүп чыккан Сөз.

Карылардан алган Сөз,

Калк ичинде калган Сөз.

Арбын жомок – толгон Сөз,

Ат көтөргүс болгон Сөз.

Арсыздарга токтолбой,

Азамат эрге конгон Сөз.

Жоого аттанган баатырдын

Жан-жөкөрү болгон Сөз.

Как жүрөккө кадалып,

Кайнап ичке толгон Сөз.
Сөз өнөрү илгертен кыргыздардын бүткүл жашоо-шартын, кыял чабыты, ырасми-салты, максат-тилеги жөнүндөгү, тагдырына таасир эткен окуяларды камтыган маалыматтардын китепканасы, кыргыздардын көргөн-билгенин акыл-эсте туткан жылнаамеси болгон. Кыргыз насили кайдан, кантип жаралганын, багыты кайда болоорун, максаты кандай болоорун, ылхамы эмнеден болоорун бабаларыбыз байыртан издеп келген, издеп жашаган. Издегенин тапканбы, таппаганбы? Кеп анда деле эместир. Жашоо дайым суроо, түбөлүк изденүү. Андай издөөлөрүн кыргыздар ооздон оозго, атадан балага уланган улуу дастанында, күүлөрүндө, ырларында, оймо-чийме жазууларында калтырган. Башка элдерге окшогон да, окшобогон да, бирок өзүнө гана таандык өзгөчөлүктөрүн баатыр Манас баштаган каармандарынын жорук-жосундары, жүрүм-турум, тарыхта баштан кечирген окуялардын элеси аркылуу эпостордо сүрөттөгөн.


Кыргыз элинин эзелки эпикалык мурасы – улуу “Манас” эпосу жөнүндө сөз көп айтылды. Дагы далай айтылат. Айрыкча, изилдеп, иликтөө жүргүзүүлөрдүн чети оюла элек. Мурда айтыла элек жаңы сөз айтайын деген оюмда жок. Ушул китептин түзүлүш максаты туурасында гана түшүнүк бермекчимин.


Кыргыз арасында “Манас” деген сөздү укпаган, айтпаган кары-жаш, улуу-кичүү адам жок. “Манас” кабары, айрыкча 1000 жылдык мааракеден кийин, дүйнө элдерине да кеңири тарады. Бирок “Манас” эпосунун, Манас баатырдын, анын чоролорунун, касташкан жоосу Коңурбай баштаган кара кытай, манжуу, калмактын, аял заттарынан акыл-эстүү асыл жаралган Чыйырды, Каныкей, Айчүрөктүн, уулу Семетей менен небереси Сейтектин окуяларын, алардын маани-маңызын, деги эле үстүртөн болсо да, эпостун мазмунун билген кыргыз аз. Кыскасы, эпостун тарых менен, ырым-жырым, салт-санаа менен, күнүмдүк көроокаттын таасири жана талабы менен, турмуштун дагы башка толгон-токой ойку-кайкысы менен тыгыз чырмалашкан бийик даражадагы поэтикалык оозеки көркөм чыгарма экенин, жөнөкөйлөп айтканда, эпостун текисин билбеген башка элдерди мындай коелу, кыргыздар да толуп жатат. “Манасты” билгилери келбегенден эмес бул. Билүүнүн оңоюраак жолунун жоктугунан. Айталык, илгери театр, телевидение, радио, китеп жок кезде манасчылар күндүр-түндүр “Манас” айтып, элге жеткирчү. Азыр болсо, манасчыны, ашып эле кетсе, жарым саат айттырабыз да, “аржагын китептен окуп алабыз” деген болуп, окуп кыйратып ийчүдөн бетер, токтотуп коебуз. Ырас, “Манас” китептери бар. Кудайга шүгүр, “Семетей” да, “Сейтек” да, “Көкөтөйдүн ашы” сыяктуу орчундуу окуялар китеп болуп басылган. 1958-жылы чыккан үчүлтиктин кошмо варианты, Сагынбай менен Саякбайдай залкарлардын академиялык жана  редакцияланган басылыштары, дагы бир кыйла белгилүү манасчылардын айткандары боюнча эпостун жарык көргөн китептери бар. Бирок ошол варианттардын бардыгын, көлөмү чоң китептерди окушка эмкилердин мойну жар бербейт. Окуп чыгышка чанда бирөөнүн гана чамасы жетпесе, бүгүнкү заманда мектеп окуучуларынан тартып, академиктерге дейре жалпы журттун чолоосу жок. Убакыт кымбат, чама-чаркыбыз аз, түйшүк көп. Андыктан эпоступ маңызына доо кетирбегидей кылып, үчүлтиктин кысылган (кыскартылган эмес) вариантын түзүүнү 1999-жылы “Манас” эпосун пропагандалоо боюнча Мамлекеттик деректирлик ылайык көргөнбүз.


Мунун да бир кичинекей “тарыхы” бар. “Манас” эпосунун 1000 жылдыгына даярдык кызуу жүрүп жаткан кезде, эпостун кысылган, мындайча айтканда, канондоштурулган вариантын тузүүнү сунуш кылсам, “акча жок” деген шылтоо менен сунушум колдоосуз калган. Кийин “Манас” эпосун пропагандалоо боюнча Мамлекеттик деректирликти жетектеп калдым. Кысылган варианттын зарылчылыгын Бириккен Улуттар Уюмунун Кыргызстандагы  өнүктүрүү Программасынын (ПРООН) жетекчилигине далилдесем, алар каражат жагынан жардам бермек болду. ПРООНдун талабына ылайык тендер жарыяладык. Конкурска үч сунуш түшкөн. Үчөөнүн ичинен Ж. Садыков, Р. Кыдырбаева, К. Садыковдордун долбоорун ПРООН менен бирдикте тандап, “Манас” үчүлтигинин кысылган кошмо вариантын  түздүргөнбүз. Тендер жарыялоодон мурда бу иш боюнча жыйын өткөрүп, окумуштуулар, адистер, манасчылар, эпосту жакшы билген жазуучулар менен акылдаштык. Жыйынга катышкандардын анча-мынчасы: “мындай вариант түзүлсө, эпос өспөй-өнүкпөй калат” дегендей чочулоо менен демилгебизге каршы чыккан. Чочулашка ар ким акылуу деңизчи. Бирок кысылган вариант эпостун башка бир дагы вариантын жокко чыгарбастыгын, а түгүл, өз вариантын жаратууга жөндөмү күчтүү жаңы манасчы чыккан күндө да, “Манас” окуясын ал баштан-аяк билүүсү зарыл, ошондуктан жаңы үйрөнчүк манасчыларга мындай варианттан жардам гана болоорун, ошону менен бирге китеп болуп басылган композициясы тыкан кысылган вариант аркылуу окурмандардын кеңири катмары “Манасты” жакшы билип алаарын айтып, жыйынга катышкандардын көпчүлүгү демилгебизди жактырган. Натыйжада тендер жарыяланып, жеңгендердин варианты 1999-жылы китеп болуп чыкканын  жогоруда айттык. Тилеке каршы, ПРООН “төрт айдын ичинде вариантыңарды тапшырбасаңар, акча бербейбиз” дегеп катуу талапты койду. Жумушту тездетиш максатында, түзүүчүлөргө редакторлор да жардамдаштык. Чукул аранын ичинде, “шашылыш” иштелип калгандыктан, ошол вариант менен эле жумуш бүтпөсүн, мындан тыканыраак вариантты түзүү далалаты кийин да болушу мүмкүн экендигин эскертүүгө мажбур болгон элек. Муну мен ПРООНго, же түзүүчүлөргө доо катары айткан жерим жок. Болгонду болгондой ортого салганым. ПРООН тартибине жараша талап койгон. Канткен күндө да, ПРООНго ыраазыбыз. Ырас, шашылыш бүткөн иште кемчилик болбой койбойт экен. Мында түзүүчүлөрдүн кенедей да күнөөсү жок. Алар күн-түндөп, жан үрөп иштеди. Эпостун көптөгөн варианттарынан, көлөмүнүн опол тоодой  чоңдугунан кабары бар адам кыска мөөнөттүн ичинде  бириктирилип иргелген бир вариант түзүү түйшүгү канчалык оор экенин жакшы түшүнөт деп ойлойм.


Кысылган вариант түзүүнүн демилгечиси өзүм болгондуктан андагы кемчиликтерди оңдоону өз мойнум менен тартышым керек болду. Анын үстүнө, түзүүчүлөрдү кайра иштетип, кошумча акы төлөшкө эч мүмкүнчүлүк жок эле. Түзүлгөн вариантта, айрыкча, үчүлтиктин биринчи “Манас” бөлүгүндө кайталанма, анчейин саптардын арбындыгын айтпаганда да, атактуу манасчылардын варианттарындагы далай мааниси терең, күчтүү окуялар китепке кирбей калыптыр. Маселен, кыргыздарды Алтайдан Алатоого көчүрөөрдөн мурда ата-бабанын жерин кас душмандан тазалап туруп, анан көчпөсө, кара кытай, калмактар кыргыздын көчүн жолдо кыйратып салаары шексиз эле. Манас аны бөркүндөй көрүп-билип, жортуулга чыгат. Бул жортуулдан Текес хандын жеңилиши гана китепке кирип, андан аркы баскынчылар Орго Хан, Акунбешим, Панус Хандар менен кыргыздардын урушу, Көкөтөйдүн Манаска болушкан көтөрүлүшү көрсөтүлгөн эмес. Манастын Каныкейге үйлөнгөнү, менимче, эпостун бардык варианттарынын ичинен Сагынбай манасчыда кыргыз элинин салтындагы уул үйлөнтүүнүн жол-жобосу кеңири көрсөтүлүп, наркы терең сакталган. Китепте бул да жок. Ошондой эле композициялык жактан жеткилең эмес, чачкын, карама-каршы учурлар да кездешет. Манас Бээжинди алып, Эсенкандын тагына отурду деген кабарды укканда, Каныкей Манасты аман-соосунда кайра кайтсын деп, күйүп-бышып, тызылдаганына көнбөй Манас баатыр эл-жерге кетебиз деген кыргыздарга уруксаат берет. Таласка баш-көз болсун деген ниет менен Бакайды кошо жөнөтөт. Кыскасы, Таластагы Бакай кийин Манас жарадар болгондо, аякта жүрүп калат. Андай болсо, Аккула өлүп, Манас атсыз жөө калганда, Тайбуурулду (Нарбуурулду) Бакай Таластан кандайча коштоп келип калды Каңгайга? Анын үстүнө, Манас жарадар болгондо, Бакай жанында болсо, аны таштап эч кайда кетмек эмес да! Дагы Манастын чоңатасы ким? Караканбы, Ногойканбы, Ороздубу? Биз 1999 –жылы чыгарган китепте да чоңаталар чаташ. Туура, ар бир манасчыда ар башка. Бирок канондоштурулган вариант түзүлүп аткан соң, ар кимдин айтканын аралаштырбай бирөөнү беттешибиз керек. Ушул сыяктуу жана башка кемчиликтерди жөнгө салбай коюшка акым жок болчу. Ошентип 2000-жылы тобокел деп, бел байладым да эпостун “Манас” бөлүгүн колго алдым.


1999-жылы “Манас, Семетей, Сейтек” деген ат менен биз түздүрүп, китеп кылып чыгарганга чейин үчүлтиктин кошмо варианты 1958-жылы чоң-чоң төрт китеп болуп, жарык көргөн. Учурунда ал чыкпаганда, кыргыздар “Манасты” таптакыр эле билбей калмак окшобойбузбу. 1958-жылдагы “Манастын” кошмо варианты элибизди эпостун окуясы менен тааныштырууда эбегейсиз зор иш аткарганын барктай жүргөнүбүз милдет. Ал жылдары кимдикине кирбе, а түгүл, китеп чогултпаган кыргыздардын үйүндө да, “Манастын” төрт тому катар тизилип туруп калган. Бара-бара элибизден ал дымак өчө баштады. Төрт китеп арзандатылып отуруп, ар биринин баасы он тыйынга түшкөн. Он ширеңкенин баасы! Ошондо менин бир окумуштуу досум: “Кыргыздар “Манаска” кызыкпайт, он тыйын болуп калганда да сатып алып окуган эмес” деген тыянак чыгара салган. Кыргыздар “Манаска” кызыкпагандан ошенткен эмес. Биринчиден, төрт томдук деле көлөмү жагынан  өтө чоң болчу. Залкайган-залкайган ошончо китепти окуп чыгыштан көбүбүз сүрдөп батынбадык. Экинчиден, ошол кошмо вариантта чаташ, чаржайыт жерлердин, кайталанма саптардын көптүгү окурмандардын кызыгуусун акырындан суута берди. Үчүнчүдөн, ал учурдагы идеологиялык талаптан түзүүчүлөр чыга алган эмес, чыгышка акысы да жок болчу. Натыйжада эпостун композициялык түзүлүшүн, драматургиялык байланыштарын так аныктап, философиялык маани-багытын, көркөм ой жоруу деңгээлин бийиктетип турган көп окуялар  ошондо эле китепке кирбей калган. Маселен, мистикалык багыттагы окуялар кепке илинген эмес. Аларсыз эпостун философиялык мизи мокок, курчу болбойт. Ушул сыяктуу жагдайлардын бардыгы кысылган вариантта эске алынып, оңдолууга, кошулчулары кошулууга, алынчулары алынып салууга тийиш эле.


Кошмо вариант дейбизби, кысылган вариант дейбизби, айтор, эмне деп атасак да, мектеп окуучусунан малчыга чейинки калкыбыз көлөмүнөн жалтанбай окуясын кызыгып окуй турган “Манастын” тыкан вариантын  түзүү жөнүндөгү ой-тилек, далалат тиги эле Совет доорунун алгачкы жылдарындагы илим-билимдүү патриот инсандарыбыздан бери келатканын билебиз. Алардын көбү куугунтук жылдарында атылып кетти, түрмөдө өлдү. Ошол инсандарыбыздын максат-тилегинин алгачкы ишке ашкан үзүрү – өмүрүнүн көбү куугунтукта өткөн өжөр, патриот академик Б. Юнусалиев жетектеп, кыргыздын атактуу жазуучулары К. Маликов, А. Токомбаев, Т. Сыдыкбековдор 1958-жылы түзүп чыгарган төрт том үчүлтик болсо, экинчиси – 1999- жылы “Манас, Семетей, Сейтек” деген ат менен жарык көргөн  бир томдук. Эмки канондоштурулуп, кысылган вариант ошол мурдагы эки варианттын “Манас” бөлүгүндөгү кемчиликтерди оңдоо далалаты. Балким, ушуну менен да иш бүтпөстүр, мындан да тыкан кысылган вариантты кийин да кимдир-бирөөлөр  түзүшү мүмкүн. Кыскасы, “Манасты” калктын  калың катмарына жеткирип, кенен жайылтуунун жолдорун издөө токтобошу керек деген пикирдемин. Эпосубуздун дүйнөлүк мааниси ошону талап кылат.


Кысылган вариант чыгаруунун дагы бир абдан зарыл жагы бар. Ал эмне дегенде – эпосту өз тилине которууну көздөп, “Манаска” кызыккандар көбөйдү азыр. Тилекке каршы, андайларды ир алды эле эпостун зор көлөмү коркутуп жатат. Эгер которууга чыгынгандар болсо, же эпостон үзүндү которуп, тим болушат (толук которулбаган соң, “Манасыбыздын” бедели түшсө түшөт, көтөрүлбөй),  же ар ким колуна тийген вариантты оюна келгендей өөнөй салып кыскартып, тушкелди которуп жүрүшөт! Кыскасы, башка тилдерге “Манас” эпикалык мыкты чыгарма катары жетпей, эларалык маданий байланыштагы саясаттын чарасы катарындагы гана, кокусунан колдоруна урунганды которгон учур басымдуу. Мында эмгиче канондоштурулган тыкан вариант түзүп бере албаган өзүбүз күнөөлубүз. Ошондой варианттын жоктугунан, маселен, түрктөр, түркмөндөр өз тилине XIX кылымда академик Радлов жазып кеткен деңгээли  ортосаардан да төмөнүрөөк “Манасты” которуп жиберишти. Же, айталык, хинди тилине, иврит тилине кенедей-кенедей үзүндүлөр которулганга көбүрүп-жабырганча мактандык. Эпосубуздун канондоштурулган тыкан бир варианты болмоюнча, өөдө-төмөн тушкелди варианттардын негизинде алигидей башаламандыктар улана берээри шексиз!


Грек калкынын “Иллиада”, “Одиссея” аттуу улуу дастандары боюнча дүйнөнүн көп өлкөлөрүндө пьесалар жазылып, театрларда коюлду, кинофильмдер, сүрөттөр тартылды, айкелдер орнотулду, музыкалык чыгармалар жазылды, китеп болуп басылып, далай тилдерге которулду. Бирок гректин бул дастандары бүгүнкү күндө тирүү эпостор эмес, өлүү эпостор. Себеп дегенде, “Иллиада” менен “Одиссеянын” текси оозеки поэзиянын ырдалуу “эркиндигинен” жазма поэзиянын калыбына отургузулган соң, Гомерден кийин гректерде кыргыздын Саякбайындай, Сагынбайындай жандуу айтуучулары калбай калган. Бул жалпы адамзат маданиятындагы орду толгус оор жоготуу, албетте. Ошондой абалга дуушар болбос үчүн, “Манасыбызды” китеп кылып чыгарып туруу менен бирге, радио, теле, кинолорго түшүрүп, сүрөттөрүн тартып, театрларда оюндарын көрсөтүп, музыка чыгарып туруу менен бирге манасчылардын айтуучулук өнөрүн жерге калтырбай улантып туруунун  ар кандай камын көрүүгө тийишпиз. Бул азыркы глобализм учурунда күндөн күнгө күркүрөп аеосуз каптап келаткан катуу селдин капшабында оңой-олтоң ишке ашыра койчу жумуш эмес. Ага карабастан манасчылык өнөрдүн өмүрүн узартып, сактап жашоо элибиздин да, мамлекетибиздин да мойнундагы ыйык парз, түбөлүк милдет.


Маданий ишмерлерибиздин айрым биринин: “Сен жаңыдан түзгөн вариантты жазма поэзияга айлантып чыкпайлыбы. “Иллиада” менен “Одиссеяны” деле ошентишкен” деген оюн ортого сала өтөйүн. Дээринде бул жакшы пикир. Аны четке кага салганыбыз жарабас. Бирок эпостун академиялык басылыштары менен катар анын канондоштурулуп, кысылган, окушка тыкан варианты, тактап айтканда, ырдалып жүргөн оозеки түрү кошо сакталуусу тийиш. Анткени, “Манас” эпосунун оозеки поэзия түрүндөгү ырдалыш үлгүсүнүн негизинде гана  манасчылык, айтуучулук өнөр сакталат, а түгүл, жок болуп кетүү коркунучуна кабылбай өнүгүп турушу ыктымал. Бул жерде мен манасчылык салттын чыгармачылык багытта уланыш мүмкүнчүлүгүн гана айттым, ал эми анын толгон-токой колдоого муктаж экендигин санап отуруунун кажети жок деп ойлойм.


Техникалык цивилизация жашоону жеңилдетип, күнүмдүк турмушка ыңгайлуу толгон пайдалуу нерселерди ала келип жатканы айдан ачык. Бирок ошол эле учурда адамзат пендеси кылымдап кураган асыл касиет, улуу дөөлөттөрдү шылый чаап, шыпырып кетип жатпайбы! Грек дастандарынын айтуучулук өнөрү ошондой шыпырындыда жоголгон.


Баса, арабызда: “Манас” фольклор, оозеки жомок, өткөн чак, демек, ага энергия, каражат коротуунун кажети жок” дегендей аргументти  бетине кармап, бышыксынгандарыбыз да бар. Туура, оозеки адабият өткөн чак экени ырас, бирок өткөн чаксыз – учур 

чагыбыз жок, келээр чагыбыз да болбос. Өткөнүбүздү кодуласак, бүгүнкүбүз шордуу, эртеңкибизден урмат болбос. Өткөндү унутпоо – бул жөн гана мурдагы турмушту эскерүү, же ага суктануу эмес, анын сырын түшүнүү далалаты. Ал эми өткөн турмушубузда, - “Манас” эпосубуз баштаган жомокторубузда – көчмөндөр цивилизациясы деп аталган улуу да, татаал жана катаал да, дүйнөдө мурдагыдай текеберчилик менен кемсинтпей жаңыдан изилдене баштаган, бай доор жатат. Бүгүнкү космос кылымынын “жетишкен” цивилизациясын акыл-эстүү, ыймандуу нукка багытташ үчүн да көчмөндөр  цивилизациясынын катаалчылыгын эске алуу менен бирге, кийинки өсүп-онгөн, айрыкча, капитализм киргенден берки доордо жок болуп, модадан чыгып калган, айталык, адамдын Адам атын бийиктеткен жигитчилик (рыцарство) асыл салттарын, сөздү барктап, сөзгө жыгыла билүү сыяктуу, патриоттукту, досчулукту жандан артык көрүү сыяктуу  сонун мыкты касиеттерин эпикалык мурастардан үйрөнүү, эсте тутуу адам баласы үчүн өтө зарылдыр бүгүн.


Көчмөндөр цивилизациясы озүнөн өзү жаралган эмес. Ошол катаал доордун катаалдыгынан жол издеп, адилеттик, акыйкаттык, калыстыкты туу тутуп, баладан падышага дейре таза жашоого үндөп, ажалга башын сайып койгон кеменгер адамдар жараткан. Андайлар кыргыздарда акылман манасчылардан, дастанчы, төкмө акындардан, ырчылардан, күүчүлөрдөн, зергер, уздардан, көсөм жолбашчылардан жана дагы калкты шамдагайлыкка каныктырган аттуу-жөөлүү дегендей улут оюндарынын мыкчегерлеринен чыккан. Кыскасы, көчмөндөр цивилизациясын өз доорунун алдыңкы азаматтары жараткан. Тилекке каршы, көчмөнчүлүк доорду баштан-аяк артта калгандык, наадандык, жырткычтык деген көзкараш кезинде дүйнөгө көп жылдар бою кеңири таркады. Эми глобалдуу цивилизациянын алдым-жулдуму адамдык сапаттарды тебелеп-тепсеп бараткан чакта, бүгүнкү өсүп-өнгөн өлкөлөрдүн кыраакы адамдары андай сапаттарга, биз “өткөн чак” деп жериген фольклорун бир кезде, техникалык цивилизация жаңыдан кирген учурда эле этибар албай жоготуп ийген руханий кереметтерине азыр кусадар болуп, аларды өткөндөгү көчмөндөр цивилизациясынан издеп жашоо күчөдү. Жоготкон “өткөн чагын” өздөрүнөн таба албаса да, бизге окшогон “өткөн чагы” барлардан жуктуруп калуунун далалатында жүргөнсүйт алар.


Ошолордун далалаты, аларды өкүткө салган жоготуусу бизге сабак болоор бекен, жок бекен? Колдо бар кезде – кийин бармакты тиштеп, өкүнбөгүдөй иш жасап калалы деген таза ниетте гана, көгөрүп-көшөрүп, “Манасыбыздын” кысылган вариантын түздүм. Мындай ишке бизден кийинки курактагылардын көңүлү чаппай коебу деген  чочулоодон  улам да ушул ишти колго алдым.

Бексултан Жакиев,

Кыргыз эл жазуучусу, профессор, драматург.
2005 жыл
М А Н А С

Баатырдык эпос

БАЯН БАШЫ

Э…э…э…эй, байыркынын жомогу

Баштаса келээр оролу.

Атаңардын жомогу

Айтпай кетсек болобу!

Көбү төгүн, көбү чын,

Көпчүлүктүн көөнү үчүн.

Көрүп келген киши жок,

Көбөйткөн менен иши жок.

Жармы төгүн, жармы чын,

Жарандардын көөнү үчүн.

Жанында болгон киши жок,

Жалганы менен иши жок.

Уламадан уккан сөз,

Улам бирге жуккан сөз.

Карылардан алган сөз, 

Калк ичинде калган сөз.

Арбын жомок, толгон сөз,

Ат көтөргүс болгон сөз.

Арсыздарга токтолбой,

Азамат эрге конгон сөз.

Эрендерден калган сөз,

Энчи кылып алган сөз.

Как жүрөккө конгон сөз,

Кайнап ичке толгон сөз.

Жоого аттанган баатырдын

Жанжөкөрү болгон сөз.

Белес, белден, бороондон

Беш удургуп өткөн сөз.

Баласына атасы

Мурас кылып кеткен сөз.

Жазып калган немедей

Атпай журтка эп болуп,

Унутулбай жеткен сөз.

Канча кылым бул жомок

Калың элге дем болгон.

Кажыбаган эрлери

Кайрат берээр бел болгон.

Ошол күндөн ушул күн




Төккөн кумдай күн өттү,

Түгөнбөс нечен түн өттү,

Санжыргалуу шер өттү,

Эчен түркүн эл өттү.

Алышкан жоосун жок кылган

Албан түркүн эр өттү. 

Элүү жылда эл жаңы,

Жүз жылда барып жер жаңы.

Бабалардан уланган

Биз экенбиз бер жагы.

Канчалык эрлер көз жумуп,

Кандары суудай агылды…

Найзалар төшкө сайылды,

Кылычтар шылый чабылды.

Ошол күндөн ушул күн

Коо бузулуп, сай болду,

Асты үстүнө айланып,

Сай бузулуп, тоо болду,

Тоо бузулуп, коо болду.

Калдайып жаткан бул жердин

Кайсы жери соо болду?!

Аты калып, өзү жок, 

Аргандай элдер жоголду,

Деңиз соолуп, чөл болду,

Чөл бузулуп, көл болду,

Түз бузулуп, төр болду.

Байыркынын калпы көп,

Калпынан да алпы көп.

Баш айлаткан салты көп,

Ок тиштешкен анты көп,

Антынан да манты көп.

Айтаар сөздөн шашпайлы,

Айкөл Манас баатырдын

Баянынан баштайлы.

АЛООКЕ КАНДЫН

КЫРГЫЗДЫ ЧАПКАНЫ

Башкы атасы баары кан,

Башынан Кыдыр даарыган.

Түпкү атасы Кыргыздан

Туулган экен Каракан.

Каракандан Угузкан.

Угузкандан Аланча,

Аланчадан Байгур кан.

Байгур кандан Бабыр кан,

Бабыр кандан Төбөй кан.

Төбөй кандан Көгөй кан,

Көгөйдөн Чыйыр, Шыгайдыр,

Дагы бир уулу Ногой кан.

Орозду, Үсөн, Бай, Жакып

Ногой кандан тараган.

Кайраты мыкты, заары күч,

Катылганды кылган түз

Кабылан экен Ногой кан

Жалтанбас болуп туулган,

Жалпыга даңкы угулган.

Кыжырына тийгенде,

Кытайга салган чуулган.

Ал Ногой кан өлгөндө,

Кайра келбес чын жайды

Кайран киши көргөндө,

Кара кытай, манжуудан

Алооке деген кан чыгып,

Айбатынан жан чыгып,

Талдын баарын кулатып,

Тамдын баарын уратып,

Капарсыз жаткан кыргызды

Такыр чаап алды эми.

Ошондо кытай Алооке

Ордону бузуп, күл кылып,

Катындардын баарысын

Камап, байлап, тул кылып,

Түркүгүн сууруп алды эми,

Дүмөктү башка салды эми.

Каны жок каңгып, карайлап,

Талоон болду курган эл!

Адырда жылкы алты сан

Алооке тийип кетти эми.

Тоодогу жылкы тогуз сан

Токтотпой айдап өттү эми.

Ногой Кандын Жакыбы

Эрешен тартып, эр болуп,

Эр уулу менен тең болуп,

Эрбейип атка мингенде,

Эптеп-септеп жүргөндө,

Акбалта абаң барыптыр,

Жакыпка кеңеш салыптыр:

– Эзелден берки эл элек,

Эне тууган эр элек.

Калдайган калктын башына

Каран түн мынча келе элек.

Минтип тирүү жүргөндө,

Кай муратка жетелик!

Күчөгөн экен бул кытай

Күрпүлдөшө кетелик!

Акбалта жайын сурасаң,

Нойгуттан чыккан жан эле.

Алоокеге алдырып,

Ал дагы азып калган чагы эле:

– Өлсөк бирге өлсөк – деп, – 

Тек туруп алым бергенче,

Кырчылдашып көрсөк! – деп,

Караан кылды Жакыпты.

Жарактуулар шайланып,

Жанына кылыч байланып,

Тулпардан тандан ат алып,

Журтунан чогуу бата алып,

Кайран Балта абаңыз

Алтымыш балбан кол баштап,

Алдыга түштү жол баштап.

Аңгыча кудай жалгады,

Каңгайдын сексен балбаны

Токсон беш төөгө жүк тартып,

Алтын, жакут, дилде артып,

Күңдүзү өргүп, түн катып,

Кытайга жөнөп калганы.

Акбалта, Жакып аларды

Талаадан кармап алганы.

Таш-талканын чыгарып,

Такыр кырып салганы.

Алооке кандын алдына

Жөөкүлүк деген балбаны.

Качкан бойдон кутулуп,

Аман жетип барганы.

Кабарчы кабар салган соң,

Сурнай үнү чаңырып,

Добулбас бекем кагылып,

Кытайдын колу жабылып,

Кыжылдап жөнөп калганы.

Калдайган калың кыргызга

Кыйын мүшкүл салганы.

Кыйла жанды кырды эми,

Кыздарды олжо кылды эми.

Сансыз кыргыз эл эле,

Саны калбай тарады.

Кайраттуусун байлады,

Кармап алып жайлады.

Алардан калган балдарды

Дене-кул кылып алганы.

Эркинче жаткан кыргыздын

Ушинтип шору кайнады.

Журттун баары чабылып,

Өлөйүн деп өлө албай,

Өкүмү жок курган журт,

Мүшкүл болду ушундай!

Жай-жайынан кыргыздын

Жалпы баарын көчүрүп,

Арга калбай жашаарга

Алды кетип Бапанга,

Бирөө тентип Алтайга,

Бирөө тентип Каңгайга,

Бирөө тентип Эренге,

Бирөө түшүп кетти тереңге…

Үсөндүн колун байлады,

Орконду көздөй айдады.

Байдын колун байлады,

Желпиниш көздөй айдады.

Тун уулу кайран Орозду

Айдалды ыраак ал дагы.

Акбалта менен Жакыптын

Колдорун артка байлады,

Айлы менен көчүрүп,

Алтымыш жайсаң, сан калдай

Тегеректеп айдады.

Алты өгүз менен төрт качыр

Күчүн берип айдады.

Алты эчки менен үч уйдун

Сүтүн берип айдады.

Жер жүзүнө даңкайтып,

Баткызбай айдап баратты.

Эки күнү бир жерге 

Жаткызбай айдап баратты.

Адыр-будур бел ашты,

Мунарык тарткан чөл басты.

Иленин башы Үч-Арал

Алтай деген жер экен.

Ал Алтайды жердеген

Калмак, манжуу эл экен.

Кыргыздан чыккан кырк үйлүү
Кара калмак, манжуудан

Эчкинин тоңгон майып жеп,

Саанчы кирип, сүт ичип,

Эптеп жанын бакты эми

Жылкысын жайып, күч минип.

Алтайда кыргыз ичинен 

Акылманы Акбалта.

Ирдүүрөөк деген бир жандык,

Кыргыздан келген көк бука,

Көк буканы союшуп,

Абаң Балта кыргызга

Акыл айтат шаңкылдап:

– Кайгырсак да, бышсак да,

Кайра кыргыз табылбайт.

Оокаттын өтөт азабы,

Кетмендеп жерди казалы.

Жан багуучу карыппыз,

Кара калмак, манжуунун

Ортосунда калыппыз. 

Атагы Алтай жер экен,

Кара калмак, манжуу журт

Аштык билбес эл экен.

Оруп-жыйсаң эгиндин

Табагын тайга сатасың.

Акыңды эмгек кайтарат,

Арыганың семирет,

Ачкан курсак тоюнат…

Анда Жакып кеп айтат,

Кеп айтканда деп айтат:

– Азып келген кыргыздар

Акбалта тилин алалы.

Агызып терди маңдайдан

Аштыкты айдап салалы,

Арбытып малды табалы.

Кырк үйлүү кыргыз баарысы

Кызматка кирди жамысы.

Шамыянын шайлатып,

Кош өгүзүн айдатып,

Жердин жүзүн ачтырып,

Уучтап тукум чачтырып,

Жаздан жайга жарышып,

Күздө түшүм алышып,

Айдап алган эгиндин

Кочушун койго сатышып,

Табагын тайга сатышып,

Алтындын кенин казышып,

Казып алган алтынды

Дорбого салып катышып,

Керек десе, калмакка

Төрттүлүк малга сатышып,

«Мээнетибиз кайтты» деп,

Малга тунуп калышты. 

Санкара күтүп, Жакыптын 

Санаасы кабыл болуптур.

Сандыгынын баарысы 

Сары алтын, мүлккө толуптур.

Алтайда манжуу, калмакка

«Бай Жакып» атка конуптур.

Калса да малга бай болуп,

Турганы Алтай жер болуп,

Тутушканы бул жерде

Манжуу, калмак эл болуп,

Өсөөр күнү жок болуп,

Өлөөр күнүн ойлонуп,

Канча жыл жүрдү кайгырып,

Бир балага зар болуп.

Чындап тилеп баланы

Жүрсө да бала көргөн жок, 

Арданып Жакып өлгөн жок.

Эгемден бала сурады:

«Ажал анык, чара жок, 

Аман жүрөөр санаа жок.

Акыретке бет алсам,

«Атакелеп» артымдан

Наалып калаар бала жок.

Кара жаак айбалта

Кайкалатып ким аштайт?!

Камоодо жүргөн журтумду

Капа кылбай ким баштайт?!».

Жакып байдын агасы,

Атасы менен ага-ини, 

Чыйыр деген киши эле.

Ал Чыйырдын аялы

Булгар каны Эштектин

Шакан деген кызы эле.

Чыйырдын көзү өткөндө,

О дүйнө сапар кеткенде,

Калдайына калмактын

Жүгүнүп Жакып барыптыр:

«Чыйырдын жесир катыны

Жеңемди алып, багам» деп,

Көшөрүп атып, алыптыр.

Шаканды калмак ошондон

Чыйырды атап калыптыр.

Байбичеси Чыйырды

Байынан бир күн кеп сурайт:

-Неге мынча капалуу

Күңгүрөндүң? – деп сурайт. – 

Малдан келдиң сабылып,

Кабагың карыш салынып.

Көзүңдөн агат кара жаш,

Дагы кандай шумдук кабылып?..

– Куруп калсын дүнүйө,

Куубаш Жакып атандым.

Жашым жетти кырк сегиз,

Күндө-түндө тыным жок,  

Дүнүйө күттүм куп тегиз.

Акыретке бет алсам,

Алтын, күмүш, пул калат.

Айдаган малга ээ болуп,

Алтайдагы кул калат.

Оболоп учкан ак шумкар

Таптап салаар кишим жок.

Жаш күнүмдөн мал жыйдым 

Бала менен ишим жок.

Мал жыйган ишим чала экен,

Дүнүйө ээси бала экен.

Артыңда бала жок болсо,

Дүнүйөсү курусун,

Бузулуп калган калаа экен.

Калктын баары сени айтат

«Катыны жүрөт туубас!» деп.

Эки катын алганым,

Туяк көрбөй зарладым.

Бай Жакыптын айтканы

Байбичесин муңайтты:

– Мендей курган кемпирди

Мээнетке кудай жаратты.

Элүүгө жашым жеткени,

Эчактан бери түңүлдүм,

Эсимден бала кеткени.

Эркелектен токолуң
Эмдиге туубай неткени?

Бакдөөлөт аты коюлуп,

Бала тууп бергенсип,

Басып жүрөт чоюлуп.

Ачууланды Бакдөөлөт:

– Мен шордуну «нетти» деп!..

Эжеке, сенин жолуң кууп,

Этегимен кан чыкпай 

Жолуңу жолдоп кеттим! – деп,

Бакдөөлөт чыгып кеткени.

Муну укканда байбиче

Көзүнүн жашы төгүлүп,

Жүүнү бошоп жыгылды

Жүк түбүнө бүгүлүп:

«Уга көр, Кудай, зарымды,

Аман коюп чалымды,

Жашарта көр жанымды?!  

Алда, берсең тилегим,

Айабайм сенден барымды, 

Төрт түлүктүү малымды!»

ЖАКЫП, ЧЫЙЫРДЫ,           БАКДӨӨЛӨТ ҮЧӨӨНҮН ТҮШҮ
Ыйлап жатып байбиче

Уйкуга көзү батканда,

Ак сакалдуу бир адам

Пайда болду жанында:

· Барбардигер Теңирим

«Ыйлаба» деди силерди,

Мени буйруп жиберди.

Аяктай мобу ак алма,

Азалдан ширин бал алма

Алгын колго, карма – дейт, –  

Напсиң өлсүң, жалма – дейт. – 

Айтканымды бил – деди, –

Алтымыш кулач ажыдаар

Ат ордуна мин - деди.

Түшүндө жеген ак алма

Курсагына толуптур.

Алдындагы мингени

Ажыдаар өзү болуптур.

Ачууланып оп тартса,

Ай-ааламды соруптур.

Ал аңгыча ойготуп,

Бердике кирип барыптыр:

– Байбиче, байга нетти? – деп, –

Аты качып кетти! – деп, –

Акымбек уулу Меңдибай

Артынан кууп кетти – деп, –

Байлаар бала болбосо,

Ал өңдөнгөн доңузду

Байбичеси, токолу

Байлап койбой нетти? – деп. 

Белден ашкан Меңдибай

Ат кууган бойдон жок болду.

Көз байланды, түн болду,

Меңдибайга не болду?..

Меңдибайдын энеси, -

Бейжайыраак неме өзү, – 

Канымжан келсе кашына,

Жакып уктап калыптар

Жаздык коюп башына.

Ушуну көрүп Канымжан

Уруштун сөзүн салыптыр 

Чыйырдыга карата:

– Баштатан башы байлануу

Малайың белек! – деп айтты. – 

Он бирде балам жоголду,

Жолукса жолборс албайбы,

Качырса каман чалбайбы!

Баланын баркын билбейсиң,

Мени да окшоткуң бар өзүңө,

Баятадан сөз айтсам,

Куураган куубаш Чыйырды,

Кулагыңа илбейсиң.

Азыр ойгот чалыңды,

Жоголсо балам, ордуна

Албаймын дүйнө, малыңды!

Байбиче буга таарынып,

Жакыпка сүйлөйт чамынып:

– Таап берсеңчи баласын,

Талыкшып уктап каласың!

Кечинде келдиң, жыгылдың,

Керилип уктап не кылдың?

Арам өлгөн Туучунак

Адырды көздөй кеткенби?

Ат качканы жакшы эмес,

Ажалың сенин жеткенби?

Бай Жакып жаткан ордунан 

Баш көтөрүп козголду:

– Кайгырбачы, кемпирим,

Кадыр Алда буюрса,

Кайра толоор кемтигиң.

Байбиче, билгин ушуну,

Кондурат экен Кудайым

Башыңа дөөлөт кушуну.

Урматтуу бир түш көрдүм

Уктабай бекер уйкуну!

Бакдөөлөт анда муну айтат:

– Мен да жакшы түш көрдүм,

Башкача сонун иш көрдүм.

Бозала туйгун, боосу жез,

Боору кара, мойну кез.

Оң колуңа алыпсың,

Обону көздөй салыпсың.

Байбичеңдин үйүндө,

Балдагы алтын туурда

Баса конбой талпынат.

Аябай малды соёлук,

Түлөө өткөрүп коёлук.

Анда Жакыптын келди ачуусу:

– Антип малды не кырам?

Мал түгөнүп калган соң,

Көргөн түшүң не кылам?!

Байлык-бакыт мал деген,

Биздин тирлик мал менен.

Жанга жакпас сөз баштап,

Сенин куруп кетсин аңгемең!

Сыртка чыкса таң ата

Бирөө сүйлөп жаткансыйт

Бай Жакыпка карата:

«Атаке, неге кайгырдың,

Акылыңдан айрылдың,

Эңсегениң бала эле,

Не максатың бар эле?»

Кулак муюп сөзүнө,

Жалгыз туруп бай Жакып

Жаш имерди көзүнө.

Жанына келип Бакдөөлөт

Бай Жакыпка салды кеп:

– Не аяйсың, абышка,

Бу ээн калган көп малды?

Дүнүйөң арбын, чалаң жок,  

Жүрөсүң ыйлап, балаң жок. 

Малың бар да, элиң жок,

Байкап турсам, өзүңдүн

Эл суроого эбиң жок.

– Макулмун – деп, бай Жакып

Байбиче үйүн беттеди.

Ал аңгыча Канымжан

Аркасынан жеткени:

– Балам кеткен кечинде,

Күн бата элек кезинде!

Түнү бою боздосом,

Түк укпадың үнүмдү.

Артынан барып издебей

Куубаштыгың билинди!

Анда Жакып айтты кеп:

– Бу кургурдуку эң эле эп.

Бергиле бир ат, минейин,

Баласын издеп билейин.

Койчунун Коңур күрөңүн

Токунуп минип бай Жакып

Айталаада, жон-жондо

«Меңдибайлап» заңгырап,

Кырдап барат бай Жакып.

Кызылдай жанын курган чал

Кыйнап барат бай Жакып.

«Өлгөн го» деп баланы

Ойлоп барат бай Жакып.

Токой койбой, таш койбой

Жойлоп барат бай Жакып.

Арам өлгөн Туучунак
Астынан чыкты табылып.

Ак жолборстун териси

Атына турат жабылып.

Аны көрүп Жакыптын 

Акылы кетти жаңылып:

«Баланы жолборс алганбы,

Балакетти салганбы!  

Атым аман табылды,

Табылганы курусун,

Ак жолборстун териси

Кандайлыктан жабылды?!»

Ал аңгыча токойдон 

Меңдибай чыгып келгени.

Сабыркап турган Жакыпка

Жадырап салам бергени:

– Минген атың Туучунак

Качкан кезде, тосом деп,

Кунан менен чу койдум.

Жаңы эле атка жеткенде,

Кызыл күүгүм чак эле,

Кырдан чыгып кыйкырып,

Кырк бала тийип кетпеспи:

«Бай Жакып!» деп бакырат,

«Манастап!» ураан чакырат.

Токойго атың жеткени,

Жолборс кучак салаарда,

Жолдош болгон бир бала

Күрсү ураарда, Туучунак

Жолборсту тепти тик туйлап.

Бала да күрсү урганы,

Билбей калдым мен чыны,

Туучунак боорун бөлгөнүн,

Же башка урганда баланын

Күрсүсүнөн өлгөнүн.

Жолборсту балдар сойгону,

Атыңа артып койгону.

Кырк бала болду жолдошум,

Кызыкка батты бу башым.

Салкындап суун бойлодум,

Таң атканча ойнодум.
Бар турбайбы балдарың,

Неге аларды жашырдың?

Кырк балаң мында жүргөн соң,

Кандай кылган арманың?

– Балам, мазак кылбачы!

Энең да кылды мазакты,

Түндөтөн бери уктатпай

Артыкча салды азапты.

Кетели үйгө, жүргүн – деп, –

Баланы алып, атты алып,

Барды Жакып үйүнө.

Байбиче менен Бакдөөлөт

Басып чыкты сүйүнө. 

Канымжан келди кашына,

Баласын көрүп, кургуруң
Койну толду жашына.

                 * * * 

Жергесинде Жакыптын 

Жетимиш үйлүү киши экен.

Элүү жашка чыкканча,

Тогуз жылкы, токсон кой,

Уйдан союп жетини,

Төөдөн союп экини.

Ушинтип тамак бербеген:

«Бай Жакып бирди көрдү» деп,

Башканын баары шекинди.

Ак түлөөгө чакырды

Он эки уруу кыргызды.

Тарттырып элге табакты,

Түшүн Жакып бай айтты:

– Түшүмдө бир куш алыпмын,

Түмөндүү жерге салыпмын.

Кукулуктап үн чыкса,

Куштан бөлөк үнү бар.

Куйрук-башы жалтылдап,

Куудан аппак жүнү бар.

Айбат менен караса,

Алпкаракуш сүрү бар.

Саңоорлору сары алтын,

Таканак жүнү баары алтын,

Чырымтал жүнү чылк алтын.

Текөөрү болот темир дейт,

Серпкени өлгөн себил дейт.

Тумшугу болот тунжур дейт,

Туягы темир канжар дейт.

Алтымыш кулач жибек боо

Аягына тагыпмын.

Ай мунарын жем кылып,

Аябай сыйлап багыпмын.

Асмандагы канаттуу

Айбатынан уча албайт.

Жерде жүргөн аяктуу

Желип чыгып кача албайт.

Ага коноорго туур жайлапмын,

Алача моюн ак шумкар

Ага кошо байлапмын.

Билдим бир жакшылык болоорун,

Кана, журтум, жоруңар

Канаты күмүш ак туйгун

Качан келип коноорун!
Байбичем байкуш түш көрүп,

Башкача сонун иш көрүп:

Алма жеп, ичи толуптур,

Алтымыш кулач ажыдаар

Ат ордуна болуптур.

Ал эмине болучу,

Акылмандар отурсуң,

Бу түшүмдү жоручу?

Жана токолум сонун түш көрүп,

Үйүндө эки куш көрүп,

Боору кара, мойну кез,

Болот текөөр, боосу жез,

Капшытка туура жайлаптыр,

Катыным экөөн байлаптыр.

Бул эмине болучу,

Муну, журтум, жоручу?..

Жакып бай айтып токтолду,

Жар-жоронун баарынан

Айтаарга киши жок болду.

Аш кайнамга жеткенде,

Алардын шайы кеткенде,

Акбалта кепти баштады:

– Бай Жакып түшү түш экен,

Оңунан келчү иш экен.

Куш болгондо – баладыр.

Азыр бала жогунан

Бай Жакып көөнү аладыр.

Ай тийген жердин баарысын

Алат экен балаңыз.

Күн тийген жердин баарысын

Күтөт экен балаңыз.

Алтымыш кулач жибек боо

Аягына такканың,

Ай мунарын жем кылып,

Азем менен бакканың.

Алтымыш жашка чыкканча

Аким болуп, журт сурап,

Алат экен дүйнөнү.

Арбак конуп башына

Аны Алда Таала сүйгөнү.

Ажыдаарды ат кылып,

Байбичең минип жүргөнү – 

Шол баланып орою

Дүнүйө жүзүн сүргөнү.

Ажыдаардай айбаттуу

Эркек уул эр болуп,

Не кыйындын баарысы

Эсеп берип, эл болуп,

Карайт экен көзүнө.

Кара тоодой касиет

Конот экен өзүңө…

Бай Жакып боздоп ыйлады

Акбалта айткан сөзүнө.

Байлап койгон ак шумкар

Жакыптын келди эсине:

– Ак шумкар кошо байладым,

Муну да жоруп бер – деди. – 

Бакдөөлөттүн түшүндө
Байланган эки куш – деди, –

Муну байкачы, кандай иш? – деди.

Акбалта туруп кеп айтат:

– Бакдөөлөт туур эки уул,

Алат экен ал экөө
Агаснын орунун.

Көкүрөк черин жазгандай

Көрүпсүңөр үчөөңөр

Дүйнөдө түштүн сонунун.

Бата берип тарады,

Ачылды Жакып кабагы.

БААТЫРДЫН ТӨРӨЛГӨНҮ
Түлөөдөн кийин билинбей

Эки жыл өтүп кетиптир.

Чыйырды кош бой болгону

Тамам үч ай жетиптир.

Байбиченин көңүлү
Жесем деп жолборс жүрөгүн,

Мындан башка самабайт,

Башка тамак жарабайт.

Жетпей жолборс жүрөгү,

Жин тийгенсип байбиче

Жеригинен жүдөдү.

Жылкычы кабар бергени:

«Каңгайдын Кара мергени

Жолборс атты» дегени.

Чыйырды аны укканда,

Кара кулак чоң жамбы

Кармай чуркап колуна:

– Жарып жолборс жүрөгүн

Алып кел, – деди, – өзүмө! 

Жылкычы буга таң калды,

Акысына жамбы алды.

Ара конуп ортого, 

Барса, жолборс жатыптыр,

Зыңкыйып муздап катыптыр.

Жолборстон жүрөк алганы,

Жолго кайра салганы.

Жол боюнда да бир бээ

Телден өлүп жатыптыр.

Жылкычылар жыйылып,

Аны союп атыптыр.

Анын да алды жүрөгүн

Экөөн бирдей бермекке,

Байбиченин бул ишин

Байкап сонун көрмөккө.

Жылкычы келип калганы

Эртесинде түш ченде.

Жылмая басып байбиче

Жылкычыга кеп айтат:

– Бадалбай балам, – деп айтат, –

Эки жүрөк эмине?

Жолборстор жолдо жатканбы?

Каңгайдын Кара мергени

Катарлап экөөн атканбы?

Же мал жүрөгүн жолборс деп,
Жей электе шорум катканбы?

– Бири малдын жүрөгү,

Бири жолборс жүрөгү.

Кыласызбы дары? – деп,

Бадалбай сурап калганы.

Челкеңдей басып байбиче

Челекке сууну алганы.

Оозу капкак жез казан

Эки жүрөк салганы.

Чала-була бышырып,

Жанга бербей жалмады.

Байбиченин талгагы 

Магдырап канып калганы.

* * *

Бала бойго бүткөнү 

Тогуз айга жетиптир.

Тогуз ай, тогуз күн болуп,

Толгоосу эми жеткенин

Байбичеси сезиптир.

Акбоздон бээ союлду,

Алтындан бакан коюлду.

Аны кармап байбиче

Айгайын салып чоюлду.

Коңшу аялдар жыйылды.

Козголгон сайын байбиче

«Кокуйун!» айтып ыйынды.

Бала туйлап кеткенде,

Байбиче көзү сүзүлдү.

Белдемчинин бүчүсү
Беш жеринен үзүлдү.

Айгайын баспай байбиче

Түндүктү карай түйүлдү.

Аны сайын байбиче 

Азабын жеп үн салды:

– Менин башымды жутчу балабы, 

Же жарып ичтен алабы?!

Бу жанымды жечү балабы,

Жакыбым жесир калабы?!

Жети күн тартты толгоону,

Жергеси чарчап болгону.

· Толгоосу эми толду – деп, –
Туур күнү болду – деп, –
Бердикенин катыны

Беленденип калыптыр.

Акымбектин катыны

Курсагын оңдоп калыптыр.

– Кудай берсе тубар – деп,

Акбалтанын катыны

Куруп калган Жакыптын

Кулагына салыптыр.

«Байбичең тууйт» дегенде,

Бай Жакып ыйлап заңгырап:

– Баласы жоктон жүдөдүм,

Сүйүнчү айткан жандарга  

Өңкөй бышты кара боз

Элүү-кыркты байлайын.

Эркек деп бирөө жүгүрсө,

Жарылып кетээр жүрөгүм.

Айылда туруп нетейин,

Жыгылсам да, талсам да,

Кайрат кылып калсам да,

Элге шылдың болбостон

Ээнге чыгып кетейин.

Ушуну айтып бай Жакып

Кыл аркан керме шайлатты,

Кырк карабоз быштыны

Сүйүнчүгө байлатты:

– Кыз тууса, үйдө калыңар,

Кыймылдаба баарыңар.

Эркек болсо чабыңар,

Талаадан мени табыңар,

Сүйүнчүсүн алыңар.

Жакып бай жолго салыптыр,

Жорго боз айгыр үйүрү
Жолунан чыгып калыптыр.

Кара жалдуу кула бээ

Кайкалактап алыптыр.

«Болду акыры-болбоду,

Кула бээм бүгүн тубар – деп, –

Эркек болсо кулуну

Энчилейин балама.

Айманбоз деп ат коём

Жаңы тууган кулунга.

Эгем Таала Кудурет,

Жеткире көр санаама!

Катыным тууса эркекти,

Калың жылкы малымдын

Жоргобоз атын жоёюн,

Мындан кийин айгырын

Камбарбоз деп коёюн».

Жылкынын баары чубуруп,

Жылгага кирип барганы.

Азганактай жабырга,

Аткулактуу шабырга,

Асты барып токтоду,

Аркы-терки оттоду.

Туруп, жатып кула бээ

Тууй турган окшоду.

Артынан барып бай Жакып

Атынан түшө калганы.

Аны таштап салыңар,

Байбичеси Чыйырды

Баянын угуп алыңар.

Толгоосу жети күн болгон,

Толготкон мындай ким болгон?!

Он эки катын бек тартты,

«Оңдойгөр, Кудай!» деп тартты.

Каканак суусу шар этти,

Баланын үнү «бар» этти,

Карынды катуу сүзгөнү,

Эки колун толтура

Кан чеңгелдеп түшкөнү.

Бала жерде туйлады,

Бар-бар этип ыйлады.

«Эркек бекен, кыз бекен,

Мага качан айтат?» – деп,

Байбиче жашын тыйбады.

Көрө салган катынга

Эркектиги билинип,

Чочогу чыкты чороюп,

«Эркек экен» дегенде,

Эстен танып Чыйырды

Жатып калды сороюп.

«Байбичеге нетти? – деп, –

Мартуу басып кетти» деп,

Катындын баары чочуду.

Байбиче башын көтөрүп,

Эсин жыйып жоошуду:

– Антаңдабай, катындар,

Аныктап көрчү, капырлар.

Жерден алгын тез! – деди. – 

Дамбылданын зайыбы,

Киндигин өзүң кес, – деди.

Оромолун колго алып,

Ороюн десе баланы,

Ошо кезде бу бала

Оң колун сууруп алганы.

– Ойбой татай, нетти! – деп, –

Отуздагы жигиттей

Колун сууруп кетти! – деп,

Канымжан айта салганы.

– Сөзүң кандай жаман! – деп,

Кармоого алың келбесе,

Сен качып жогол аман! – деп,

Бакырып жаткан баланы

Бакдөөлөт жерден алганы.

Он бештеги баладай

Көтөргөндө салмагы.

«Берген экен кудайым

Берекелүү баланы!» – 

Көзү каткан Бакдөөлөт

Көтөрүп өөп алганы.

Үч карын майды удаа-удаа

Оозандыра салганы.

Астына алып Чыйырды

Оң эмчегин салганы.

Абалкысы сүт чыкты,

Экинчиси суу чыкты,

Үчүнчүсү кан чыкты.

Чыдай албай ошондо

Байбичеден жан чыкты.

Эми аны таштап салыңар,

Жакыптан кабар алыңар.

Айылдагы адамдар

Арбып-дардып ат минип,

Адырга чапты анталап,

Бөксөгө чапты бөлүнүп,

Талаага чапты дабырап,

«Бай Жакып кайда кетти?» деп,

Баары жүрөт жабырап.

Кедеңдей басып Сулайка

Үйүнө башын салыптыр

Үтүрөйүп Акбалта

Үйдө отуруп алыптыр.

Көрө сала Сулайка:

– Көтөк! – деп чочуп калыптыр.- 

Абышкам, дүнүйөдөн тойдуңбу?

Сүйүнчүгө бай Жакып

Кырк карабоз байлаган.

Кырк жылкыдан бирди албай

Кандайча шоруң кайнаган!

Акырайып Акбалта

Катынын карап калганы:

– Ай, кара баскан Сулайка,

Карасаңчы кудайды!

Тоюнбаган топор бар,

Куудуңкөй жүргөн куулар бар,

Мал көрбөгөн жакыр бар,

Айылда жүргөн айбан бар,

Короолош жүргөн коңшу бар,

Коёбу мага ушулар?! 

Барбадым да албадым,

Азыр атка минерге

Келбейт менин дарманым.

Канча күндөн бержакка

Каралашып жүрөсүң,

Кана сенин алганың?

– Мына менин олжом! – деп,

Эки элечек, бир чепкен

Сулайка таштап салганы.

Бармак болду Акбалта

«Барбаймын» деп айта албай.

Байлануу турган Көкчолок,

Басыгы ылдам шайтандай.

Акбалта чал бокчоюп,

Аттанып чыкты чокчоюп.

Айылга жакын көмүскө
Азганактай жабырда,

Аткулактуу шабырда,

Кара жалдуу кула бээ

Бир аксур кулун туудуруп,

Шыйрагын оңдоп шыпырып,

Тумшугун сыгып, телчитип,

Энесине ээрчитип,

Отурган экен бай Жакып.

Акбалта көрүп акырды,

«Сүйүнчү!» деп бакырды:

– Айтканымды туюнчу,

Арстаным Жакып, сүйүнчү!

Карыганда байбиче

Кабылан тапты, сүйүнчү!

Аны укканда бай Жакып

Акылдан танып оңолду:

– Сүйүнчүңө, Акбалта, 

Мына, алтынды алчы бир калта.

Камбарбоздун үйрүнөн

Каалап туруп тогузду ал!

Эми айталаада нетели,

Аттанып үйгө жетели.

Байбичеге жүрөлү,

Баласын барып көрөлү! – 

Деп ошондо экөө тең
Айылды көздөй жөнөдү,

Жакут ичик жамынып,

Жаккан оттой камыгып,

Баласын алып болукшуп,

Отурган экен үйүндө
Байбичеси толукшуп.

– Бала деген шубу?! – деп,

Баланы Жакып алганы

Бакырып ыйлап калганы.

Кубанды Жакып ыйлады,

Кучакта бала туйлады.

Байкайын деп баланы

Бай Жакып көзүн салганы:

«Маңдайы жазы, башы кууш,

Бар боюнда турат тууш.

Кочкор тумшук, кош кирпик,

Көркү калча, көзү тик,

Жалаяк ооз, жар кабак

Эр мүнөзү көрүнөт.

Алакан жазык, колу ачык,

Аттанып чыкса, жолу ачык,

Алп мүнөзү көрүнөт.

Кең көкүрөк, жайык төш

Аркасы кең, бели түз,

Айбаты катуу, заары күч

Пил мүчөсү көрүнөт.

Жолборс моюн, жоон билек,

Жооруну калың, таш жүрөк,

Жылма кабак, жылдыз көз,

Бөрү кулак, жолборс төш

Бөлөкчө түрү бар экен. – 

Кут кылган болсо Кудайым,

Кудайдан жашын сурайын,

Кеткенден алаар кегимди,

Өткөндөн алаар өчүмдү.

Кудайым өзү берди!» деп,

Баланы өптү бетинен.

Сөз айтты Жакып сүйүнө: 

· Той берем быйыл жайында

Үчаралдын оюнда.

Кабарымды уккандар

Калбасын – деди, – үйүнө.

Туурасы Эртыш суу болсун,

Аягы Орол тоо болсун.

Бир чети Тибет чөл болсун,

Күн чыгыш жагы Кытайдын

Камбылдын мунар бел болсун.

Чакыраарым тоюма

Ошондон берки эл болсун.

Жакып бай туун аштады,

Жайында тойду баштады.

Жети жүз очок ойдурду,

Жетимиш үйлүү кыргызын

Эт бышыртып койдурду.

Калмактан канча кол келди,

Казак, кыргыз мол келди.

Калмакка казан астырды,

Жер очоктун баарысын

Жергенттикке каздырды.

Көргөн дагы арманда,

Көрбөгөн да арманда.

Топтолду кыргыз бөлүнүп, 

Той аяктап калганда,

Баланы Жакып алыптыр,

Этегине салыптыр:

– Ат коюңар, – деп айтып,

Кыргыздарга барыптыр.

Отурган эрлер дегдеди,

Оозуна бир ат келбеди.

Ат коё албай алдырап,

Акылмандын баарысы

Карап турду жалдырап.

Жеке мерсент балага

Ат коё албай көпчүлүк

Камалып турган чагында,

Асасы колдо шалдырап,

Пайда болду думана

Отурган элдин жанына:

– Берсеңер эгер уруксаат,

Мен коёюн атын – деп,

Думана айтты бу кепти.

– Ат коюңуз, макул, – деп,

Адамдын баары чуу эти.

– Пайгамбардын сүрөтү – 

Баш жагына «мем» келсин.

Олуянын сүрөтү – 

Ортосуна «нун» келсин.

Арыстандын боруму – 

Аягына «сен» келсин.

Ал үчөөнү кошкондо,

Аты болсун «Манас»! – деп, –

Алда Таала сактасын,

Алас, алас, алас – деп, –

Ар балаадан калас! – деп,

Бата кылды думана.

Алакан жайып дүркүрөп,

Ат коюлду «Манас» деп.

Көздөн кайым жок болду

Эми эле турган думана.

Жакыптын тою тарады,

Жалпыга кетип кабары.

Токтотуп калып кыргызды

Акбалта мындай кеп айтты:

– Паана берип жараткан,

Элди табат экенбиз!

Киндик кесип, кир жууган

Жерди табат экенбиз!

Билсең кадыр түн келди,

Ойлоп көрсөң, Жакыбым,

Жакшылык тиер күн келди.

Көз көргус жерде душман бар,

Уламадан кеп уктум,

Алыста жаткан Эсенкан,

Бул кыргыздын журтунан

Бала издетет деп уктум.

«Кыргыздан Манас чыгат – деп, –

Ошол Манас туулса,

Бээжинге бүлүк салат» деп,

Канына айтып далайды

Билген экен көзүачык

Казыналык аяры.

Манасты издеп Эсенкан

Калайманды салат дейт.

Тутанып өлгөн кызталак

Туш-тушка кабар кылат дейт.

Асты, кыргыз баласы,

Айта көрбө «Манас» деп.

Кыргыздын баары чогулуп,

Кызыр чалган баланы

«Чоң Жинди» атка койолу.

Жашы он экиге келгенде,

Билбегенин билгизип,

Эл күткөн жолго салалы.

Кайнаган калың душмандан,

Кагышса, кекти алалы.

Он төрткө жашы келгенде,

Кармашта жүрүп катыгат,

Карап тургун ошондо,

«Кабылан Манас» атыгат!

Балтанын сөзү бап болду,

Баарынын оозу жап болду.

Манастын атын бурмалап,

«Чоң Жинди» деген ат койду.

МАНАСТЫН БАЛА ЧАГЫ

Айдан айдан ай өтүп,

Ай мезгили болуптур.

Бала Манас ошондо

Жетиге жашы толуптур.

Бала да болсо башынан

Пендеден башка сыягы.

Ар мүчөсүн карасаң,
Адамдан башка турганы.

Кээ бир күнү карасаң,

Кездей белин буунат,

Керээли кечке жуунат.

Адал-арам түк билбей

Ар бир түрлүү иш кылат

Байлатпаган жиндидей,

Кыялына келгенин

Кылбай койбойт билгендей.

Балкайган жапжаш баланын

Шер экенин ким билди!

Эч нерседен жалтанбас

Эр экенин ким билди!

Бешке чыга келгенче,

Берениң Манас баскан жок,

Балача чуркап шашкан жок.

Сегизге жашы келгенде,

Күйүп турган чок болду.

Күлдү кыргыз ичинде

Мындай тентек жок болду.

Кырк баланы кырк үйдөн

Бир күнү жыйнап алыптыр.

ЧоңАлтайдын талаага

Чогулуп оюн салыптыр.
Кара калмак, манжуудан

Сексен бала барыптыр.

«Тентип келген бурут – деп, –

Бул буруттун балдарын

Чуркуратып курут!» деп,

Жаалына алып бирдаары

Жалынса болбой урганы.

Ошондо Манас бакырды:

«Кыргыздап!» ураан чакырды.

Кара чокмор алганы,

Карсылдата салганы.

Сексен бала дыркырап,

Быт-чыт болду быркырап.

Далайдын көзү чыгыптыр,

Далайдын колу сыныптыр.

«Бай Жакыптын бул уулу

Бир балакет кылат» деп,

Калайык ушак кылыптыр.

Бай Жакып байкап күйгөнү,

Баары сөзүн калтырбай

Байбичеге сүйлөдү:

– Аңдасам, балаң акылы аз,

Жөнүн таппайт, дөөлөт мас.

Кордук көрдүм жашыман,

Азап тарттым башынан.

Маңгулда жүрдүм мал багып,

Манжулардын журтунда

Канча жыл жүрдүм жан багып!

Азып келип, мал күттүм – 

Алтайым жакшы жер эле.

Нээти таза, ичи кең
Калмагым сонун эл эле.

Бөйөндүн уулу Чаянды,

Калмак деп көөнүм жерибей,

Жашыман жаным таянды.

Кызматын актап кылган соң
Бакдөөлөт кызын маа берип,

Чаяндан таптым аянды.

Кутура берсе Чоң Жинди

Кайнатат экен шорумду!

Чачат экен чунак уул

Санкара жыйган малымды.

Төктүрөт экен чунак уул

Бул калмакка канымды!

Баркын билбейт дүйнөнүн,

Мал азабын балага

Бир тарттырып көрөлү.

Малдын баркын билгизип,

Ошпурга малай берели.

«Макул экен бул сөз» деп,

Байбиче кабыл алганы.

Чакырды Жакып баланы,

Жакыптын айткан балага

Мындай болду талабы:

-Бизде жылкы да жок, төө да жок, 

Жүздөн ашпайт коюбуз.

Балам, мал табаар кезиң келди- деп,

Ошпур деген чоң бай бар,

Козусун барып, багып кел,

Акыңа кой берээр – деп,

Ошпурга берди бай Жакып

Чоң Жинди аттуу баланы.

Чыйырды ыйлап чыркырап,

«Ошпурбайлап» жалынды:

– Айланайын Ошпурбай!

Өлгөндө көргөң бул бала,

Тентегин тыйаар чама жок,

Аманат бердим колуңа!

«Кой,  ай!» деген киши жок, 

Ошпурга Манас барганы,

Кайтарганы көп козу,

Тентеги күчөп ашынды.

Козусун балдар жайыптыр,

Колуна чыбык алыптыр.

Тоону көздөй жобурап,

Баратышса кобурап,

Каршы алдынан карышкыр

Качырып чыга калыптыр.

Кыраан бала эр Манас:

· Муну бөрү дейби? – деп, –

Адамды бөрү жейби? – деп, –

Кулагынан алам! – деп, –

Өлтүрө чаап салам! – деп, –

Жанына чуркап барыптыр.

Көтөрүп алып бир козу

Карышкыр качып кеткени.

Козунун канын кубалап,

Артынан Манас жеткени.

Жетип барып караса,

Аттары бар канаттуу,

Аргымак бедөө минишкен,

Аземдүү тонду кийишкен

Бир үңкүрдө кырк киши,

Бир өтөккө жык киши.

Козусу аман маарап тур,

– Көрдүңөрбү бөрүнү,

Бөрү кайда кетти? – деп,

Козуну Манас карап тур.

Адамдар айтат анда кеп:

– Бөрү болгон бизбиз – деп. – 

Кызыр Илияс деген бар,

Кырк күнү сени издеди.

Козуңа тишти биз салдык,

Кырк чилтен деген биз – деди.

Анда Манас кеп сурайт:

– Кандайлыктан адамдар

Карышкыр болдуң? – деп сурайт.  

Кана, көкбөрү болчу, көрөйүн,

Көргөн соң анан көнөйүн.

Каткырып ийип кырк чилтен

Бир силкинип, бирөөбү
Көкбөрү боло калганы.

Бирде бөрү, бирде адам:

– Мындан ары билип жүр,

Илияс кызыр колдошун,

Кырк чилтен болот жолдошуң! –

Аңгыча арттан Чегебай

Бала келе калганы. – 

Баланын аты Чеге – деп,

Кырк чилтен айта салганы. – 

Чеге дебе эми сен,

Кутман болоор сага дем,

Кутубий деген ат консун.

Дагы отуз тогуз жолдошуң,

Аларды кудай колдо! – деп, –

Отура бербей бу жерде

Чыгалы эми жолго – деп, –

Кайып болду көзүнөн

Кыпындай неме калбастан

Кырк кишинин өзүнөн.

                  * * *                  

Ошпурда жүрүп Манасың
Он эки жашка келиптир.

Урунаарга тоо таппай,

Урушаарга жоо таппай,

Койчулардан кырк бала

Жыйнап алып талаага

Торпок минип топоңдоп,

Толгон бала чогулду.

Чоң Жиндиге көп үйүр

Болгон бала чогулду.

Кырк баланын баарысы

Тегеректеп Манасты

Ойноп оюн, чаң салып,

Козудан кармап союшуп,

Шишке сайып тоюшуп,

Кунан чаап, ойноп бакырат,

Бакырганын байкасаң:

«Манастап!» ураан чакырат.

Аны көрүп Ошпурдун

Жүрөгү түштү болкулдап,

Боконо сөөгү солкулдап:

«Атаа, оңбогурдун баласы

Оолугуп жини кармаса,

Өз билгенин талаага

Кылып салган турбайбы!

Бай Жакыптын козусун

Кырып салган турбайбы!

Балаңды тыйып алгын деп,

Бай Жакыпка барайын.

Куу баладан кутулуп,

Анан тынчтык алайын».

Деп ойлонуп Ошпуру

Барды Жакып байына:

– Өзүңөрдө кой багып,

Жүргөн мен бир жакырман.

Айталаага кырк бала

Алачыктан салыптыр.

Ортосунда жинди уулуң 

Султан болуп алыптыр.

Этке тойгон кырк бала

Жөө күлүк чаап бакырат,

 «Манастап!» ураан чакырат.

Уулуңдун аты Чоң Жинди,

Анын Манас атын ким билди?!

Жинди уулуңду тыйбасаң,

Кытай, калмак, манжуу журт

Балээни башка салбасын,

Балаңды болбос албасың.

Бай Жакыптын байбиче

Акырын сүйлөп муну айтты:

– Малың арбын, балаң жок,

Зарлап көрдүк Манасты.

Аман жүрсө жалгызың,

Үзүлгөнүң уланат,

Чачылганың жыйылат.

Уулум тентек чыкты деп,

Кайгырбагын малыңа,

Адалга бур пейлиңди,

Атаганат дүнүйө,

Алтайды айттың жерим деп,

Калмакты жүрсүң элим деп!

Бул Алтай бизге жер эмес,

Бул калмак бизге эл эмес.

Уу чылайт идиш күбүңө,

Бу калмак жетет түбүңө!

Буза бербей санаамды

Алып келгин баламды.

Байкап туруп бу кепти

Бай Жакып алды оюна:

«Баламды алып келейин,

Байбиченин колуна

Соо-саламат берейин».

– Ошпур байым, жүргүн – деп, 

Ошол күнү кечинде 

Бай Жакып жете барганы

Койчу Ошпурдун үйүнө:

– Айланайын каралдым,

«Баласын малай берди» деп,

Эл кайтарды десимди.

Эми кайра кур барсам,

Энең алаар эсимди.

Бармак болду баласы,

Жакыптын тынды санаасы.

Кере күндүк жол эле

Бара турган арасы.

Айылынан түшчүлүк

Жылкы жатаар талаасы.

Ал талаадан көрүштү
Асман баскан туманды.

«Бул эмине тозоң?» деп,

Айраң болуп турганы.

Аңдап турса, артынан

Кулун, тайлар куюгуп,

Кунан, бээлер буюгуп,

Токтоттурбай жылкыны,

Ортого салып токмоктоп,

Жылкычы башы Ыйманды

Он чакты калмак кууганы,

Таңыркап Манас турганы:

– Эмне үчүн калмактар

Бул байкушту урганы?

Кимдин малы бул мал? – деп,

Атасынан сурады.

Чынын айтты бай Жакып:

– Биздин жылкы бу мал – деп, –

Алты зубун калмака

Жайыт акы, суу акы

Отуз байтал, беш аттан

От майына беремин.

Ошону да азсынтып,

Коруган тура бу жерин!

«-Мал биздики» дегенге,

«- Малсызбыз – деп өткөндө,-

Калп айтканбы атам?» деп,

Таңыркап Манас калганы.

– Жылкыны кызыл май кылып,

Эмне болуп кетти? – деп,

Жер коруган калмакка

Желдирип Жакып барганы

Бай Жакыпты калмактар

Тегеректеп калганы.

Озунуп барып бир калмак

Жакыпка камчы салганы.

Аны көрүп жаш Манас

Укурук колго алганы.

Манжуулук Кортук башчысын

Качырып келип жаш Манас

Как төбөгө салганы.

Башка бекем чабылды,

Мээси ташка жабылды.

«Кармап алып баланы,
Башына шири салсак!» деп,

Карап турган Манаска

Калмактын баары чамынды.

Туруп бербей Манастын

Чапканы түштү чалкадан,

Урганы түштү узундан.

Беш жылкычы, бир Манас

Мен-менсиген калмакты

Бел ашырды качырып.

– Айланайын, койгун! - дейт

Атасы Жакып бакырып. – 

Бери токто, балам! – деп, –

Артынан барат чакырып. – 

Айланайын каралдым,

Алды-артыңды карагын.

Кызырлуу кыргыз элиң жок,

Кыйындык кылаар эбиң жок.

Балтыр этиң толо элек,

Басташаар чагың боло элек.

Каңгайдан калың кол келет,

Карып калган атаңды

Каапырлар кармап соёт бейм!

Мени кытай кайдан соо койсун,

Кара көзүм оёт бейм!

Жүргүн кайра жөнөйлү,

Калмакты байкап көрөлү,

Кантээр экен каапырлар,

Кааласа, кунун берели.

Кунуна санап, мал алат.

Ал малына көнбөсөк,

Курган кыргыз таланат.

Акырында, кулунум,

Өлтүрбөй тынбайт өзүңдү,

Аңдап бил айткан сөзүмдү.

Анда Манас кеп айтат:

– Ай, атаке, – деп айтат, –

Жалгыз чака пул берсем,

Мени кудай урбайбы!

Коркуп жүрүп бирөөдөн

Короого малды жыйбадым!

Жалынып жашап бирөөгө
Жайытка малды жайбадым!

               * * *
Алтай жерин жердеген

Алты зубун калмагы

Бир айылга чогулду

Акыл-кеңеш салганы:

– Жер талашып, эр өлдү,

Кунду кандай салабыз? 

Айыпты кандай алабыз?

Айып алып тим болбой 

Бай Жакып менен Манастын

Бирөөн жутуп албасак,

Адам болбой калалы!

Бай Жакыптын жылкысын

Баарын тийип алалы.

Жаманатты жазыгын,

Өлгөн Кортук манжулук,

Манжуга коюп салалы – 

Деп ошентип таң эртең
Жебелерин асынып,

Элүүдөн, жүздөн топтошуп,

Калмактар жолго салганы.

Аралдагы Жакыптын

Айлын талап алмакка

Чобуул коюп калганы.

Манжулардын жылкысын

Эңшерип тийип айдады. 

Өлгөн Кортук баласы,

Аты Шакум бу бала,

Акылы даана куу бала:

«Өздөн кордук көргөнчө,

Жат кордугун көрөйүн.

Жетип барып бу көрө
Жакыпка кабар берейин.

Жанында болсо баласы,

Жаңы өспүрүм Манасы

Жайы–жөнүн көрөйүн» –

Шакум бала муну ойлоп,

Чабуулдан чыкты бөлүнүп,

Астындагы куу чабдар

Учкан куштай көрүнүп.

Бай Жакыпка барганда,

Аттан түштү баш уруп,

Көздөн жашы төгүлүп:

– Калмактар түпкө жетти! – деп, –

Айлымды талап кетти! – деп, –

Эңшерип жылкың айдады,

Манжуга жалаа артканы.

Манаска нөкөр жүрөйүн,

Кут болсун Манас төрөм! – деп, –

Атаке, Жакып, саа келдим,

Айлыңа көчүп коноюн,

Аралаш тууган болоюн.

Силерден өлгөн атамдын

Кунунан кечип коёюн!

Кыргыз, казак турбады,

Тезинен колду курады.

Ошо колдун ичинде

Ортоктош жүргөн нойгут бар.

Кысыр чалган Жакыптын

Кызматын көргөн найман бар.

Коңшулаш жүргөн коңурат,

Үйүрдөш жүргөн үйшүн бар, 

Аралашкан алчын бар,

Аргындан Каракожо бар,

Атауулдан кошо бар.

Оңдошуп атын минишип,

Жарашып жарак кийишип,

Урушмак болуп калмакка:

– Ураанды ким деп салабыз? –

Көпчүлүк сурап калганы.

Мына ошондо жаш Манас

Көк найза колго алганы,

Айманбозду чуратып,

«Манастап!» ураан салганы.

«Манас, Манас, Манас!» деп,

Алдыга жөнөп калганы.

Баары кирди бакырып,

Кылкандай найза жапырып,

Башка сөз кирбей оозуна

«Манастап!» ураан чакырып.

Айбатына тура албай

Калмактан келген калың жоо

Ат соорусун салганы,

Артына качып калганы.

Манас, Жакып кеңешип,

Атасы өлгөн баланы

Кыргызга келип кошулган

Манжулуктун калкына

Бий көтөрүп алганы.

Каратоко Мажик деп,

Кырк чоронун бири ошол,

Кийинке калды кабары.

                  * * * 

Манжунун ары бетинде,

Каңгайдын бери четинде

Эсенкандын элчиси,

Кара калмак, манжуунун

Жер кайтарган ченчиси –

Корук башы Кочку экен,

Кочкуга зайсан барыптыр:

– Буруттун пейли тарыптыр,

Жылкычы башы Кортуктун

Мээсин жарып салыптыр.

Кордукту Кортук көрүптүр,

Коктуда жатып өлүптүр.

Дегенде, Кочку карарып,

Жети асаба туу алып,

Жети жүздөй кол алып,

Жети жүздүн башчысы – 

Жеткилеңи чоң Кочку,

Кочку келип калганы.

Добулбас үнү кагылып,

Сырбараң үнү жаңырып,

Бузукту Кочку баштады.

Жергедеки кыргыздар

Жандан кечип таштады.

Кереге-уугун кыйратып,

Келин-кызын ыйлатып,

Керүүдөгү жылкыны

Баарын тийди чуулатып,

Жакыпты турду кууратып:

– Кызы талак, куу бурут,

Жүргөнүң бузук бу, бурут!

Дегениме көн, бурут!

Балаң тентек Чоңжинди

Азыр бизге бер, бурут!

Сурагыма көңөсүң,

Айтканымды бересиң!

«Баламдын аты Жинди» деп,

Падышабыз Эсенкан 

Алдап жүргөн экенсиң.

Манасыңды бербесең,

Айтканыма көнбөсөң,

Азыр табам жайыңды,

Чыгарамын сызгырбай

Сөөгүңдөгү майыңды!

Ал аңгыча болгон жок,

Он экиде жаш Манас,

Минген аты Айманбоз,

Жоо-жарагын шайланып,

Кынсыз кылыч байланып,

Сырнайзаны колго алып,

Качырып кирди бакырып.

Арт жагында кырк бала

«Манастап!» ураан чакырып,

Ат мингени дагы бар,

Өгүз минген дагы бар,

Кыжылдаган кармашта

Кырк баланын баары бар.

Ошол келген Кочкунун

Мурунунун таноосу

Бурулуш жылга буткулдай,

Кезиккенди ал Кочку

Жөн эле аты менен жуткандай:

– Сексен Манас болсоң да

Түбүңө чогуу жетемин!

Атаң Жакып чалды баш кылып,

Баарыңды байлап кетемин!

Каарланып күпүлдөп,

Дабыштанып дүпүлдөп,

Жекеге чыкты эр Кочку

Төбө чачы сүксүңдөп.

Бала Манас көкжалың
Жебеден мурун жетти эми,

Жеткен жерден Кочкуну

Көмө коюп өттү эми.

Адырайган чоң Кочку

Аттан кулап кетти эми.

Манаска Жакып муну айтат:

– Карангүн, мүшкүл чыр салып,

Кочкуну союп таштадың!

Калың каздың орумду,

Кайнатмак болдуң шорумду!

Ордолуу журтка катылып,

Чечтирмек болдуң тонумду!

Кейип Жакып турганда,

Акбалта кирди күүлөнүп,

Ачуусу келип сүйлөнүп:

– Эселек Жакып, не дейсиң?!

Эркек бала шок болсун,

Шок болбосо ал бала

Туула электе жок болсун!

Аман болсо Манасың
Өчкөн отуң тамызат,

Өлгөн жаның тиргизет.

Кулжуңдаба, Жакыбым,

Малдын баарын чачалык.

Медер кылып Манасты

Кыргызды көздөй качалык.

Бул Алтайга турганда

Не муратка жетелик!

Курган жан аман барында,

Кыргызга кирип кетелик.

Акбалтанын айтканын

Көңүлүндө эп кылып,

Азганакай кыргыздар 

Кетүү жагын кеп кылып,

Кочкорун биттеп, ирк кылып,

Коюнун баарын түрк кылып,

Букасын бычып, уй кылып,

Айгырын бычып, ат кылып,

Буурасын бычып, бой кылып,

Кайран кыргыз камынды

Кача турган ой кылып.

    ЭСЕНКАН ЖИБЕРГЕН 

 АЛПТАРДЫ МАНАСТЫН 

             ЖЕҢГЕНИ

Кечээ Нук пайгамдар тушунда

Топон суу толкуп ашканда,

Жердин жүзүн басканда,

Топон суусу жете албай,

Бээжинди каптан кете албай

Чынмачын деген жер калган,

Тогуз жүз түтүн эл калган.

Ошол элден уланган

Калың кытай журтунун

Улугу экен Эсенкан.

Алты жылдык азапты

Азыр айтып берүүчү
Аярлары бар экен.

Илийи бичик колго алып,

Бичигинен билиптир,

Эсенкандын алдына

Зыйкырчы аяр кириптир:

– Атактуу Манас кан чыгат,

Ал бурутта туулат.

Манас туулуп чоңойсо,

Эгерим бизди оң кылбайт.

Манас атка мингенде,

Тыргоотуң тыйпыл кырылат.

Анын колдогону – Кожосан,

Чын жолдошу – кырк чилтен.

Ошол Манас туулса,
Каарды катуу салбайбы,
Капкайда кегин албайбы!

Ошол Манас чоңойсо,

Уйпалайт Бээжин шаарыңды,

Талкан кылат баарыңды,

Улугунду, каныңды!

«Бээжинге сурак салат» деп,

Мына чоң даңзага катталды!

Топон суу кирбес жериңди

Тополоң кылчу эр ошол!

Тыңчыларың жиберип,

Айдатып келгин Бээжинге,

Таксыр, Манас аттуу баланы.

Кырк аркан бойлуу чоң зындан

Терең орго салалы!

Ошондо улук Эсенкан 

Чогултуп алып бардыгын,

Угузду мынадай жардыгын:

– Балбандарым, баарың ук,

Узун кулак карың ук!

Сыйкырчы, тыңчы баарың кел,

Көзү ачыктан миңиң кел!

Аты Манас баласын 

Буруттардан кармап кел!

Тирүү койбой Манасын

Тындым кылып салбасам!

Ал Манасты таппасаң,

Тыргоот, манжуу, көп кытай,

Менден ажал табасың!

Таппай келсең көрөсүң,

Тыптыйпыл менден өлөсүң!

Калмактардын кан Жолой,

Ишенгеним сен элең.

Ыгын тапсаң, жайлап кел.

Айласын тапсаң, Манасты

Акыры тирүү байлап кел.

Куру келсең, балбаным,

Кылычтап башың аламын.

Барабан бекем кагылып,

Эшикке панар жагылып,

Бээжинден чыкты миң аяр

Пилге жүктөп, ок алып,

Билимдүүсүн чогуу алып,

Соодагерлер өңдөнүп,

Дөңгө менен Жолою,

Шибээден бар Музкиндик,

Тыргооттон бар Солобо,

Тогузкерден Бозкертик,

Солондон бар Ороккыр

Кытайлардан чоң Дөөдүр,

Боз качырчан Маамытбек,

Кериги бар, төөсү бар,

Канча түркүн дөөсү бар –

Котолошкон балбаны

Бурутту карай жол жүрүп,

Баланы издеп калганы.

                  ( ( (
Ошол кезде Манастын Айманбозу шайлануу,

Кырк баланын тулпарлар 

Керме толо байлануу.

Кырк таман чийип ордону

Атып жаткан кези экен.

Тамашага уландар

Батып жаткан кези экен.

Кызыкка Манас батканда,

Чүкө чертип жатканда,

Эсенкандын кырк нары,

Кырк нарынын астында

Кыйла баалуу Кызыл нар,

Эки жүз балбан артта бар,

Атып жаткан ордонун

Ортосун жара бастырды.

Ачуусу менен эр Манас

Чүкөнү катуу черткени,

Чүкө учту чыркырап,

Эсенкандын Кызыл нар

Чүкө тийген жилиги

Талкаланды быркырап.

Манасты кармап алууга

Эки жүз балбан жүгүрдү.

Аны көрүп кырк бала

«Өлдүк» деп жандан түңүлдү.

Кыраан Манас баштады

Чоюн чокмор ойнотуп,

Жанындагы кырк бала

Эсин жыйды жанданып,

Кыжылдаган кытайга

Кошо кирди кол салып.

Бала Манас талкалап,

Балбанды кырып жатканда,

Дөөдүр качып кутулду

Жетимиш жерден жара жеп.

Жетип келип чоң Дөөдүр

Түркүгү алтын чатырга 

Кирип барды жүгүнүп,

Жолой, Дөңгө баатырга:

– Манас менен кармашсам,

Каарды катуу баштады!

Эки жүз эрдин баштарын

Ышкындай үзүп таштады!

– Кызыталак буруттан

Коркупсуң көзүң жумулуп!

Он экиде бала экен,

Манасын байлап алалык.

Колго тийсе атасы,

Курмандыкка чалалык.

Кадырлуусун кыралы,

Кызыкталак бурутту

Кара элечек кылалы!

Деп ошентип эр Жолой

Алдындагы Ачбуудан

Ойку-кайкы бастырып,

Калың колду шаштырып.

Чыңыроо тартып жез найдан,

Чымчык учпас кең сайдан

Кол-кошууну козголуп,

Жөнөп калды шол жайдан.

                  * * * 

Бержакта Жакып мындай дейт:

· Айтканына көнөлүк,

Сулуу кыздан бир тогуз

Тартуу кылып көрөлүк.

Кыйналып калган жан элек,

Тирүү болуп жерде жок,

Кулунум, кырылып калып жүрбөйлүк!

– Кокуй, ата, не дейсиң?!

Жоого намыс бергиче,

Ажалдан мурун өлөйүн!

Малым менен жанымды

Олжого кантип берейин!

Зордукчу кара кытайга

Согушту мыктап саламын.

Телпейген кара кытайдан

Теңдигим тартып аламын!

Кокуй, ата, кейибе!

Найзалашып топ бузам,

Тагдыр жетсе, окко учам!

Ошол кезде кылкылдап

Кытай каптап калганы.

Жору куйрук Жоон алп,

Кайчы кулак Каман алп

Качырып уруш салганы.

Бала Манас көкжалды

Ортосуна алганы.

Колдун артын эр Жолой

Айдап алган чагы экен.

Койбочудай кармашса,

Жайнап алган чагы экен.

Кол алдында чоң Дөңгө
Кежиге чачы үксүйүп,

Келе жатат түктүйүп.

Мурунунан чыккан буу

Колыштыктай буркурап,

Кыргын тийген эмедей

Артынан кошуун чуркурап.

Кылкүрөң менен чамынып,

Манаска найза сайууга

Жеткен экен камынып.

Көк темирден туулга

Көмкөрө кийип алыптыр.

Көмө койчу эмедей

Күркүрөп келип калыптыр.

Кыраан Манас жаш бала

Айманбоз оозун бурду эми.

Тоодой болгон Дөңгөгө
Токтолбой найза сунду эми:

«Кендир курдун бети – деп, –

Өпкөнүн бержак чети – деп, –

Жан жеринин тушу – деп, –

Өлөр жери ушу» деп,

Катуу сайып өткөнү.

Кылкүрөңдүн үстүнөн

Дөңгө кулап түшкөнү.

Дөңгө аттан түшкөндө,

Кылычты кындан алганы,

Башын чаап салганы.

Кылкүрөңдү Манас шер

Олжолоп алды жетелеп.

Кылкүрөң коштоп чыкканча,

Кудай бетин көргөзбө,

Камышты көр, селди көр,

Каптап келген элди көр,

Каардуу Жолой бакырып,

«Какандап!» ураан чакырып,

Каарды катуу салды эми.

Кайнап келген көп балбан

Манасты курчап калды эми.

Айманбоз менен ойнотуп,

Жеткен жерин сойлотуп,

Ортосунда зор Манас

Опол тоодой көрүнүп.

Каарына чыдабай

Балбандар качып бөлүнүп.

Эр Манастын кырк баатыр

Кара таандай кытайды

Кайра айдады жапырып.

Жетик Жолой чоң балбан

Ачбууданга камчы уруп,

Качырган каман төштөнүп,

Алуучу аюу көздөнүп,

Колунда сунган найзасы

Карагайдай көрүнүп,

Жекеге чыгып алыптыр.

Каарына каапырдын

Жер майышып калыптыр.

Кыраан Манас жаш бала

Теке маңдай барганда,

Жолой баатыр муну айтат:

– Антаңдабай сен, бурут, 

Атыңдын оозун бура тур,

Алдакы жерге тура тур!

Дегениме көн, Манас,

Буруттугуң чын  болсо,

Кезегиңди бер, Манас!

Жекеме жеке беттешип,

Жеке сайыш кылалык.

Жолдоңдогон Жолойдун

Дегенине көнгөнү,

«Каалаганың болсун» деп,

Кезегин Манас бергени:

– Аябай найза сай, Жолой,

Аяп калсаң эгерде,

Энеңди алып кал, Жолой!

Бардык күчүң сал, Жолой,

Жыга сайып кал, Жолой,

Өз убалың өзүңө
Жыга албасаң, эр Жолой!

Ушинтип Манас күүлөнүп,

Айманбоз оозун бурду эми.

Кызыр чалган кабылан

Кылт этпей туруп берди эми.

Ачбууданчан Жолой кан

Оңурайып барбайып,

Опсуз экен дардайып,

Жетик эрдин бири экен

Көрүп сындайт Манасты,

Өзү сынчы неме экен:

«Капырай, адамдан бөлөк сүрү бар,

Арстандай түрү бар.

Кара чаар кабылан

Капталында чамынат.

Чолок көк жал жолборсу

Аркасында камынат.

Бир караса, миң киши

Туш жагынан жабылат.

Билеги жоон, таш жүрөк,

Пил мүчөлүү бадирек.

Үйдөй кара бөркү бар,

Кармашкандын баарысын

Жеке кырчу эрки бар».

Өлчөп сынга толтуруп,

Өз жанынан түңүлдү.

Төбө чачы үрпөйүп,

Кайран Жолой балбаны

Манаска найза сунганы.

Кезегин берип эр Манас

Былкылдабай турганы.

Мыктап Жолой сайганда,

Манас кыйшак этип койбоду.

Эр Жолойдун Ачбуудан

Тизеси жерге орноду.

Калмактын каны Жолойдо

Кылайган арга калбады.

Калтаңдаган шум Жолой

Качаар жагын камдады.

Ыңгыр-дыңгыр ой ойлоп,

Жолой минтип турганда,

Жолборсуң чыкты майданга,

Айманбоз санга бир салып,

Найзасын оңдоп колго алып,

Ач арстан төштөнүп,

Алгыр бүркүт көздөнүп,

Атылып Манас жетти эми.

«Калмак ээрдин кашы – деп, –

Как жүрөктүн башы» деп,

Найза сайып өттү эми.

Калмактардын чоң Жолой

Ээрден көчүк кылтайып,

Үзөнгүдөн бут тайып,

Эки өңүрү далбактап,

Эки көзү алактап,

Куюшканын кармады.

Көзү кетти тунарып,

Өңү кетти кубарып,

Ырп этээр алы калбады.

Кайрылып Манас келгенче,

Каман алпын чакырып,

Жору куйрук Жоон алпын

«Жоон алпым!» деп бакырып,

Алтымыш жайсаң, кырк дөөсү
Коргон болуп Жолойго

Тегеректеп жетти эми.

Жөлөп-таяп Жолойду

Оңдоп жүрүп кетти эми.

Эми Жолой кеп айтат:

– Берендер, уккун – деп айтат, –

Ачбууданды мингени,

Айкырып жоого тийгени

Жолуккандын баарына

Жоболоңду салчу элем.

Кезиккенди талкалап,

Кейитип байлап алчу элем.

Өзүм Жолой болгону

Ушул болду жазганым.

Бул буруттун колунан

Өлүп кала жаздадым.

Эрбеңдеген эки кол

Өөдө болбой, шал болду!

Түгөнгөн тоонун урчуртан,

Дүмүрөйгөн тумшуктан

Качып калган Жолойду

Кабылан Манас көрдү эми.

«Азыр сага жетем!» деп,

Айманбозун бурду эми.

Качып берген Жолойго

Кабыланың найза сунду эми.

Баарынан тулпар Айманбоз

Башын жерге салыптыр,

Арбытып арыш алыптыр.

Эти кызып ээлигип,

Эң эле катуу жээлигип,

Камыштай кулак жапырып,

Куюндай жерди сапырып,

Тынбай чуркап калыптыр.

Айры белес тайпаңдан 

Айкөл Манас кабылан

Алты айлантып кууду эми.

Жети кайкаң дөбөгө
Жеткилең Манас баатырың
Жети айлынтып кууду эми.

Жакындап Манас калганда,

Көсөл экен эр Жолой

Айласын таппай шашты эми,

Токойго кире качты эми.

Жолойду таппай кайгырып,

Аргасыздан эр Манас

Алтайга кайта кайрылып,

Бастырып жолдо келатса,

Алтымыш тулпар бууданды

Айдап алып астына,

Бет алдынан барбайып,

Каман алп чыга калганы.

Каман алп жайын сурасаң,

Кап-Тоонун берки бетинде,

Кытайдын аркы четинде,

Кыяңгер, Карсаң тоосунда,

Суук-Капчыгай оозунда

Шибээ деген эл экен.

Шибээнин баары башынан 

Муну Каман алп балбан дээр экен.
Манасты көрүп Каман алп

Айкай кулак тундуруп,

Колундагы найзасын

Манасты көдөй сундуруп,

Найзалашып өткөндө,

Айбалта менен кагышы,

Андан айла кеткенде,

Кылыч менен чабышып,

Мындан айла кеткенде,

Чокмор менен салышып,

Жадаал салып турушту,

Жан аябай урушту.

Кыраан Манас баатырың
Эңкейе түшүп барды эле,

Каман алптын кол токмоктой кара чач

Колуна тийип калды эле,

Шапа-шупа бат кармап,

Үзөнгүнүн боолукка

Үч жолу орой чалды эле,

Айманбозго ошондо

Олбуй-солбуй камчы уруп,

«Чу!» деп жүрүп калды эми.

Опол тоодой шибээни

Дыркырата сүйрөтүп,

Бай Жакыптын чоң кылыч

Жанынан сууруп алды эми.

Эр Манастын колунан 

Каман алп өлүп  калды эми.

Алтымыш буудан тулпарды

Айдап Манас келди эми.

Кырк жолдошко бирден ат

Үлүштөрүн берди эми.

Жолборсуңдун астына

Эми жолоп адам барбады.

Жолугуша келгенде,

Жоосу тирүү калбады.

«Кара кытай, манжуудан

Кутулуп эми калдык» деп,

Курган кыргыз той кылып,

Мойнуна курун салынып,

Жаратканга жалынып,

Үзүлгөнү уланды,

Ушинтип кыргыз кубанды.

Манас-Манас болду эми,

Манас атка конду эми.

Ак калпакты кийди эми,

Алчайып атка минди эми.

Эки тизгин, бир чылбыр

Өз колуна алды эми.

Орунтуктуу эр болду,

Он эки мүчө тең болду.

Күйүттүү кыргыз биригип,

Күтүп алаар шер болду.

Толкуган кара кытайга

Тоону бузаар сел болду.

  ЖАКЫПТЫН АГАСЫ 

   БАЙДЫН АЛТАЙГА 

           КЕЛГЕНИ

Ногой кандын төрт уулу,

Төртөөнүн туну Орозду.

Анын он баласы бар экен,

Ону бирдей кара боор

Оңбогондой жан экен.

Кең-Кашкардын аржагы,

Кебез-Тоонун бержагы,

Жайлаган жери Ыраңды.

Балдарынын корунан,

Сабырын жогунан

Орозду карып, каң болгон.

Ороздунун иниси,

Төрттүн бири Бай деген

Агала сакал чал болгон.

Жипсиз колу байланып,

Жер түбүндө зарланып,

Кайрылып жолду чала албай,

Калкынан кабар ала албай

Кайгысы чексиз бар болгон.

Байдан эки бала бар

Мал-жанына ээ болбой

Тарттырып ийип онуна

Туугандан шору кайнаган.

Тун уулу Байдын Бакай дейт

Нускалап угуп, сөз айткан

Акыл-ою далай дейт.

Бай Бакайга мындай дейт:

– Ороздунун он уулу

Кордогонун койбоду.

Жаркен такыр жер экен,

Баары душман, эли кас,

Мал багуучу жери да аз.

Жашың жетти он сегиз,

Балам Бакай, ойлонуп,

Башыңды алып, мындан кач.

Ат току, балам, минейин,

Жеке кеткен Жакыптан

Жетип кабар билейин.

Көйкапка кетип Үсөнүм,

Көрсөм деп аны күсөдүм.

Кенже Жакып инибиз

Өлүү бекен, тирүүбү?

Тирүү болсо Жакыбым

Жалгыздыктан зарланып,

Ыйлагандын бириби?

Бар болсо, барып билейин,

«Батырып алаар бизди» деп,

Бар кудайдан тилейин.

Өлгөн болсо, көрөйүн,

Өксүүр дүйнө өксүтсө,

Өкүрүп кайра жөнөйүн.

Балдарым, сага эп болсо,

Атаңар айткан кеп болсо,

Алтайдын тоосун айланып,

Армансыз болуп келейин.

Баласы Бакай кеп айтат:

– Барыңыз, ата, – деп айтат. –

Быйыл он үч жыл болду

Укпадык беле уламыш:

«Чыйырды эркек тууду – деп,

Ошо жакка баргандан. – 

Барып келдик анда» деп,

Кеп салышкан чалдардан.

Акала сакал Бай аке

Алыскы жолго салыптыр,

Үчүнчү күнү түш ченде

Мелтиреген бир жапан

Чөлгө келип калыптыр.

Арык казган миң адам

Жерге келип калыптыр.

Ал арыкты каздырган

Нескара деген дөө экен.

Өөдө-төмөн өткөндү
Өкмөлөп кармап алчу экен.

Өзүнө арык каздырып,

Атын союп салчу экен.

Көлүгүнөн айрылып,

Көп адам жөө калчу экен.

Барып калды салпылдап,

Байкуш Бай муну билбеген.

Байдын атын союшту,

Кетмен берди колуна.

Байкуш кылып коюшту,

Каздырып арык ага да.

Эки жарым күн болду,

Чал суналып тым болду.

«Чал жыгылды, көргүн – деп, –

Арыктын сүйрөп кырына 

Топурак үйүп көмгүн» деп,

Кырга сүйрөп салышты.

Көңдөйүнөн кырчындын

Чалдын көөдөнү ачык калганы.

Көрүп жаткан көзү бар,

Көкүрөктө эси бар.

Арык ээси Нескара,

Чабдар аты бар экен.

Уламыштан кеп уккан

Укмуш артык жан экен.

Нескара кебин элге айтат,

Арык казган жерде айтат:

– Ала-Тоодон сүрүлгөн

Түбүң түшкөн бурутта

Түмөндөгөн жылкы бар,

Толуп жаткан мүлкү бар.

Чоң-Алтайдын бетинде,

Чоң-Дабранын четинде

Манас деген бала бар,

Акылы жарым чала бар.

Өңкөй балдар кашында,

Быйыл он үч жашында.

Мен ошого барамын,

Тийип жылкы аламын.

Атакеси Жакыптын

Эшектей кардын жарамын.

Жалгыз туума Манасты

Тирүү байлап саламын.

Чоңойсо, бараар жерине,

Чачылган бурут элине.

Балтыры сыйса жерине

Балакет болоор көбүңө.

Алтайды көздөй баралы,

Айдап жылкы алалы.

Бейкут жаткан болобу,

Бекер этке тоёлу.

Ээликкен Манас баланын

Эртелеп көзүн оёлу! – 

Аттанып калды Нескара

Алыска сапар жол алып,

Калкыган калың кол алып.

Арыкта жатып Бай аке

Нескара кебин угуптур.

Адамдын баары кеткенде,

Аш бышымга жеткенде,

Көмгөн жерден чыгыптыр,

Жан-жакка көзүн салыптыр,

Алты качыр, төрт эшек

Аттанган жоодон калыптыр.

Качырлардан бирөөнү
Бай аке кармап миниптир.

Муну мындай таштайлы,

Жакыптан кабар баштайлы.

Туучунак менен болкоюп,

Абаңыз Жакып золкоюп,

Аралдан чыгып барыптыр,

Нескаранын келаткан

Аскерин көрүп калыптыр.

Карарган колду көргөндө,

Эси чыгып бугуптур.

Келе жаткан аскердин

Арт жагын байкап туруптур.

Аскердин арка жагынан

Элес-булас караанды

Аңгыча Жакып байкады:

«Жалгыз-жарым жан экен,

Жалгыз жүргөн бу да бир

Мээнеттүү мендей чал бекен?

Ким экенин билейин,

Кебин угуп көрөйүн». – 

Туучунак менен жол тосуп,

Жалгызга жакын келгени.

Буурул сакал бу Жакып

Алыстан салам бергени.

– Аман-эсен, баатыр, – деп, –

Бай сурады Жакыптан, –

Ким болот сенин атың? – деп.

Анда Жакып айтат кеп:

– Түпкү атабыз Каракан,

Берки атабыз Төбөй дейт,

Төбөйдөн болгон Көгөй дейт,

Өз атабыз Ногой дейт.

Атым Жакып – дегенде,

Бай бакырып, «баа!» деди.

– Өткөн экен дүнүйө–ай,

Өмүрдүн баары, аа! – деди. –

Бала бойдон сен элең,

Бай деген агаң мен элем.

Куйругу болсом, жал элең,

Куруп калсын дүнүйө,

Анда сен жапжаш бала элең.

Сенден калып айрылып,

Күйүткө баткан жан элем!

Айгайды Байы салганы,

Агасы Байдын алдында

Жакып атынан түшө калганы.

Айрылганы алардын 

Аябай көп жыл болду эле.

Аккан жашы экөөнүн

Коюнуна толду эми.

Бай олтуруп кеп сурайт:

– Балаң барбы? – деп сурайт.

Жакып: – Балам бар – деди. –

Жараткан болсун жар – деди. – 

Карганда көргөн жалгыздын

Аты Манас – дегенде,

Эси кеткен Байыңдын

Эсине келе калганы:

– Өлтүрөм деп Нескара

Манас деген баланы

Аябай аскер мол алып,

Аңгире жолго салганы!

Эми, кагылайын каралдым,

Сөзүмө ушу ынангын!

Жакып бай муну укканда,

Жергелеш тууган кыргызга

Жетип кабар салыптыр:

«Жоо келди – деп, – жергеге» 

Үрөйү учуп калыптыр.

Нескаранын калың кол

Бай Жакыптын Кең-Арал

Аягы менен өтүптүр.

Эки күнү жол жүрүп,

Ат аябай мол жүрүп,

Маңгулга кирип кетиптир.

Жайытта маңгул жылкысын

Тийип алып качыптыр.

Аны көргөн маңгулдар

Улуу черүү кол менен 

Жоонун изин басыптыр.

Жайсаңбай деген байы экен,

Как ошондо Жайсаңда

Он миң жылкы бар экен.

Арт жагынан акырып,

Айгайлашып бакырып:

– Жоолашканың ким? – деди. – 

Жообуңду айткын тим – деди.

– Буруттун шумдук баласы

Кайда болот, айтыңар

Жакып чалдын Манасы?

Анда Жайсаң кеп айтат:

– Манас, Жакып бу кезде

Кулан-Жайлоо, Куу-Түздө,

Аркаңда калды – деп айтат.

Анда Нескара кепти бурганы:

– Айдабайлы жылкыңды,

Чаппайлы асты мүлкүңдү.

Жайсаңбай, жакын кел – деди, - 

Жакыптын уулу Манасты

Таап кармап бер –деди.

Эми Жайсаң кеп айтат,

Ачууланып бек айтат:

– Ушул жактын тоолорун

Көргөн кишиң жок беле 

Кайнаган калың колуңда?

Катыла албайм, коркомун,

Бала Манас баатырга!

Кармап берер алым жок

Айлымды чаап алсаң да!

Айтканын угуп Нескара:

– Бери жакын бастыр… – деп,

Кылтыйып турду жылмая.

Кармаарын билип шекинип,

Качты Жайсаң тоо жакка,

Токойго кирди бекинип.

«Кармап алып сойбой!» деп,

Нескара калды өкүнүп.

Ченебей талап олжону

Нескаранын көп колу

Ошо күнү конушту

Жайсаңбайдын айлына,

Ою менен болушту.

Катындар ыйлап чуркурап,

Балдар ыйлап чыркырап,

Колго түшпөй калгандар

Кокту, жылга, тоо-ташка

Качып кирди дыркырап.

Нескара баштап манжуулар

Эртесинде аттанып,

Эрдемсинип шаттанып,

Он бешке толгон жаштуудан,

Олоңдой кара чачтуудан,

Көчтөн чыккан көрктүүдөн,

Көмкөрө кундуз бөрктүүдөн
Жүз отуз кыз алыптыр.

Эмчеги тикче, эти арык,

Маралдай бою керилген

Эптүү сулуу келинден

Эки жүз түшүп калыптыр.

Төөлөрдү тегиз бакыртып,

Эшектерин акыртып,

Уй мөөрөдү күңгүрөп,

Кой маарады дүңгүрөп,

Кишинетип жылкысын,

Кишилерин байлатып,

Жылдырып малын айдатып,

Көкөлөткөн көп тууну

Колду жолдон көрүп ал

Кулак тунган көп чууну. 

Жакыптан кабар барганда,

Баатыр Манас жаш бала

Айманбоз минип болкоюп,

Ак найза колдо койкоюп,

Айбаттанып акырып,

Жазайылды жаткырып,

Күлдүр мамай мылтыкты

Күркүрөтө аттырып,

Нескаранын колунун

Жолун бууп алыптыр.

Алтай казак калкынан

Камбардын уулу Айдаркан,

Айдаркандын Көкчөсү
Кырк жигиттин башы экен,

Он алтыда жашы экен,

Ал жекеге чыгып туруптур.

Арданган бойдон Нескара

Чабдарга камчы уруптур.

Качырып кирип сурдана 

Кыргызга найза сунуптур.

Карап алып ошону

Манас чыкты акырып.

Беттеше албай Нескара

Айлана качты бакырып.

Качканынын себеби,

Кыраан Манас жаш баатыр

Жана көрсө – бир киши,

Эми көрсө – миң киши

Жан жагында жабылат.

Кара чаар кабылан

Капталында чамынат.

Чолок көк жал жолборсу

Арксында камынат.

Арстандай түрү бар,

Адамдан башка сүрү бар

Качпаска андан не чара!

Ошо кезде Нескара

Он тогузда жашы экен.

Түбү кытай маңгүбө,

Түрк уулуна кас экен.

Качып жүрүп муну айтат,

Калкынын көөнүн муңайтат:

– Кабылан жолго жатаарбы – ай,

Катылганга катылбай

Кадемим минтип катаарбы – ай?!..

Нескаранын Чабдар ат

Шайтандай учкан мал экен.

Канаттуу куштай сызылып,

Жөнөп калган чагы экен.

Айманбозун чуратып,

Артынан Манас жеткени:

«Алтын кемер чети – деп, –

Айдалынын бети» – деп,

Сырнайза сайып өткөнү,

Манас эки жанчып, үч сайып.

Нескара үзөнгүдөн бут тайып:

– Аман калгын, элим! – деп, –

Талкаланды белим! – деп, –

Азап айдап бул жерге

Ушун үчүн келдим! – деп,

Октой учкан Чабдарды

Оозун жыйып алыптыр.

Четиндүү кыя чер менен,

Кийик баспас жер менен

Өөдөнү көздөй салыптыр.

Каран калган Айманбоз

Өөдөдө өксүп калыптыр.

Нескара качып кеткен соң
Кошууну турду калтырап.

«Жансоогалап!» буркурап,

Турган манжуу, калмагы:

– Катылбайбыз эми! – деп,

Койдой баары чуркурап.

Бала Манас ошондо:

– Алты миң ашык саныңар,

Качып кетти каныңар.

Айткан сөзүм эп болсо,

Мага кара баарыңар!

Көрсөтпөймүн тозокту

Көзүңдөн жашың тыйгын – деп,

Туткундун баарын бошотту.

Тууган болуп душманы

Кубанып таркап кеткени.

Кыргызда Манас баатырдын

Кабары көпкө жеткени.

                  * * * 

Арадан алты ай өткөндө,

Өткүр Манас жаш бала

Жолдошу сексен төрт болуп,

Жол салган жагы өрт болуп,

Алгыр куштан алышып,

Очогор мылтык асынып,

Бүркүт алып шаңшытып,

Аң уулоого чыгышты

Тайгандарын каңшытып.

Аттанаарда жаш Манас

Атасына айтты кеп:

– Атаке, сага болсо эп,

Салбырынды көрөмүн,

Талаага чыгып көнөмүн.

Карматып бергин үч бышты

Камбарбоздун үйрүнөн.

– Каралдым, сага жыйган мал

Кантип сенден аяйм? – деп, 

Атасы Жакып ошондо

Карматып бешти бергени.

Бала Манас быштынын

Үчөөн үч балага мингизди.

Экөөнү жалаң жетелеп,

Жолдоштордун артынан

Жете барды энтелеп.

Ит агытып, куш салып,

Бөрү, түлкү көп алып,

Кызыкка балдар батканда,

Асты бардыр жыйырма беш,

Аягы Манас он беште,

Балдар салды тамаша:

– Бүгүн жети кондук биз,

Бул отурган сексен төрт

Атын сойгон бирөөнү
Ак тердикке салсакчы,

Аким кылып, кан шайлап,

Улук кылып алсакчы!

Мартың болсо, союңар,

Сараң болсоң, коюңар.

«Атымды сойбойм такыр!» деп,

Баары болбой качкан соң,

Манаска келди кезеги:

– Сексен төрттүн ичинде

Сен экенсиң кичүүсү.

Ураматтап улук кылалы,

Соёсуңбу атыңды,

Бай Жакыптын уланы?

Анда Манас кеп айтат,

Кеп айтканда деп айтат:

– Атын союп, кан болуш

Адам угаар кеп эмес!

Талгак болсоң, ач болсоң
Бир жылкынын этине,

Айманбозду соёюн,

Ат минбесем коёюн!

Айтканын угуп Кутубий

Ордунан тура калганы:

– Жөө калтырып Манасты,

Атын сойсок оңбойбуз,

Эгерим эки болбойбуз!

Жетегимде боз бышты,

Дал Манастын быштысы!

Айманбозду коюңар,

Боз быштыны союңар.

Байрак байлап, туу тутуп,

Баатыр Манас баланы

Кан көтөрүп коюңар.

Кабылан Манас баланы,

Качканына болбостон,

Ак тердикке салышты,

«Каныбыз!» деп дүркүрөп,

Кан көтөрүп алышты.

«Кан нөкөрү – бизбиз!» деп,

Кашындагы боз балдар

Каткырып жыргап калышты.

Кеткени он бир күн болгон,

Жакыптын тынбай санаасы.

Кабарын алган бир жан жок

Ошондон бери Манастан.

Туучунак атын миниптир,

Айылдан узап бай Жакып

Төтөлөп жолго кириптир.

Асты жакы жабырдан 

Он бири чыга калганы

Очогор мылытык асынган.

Жете келип Жакыпты

Ортосуна алганы:

– Эсенкандан келгенбиз,

Эл кыдырып жүрөбүз.

Карыя, кепке кулак сал,

Эсенкандан буйрук бар.

Кыргыздан келген Жакыптын

Баласы Манас деп уктук,

Билесиңби Манасын?

Чалкайыңкы курсагың,

Чалым, сенин атың ким?

Атын Жакып жашырып:

– Бердике деген мен – деди. –

Баласы Манас он беште,

Атасы Жакып мага кас.

Байлап кетсең баласын,

Атаганат канаке,

Жайлап кетсең Манасын!

Аны уккан соң он бири:

– Сага Жакып кас болсо,

Айлына баштап баргын – дейт, –

Бай Жакыпка кылганды

Ошондо көрүп алгын! – дейт.

Айласы кетип бай Жакып

Он бирине кеп айтат:

– Ой, баатырлар, – деп айтат, –

Тарбагатай тоосу бар,

Теректи деген түзү бар,

Кышка жакын конуучу,

Кыштоосу шондо болучу.

Жакыбынбы, Манасын

Жете барсаң табасың.

Кайтарып жүргөн коюм бар,

Койду бөрү жейт ко деп,

Коркуу кирген оюм бар.

Бар, баргыла өзүңөр,

Башы чыккан чоң тоону

Көрүп турат көзүңөр, –

Узатып жолго салганы.

Туучунак менен туйлатып,

Үйүнө Жакып барганы.

Айыл башы Акбалта,

Акылдашы Бердике,

Ар жердеги айлынан

Арбын жыйып алганы.

Абасы Байды баш кылып,

Акыл салып турганы:

– Кызыл чоктуу көп ойрот,

Кытай угуп алыптыр.

Кырабыз деп кыргызды

Кекенишип калыптыр.

«Кайда Манас, Жакып?» деп,

Камданышты салыптыр.

Кандай арга кылабыз?

Бирөөндө бар беш бала,

Бирөөндө бар он бала.

Бир баланы Манас деп,

Берип койсок канетет?

Манасына садага

Бөлүп койсок канетет?

Бай ошондо кеп айтат,

Кеп айтканда эп айтат:

– О, Чыйырды менен Жакыбым,

Бириң картаң ургаачы,

Бириң картаң чалсыңар.

Деги экөөңдү карасам,

Кандай акмак жансыңар!

Баласын малга ким берет,

Сенин балаңдын күнүм ким                       көрөт!

Айтасың сөздү айбандай,

Ал сөзүңө ким көнөт?

Алыстан миңдеп кол келди,

Нескара деген зор келди,

Кыйыратты Манас көзүңчө.

Жакып, жаман экенсиң,

Кыйнала берип өзүңчө. – 

Бай жактырбай таштады.

Акеси Байдын алдынды

Чыйырды көзүн жаштады.

* * *

Аны коё салыңар,

Манастан кабар алыңар.

Үч-Аралга барыптыр,

Он бир күн конуп талаага

Оюну канып калыптыр.

Жолдошторун тапмакка

Кырга чыгып караса,

Токойдон бери бөлүндү,

Он бир караан көрүндү.

– Кайда Жакып деген? – деп,

Улуктан келген берендер

Манаска көөнү бөлүндү.

– Аны сурап нетесиң?

Он бириң чогуу жүрүңөр,

Мейман болуп кетесиң, –

Деди Манас берениң.

Ара конуп, айлына

Эрчитип Манас барганы.

– Атам Жакып келсин – деп,

Айтып кабар салганы.

«Кандан келген элчилер

Манасты кармап алды деп,

Балакетти салды» деп,

Жакыпка кабар угулду.

Коркконунан Жакыптын

Жүрөгү оозго тыгылды.

Айлынын баарын жыйнады,

Жакыпты кудай кыйнады,

Наалыш кылып ыйлады.

Агасы Бай, Акбалта,

Жакып баштап карысы,

Бердике баштап – баарысы

Белден ашып барышты.

Түптөн келген он бири

Дөөгүрсүнүп алыптыр:

– Жакып кайсы, көрсөт? – деп,

Манастан сурай салыптыр.

– Атам мобул – дегенде, 

Жакыпты көрүп таанышып:

– Эмнеликтен бизди сен

Адаштырып салдың? – деп,

Кас экенсиң канга! – деп,

Байла Жакып чалды! – деп,

Он бири турду чамынып.

– Дос кишиңди кас көрүп,

Убалга бөөдө калба?! – деп,

Бай Жакып турду жалынып.

– Манасын кошо байла! – деп,

Беркилер кирди жабылып.

Айкөл Манас баланын

Жалыны чыкты көзүнөн.

Бирөөн кармап оң колдон,

Бирөөн кармап сол колдон,

Бирөөн алып далыдан,

Бирөөн алып каруудан,

Кагыштырып турганы,

Көйнөктөй желпип төртөөнү
Көмөрүп жерге урганы.

Дагы төртөө камынып,

Жекелөөгө жабылып,

Манаска колду салганы.

Экөөнү эки колуна

Баатырың коштой кармап   алганы,

Астына алтоо басылды,

Берки турган эки-үчөө
Манаска болбой асылды.

Экөөн экөө менен урду эле,

Бирөө эси чыгып турду эле.

– Ушундай кылды бизди – деп,

Каныңа айта барыңар,

Күрмөлгөн колун камдасын

Сага күйөөр болсо аныңар!

Ушуну айтып эр Манас,

Каңгайдан келген он бирди

Айдап жолго салганы.

Ар кайсысы шаарына

Асты алтымыш күндө барганы.

МАНАСТЫ КАН КӨТӨРҮҮ
Камбарбоздун үйрүнөн

Кармап келип тогузду,

Баарын бирдей сойдуруп,

Жер очогун ойдуруп,

Алтайлыктын элинен

Атуулдан түк койбой

Алды Манас чакырып:

– Алтайда жаткан эл, - деди, –

Аяк-башың жыйналып,

Эсебиң канча, бер – деди.

Алтайлыкты санаса,

Аяк-башын караса,

Токсон алты миң болду.

– Өткүрлөр, ойло акыл – деп, –

Туш-тушубуз жоо болду,

Душмандык кылаар каапыр – деп, 

Манас айтты мындай кеп. – 

Баарыласа, көптөсө,

Балакетке салбасын.

Баш көтөрөөр айылда

Бала калбай калбасын!

Кытай катуу жоо болду,

Камданбасак болбойт – деп.

Абасы Бай кеп баштайт,

Кеп баштаса деп баштайт:

– Төгөрөктүн баарынан

Түрө келдиң, калайык.

Айлананын баарынан

Арбын келдиң, калайык.

Эсенкандан кол келип,

Эчен кыйла мол келип,

Эрегишип жоо болдук,

Ошо камаса, кайдан соо болдук!

Тукум калбай кырылып,

Тумшугубуз катпайлык.

Ургаачыңды күң кылып,

Таң атпаган түн кылып,

Эркегиңди Эсенкан 

Таманга басып, жүн кылып,

Сатыкка салып, кул кылып,

Сандыкка салып, пул кылып,

Санабай малың айдатып,

Сайкашкаңды жайлатып,

Айдап жүрүп кырбасын

Ар тарапка сайлатып.

Балдар, башчысыз эл марыбайт,

Башаламан жарыбайт.

Баштуу журт жоого кор болбойт,

Жаактуу киши зар болбойт,

Жабылса душман жан койбойт.

Калкалайм десең жаныңды,

Калдайган журтум, биригип,

Кайраты бар бирөөнү
Кан көтөрүп алалы.

Кандыкка бириң чыгыңар,

Калп айтпаган чыныңар,

Казатка чыгаар тыңыңар,

Беттешкен жоого белдүүңөр,

Белдешкен доого демдүүңөр,

Өткүр чечен тилдүүңөр,

Өкүмөт жөнүн билчүүңөр!

Бай аба мындай дегенде,

«Кан боломун калкка – деп, –

Кандай да болсо чыдайымын

Калк башкарган наркка» деп,

Айтаар адам болгон жок. 

Же «баланча болсун башчы» деп,

Башкага ыраа көргөн жок.

Боз балдар анда кеп айтат,

Болгон ишти деп айтат:

– Аң уулап жүрүп баарыбыз

Бир быштысын Манастын

Айталаада сойгонбуз.

Манастын өзүн баарылап,

Кан көтөрүп койгонуз.

Көтөргөн Манас каныбыз

Аяк менен башыңа,

Кары менен жашыңа

Келээр бекен эби? – деп,

Саламат уулу Айнакул

Сан журтка айткан сөзү бул.

– Каныбыз Манас болсун! – деп,

Калктын баары дүңгүрөп,

Жапырт айта салганы.

– Бир тай союп Манасы

Кандыкты кыргыз алды! – деп, –

Сараңдык кылып сойбопсуң,

Казак куру калды! – деп,

Көкчөнү Камбар жемелеп, –

Туубай калсын сени! – деп,

Капаланды Камбаркан, –

Кай жериңде кеми?! – деп.

Акбалта айтып калыс кеп,

Айгайлады мындай деп:

– Кан кылбайбыз дегениң
Азыр айткын сөзүңдү.

Атап коюп кандыкка

Артынан калбаа салбасын.

«Аны койбойт элек» деп,

Арманың ичте калбасын!

Арстан Манас жаш бала

Жыйынга басып барганы:

– Астымда жөлөк ага жок,

Ажал келсе, дабаа жок.

Артымда иним жаш жатыр,

Башыма мүшкүл иш түшсө,

Сууруп алаар азаптан

Тууганымда дарман жок.

Карып калган Жакыпта

Кайрат кылаар шайман жок.

Талаада тай сойдум, – деп, –

Кан көтөрүп койдуң, – деп, 

Өз напсиме тартпаймын.

Тоодой токонаалатты

Өз мойнума артпаймын.

Казак, кыргыз биртууган,

Калмагың бар, маңгул бар, 

Каңгай менен тыргоот бар,

Кан болуучу жан бардыр,

Бирөө чыксын бел бууган.

Бошотуп мени койгун – деп,

Бала Манас айтты кеп.

Чогулган элдин баарысы

Камалышып калышты:

«Жаштык кылса баласы,

Карыса да Жакыпты

Кан көтөрүп алалы.

Не болсо да Жакып бай,

Дүнүйөсү колдо бар.

Кабылан Манас баланы,

Кайрат кылаар душманга,

Баатыр коюп салалы!»

– Көтөрдүк анда канды! – деп, –

Кан болуучу жанды! – деп,

Алты кулач ак кийиз

Астына жая салышып,

Агала сакал Жакыпты

Акбалта менен Бердике

Жетелешип алышып,

Көпчүлүк аны сүйрөдү. 

– Көтөрбөңөр мени! – деп,

Көсөл Жакып сүйлөдү. – 

Көргөнсүңөр, калайык,

Көп зарладым бала деп.

Каралдым турса кашымда,

Убалыма калбаңар

Карып калган жашымда. – 

Муну айтып бай Жакып

Буркурады, ыйлады,

Бурчактап жашын тыйбады.

Кордукта жүргөн курган чал

Кубангандан ыйлады.

Казак, кыргыз чогулуп,

Калмак, маңгул жабылып,

Ак кийиздин үстүнө
Бай Жакыпты салганы.

Баласы Манас баатырды,

Атасына биргелеш,

Отургузуп алганы.

Жети кадам басканда:

– Болду, балдар, болду! – деп,

Жеткилең Жакып карыя

Жерге түшүп калганы.

Көтөрүп алып көпчүлүк

Жеке Манас баланы

Алиги турган жыйынды

Жети айланып барганы.

«Кан таажысы ушу» деп,

Эр Манастын башына

Жыгалуу бөрктү кийгизди.

«Мураабызга жеттик!» деп,

Калайык урмат билгизди.

Тойду Жакып баштады,

Ногойдон калган көк тууну

Оболото аштады.

Токсон бээни сойдуруп,

Сараңдыгын таштады.

Тогуз күндө той таркап:

«Кандуу журт болуп калдык – деп, –  

Кабылан Манас балага

Бийликти берип салдык» – деп, –

Келгендер кетти жайына

МАНАСТЫН КОШОЙ АЛПКА БАРГАНЫ

Алтайдагы кыргыздын

Акылманы Балта экен.

Жазы жаак, жалпак тил,

Жаңылбаган чоң чечен.

Абаң Балта кеп баштайт,

Акырын сүйлөп, бек таштайт:

– Журт башчысы өлгөндө,

Кызык кылып биздерди

Кытай, калмак бөлгөндө,

Бирөөбүз кеттик Эренге,

Бирөөбүз түшүп кеттик тереңге,

Бирөөбүз кеттик Каңгайга,

Бирөөбүз келип тыгылдык

Мына бул кара калмак Алтайга.

Уламадан уласак,

Билгендерден сурасак,

Ала-Тоону жер кылып,

Жүргөн кыргыз бар дешет.

Алоокени алышып,

Сүргөн кыргыз бар дешет.

Катагандын кан Кошой

Белгилүү балбан эр ошол.

Тоодой темир күрсү алган,

Тоону Кошой бир салган,

Тоону Кошой бир салса,

Тоону кылган ташталкан.

Коргонду таштан салган дейт,

Азган-тозгон кыргызга

Абам Кошой карыя

Башчы болуп калган дейт.

Биз айдалып кеткенде,

Бул Алтайга жеткенде,

Кыйла жыл баштан өткөндө,

Келгендерден кеп уккам,

Эр Үрбү аман деп уккам.

Үрбүнүн жайын айтайын:

Эки Кемин жайлаган,

Эгиз кара ат байлаган.

Күрүчүн күздө айдаган,

Күлүгүнө күрүчтүн

Күрмөгүн берип байлаган.

Жалгыз жүрүп көбөйгөн,

Жарды жүрүп байыган

Таздын уулу эр Үрбү,

Адагы кыргыздан чыгып эр  болуп,  

Кайрат кылып, бел байлап,

Калкын баккан кези дейт.

Кагылайын Манасым,

Ала-Тоо жолун чалып кел,

Туугандан кабар алып кел.

Сапарың болсун оңунан,

Жоо чыкпасың жолуңан.

Акбалтадан муну угуп,

Арстан Манас аттанды,

Ээрчиткени кырк бала,

Бөөт-чөөт көл басып,

Адыр-будур бел ашып,

Көкжалың Манас жол жүрүп,

Ат аябай мол жүрүп,

Эрикпей эчен күн жүрүп, 

Сонун эл, сонун жер көрдү,

Аркырап аккан суу көрдү,

Аркайган Ала-Тоо көрдү.

Көргөнгө көзү кубанып,

Ашуу ашып, таш басып,

Бет алып чыкты көкжалың
Үч-Каркыра жерине.

Жергелеше чыгыптыр

Жылтырканы, шыбагы.

Белден болуп чириптир

Бетегеси, тулаңы.

Жалбырагы жаргактай

Жаткан экен Каркыра

Кара курту бармактай,

Балтырканы билектей,

Маралы үркүп, чу койсо,

Мала кашка инектей.

Кызыл-Кыя кымбат жол,

Кылт этип ашып түштү дейт.

Ошондо баатыр оолугуп,

Ысык-Көлгө жолугуп:

«Береке экен, бел экен,

Пенде жүрчү жер экен.

Ортосу көпкөк көл экен,

Түгөнгүс ырыс, кен экен.

Жаныбарым Ысык-Көл

Жер соорусу турбайбы,

Жердеген киши тунбайбы!

Өйүз-бүйүз жери тар,

Жерине сан кол бата алай

Алек болчу жер экен.

Туш-туштан душмак кол салса,

Өзөндүн баары жол экен».

Ушуну ойлоп эр Манас

Ысык-Көл бойлоп, жол жүрүп,

Ат аябай мол жүрүп, 

Адыр-адыр бел басып,

Өңгүл-дөңгүл тоо ашып,

Алыстан көзү чалганы

Дарбазалуу ордону,

Чеч-Дөбөнүн боюнда

Айландырган коргонду.

Кароолчусу эрте-кеч,

Угаар кулак, көрөөр көз

Куу байталчан Кутунай

Анталаңдап Кошойго

Жеткенде айтат мамындай:

– Оргуп чыккан чаң көрдүм,

Орою суук жан көрдүм

Атайы келген жоо болсо,

Таш коргонуң талкалап,

Кум коргонуң кулатып,

Такыр кырып кетет ко,

Түбүбүзгө жетет ко!

Баатыр Кошой абакең
Эрендерди жыйнатып,

Жыйылгандын баарсы

Жоо-жарагын алышып,

Белести тосуп калышып,

Берениң Кошой караса,

Айманбоз тулпар мингени,

Ок өтпөс торко кийгени,

Карааны тоонун теңиндей,

Каарына алса жегидей.

Ошондо Кошой кеп айтат,

Кеп айтканда эп айтат:

– О, ботом, аты угулуп,       күттүргөн,

Качан келет деп жүргөн,

Курган Жакып жалгызы,

Кудуреттин пендеси,

Кыргыз журттун ырысы,

Жоо кетпесе, бел чечпей

Эл четинде туруучу

Манас шердин өзү экен!

Караан, тууган, жер издеп,

Туйгунум келген кези экен!

Көрүнөө кудай бериптир,

Калкым, эстеп тилегиң,

Кабылан Манас келиптир.

Муну Кошой айтканы,

Эр Кошойдон бөлөгү
Аттан түшүп чуркурап,

Сүйүнгөндөн буркурап,

Тизеси жерге бүгүлдү.

Өөдө-төмөн дүргүшүп,

Уйгу-туйгу жүгүрдү.

Ак сакалы жаркылдап,

Абаң Кошой ошондо

Келгин каздай каркылдап,

Жоо-жарагын шайланып,

Ачалбарс кылыч байланып,

Алтын жаак айбалта

Билекке кынай чалынып,

Астынан чыкты Манастын

Көрүшүүгө камынып:

– Көрбөсөм да болжоймун,

Көңүлүмдө ойлоймун,

Жалгыз уулу Жакыптын,

Балам Манас, эсенби?

Туулдуң, баатыр, Кытайда,

Башынан келбей бул жайга

Безип жүрөөр жан барбы?!

Мээнет күн, Манас, эл кайда?!

Келе, Манас, колуңду,

Кубандым бүгүн десемби!

Курдашым Жакып, Акбалта,

Кургурларым эсенби?

Кабылан абаң Кошойго

Кан Манастын кеби бул,

Айтып турган жери бул:

– Абам Кошой, карыям,

Айла тапкыч олуям,

Маңдайга чыксам, бараан бол!

Казатка чыксам, караан бол!

Кытай түмөн, кыргыз аз,

Айлы кандай конуучу?

Караан кылам мен кимди,

Айла кандай болуучу?

– Кокуй күн, Манас, не дейсиң?!

Бул кебиңди ким уксун?!

Бир караңгы түн уксун!

Жүр, чырагым, болбосо,

Коргонду көздөй баралы,

Конуп кепке каналы.

Каран калган кыргыздын

Бир айласын табалы.

Абасы андай деген соң,

Кырк баласы артында,

Кошой, Манас ээрчишип,

Коргонго келип калганда,
Ат үстүнөн көтөрүп,

Арстан Манас баатырды

Алптар, дөөлөр алганда,

Баатыр Манас балага

Токсон кара буканы

Чапкан экен садага.

Эми сүйлөсүн Кошой абаңыз,

Аңгемесин караңыз:

– Таалайга бүткөн жан болсоң,

Таап ал Талас жериңди.

Күтүп алгын, кулунум,

Күрдөөлдүү кыргыз элиңди!

Менин жайым сурасаң,

Жетик белим курчанып,

Жер жайнаган манжууга

Жеке киргем кол салып.

Манжуу каптап келгенде,

«Калбайын – деп, – тутулуп»,  

Көйкаптын тоосун бет алып,

Качып кеттим кутулуп.

Жетимиш күнү аралап,

Качпаска кантти абакең,

Жетимиш жерден жара жеп.

Толкуган калмак, мен жалгыз,

Томукту жара ок тийип,

Толгоно албай калганбыз.

Ал күндүн несин айталык,

Селбип минген буудан жок,

Серпишип кирип, кол салсам,

Караан болоор тууган жок.

Кечээ кара калмак, манжуу журт

Кечүүдөн чапты көчүмдү,

Келберсиген кытайдан

Алалбай келем өчүмдү.

Будурду тиктеп, белди издеп,

Бууданым, сендей эрди издеп,

Ала-Тоону жакалап,

Кас буудандын баарысын

Кайра баштан такалап,

Бекерге жатып албадым.

«Кырааным качан келет?» деп,

Кулагымды салгамын.

«Тууган үчүн, журт үчүн

Кыйратып кыргын салсам – деп, 

Акбалта, Жакып, эр Манас

Дарегин таап алсам» деп,

Ошону ойлоп жүргөмүн.

«Шер экени чын болсо,

Келет ко» деп билгемин.

Келбесең, издеп барууга

Дарексиз кеткен туугандын

Бир дарегин табууга,

Азган-тозгон кыргыздын

Эрлерин жыйып алгамын.

Туйгунум Манас, сен үчүн

Баатырларды камдадым.

Аз айтканым билип ал,

Арстаным Манас, тилимди ал.

Козголуп манжуу, калмагың
Колун жыйып албасын,

Элиңе кордук салбасын,

Билгенин кытай кылбасын,

Тукумуң койбой кырбасын,

Балам, кайра тарып сен кеткин,

Ашып-шашып Алтайга 

Азырынча сен жеткин.

Кара калмак, манжууну

Четтеп көчүп алганда,

Оркондун тоосун таянып,

Оркоюп көчүп калганда,

Кечикпей жолуң чалаармын.

Кары абаң Кошой өлбөсөм,

Алты айдан кийин бараармын.

Кабылан Манас, кулунум,

Сенин туулганың билгемин.

Азганакай элиңе

Туу болот деп жүргөмүн.

Көз көрө элек бала элең,

Жылкымдан каалап берейин,

Керкабылан минип кет.

Келипсиң Кошой абаңа,

Торко тон жабам, кийип кет.

Капшыра келген жоо болсо,

Балам, качырып найза сайып бер.

Алтайда калың тууганды

Айлантып аман алып кел.

Жылгындуу Кең-Кол, Талас бар – 

Мекен кылып, конуп бер.

Шер болуп, Манас, туулдуң,

Кыргызга караан болуп бер.

Бабаңдан калган жериң тап,

Чоң атаң өткөн Ногой кан,

Ошондон калган элиң тап.

Калкыңа ээлик кылбастан

Калмакта жүрөөр жөн барбы?

Каран күн, Манас, элиң тап,

Калкыңы билээр ким калды?

Бедер туткан белимсиң,

Бейпайга калган бул элди 

Ажыратаар шеримсиң.

Кече Ногой кан атаң өлгөндө,

Каптаган кытай келгенде,

Ногой кандын балдарын

Бытыратып бөлгөндө,

Кабар да жок, сөз да жок,

Ошол кезде түңүлгөм:

«Кайра келбес бир жайга

Кайран балдар кетти» деп,

Ат бороюн сыдырдым,

«Туугандан кабар тапсам» деп,

Турбай жерди кыдырдым.

Тууган таппай безиктим,

Туура пейлим ак экен,

Туйгунум, сага кезиктим.

Колума менин сен тийсең,

Токсонго жашым барса да,

Түз кирип, найза сунаармын.

Түгөнүшөөр жоо чыкса,

Туу түбүндө былк этпей

О, балам, тууңду кармап    тураармын.

Үзөлгөндү улайлы,

Чачылганды жыйалы,

Жоголгон жокту табалы,

Журт айласын кылалы! –

– Жолуңду Кудай ачсын! – деп,

Батасын абаң бек айтты. – 

Айдоодо жүргөн кыргыздар,

Балам, аманат сага! – деп айтты.

МАНАС  МЕНЕН  БАКАЙДЫН ТАБЫШКАНЫ

Кан Кошойдон бата алып,

Кыраан Манас көкжалың
Кайрат менен аттанып,

Астындагы Айманбоз

Куландай кулак жапырып,

Куюндай жерди сапырып,

Желгенине жел жетпей,

Желдей сызды Алтайга.

Басканына мал жетпей

Бачым сызды Алтайга.

Жылдыздын белин ашканда,

Көк тулпар сындуу ат минген,

Көк сүлөөсүн бөрк кийген,

Кынсыз кылыч байланган

Белестен чыкты бир адам.

 «Мунун урааны ким, дайны ким?

Тукуму ким, айлы ким?

Какандагы туулган

Калмактан келген шум бекен?

Баатырдыгы башкача, Балбандыгы бир канча

Пендеден артык шер да экен,

Чоңдугу тоодой эр да экен.

Астыга салса, акжолтой

Көкжалдыгы көрүнөт.

Акыреттик дос болуп,

Тууганым болуп калса» деп,

Баатыр Манас сырттан эр

Астындагы Айманбоз

Тартып оозун бурду эми.

Ээр белдей мойнокто

Беренди күтүп турду эми.

Байдын уулу Бакай бул,

Ат арытып, жер кезип,

Айкөл Манас төрөгө
Жетип чоро болууга,

Аркалап айыл конууга

Издеп келген кези ушул.

Бал менен оозун чайкаган

Берен да ушул, бел да ушул.

Бакайдын жайын билгенде,

Манастын сүйүнүп турган кези ушул:

– Кайыбынан табылган

Кан абам, сендей эр болбойт!

О дүйнөгө кеткенче,

Уйпаланып кайран жан

Топуракка жеткенче,

Тулпардын оозун буруп бер,

Туйгунум аба эр Бакай,

Ата ордуна өзүмө
Тутка болуп туруп бер.

Эки тизгин, бир чылбыр

Эл бийлигин алыңыз,

Эрдене тайтаң өзүмдү
Эптүү жолго салыңыз.

Туйгунум Бакай кан аба,

Астыма салсам, акжолтой

Шерим Бакай экенсиз.

Аркама салсам, сан колдой 

Эрим Бакай экенсиз.

Туура караан маа болуп,

Кара жаак айбалта

Кайкалатып аштаңыз.

Казак менен кыргыздын

Өзүңүз колун баштаңыз! –

Манас муну айтканда,

Кучакташып достошуп,

Кебин айтат эр Бакай:

– Төкөр уста Бөлөкбай,

Дөөтүнүн досу чоң уста,

Кундагын курчтан кердирип,

Ошо байкуш жасаган

Жандуу мылтык Аккелте – 

Тийгени жалын, күйгөн өрт,

Тигинен тийсе аткан ок,

Тутамдай сөөгү табылбайт – 

«Көкжалым Манас алса» деп,

Айкөлүм, сенин өзүңө
Ылайыктап жүргөм – деп,

Тартуу кылып берди эми

Кан Манастын өзүнө.

Ошол жерде эки эрен

Келеме шарып кармашып,

Бычакты кындан алышып,

Чыбык кырка салышып,

«Убада бекем болсун» деп,

Колдорду канга малышып,

Асмандагы жылдыздай

Козголушту эрендер.

О дүйнөлүк ошондо 

Дос болушту эрендер.

Бакайды кошуп жанына 

Алтайга Манас жеткенде,

Айдыңы көпкө кеткенде,

Алтайлыктан эл калбай

Улуу жыйын топ болду,

Кеп Манаска токтолду:

– Ага-ини, журтум! – деп айтты, 

Баарыңарга эп болсо,

Мен бийлеген кеп болсо,

Кыргыз, казак, жалпы журт,

Корстон болбо дүйнөгө.

«Короодо коюм калат» деп,

Комсоо кепти сүйлөбө.

Колунан келсе каканчын

Аяй турган ою жок.

Алы келсе кытайдын

Албай турган кеги жок.

Кайнап жаткан какандын

Текес кан деген дуудусу:

«Баш жакты бурут алды – деп, –

Ушу баштан оңдурбай

Ойрондойлу аны! – деп, –

Кыргыз, кыпчак, казагын

Колуна берип азабын

Кыйраталы баарын!» деп,

Жибериптир кабарын

Орго деген канына,

Чиренип Чүйдү ээлеген

Акунбешим паашага.

Алооке баштап баарысы

Кетирип турат кебимди.

Алдырып туруп беремби

Ата Мекен жеримди!

Арбагы бийик Ала-Тоо

Албай кантип коёюн!

Бабамдан калган Түркстан

Барбай кантип коёюн!

Оролго чейин жерибиз,

Алтымыш уруу алашты

Алдырган экен кытайга

Мурдагы өткөн элибиз.

Эдил, Жайык – эки суу

Эзелки жериң мына ушу.

Аны да кытай алыптыр,

Ээлеп жатып калыптыр.

Узун-Тоо менен Кер-Көлдү,

Сүргөн экен бу кытай

Ошондогу элиңди.

Түрк уулунун мойнуна

Сүйрөткөн экен арканды,

Аркандан мойнуң чечиңер!

Ала албасак кытайды,

Аманат жандан кечиңер!

Кытайды кууп салалы,

Кайтарып жерди алалы.

Кызыктуу жерден айрылып,

Кыяматта жүргөнчө,

Кыргыз уулу болгону  

Кырылып өлүп калалы!

Баласагын калааңды,

Ташкен менен Коконду,

Самаркан менен Алайды

Басып жаткан кытайдын

Окуталы сазайын!

Тагдыр, Алда буйурса,

Казат кылбай тынбаймын.

Жолдо болсун изибиз,

Жоодон болсун ишибиз.

Башыңды байла өлүмгө!

«Айылда калсам өлбөйм» деп,

Аманат жанга ишенбе.

Саадак болбой, ок болгун,

Сандык болбой, от болгун!

Пас болбогун, тоо болгун,

Ээси болбой жылкынын

Эңшерип тийген жоо болгун!

Бул Алтайда жериң жок,

Бет алышып салышсак,

Белге таңуу кылууга

Белгилүү кыргыз элиң жок!

Кара таандай кол келсе,

Калайман салып, мол келсе,

Кандай айла кылабыз?!

Ала-Тоого жетпесек,

Кете берээр чамабыз!..

Атка минип эрбейген,

Найза кармап сербейген,

Адаммын деп дердейген

Азаматтан калбасын!

Балтыры жоон балбандан,

Басташканын алгандан,

Кылыч чабаар машынан

Кылайып бирөө калбасын!

Айбалта чабаар ыктуулар,

Айбаты артык мыктуулар

Айылда жатып албасын!

Алыска сапар жүрөбүз,

Курал-жарак, минээрге ат,

Азыгын арбын камдасын!

Көк асаба, кызыл туу

Аягын жерге  сайбасам,

Атым өчүп калбайбы,

Алтымыш уруу журтумдун

Азганын бүтүн жыйбасам,

Төшү түктүү жер урсун,

Төбөсү ачык көр урсун,

Атадан калган Ала-Тоо   

Алтайдан барып албасам!

АЛТАЙДАН КӨЧӨӨР АЛДЫНДА АТАБАБАНЫН ЖЕРИН ДУШМАНДАН ТАЗАЛОО

Эки ай мурун эр Манас

Элге кабар салды эле.

Чубак менен Ажыбай

Чакырууга барды эле.

Кошуунун алып жайнатып,

Жер майышкан кол алып,

Ак асаба, кызыл туу

Айгайлаган ызычуу,

Көк асаба, көпкөк туу,

Көк жаңырган улуу чуу

Кыргыз топтоп, мол келди.

Желек туудан бөлүнбөй,

Жердин жүзү көрүнбөй

Алтайдын Арал талаасы

Адам менен жык толду.

Арыстаның жүрөт аралап,

Ушул келген көп колду.

Азаматтын баарысы

Аят куран окушуп,

Атын оңдоп токушуп,

Азыгын жанга байлашып,

Кылычты белге чалышып,

Айбалта, найза, шалк этме

Жарагын бойго алышып,

Колкуржунду бүктөшүп,

Кошколоңдун баарысын

Кош атына жүктөшүп,

Караанына көз жетпей

Караган көздөр кайышып,

Караталаа, боз чабыр

Жердин бети майышып,

Күрөөкү соот жаркылдап,

Күлүк буудан алкылдап,

Кемерлер белде шаркылдап,

Кең багалек балкылдап,   

Найзанын учу жылтылдап,

Аскердин башы кылкылдап,

Ногойдон калган кызыл туу

Оболотуп аштады.

Кан Жакыптын агасы

Бай абаң жолду баштады.


Казак, кыргыз аскери

Калың черүү кол болуп,

Түркстан карай бет алып,

Жөнөп калды шартылдап.

Эртеси жок кечинде,

Түш эңкейген кезинде

Ушул жолдо Бай өлдү.

Доолбас согуп дүңгүрөп,

Жаназа окуп күңгүрөп,

Урматтап аны эл көмдү.

ТЕКЕС КАНДЫН ЖЕҢИЛГЕНИ

Үчтурпанды жердеген,

Урушуп адам жеңбеген,

Карасууда калаасы,

Каар аярдын баласы

Кутурган Култаң качыптыр,

Терс Майоодо Текес кан,

Темселеп ага барыптыр.

Манасты айтып майышып,

Текестин бутун кучактап,

Ыйлады Култаң кайышып:

– Камданбасаң курудуң,

Алтайдан чыкты кыргыздар,

Кабарга келип турумун!

Жалганы жок мунумун!

Үстүңдөн караар улугуң
Акунбешим эр – деди, –

Ага кабар бер! – деди. – 

Суң кытайдан кан койгон

Орго баатыр каның бар,

Ого да кабар бер! – деди.

Аны укканда калтырап,

Коркуп Текес калганы:

– Камданалы, кокуй! – деп,

Чакыртып Куяс аярды

Доргосун дароо чаптырып,

Күнчүлүк жерге аткарды.

Көзгө атаар мерген машынан,

Көз жалтанбас башынан,

Айтууга даңгыл сөздүүдөн,

Алысты көргөн көздүүдөн

Дүрбөтүп баарын калганы.

Түн ортосу болгондо,

– Түк коркпо! – деп Текести,

Мактанып Куяс барыптыр.

Сээр окуп, сыйкырлап,

Арып дуба салыптыр:

Мейли терек, мейли тал

Адам болуп калыптыр.

Мейли камыш, мейли чий,

Мейли куурай, мейли чөп

Аскер болду сансыз көп.

Куястын көрүп өнөрүн,

Уруп кеткен Текес кан

Унутуп койду өлөөрүн.

«Келсе эле бурут өлдү» деп,

Кенебей жатып алганы.

Кер-Көлдө маңгул Оргого

Издеп кабар салбады.

Акунбешим паашага

Айтып киши барбады.

Төртүнчү күнү Текеске

Манас жете барганы.

Калдайган колду көргөндө,

Таңыркап туруп калганы.

Күлдүрдүн уулу Чалыбай,

Күлдүргүчү Ажыбай,

Кыраандын бири Кутубий,

Кыпчактардын Тазбаймат,

Каратоко Мажиги,

Кайраты ашык Чалиги

Кабылан Манас баатырга 

Кан Айдаркан баш болуп,

Баары келди акылга:

– Аяк-башы күнчүлүк

Кошуун басып калыптыр.

Айталаага кол батпай

Адам толуп алыптыр.

Кан Текеске мынча кол

Кайдан келип толду? – деп, –

Кашайгырга катылбай

Кайтсак кандай болду? – деп.

Кабагына Манастын

Каары келе калганы:

– Катындын кылаар иши бул!

Качып кайда кетесиң?!

Каптап чыкса мынча кол,

Кандарым, шондо нетесиң?!

Же жер алдында жатпасаң,

Малың менен башыңды

Көрүнбөс жерге катпасаң,

Мынча черүү коёбу,

Же асманга чыга качпасаң! – 

Ачуулана сүйлөнүп,

Айманбоз менен куулөнүп,

Бармак болуп калганы,

Бастырып жолго салганы.

Абасы Бакай кеп айтат:

– Ай, токтогун!- деп айтат. – 

Кароолду мен бир чалайын,

Көрүнүп коюп аларга

Качкан болуп калайын.

Кууп калса артыман

Тосуп уруш салаарсың.

Тос-тос кылып баарысын,

Мени ажыратып алаарсың. – 

Аны айтып эр Бакай

Жаракты белге чалынып,

Жаратканга жалынып,

Көкчолок атты чуратып,

Артынан чаңын буратып,

Колго жакын жеткени:

«Көрүп мени турса да

Неге мени качырбайт?» – 

Деп ойлонуп шер Бакай

Жарым бута жапжакын

Жанына барып туруптур.

«Качырсам» деп кыялы

Кабыланың найза сунуптур.

Жайнап турган көп кошуун

Жалпы найза сундурду,

Мындай шумдук ким кылды?!

«Атсамбы?» деп бирөөнү
Бакай колуна мылтык кармады.

Жабыла мылтык сундуруп,

Калмактар кесеп калганы.

«Кантээр экен дагы?» деп,

Абаңыз кылыч алганы.

Карап турган көп черүү
Кылыч алды, кыңк этпейт,

Кыйкырбаса эр Бакай,

Унчугуп бирөө былк этпейт.

Абаң Бакай билди эми:

«Амал экен бул иш» деп,

Арсаң-арсаң күлдү эле,

Кол да күлүп калганы.

Катылбастан эр Бакай

Кайра жолго салганы:

«Адам эмес, кол эмес,

Өнөр экен бул – деди. – 

Турат экен жазганбай,

Күрөшсөң күрөш кылгандай,

Атып ийсең аткандай,

Акылын мунун таппасак,

Аскерди бөөдө кыргандай»

Деп ойлонуп эр Бакай

Арстан Манас баатырга 

Көргөнүн айтып барды да,

Чекселеп дары алганы.

Кошуундан тандап жараган

Кыйындарды алды да,

Сээрлеген черүүгө
Ээрчитип кайра барганы.

Черүүнүн байкап баарысын,

Аябай төгүп дарысын,

Өздөрү оолак качышып,

Өзөн бойлоп жатышып,

Дүрбөй түшүп, от берди,

Дүнүйө жүзү солк деди.

Шамал тийди күркүрөп,

Сыйкырлаган береги

Камыш, чийи, куурайы,

Кайың, талы, тереги

Жалпы күйдү дүркүрөп.

Алтайдан келген эрендер,

Бууданды минген берендер

Текес кандын калаага

Чабуул койду буркурап,

Аламан коюп калышты

Жер жаңыртып чуркурап.

Чакчалакей калмактар

Талаага качты дыркырап.

Эр Манастын колунун

Арбындыгын көргөн соң,

Жаалына чыдабай

Куясты Текес жарганы.

Текес кандын ордого

Эр Манастын кошууну

Куюлуп кирип барганы.

Кутулаарга жер койбой

Бекем курчап алганы.

Өжөрлөнүп Текес кан

Өзүнө бычак салганы.

Ошондо Манас кеп айтат,

Кеп айтканда бек айтат:

– Кылыч чаппай, ок атпай,

Кыйынсынып жаа тартпай

Алдырып салган ким дейсиң,

Албаңар жарты ийнесин!

Не кылабыз калмактын

Эзелтен жыйган дүйнөсүн! – 

Андан соң Манас кайрылды

Калмактардын калкына. – 

Текес өлдү дуудуңар,

Текши көрүп турдуңар.

Катыны менен балдары

Кашында карап турдулар.

«Паашабыз өлдү» дедиңер,

Башы жок калса денеңер,

Тирилигиң болбостур.

Жакыныңдан кан танда,

Көтөрүп тууңу байлагын,

Көпчүлүк, каның шайлагын!

Карача деген бар экен,

Насили кыргыз уруудан,

Кезегинде Алооке,

Аны да кууп айдаган,

Токсон миң үйлүү жан экен.

Буга чейин бу чалда 

Доотайлык мансап бар экен.

Ошону улук кылууга,

«Карысаң да болгун» деп,

Калмактар айтып калганда,

Болоор менен болбостун

Ортосунда турганда,

Болууга моюн сунганда,

Жакына жакын барганы

Сайкал аттуу баласы.

Билип калса тек-жайын

Намыска бекем Сайкалы,

Бирге ойноп, бирге чоңойгон

Балдарына калмактын

Кастарын тигип, жоолашып,

Эрегишип калаарын

Абдан сезип атасы

Ичине сырды батырып,

Айтпай жүргөн жашырып.

Этчыбыктай ийилген,

Эркекче кийим кийинген,

Ак, кызылы бөлүнгөн,

Айнектей көзү көрүнгөн

Нурдуу кызыл бети бар,

Ууздан аппак эти бар

Кыз Сайкал келип кеп айтат:

– Кантесиң, ата, – деп айтат, –

Өкүмдөн жутап калгандай,

Өлүп калган Текестин

Тонун тоноп алгандай

Жакшы болбос мунуңуз,

Жайыңызга туруңуз!

Бир атадан туулган

Акылдуусу, акмагы

Алты уул бар эле.

Улуусу Текес кан эле,

Эң кенжеси алардын

Акылы бар даанасы,

Он сегизде чамасы,

Тейиш аттуу бала эле.

– Баарың каршы болбосоң,

Кан көтөрдүм Тейишти! – 

Деп Карача жар салы.

– Алып кел – деп, – каныңды –

Арыстан Манас, Айдаркан

Алар айтып калганы.

Текес кандын иниси

Тейиш аттуу баланы

Ак кийизге салганы,

Оңпоңдошуп калмактар

Үч айлантты калааны.

Текестен калган кызыл туу

Айчыгын алтын аштады,

Калмактар тойду баштады.

МАНАСТЫН  КЫЗ  САЙКАЛ МЕНЕН  БЕТТЕШКЕНИ

Күндүк жерден алыстан

Күлүгү келет жарышкан.

Балбандары көп болду

Багалектен чалышкан.

Жамбы атыш, толгон оюндун

Байгелерин алышкан.

Оюндун шарты ушундай:

Сарт менен кыргыз өнөктөш,

Казак, калмак бир болду.

«Баатыр сайыш болсун» деп,

Башчылары токтолду.

Он жетиде жашы бар,

Башында тулум чачы бар,

Сарыбуурул аты бар

Сайкал чыкты каркыбар.

Жоого кийчү жарагын

Кийптир баарын, карагын.

Жекесан бутта чойкоюп,

Желектүү найза койкоюп,

Кыз Сайкал туруп алыптыр.

Казак, калмак төрт жүз миң
Камалышып турду эми.

Сарт, кыргызы төрт жүз миң.
Сайышууга жан чыкпай

Сабыркашып турду эми.

Бердике менен Акбалта:

– Бердиңер – деп, – намысты! – 

Бекем айтты калкына.

Байдын уулу Бакай да

Бакылдады күүлөнүп:

– Катындан качкан не жорук,

Туулбай кал! – деп сүйлөнүп,

Канча айтса, киши укпады,

Камалды, коркту, чыкпады.

Эч ким чыкпай койгон соң,

Казак менен калмагы

Байгени алып бажактап,

Кете турган болгон соң,

Көкжалың Манас арданды:

– Туубай калсын баарыңды,

Сайыштырып катынга

Кетирдиңер арымды! – 

Сырттан Манас аттанды,

Айманбоз минип болкоюп,

Сырнайза колдо койкоюп.

Жанчмак болуп төрөнү
Кыз Сайкал катуу көгөрдү:

«Алтайдан келип, биздерди

Атышпай-этпей жадаткан,

Куяс менен Текести

Акыретке караткан.

Өлтүрүп Манас каныны,

Тынчытайын жаныны!

Оюндан окус кылайын,

Кыргыздын журтун кырайын!»

Муну ойлонуп кыз Сайкал

Сарыбуурул тулпарга

Санына камчы салганы.

Сарала байрак найзаны

Колго имерип алганы.

Астын тосуп, Сайкалды

Карап көрсө, кыз экен,

Как сулуунун өзү экен.

Ошондо Манас ой кылды:

«Өзүм алчу кыз экен,

Катуу сайсам нетээр? – деп, –

Кокус өлүп кетээр? – деп, –

Өлүп кетсе бекер» деп,

Талуу жерин мээлебей

Оңдоп найза кармады.

Оңолбогон Сайкал кыз

Кагып ийип найзаны,

Кабылан Манас баатырга

Найза шилтеп калганы.

Найза тийди төшүнө,

От чагылды баатырдын

Ошол жерде көзүнө.

Кайра тартып калышты,

Кыйкырган бойдон кыз Сайкал

Катуу кылып намысты,

«Каңгайлап!» ураан чакырып,

Арстан Манас баланын 

«Өлөөр жерин тапсам» деп,

Кыраанга найза сайганы,

Оң колтугун жырылтып,

Аркасынан Манастын 

Оркоюп чыгып калганы.

Кармашкан бойдон кыз, жигит

Жанашалап жарышып,

Тай чабым жерге барышып,

Калмактын Сайкал балбаны

Кабылан Манас баланы

Оң далыдан алганы,

Ат күчүнө салганы,

Оодара тартып алууга

Оңтойлотуп калганы.

Ошонгуча болбоду

Акбалтанын Чубагы

Октой атын чуратып,

Ортого жетип барганы:

– Эңиш эмес, сайыш! – деп,

Сайкал минген сары атты.

Башка кагып өткөнү.

Сайкалдын Сарыбуурулу

Жалт этип үркүп кеткени.

Ээрден оогон төрөнү
Акбалтанын Чубагы 

Ийнинен өөдө жөлөдү.

Айдаркан, Бакай экөөлөп,

Сайкалдын сайган найзасын

Жылдырып сууруп алыптыр,

Суурулган жерден кан кетти,

Кенебей турган эр Манас

Ичи күйүп калыптыр.

Оржемил деген дарысын

Жутуп алды баарысын.

Аккан каны басылып,

Айнектей көзү ачылып,

Айманбоз атын чуратып,

Майданга жетип барыптыр.

Аны көрүп акырып,

«Зубундап!» ураан чакырып,

Сайкал жөнөп калыптыр.

Мурунтадан бу Манас,

Аял жандуу куу Манас

Сулуусуна суктанып,

Сундурган найза бош кармап,

«Жараттуу кылбай алсам» деп,

Аяп жүргөн эр Манас

Ачуусу келди сурданып.

Сайкал, Манас жетишти,

Жанчышып өтүп кетишти.

Жаалданып эр Манас

Төшкө найза неткени.

Дөөкүрсүгөн Сайкал кыз

Тоодой болгон Сары аттын

Соорусуна кеткени.

Төшүнө найза кагылып,

Көзүнөн оту чагылып,

Эсинен Сайкал жаңылып,

Буруп башын Сары аттын

Бучкакка камчы салганы,

Буластаган Сайкал кыз

Элине качып барганы.

Айманбоз атын аргытып,

Артынан чаңын баргытып,

Куба Манас барыптыр:

– Колунан келсе, жыксын! – деп,

Коркпосун Сайкал, чыксын! – деп,

Ат ойнотуп эр Манас

Айгайлап туруп алыптыр.

«Өлтүрсө да барбайм» деп,

Көсөм сулуу Сайкал кыз

Аттан түшүп алыптыр.

Эр Манас катуу сайганда,

Эси чочуп кыз Сайкал

Күйүгүп катуу калыптыр.

Аны көрүп баарысы

Калмактан Тейиш, Карача

Майданда турган Манаска

Барып калды өтүнүп:

– Сайышууга Сайкал жан

Чыкпайт экен, баатыр, – деп, –

Калың калмак жыгылдык,

Алдың намыс акыр, – деп.

Анда Манас кеп айтат,

Ызаланып бек айтат:

– Же жыгылып, же жыкпай

Кете албаймын! – деп айтат.

Карача бай сөз айтты:

– Сандыргалуу Манаска

Сабыр кыл деп айталы,

Белек кылып баатырга

Сайкалдын атын тарталы.

Арачылар бул сөздү
Абдан макул алышты.

Атын алып Сайкалдын

Арстан эрге барышты:

– Көктүк кылба, баатыр, – деп,– 

Көпчүлүк жаалап калышты.

Анда Манас муну айтты:

– Айтууңарга көндүм, – деп, – 

Тартууңарды көрдүм, – деп, –

Сайкал минген тулпарды

Кайра өзүнө бердим, – деп, – 

Атын берди өзүнө.

Шек туудурбай калмакка

Ошондо айтты Карача:

-Калмакка каның кошулбайт,

Кыргызсың! – деп кызына.
Андан кийин кыз Сайкал

Арстан Манас баатырдын 

Көрүнбөдү көзүнө.

«Нак ушуну алсам» деп,

Манастын жүрдү көөнүндө.

«Акыры Манас мендик» деп,

Арман менен күн санап,

Кыраан сулуу Сайкал кыз

Манаска жар болууга

Купуя сыры болгон дейт.

Атасына Сайкалдын

Жуучу түшүп, жан келсе,

Туш-туш жактан кан келсе,

Жашылала суп көйнөк

Кийбей койгон эмеспи.

«Башымды кессе, көнбөйм» деп,

Тийбей койгон эмеспи.

«Эр Манас!» деп зарланып,

Күйүп жүргөн Ал кандай?!

Манас - Манас болсо да,

Армандуу жарды алалбай, –

Жаратат жанды ар кандай! – 

Кызарбастан бозоруп,

Капага ичи толгон дейт.

«Кайрылбай Манас кетти» деп,

Карача кандын Сайкал кыз

Күдөрүн үзүп койгон дейт.

Аты Кызыр думана

Кыз Сайкалдай байкушту

Каблан Манас баатырга

Түшүндө нике кыйган дейт.

«Кыяматтык жарсыңар,

Акыретте баш кош» деп,

Көксөөсүн экөөн тыйган дейт.

МАНАС  БААТЫРДЫН ОРГО КАНДЫ ТАЛКАЛАП, ЧҮЙДӨГҮ АКУНБЕШИМДИ, ТАШКЕНДЕГИ

ПАНУС КАНДЫ ЖЕҢГЕНИ

Муну мындай таштайлы,

Ала-Тоодо кыргыздан

Азыраак кабар баштайлы.

Далай шаар, калаасы

Ойрон болуп калыптыр

Манжуу, калмак, кытайдан.

Жарымы кыргыз баласы

Угушкан экен мурунтан:

«Калмакты сүрүп келет деп,

Кыргыздын караан Манасы».

А жердеги кыргыздар:

«А, кудай, келсе кана!» деп,

Тымызын канды табасы.

Эр Манастын кошууну,

Тейиш кандын тоюнда

Оюн-күлкү көп болуп,

Алты күн бүткөн соңунда

Кер-Көлдү көздөй бет алып,

Жүрмөк болуп калышып,

Улуу черүү кол болду.

Көптүгүнөн аскердин

Бет алган жери жол болду.

Жер кайкалап дүңгүрөп,

Добул согуп күңгүрөп,

Керней тартып бапылдап,

Сурнайдын үнү такылдап,

Жарактын баары жаркылдап,

Асабалар калкылдап,

Мукабүл найза солкулдап,

Буудан аттар болкулдап, 

Тууну тууга урушуп,

Тозоңду тоодой бурушуп,

Чуудан кулак тунушуп,

Бөлүнүп барат колдору,

Үч канат болуп жолдору.

Каркыра басып калкылдап,

Каруу-жарак жаркылдап,

Оң жак канат жол менен

Бара жатыр эр Көкчө
Жүз элүү миң кол менен.

Төрө Манас, эр Бакай

Төрт жүз миң аскер кол менен

Куюлуп алып жөнөдү
Кулусун жакы жол менен.

Аскерине карасаң,

Аяк-башы ат чабым,

Туруна канат сап тартып,

Төш таянып лыкылдап,

Күңгөй бойлоп күркүрөп,

Күйгөн оттой дүркүрөп,

Кыраан Бакай жол баштап,

Айнакул баатыр кол баштап,

Арстан Манас аскери

Бара жатыр былкылдап.

Жүз элүү миң кол менен

Үрбү баатыр бөлүндү.

Сол канат болгон жолунда

Ала-Бел ашуу көрүндү.

Баарына башчы эр Манас,

Башка уруудан маңгул бар,

Баатыр Жайсаң даңгыл бар,

Күлдүр, Калдыр беги бар.

Манжуулардан кошулган

Бала Мажик эри бар,

Баштатан Дөгөн кары бар.

Таятасы Манастын

Булгар каны Эштектин

Жамгырчысы дагы бар.

Каракалпак Бердике,

Каңгайлардан Келдике.

Нойгуттардан Чубак бар,

Аргын Каракожо бар,

Найман, дуулат кошо бар.

Андан бөлөк бу жактан

Алтайлыктын баары бар,

Биринен бири калышпас

Жалтанбаган баатырлар.

Кол салбай жоого, токтошуп,

Манастын колу конгондо,

Кароолду мыктап койгондо.

Кер-Көлдөгү Орго кан,

Орго кандын Көк-Дөбө,

Ошо жерге туу тиккен

Калмакта кыйын бу төрө.

Дөңүнө Орго барыптыр,

Добулду катуу кагыптыр:

– Акыл качып башымдан

Алсырап азыр турамын.

Кылым кыргыз эл деген,

Түпкү атасы булардын

Түркстанды жердеген.

Азып-тозуп ар жакка

Тентип кетип келбеген.

Билбейбиз кайда жүргөнүн,

Азыркысын угабыз

Алтай тоосун жердеген

Аты Манас бирөө дейт,

Адам уулу жеңбеген.

Аргасын кандай кылабыз,

Табыңар мунун айласын,

Сурадым кайрат силерден. – 

Муну айтып Орго кан

Дүңгүрөтө кагыптыр

Урушка сокчу барабан.

Үч жүз миң экен аскери,

Үргөлүп атка мингени.

Чоң уруштун кернейин

Кернейчи тартып ийгени.

Оргодон бөлөк жан калбай

Баары урушка киргени.

Төрө Манас элдери,

Төрт жүз миң экен келгени.

Айкырып найза салышты,

Аралашып калышты.

Замбирек үнү күркүрөп,

Калкандар сынды быркырап,

Кан төгүлдү шыркырап,

Жебенин огу кыркырап,

Мылтыктын огу чыркырап,

Жер титиреп күңгүрөп,

Кулак тунду дүңгүрөп.

Урушкан жери ушу элдин

Эки суунун арасы,

Тасманын сары талаасы.

Колу сынып коркурап,

Козголо албай буркурап,

Буту сынып буралып,

Боору менен суналып,

Сойлоп аткан андан көп.

«Үйдү көрбөй өлдүм» деп,

Ойлоп аткан андан көп.

Кыйынсынган кытайга

Кыргынды кыргыз салганда,

Баатыры Орго турбады,

Кайкалаган качырга

Капталга камчы урганы.

Манасты кайсап жечүдөй

Найзаны сунду ченебей.

Камчы урганда боз качыр

Чымын-куюн чурады.

Айманбоз санга бир салып,

Сырнайзаны колго алып,

Бек беттешип Оргого

Берениң Манас жетти эми.

Жүрөгүнүн толтосун

Жара сайып өттү эми.

Туу жыгылды, кан өлдү,

Аралда калмак аскери

Каны өлүп, кайрат кыла албай

Жапырт качып калыптыр.

Акунбешим паашага

Баш калкалап барыптыр.

Ат-тонунан айрылып,

Өзү барды кай бирөө.

Кулагынан айрылып,

Көзү барды кай бирөө.

Сол колунан айрылып,

Оңу барды кай бирөө.

Оң колунан айрылып,

Солу барды кай бирөө.

Башын бууп кур менен 

Бөрксүз барды кай бирөө.

Мурунунан айрылып,

Көрксүз барды кай бирөө.

Эки буттун бири жок,

Чолок барды кай бирөө.

Эптүү айткан сөзү жок,

Нокок барды кай бирөө.

Башы-көзү кызыл кан,

Жашып барды кай бирөө.

«Балакетке калдык!» деп,

Шашып барды кай бирөө.

Омуроого ок тийип,

Онтоп барды кай бирөө.

Оозуна келген кепти айтып,

Оттоп барды кай бирөө.

Төртөө-бешөө чогулуп,

Топтоп барды кай бирөө.

Төрөсүнөн айрылып,

Жоктоп барды кай бирөө.

«Биртууганым өлдү!» деп,

Боздоп барды кай бирөө.

Көрүп туруп Акбешим

Көлдөй төктү көз жашын.

Кыжылдап барган кытайдын

Кыйласынан кеп сурайт:

– Кыйын бекен кыргыздар?

Кылганын айткын, – деп сурайт.

Сары Кыяр аяры

Көргөнүн айтып ыйлады:

– Агып, ташып, каптаган

Сел көрө элек экенбиз!

Ар тараптан арбыган

Эл көрө элек экенбиз!

Ажалдан башын тартпаган

Эр көрө элек экенбиз!

Арбын черүү, улуу топ

Кол көрө элек экенбиз!

Айгайлашып урушкан

Жоо көрө элек экенбиз!

Аркабыздан аз күндө
Келеби деп коркомун.

Сазайыңды колуңа

Береби деп коркомун!

Аны укканда Акун шаа

Акылы кеткен кезеги.

Кайраттанып аздан соң
Калкына тилин безеди:

– Тулпар минип, туу аштап,

Турушканда көрөрбүз.

Түп көтөрө сап тартып,

Урушканда көрөрбүз.

Каза жетсе, күн бүтсө,

Кайда да болсо өлөөрбүз!

Омдоп кыргыз кол келсе,

Өрт күйгүзүп, мол келсе,

Өжөрлөнүп урушуп,

Ажал жетсе өлөөрбүз!

Ушинтип айтып Акун шаа

Катчыга катын жаздырды,

Кандык мөөрүн бастырды.

Тоосу менен оюна

Токсон жигит чаптырыды:

– Каптап бурут кол келсе,

Кабарды ылдам салыңар.

Он эки миң кол алып,

Ала-Белге барыңар.

Жарагың болсун колуңда,

Күнү-түнү уктабай

Күзөт кылгын баарыңар!

Эми, Шамың шаа, өтө балбансың,

Салышкандын баарына

Акыр заман салгансың.

Кызыл-Сууда Бооңду

Жолдош кылып алгайсың.

Он алты миң кол алып,

Көтмалдыга баргайсың.

Капчыгай чыккан коосунан,

Кызыл-Омпол тоосунан

Кароолду катуу кармагын.

Жаздым кылып кокустан

Өткөрүп ийсең бурутту,

Бурут бизди курутту! 

Шамың шаа жүрдү жолуна,

Бооң баатыр жайсаңын

Эки миң аскер кол менен

Кошуп алды жанына.

Ошо кезде келатты

Арстан Манас жаш баатыр

Элкин күнгөй жол менен,

Төрт жүз миң аскер кол менен,

Айгайлаган чуу менен

Ак асаба туу алып,

Көк жаңырган чуу менен

Көк асаба туу алып,

Чүйдү көздөй бет алып.

Калмакта Шамың шаа төрө
Кароолго чыгып бырыптыр

Кызыл-Омпол дөбөгө.

Кела жаткан аскердин

Түрүн көрүп алыптыр

Дүрбү салып көзүнө:

«Айбаты катуу, заары күч,

Арбын экен колу!» деп,

Жүрөгү түшүп калыптыр.

Он сегиз миң аз колу

Качып жолго салыптыр.

Келе жатып эр Манас

Төрт ачакей жол көрдү:

«Тогуз жолдун тоомунда

Кароолчусу калмактын

Кантип болбой койсун?» деп,

Кооптонду, шектенди.

Алты жолдош алыптыр,

Бастырып чалгын чалыптыр.

Ар тарабын караса,

Адыр-адыр коосу бар,

Аркайган бийик тоосу бар.

Аттардын изин байкаса,

Анча-мынча кол жатып,

Качып кеткен түрү бар.

Кабылан Манас баатыры

Баарын байкап акыры,

Кайра кайтып келиптир

Көтмалдыда колуна,

Көргөнүн айтты баарына.

Абасы Бакай кеп айтат:

– Аңдаңар, балдар, – деп айтат. –

Отузда быйыл жашым бар,

Оң-солду көргөн башым бар.

Ар жылгага миң аскер

Өрдөп чыгып барыңар.

Беш-алты миң кол барып,

Тоонун башын алыңар.

Так ушундай кылбастан,

Капчыгайга кокустан,

Каптап кирсек окустан,

Тосоту болсо тоосунда

Таш кулатып, ок атып,

Талкалап бизди салбасын.

– Айтканыңдай болсун – деп,

Эр Манас кабыл алганы,

Жүз элүү миң кол менен

Артуу белге салганы.

Кырк миң аскер кол менен

Кыраан Бакай жөнөдү
Тилке-тилке коо менен,

Чыкканы тоонун башы экен,

Чылкый мөңгү, таш экен.

Кырктын башы Айнакул

Жетимиш миң кол менен

Бет алган жагы Байдамтал.

Эки күн, эки түн жүрүп,

Айнакул, Бакай баарысы,

Ошпур баштап карысы

Кооптонгон тоосунан

Аман-эсен чыгышты

Капчыгайдын оозунан.

Күндүн мурду чалганда

Арстан Манас баатыры

Кырга чыгып караса,

Акунбешим паашанын

Көрүндү жаткан калаасы.

Кашатка туусун сайыптыр

Тагылык аттуу баатыры

Көп аскер менен жол тосуп,

Чымырканып калыптыр.

Кырдан туруп кан Манас

Байракты төмөн жапырды.

Кыргыздын колу кылкылдап,

Кыядан чыкты былкылдап.

Тагылык баатыр акырды:

– Токтотпой тоого кама! – деп, –

Ат мылтык! – деп бакырды.

Жебенин огу кыркырап,

Мылтыктын огу зыркырап,

Эр Манастын аскери

Беттешти калың жоо менен.

Мылтыктын үнү басылбай,

Төбөдөн түтүн ачылбай

Ойдо, дөңдө турушту,

Ок жаадырып урушту.

Каарданып эр Манас

Мукабүлдүү сырнайза

Булгап колго алганы,

Тулпарга камчы салганы,

Туусун көздөй калмактын

Туйгун эр жөнөп калганы.

Калмактан баатыр Тагылык

Калган экен камынып,

Сыр кундактуу көк бараң
Тарс дедире бир коюп,

Элден чыкты бөлүнүп.

Көк түпөктүү көк найза

Көтөрүп алып колуна.

Көсөмсүнгөн куу калмак

Кыраан Манас көкжалдын

Ошондо келди оңуна.

Оңу болбой неткени,

Айманбоз октой жеткени.

Манастын сайган найзасы

Сыртынан чыгып кеткени.

Туу түбүндө калмактар

Жамгырдай кылып жаа тартты,

Мөндүрдөй кылып ок атты.

Ошондо Манас кабылан

Элүү миң аскер кол менен

«Мөндүлөтүп» калмакты

Көк адыр ылдый чубатты,

Тиккен туусун кулатты.

Кабылан Манас баатырдын

Туш-тушка кеткен колу бар.

Айдаркан уулу эр Көкчө,

Айбаты журттан бөлөкчө,

Ал кошулду Манаска.

Кыпчактардын Үрбү кан

Бул кошулду Манаска.

Жортуулга чыкса, ак жолтой,

Жоого тийсе, сан колдой

Абакеси кан Бакай

Ал кошулду Манаска.

Төрөсү баштап, төрт баатыр

Дөгүрсүгөн кытайдын 

Төгүп канын баратыр.

Ымалайдын Кайып кан,

Карабөрк кызыл тартуулап,

Манаска болгон кайната,

Күлдүрдүн уулу Чалыбай,

Күлдүргүчү Ажыбай,

Каратоко Мажиги,

Камбардын уулу Чалиги,

Акбалтанын Чубагы,

Айнакул баатыр бу дагы.

Улак кандын Бердибек,

Сыны-сыргак, өзү шер,

Атагы калган Сыргак деп.

Алтайдан келген кыраандар

Кырдагы кытай аскерин

Ойду көздөй сүрүптүр.

Ойдогусун оңдурбай 

«Ойбойлотуп» түрүптүр.

Алты күн мурда кытайдын

Калкынын баары үркүптүр.

Ээн калган шаарына

Эр Манас баштап кириптир.

Акунбешим падыша

Кырк беш жылы хан болуп,

Казынасы карк толуп,

Уруштун камын жегени

Үч ай он төрт күн болуп,

Туу көтөрүп дүңгүрөп,

Туш-тушунан күңгүрөп,

Ак жалдуу кара ат минип,

Башында алтын таажысы,

Алтын айчык тон кийип,

Көмкөрө калкан тартынып,

Көпкөк темир артынып,

Улуктарын ээрчитип,

Барды майдан четине.

Кайраттанып бакырып,

Кыйратчудай акырып,

Турду туунун бетине.

Көптүгүнө ишенип,

Көжөлүп качпай турганы.

Урушка сокчу добулбас

Дүңгүрөтө урганы.

Кытай, кыргыз эки аскер,

Бузулгандай жер жүзү,

Бирин бири каптады.

Жыгылганын тургузбай

Тебелеп-тепсеп таптады.

Ага иниден айрылып,

Бирин бири таппады.

Бир чекеси уруштун

Шагардын кара коосунда,

Башы Маран тоосунда.

Орто жери Ой-Талаа

Орчун шаар, көп калаа.

Аягы Кара-Кырчында,

Кара-Кашат сыртында.

Жүз миңден аскер жыйырма төрт,

Жүргөн жер болду кызыл өрт.

Толгон экен кыргынга 

Сары-Өзөн Чүйдүн талаасы.

Кызыл канга жуулду

Кыргыз, кытай арасы.

Азууларын аркайтып,

Ат өлүптүр сулайып.

Муруттарын чычайтып,

Эр өлүптүр булайып.

«Элим кандай болду? – деп, –

Жаратканга жалынып,

Эр Манас ойлойт муңайып. – 

Падышамсың, бир Кудай,

Барлыгыңа сыйындым!

Башымды байлап өлүмгө
Барча журтум жыйылдым.

Асман-жердин ээсисиң,

Улуу Теңир, бир өзүң.

Көрүнбөй туруп колдодуң,

Ыраак туруп жакынсың,

Кичиге-кичи, чоңго-чоң
Ырыс берип жатырсың.

Өзүңө өзүм ишенип,

Майдан куруп жатырмын.

Баш байладым өлүмгө
Бабамдан калган жер үчүн!

Суу ордуна кан төктүм,

Бөрк ордуна баш кестим,

Жараткан, өзүң кечиргин!

Жүрөк берип бирөөгө
Баатыр кылган өзүңсүң.

Дүнүйө бербей бирөөгө
Бакыр кылган өзүңсүң.

Аягы менен бастырып,

Адам кылган өзүңсүң.

Акыл бербей бирөөгө
Наадан кылган өзүңсүң.

Жаркыратып жайнатып,

Күн жараткан өзүңсүң.

Кара зулмат караңгы

Түн жараткан өзүңсүң.

Бирди кылып пайгамбар

Билиндирген өзүңсүң.

Минтип биздей кулуңду

Бүлүндүргөн өзүңсүң.

Акыл жетпес затыңа,

Жалынам жалгыз атыңа,

Жападан жалгыз Кудайым,

Жеткиргейсиң даатыма!

Атамдын жерин талаштым,

Кытай арбын, кыргыз аз

Аянбай жардам бергин!» деп,

Айманбоз тулпар атына

Камчы салып эр Манас

Кылычын алып колуна,

Качырып жөнөп калганы

Акунбешим паашага.

Качып берди курган шаа

Манастын түшүп астына.

Сүрү катуу эр Манас

Айманбоз менен жетиптир,

Аркага найза нетиптир.

Ак жал кара атынан

Акун шаа кулап кетиптир.

Арт жагынан акырып,

Айнакул жетти бакырып,

Акун шаанын ал жерде

Кылычтап башын кесиптир.

Кыргын түшкөн талаада

«Кыргын чалым болгун» деп,

Эр Манас айтып өтүптүр.

Ошондон кийин бул киши

Айнакул аты өчүптүр,

Кыргылчал атка көчүптүр.

Кыргыздын кыраан Манасы

Талаа толгон кытайга

Чакчалакей салганда,

Кытай, калмак чыркырап

Качып калды зыркырап.

Калганы калды тутулуп,

Качканы качты кутулуп.

* * *

Меркиш, Мерке, Шамың шаа,

Дабагасы кошо да – 

Улук сөрөй төрт каңгай:

– Чантуудан бирди койбо! – деп, 

Акылдашып алышты.

Казак менен кыргызды,

Кары-жашын калтырбай,

Ойлоду тегиз кырышты.

Кетелик аттуу бир калмак

Кеңешти угуп калыптыр:

– Качып кетип кутул – деп,

Кудуңбай кыргыз досуна

Келип кабар салыптыр.

Кудуңбай өзү бай экен,

Элүү киши чаптырды.

Түрк уулунан түк койбой,

Алаш урук болгондун 

Баарына кабар айттырды.

Катын, бала, кары, жаш,

Кыргыз, казак аралаш

Үркүп качты бүлүнүп,

Уругу башка кытайдын 

Душмандыгы билинип.

Улук сөрөй төрт баатыр

Алты жүз миң аскерин

Асыр кылып алыптыр.

Кыргызды кырып кирмекке

Даярданып калыптыр.

Ташкендеги Панус кан

Тебелеп-тексеп кыйла жыл

Кыргыздын жерин караткан.

Маңгул, тыргоот, калмактан

Төрт жүз миң аскер кол курап:

– Алтайдан келген чантууга

Акыр заман салам! – деп, –

Акунбешин паашанын

Кунун кууп алам! – деп,

Кытай, дөөтай, калдайы,

Чыйраксынган далайы

Кылкылдаган туу менен,

Кайгайлаган чуу менен

Кырмак болуп жөнөттү
Чүй тарапта кыргызды.

* * * 

Чыйырчыктын тоосунда

Алаштын арбын эли бар,

Баймырза деген беги бар.

Чалабай деген балбанды,

Чакыртып аны алганы.

Чапкылашып баарысы

Көкөтөйгө барышты.

Жанадилдин баласы,

Жалпы кыргыз зардалы,

Көп жашаган жан экен,

Көк ала сакал чал экен.

Көкөтөйдүн күткөнү
Көп дүнүйө, мал экен.

Караса да кытайга,

Кытайдан кийген кандык чен.

«Көкө дөө» деп аталып,

Түмөнгө малы толгон дейт,

Түркстандын журтуна

Байлыгы маалым болгон дейт.

Кыргыз, казак ал чалга

Акылдашып барганда:

– Ташкенде Панус каны – деп, –

Арбып-дарбып кытайлар

Аскер жыйып алды – деп. –

Аскеринин баарысы

Өзөндүү жолго салышты,

Кыргыздан жалгыз жан кошпой

Жортуулга жөнөп калышты.

Кытай, калмак дүрбөөнүн

Билдиңизби жай-жөнүн?

Көкөтөй анда кеп айтат:

– Көбүңөр уккан – деп айтат. –

Аз күндөн бери угамын,

«Отуз уул кыргыздын

Оюгунан чыкты деп,

Он бир шаар даңгытты

Ойрон кылып жыкты деп,

Алтайдагы кыргыздан 

Аты Манас мыкты» деп.

Чүй боорунда кыргызды

Кытайлар азыр жыйды дейт.

Манастан көргөн кордуктун

Өчүн андан алууга,

Кыргыз, казак тукумун

Туташ кырып салууга

Кеңешин кытай кылды дейт.

Оболдон курган коргонуң
Он эки капка Ташкенди

Кыйла заман жыл болгон

Кытайдын бизден алганы,

Кыргызга кордук салганы.

Букара болдук каңгайга,

Буйругун туттук ар заман.

Башка түшүп калбасын

Башкача кыйын тар заман.

Кыйла күндөн бер жакка

Кытайдын пейли бузулду.

Кан ордосу жагына

Кыргыздын башын кылайтпайт,

Кокус барып калгандар

Кордук көрбөй соо кайтпайт.

Панус деген канына

Башта жакын болгондор

Бара албай калдык жанына.

Сактыкта кордук жок деген,

Өзөндүү Ташкен шаарыңа

Өрт күйдүрүп салбасын,

Манастан көргөн кордуктун

Өчүн бизден албасын.

Тоодогу элдин баарысы

Сак болуп, жолду карасын.

Башкы атабыз Каракан,

Эр Турандан тараган.

Он биринчи атабыз

Арбагы бийик Алаш кан.

Кабарлашкын жер-жерге,

Уругу алаш элдерге, – 

Айтты ушинтип карысы.

– Карынын сөзү акыл – деп, 

Макул көрдү баарысы.

Билеги жоон балбанын,

Билими артык зардалын,

Маңдайы жайык баатырын,

Малай, жакыр, бакырын,

Тилге жүйрүк чеченин,

Тик качыраар неченин,

Айла табаар аярын,

Атышкан жоого даярын

Астыртадан сүйлөшүп,

Балбандары жөнөлдү
Барскан, күрсү сүйрөтүп.

Баатырлары жөнөлдү
Найзаларын өңөрүп.

Кыргыз, казак - алаш эл

Аскери кумдай көбөйүп. 

Камбылдар кылыч байланып,

Каруу-жарак шайланып,

Мергендер мылтык алышты,

Панустан кеткен аскердин

Артынан жөнөп калышты.

* * *
Аны таштап салыңар,

Арстан Манас каныңар,

Андан кабар алыңар.

Бууданды минип кенебей,

Булут көчкөн немедей

Найзанын учу чабышып,

Аскердин башы кагышып,

Саадакчы саадак асынып,

Сап-сап болуп бастырып,

Чыңыроо тартып, най менен

Бара жатыр баатырлар

Казак, кыргыз калкы бар.

Манжурия, маңгуттан

Кыргызга өткөн канчалар,

Өңкөй баатыр каркыбар.

Түн болсо жылдыз санашып,

Күндүз жолду карашып,

Желек туудан бөлүнбөй,

Жердин жүзү көрүнбөй

Толкуган дайра аскери

Тууну тууга урунтуп,

Суулуу жердин топосун

Баткак кылып жуурултуп,

Байкап көргөн душмандын

Заманасын куурултуп,

Каран салып калмакка,

Суң кытайдын колунан

Ташкенди кайрып алмакка

Бара жатыр батышка

Башчы - Манас Жолборсу,

Өңчөй шерлер-Жолдошу.

Ташкендин Панус каны бар,

Урушмакка чыкканы,

Төрт жүз миң аскер саны бар,

Бара жатты жабылып,

Чүй кыргызын кырганы.

Алты жүз миң кол качкан

Акунбешим канынан.

Төрт жүз миңге кошулду

Алты жүз миң кол барып.

Басылбаган улуу чуу,

Панус кандын кызыл туу

Көтөрүлдү калкылдап.

Арасынан аскердин

Төрт жүз керней бапылдап,

Кыргызды көздөй ок атты,

Ок тийген жерлер казылды,

Обо көчкөн немедей

Күн күркүрөп басылды.

Мылтыктардын түтүнү
Туман түшүп ачылды.

Ал жердеги кыргыздар

Ар тарапка чачылды.

Панус кандын аскери

Ат коюшуп качырды.

Кабылан Манас баатырың:

«Качырыш андай эмес мындай!» деп,

Кылычты кындан алганда,

Кыйкырып жөнөп калганда,

Ат коюшту канча жан,

Аксакалы Айдаркан,

Баштап кирди Бакай кан,

Кыргыз, казак баарысы

Шыпкала чапты турбастан.

Суудай агып кызыл кан,

Ал күнү болгон уруштан

Жердин жүзү бузулган.

Кыргыздын колу кытайдын

Оюн тоого жапырды.

Тоосун ойго жапырып,

Тозоңун көккө сапырды.

Үч күн, үч түн тынчыбай

Уруш менен жүрүштү.

Кытайдын колун кыйратып,

Үч күндүк жерге сүрүштү.

Кыргыз, кытай эки журт,

Көптүгүн көрсөң кара курт.

Канчанын каны төгүлдү,

Төртүнчү күнү болгондо

Эки кол эки бөлүндү.

Көкөтөйдүн көп колу

Камады арттан кечилди.

Ташкенди көздөй кача албай

Кытайдын жолу бекилди.

Көздөн учту кытайдын

Ташкен деген калаасы.

Сары калдай калмагы,

Сапырылып баарысы,

Боздоп үрктү далайы.

Арстан Манас башында

Аккан дайра сел болуп,

Каптап барат кытайды,

Кара шамаал жел болуп.

Өлгөндөн калган кытайы,

Маңгул, калмак аралаш,

Качып кетип баратыр.

Дүнүйөгө карабай

Чачып кетип баратыр.

Кечээ качкан орунун

Бүгүн барып кыргыздар

Басып кетип баратыр.

Кыргыз, казак биригип,

Кыргын салып кытайга,
Каран салып калмакка,

Балаа кылды маңгулга.

Көпкөк желек туу менен,

Кыйкырык , ызы-чуу менен,

«Кыргыздаган!» дуу менен

Кыраан Манас жөнөлдү.

Кара байрак туу менен,

«Казактаган!» чуу менен

Көкчө баатыр жөнөлдү.

Ак асаба туу менен,

Айгайлаган чуу менен

Кыпчак Үрбү жөнөлдү.

Баатыр Бакай, Баймырза

Башчы болуп колуна,

Баштап алып жөнөлдү
Кең Ташкендин жолуна.

Калаага кирди капташып,

Он эки капка Ташкенге.

Олут эмес эзелтен

Түрк уулунан башка элге.

Түбүн түптөп таш менен

Түрк баласы салдырган.

Таштан түбүн кылгандан

Ташкен атка калтырган.

Кастык кылып калмактар,

Какандагы кытайга

Эки жүз жыл алдырган.

Суң кытайдын Панус кан

Дале такта отурган.

Ал бейкапар турганда,

Айгай салып көп алаш

Калаага кирген чагында,

Кернейдин үнү бапылдап,

Сурнайдын үнү такылдап,

«Манастап!» ураан чакырып,

Көчөнүн ичин көчүрүп,

Көккө чаңын сапырып,

Аскер кирип алыптыр.

Такта отурган Панус кан

Талып түшүп калыптыр.

Ташкендин ичи дуу болуп,

Дабыр-дүбүр чуу толуп,

Таң атырды көпчүлүк,

Дабырты бийик көп түрүк.

Эр Манастын кошууну

Нечен күн өрүүн болду дейт.

Чыйырчык, Ташкен жерине,

Андагы кыргыз элине

Көкөтөй баатыр карыны

Кан көтөрүп койду дейт.

Көкөтөйдүн көк туусу

Көтөрүлдү калкылдап.

Манастын колу жол тартты

Алтайды көздөй шартылдап,

«Эми Ала-Тоого көчсөк» деп,

Жеңиштүү эрлер жаркылдап.

АЛТАЙДАГЫ КЫРГЫЗДАРДЫН АЛА-ТООГО КӨЧҮП КЕЛГЕНИ
Абаң Кошой карыя

Адамдан башка олуя:

«Каза жетсе, өлөм – деп, –

Кабылан Манас баатырга

Караан болуп берем» деп,

Көк темирдей куралып,

Он эки миң кол алып,

«Алтай бойлоп коном» деп,

Манаска келип кошулган.

Жапасын жандын кетирип,

Жалпы кыргыз бүткөндү
Жай баракат көчүрүп,

Кайран абаң эр Кошой

Бөөт-бөөт бел менен

Көч жөнөткөн кези экен.

Агала желек, көк тууну

Ыргап көчүп келатат.

Баарынын чери жазылып,

Жыргап көчүп келатат.

Жакыпта бар санкара,

Акбалтада түмөн мал.

Эңсегени Ала-Тоо,

Байкуш кыргыз куулган,

Чыңырып эне тууган жер.

Эренче тонун кийишип,

Желбеген жорго минишип,

Тынбай көчүп өтүшүп,

Кичи-Жылдыз, Чоң-Жылдыз

Агын суусун кечишип,

Өгүз-Ашуу, Тай-Ашуу

Катар ашып келди эми.

Иленин башы Үч-Арал

Өрүүн боло берди эми.

Үч-Жыргалаң, Коңуздуу

Бойлой көчүп жүрдү эми.

Ат боройлоп сыдырып,

Тегиз көчүп кыдырып,

Ылдый карай бет алса,

Каркылдаган карга  жок, 

Куркулдаган кузгун жок,

Сары-Өзөн-Ата дээр экен,

Кең Иленин жээги экен.

Аккан суунун боюна,

Чоң өзөндүн оюна

Чогула журт конду дейт,

Жеткилең өрүүн болду дейт.

Ат баспаган жер экен,

Алмасы чирип, көң экен.

Жаңгагы кулап, сай толгон

Элсиз ээн талаасы

Берекелүү көрүнгөн.

Килемдей чөбүн тебелеп,

Кенен жайлап, ким конгон?

Жеткилең Манас ушунда

Жети күн түнөп жатыптыр.

Көч токтотуп, эл жыйып,

Үч күнү жыйын ачыптыр.

Шиберге оонап жатышып,

Эркинче кумар жазышып,

Кепти ортого салышты,

Кеңеш кылып калышты.

Ак сакалы жаркылдайт,

Абаң Кошой баркылдайт:

– Эмгектеген бала бар,

Өбөктөгөн кары бар.

Жакында чыктык Алтайдан,

Айыл кандай конмокчу?

Алышкан душман далай бар,

Айла кандай болмокчу?

Аржагы Талас, Атбашы

Алоокенин колунда,

Али толуп жатат башкасы.

Айланайын кулунум,

Капчыгай оозун алалы,

Өзөнгө малды салалы.

Жоону бирге жоолойлу,

Доону бирге доолайлы.

Катарлаш конуш алалык,

Кароолду катуу кылалык.

Азган-тозгон аз элге,

О, балам, караан болуп туралык.

Биз, өбөктөгөн карыбыз,

Өксүп барат алыбыз.

Эки тизгин, бир чылбыр,

Ээ, кулунум эр Манас,

Эми колго алгының.

Эңкейип калган абаңды

Эңишээр жерге салгының.

«Аксакал абам Кошой» деп,

Ала жүргүн эсиңе.

Абакеңдин айлына

Айланып кез-кез бара жүр.

Картайып кетип баратам,

Кабыланым, кабар ала жүр.

Башчы болдуң бул элге,

Дегениңе көнөбүз.

Кыргыз бүткөн тукуму

Кандыкты сага беребиз!

Казына камдап, кол жыйна,

Кайратты мыкты мол жыйна.

Бекине турган жерди тап,

Бели бекем эрди тап.

Катуу бороон, катуу күн,

Кулунум, канчалык өтөөр башыңан.

Кыр-кырда кыргыз элиңе

Кызыккан жандар дагы бар.

Кылчайбай канды агызаар

Кызталактын баары бар.

Бууданын демдеп суутуп,

Байлап жатат Алооке.

Калмак менен маңгулун

Шайлап жатат Алооке.

Семирип, сергип оңгондо,

Секиге чыга конгондо,

Элиңди түгөл башкарып,

Өз алдыңча болгондо,

Астыңдагы Алооке

Тим койбос сени жепжеке.

Күтүнбөстөн сен жатсаң,

Бир күнү чабаар айлыңды.

Ошого моюн бербеске

Ок өтпөгөн тон камда.

Куусаң жетпей калбасын,

Ок жетпеген ат камда!

Кызыр чалган Манасым,

Сага кыйындын баары жолугаар.

«Кызматыңда болсом» деп,

Канчанын көөнү оолугаар.

Ат семиртип, ык кылгын,

Азаматты кырк кылгын.

Жөндөп алгын жороңду,

Тыңдап алгын чороңду.

Ушундан ары көчкөндө
Сары-Өзөндүн аржагы

Кадимки Талас, Кең-Кол бар,

Калкка жеткен кабары.

Жердей көр ошол жериңди,

Күтө көр кыргыз элиңди!

Таласты күтүп, чеп кылгын,

Төрт тарабын бек кылгын!

Беттеп душман келбеген,

Бейкабар адам желбеген,

Өндүрүн адам чалбаган,

Өрдөп эч ким барбаган

Таласты конуш кыла көр.

Азган-тозгон аз элди

Айланаңа жыя көр.

Өзүңө өрнөк Таласка

Бара жүргөн ушул жол.

Эки жолдун айрылыш,

Эки суунун кайрылыш,

Эми бура тартаар кез келди,

Береним Манас, аман бол!

Ажалы жетсе абаңдын,

Кең казып, көрүн оёрсуң.

Керкабылан атын соёрсуң,

Абаңдын сөөгүн, чырагым,

Өз колуң менен коёрсуң…

Нойгут журттан айрылган

Акбалта сөздү баштады:

– Балам Манас, береним,

Менин да ушул дегеним.

Кечээ Алооке камап келгенде,

Калың журт жалпы чабылган.

Акбалта менен Жакыптын,

Ойлой келсем, эр Манас

Таалайына табылган.

Маңдайда баргек тынарым,

Балбылдап күйгөн чырагым,

Бар күйүт кетип ичимден,

Балам Манас, байкачы,

Мен дагы журтумду ойлоп турамын.

Аман болсун деп тилейм

Арстан Манас чунагым.

Алтайды күтүп, жер кылдык,

Кара калмак, манжууну

Канча жылы эл кылдык!

Сен тогузга чыккандан,

Кабылан Манас чырагым,

Бир өзүңдү дем кылдык.

Ат жалын тартып мингенден

Адалга бурдуң пейлиңди.

Кара кытай, манжуунун

Сандаган колун кыйратып,

Ажыраттың элиңди.

Үзүлгөндү уладың,

Чачылганды жыйнадың.

Балам Манас, өзүңдөн 

Өтүнгөнү турамын.

Сагынам Сар-Кол жеримди,

Көп эстейм нойгут элимди.

Тукумуң өнүп, өскөн жер

Көп термелтет көңүлдү.

Көп тиленем, зор Манас,

Нойгутума барайын.

Куп жолдош кылып, сен берсең,

Кутубийди алайын.

Курган нойгут элиме

Кан көтөрүп салайын.

«Манаска тете уулум» деп,

Маана кылып турайын.

Кеңчилик берсең, чырагым,

Кейиген журтту эптейин.

Чегишээр жоонун жолунда

Чебиңди сенин бектейин.

Акбалта айтып ар кыл сөз

Уруксат сурап токтоду.

Курбусу Жакып муну угуп,

Ичи күйүп, чок болду:

– Кетмек белең жериңе,

О, Акбалта курдашым!

Капкайда тентип жүргөндө,

Кадырым билген сырдашым!

Кечээ Ногой атам өлгөндө,

Кара кытай, көп манжуу

Кайнаган калың кыргыздын

Казына мүлкүн бөлгөндө,

Кабакка конгон айлы жок,  

Кайда кеткен дайны жок,

Алтайга куулуп кайгырдык,

Ага-иниден айрылдык.

Бапанга кетти башыбыз,

Оозго жетпей ашыбыз.

Санаалуу болдук канча жыл,

Сакалга тамды жашыбыз.

Алтайга барып айдалып,

Айланы таппай сандалып,

Анда арка болуп мен турдум,

Ата болуп сен турдуң.

Жетилип алып Алтайдан

Көчүп бери кайрылдык.

Көкжалым Балта, эсен бол,

Көрүнөө сенден айрылдык.

Айлыңа кетсең, Акбалта,

Аңгеме дүкөн курай жүр,

Алыста Манас балаңдын

Ал-абалын сурай жүр.

Өөдө чыкса, өбөк бол,

Ылдыйга түшсө, жөлөк бол.

Калкыңа сен да караан бол,

Канча жыл аздык эл-журттан,

Курдашым Балта, аман бол!

Акбалта, Жакып бул жерде

Айкалышып көрүшүп,

Болкулдашып ыйлашып,

Моюн эттен өбүшүп,

Кутубий ээрчип артынан

Акбалта кетти элине.

Адам өлөөр шерт кылып,

Убаданы бек кылып,

Кан Кошой кетти жерине.

Бер жакта калган кыргыздар

Бет ала көчтү Таласты,

Медер кылып ошондо

Жакыптын уулу Манасты.

Алыстан аңсап келишип,

Аман жетти Таласка.

Келишимдүү кең Талас

Турган экен жайкалып,

Жакшынакай төрлөрү
Жаткан экен чалкайып.

Өрөөндөрүн карасаң,

Токою бар, талы бар,

Ал токойдун иинде

Жан-жаныбар баары бар.

Чырпыгы бар чынырдай,

Чынарлары мунардай.

Чымчыгына карасаң,

Алтайдагы улардай.

Туш-тушуна карасаң,

Айланган тоо чеп экен.

Кулак угуп, көз көргөн

Канча жерден бек экен.

Көкжал Кошой абаңдын

Бая айтканы эп экен.

Тыяк жагын карасаң,

Кан-Жайлоонун кайкысы,

Ушул жерден айрылган

Кайран кыргыз журтуңдун

Тумшугунун тайкысы!

Быяк жагын карасаң,

Үч-Кошойдун бөксөсү.

Муну жайлап тургандын

Болоор бекен өктөсү!

Туура жагын карасаң,

Карабуура, Чаткалы,

Көз жетпеген аскалар

Көктү тиреп жатканы.

Ай, жаныбар кең Талас

Жер соорусу турбайбы,

Жердеген адам тунбайбы!

Манаска Талас жер болуп,

Жергелей келип эл конуп,

Төрткүлдүн төмөн жагына,

Туу тикти кыргыз жаңыдан

Туйгуну Манас тагына.

АЛООКЕ КАНДЫН МАНАСТАН КОРКУП КАЧКАНЫ

Айбаты катуу Алооке

Маргалаңда так минип,

Тунуп турган кезеги.

Каяшаяк бергенди

Койдой союп Алооке 

Кырып турган кезеги.

Өз билгенин Алооке

Кылып турган кезеги.

Алтышаар, Маргалаң
Темир аркан торунда,

Алоокенин колунда.

Кутула албай курган эл

Алоокенин алымы,

Артып барат залими.

Коконго кордук салыптыр,

Алты миң жамбы, миң кундуз

Ай сайын алым алыптыр.

Ургаачыдан узду алды,

Зордук кылып талкалап,

Оймок ооз, бото көз

Ойкуштаган кызды алды.

Алоокенин заарынан

Бүткүл журт тентип сандалды.

Арстан Манас баатыры

Кабар кылды калкына,

Калың кыргыз жалпыга,

Атасы Жакып карыга,

Акылмандын баарына.

Башчысы Бакай дагы бар,

Баатырлардын баары бар.

Ушу бүгүн жыйылды

Атпай кыргыз балдары.

Ошондо Манас кеп айтты:

– Кеңешиме келгениң, 

Кенен уккун, – деп айтты, –

Алооке элчи жиберди:

«Конгон жерден көчкүн! – деп, –

Бачымыраак кеткин! – деп, –

Же кол куушуруп, бел бүгүп,

Алдыма менин келгин!» деп.

Журтум, буга не дейсиң?

Оболтон, элим, билесиң
Алоокенин кордугун.

Көтөрөм кантип мен анын

Кыргызга кылган зордугун!

Ыйык кыргыз жеримди

Тебелетип душманга

Кор кылып карап жаткыча,

Күүлөнгөн күчүн көрөйүн,

Күнүм бүтсө өлөйүн!

Каракытай, калмакка

Калайманды салбасам,

Кара жаным тынчыбас,

Анжыянда Алооке,
Калаасын бузуп албасам!

Атадан калган жер экен,

Ынтызар болдум алууга!

Көрбөгөндү көрүпсүң,

Көрүнөө көбүң өлүпсүң.

Алдырып коюп каңгайга 

Намысың жоктоп көнүпсүң!

Акбалта уулу эр Чубак

Ордунан туруп кеп айтты:

– Ой, калайык! – деп айтты – 

Эсирген экен Алооке

Ээсин жерден көчкүн деп!

«Кай жактан келсең сен өзүң,

Алооке, кайрылбастан кеткин!» деп,

Кашына барсак канетет?

Чубак мындай деген соң,

Көпчүлүк камын жеген соң,

Макул көрдү баарысы,

Жашы менен карысы.

Ошондо Манас баатыры

Асемин элдин арттырды,

Алтын ооз кернейди

Арылдата тарттырды.

Кан Манастын кырк чоро

Жалаң тулпар минишип,

Арстан Бакай абакең
Алтын туусун көтөрүп,

Айкөл Манас алдыда

Алоокени карата

Аттанып чыкты топурап.

Аяр экен Алооке

Алыстан көзүн салыптыр.

Айбатын көрүп баатырдын

Апкаарып коркуп калыптыр.

Манастын сүрүн караса,

Ажыдаары, жылааны

Артынан сойлоп алгандай.

Көсөө куйрук көкбөрү – 

Көкжал эрдин жөкөрү
Капталдан ээрчип алгандай.

Алпкаракуш арбайып,

Асмандан бутун салгандай.

Кара башыл ак буура

Калжаң уруп качырып,

Каршы алдынан көрүнөт.

Кара чаар жолборсу – 

Караса, жүрөк сөгүлөт.

Алоокенин алдында

Сексен аяр сыйкырчы

Бичигин тиктеп тирмийип,

Кабар салып туруптур:

– Аярлар келдик алдыңа,

Кабарыңда бар бекен – 

Казылган калың ор келет?

Кадимки Манас зор келет.

Манас келсе, оң кылбайт,

Кызыталак бурутту

Чабышып адам жеңе албайт.

Ошол Манас канкоруң
Азыр сизге келатат.

Капканын оозун ачпасын,

Жыйган алтын казынаң
Жылас кылып чачпасын!

Жамгыр кылып, жаа тартып,

Мөндүр кылып, ок атып,

Жабылып бурут кетпесин!

Төбөбүздөн баспасын,

Төрт түлүктү чачпасын!

Калдайды каран кылбасын,

Калтырбай такыр кырбасын!

Манастын кыраар себеби,

Түгөнбөс сизде кеги бар.

Кызыталак ал бурут

Кек албай туруп калабы?!

Маргалаң бизге жер эмес,

Манас сизге эл эмес.

Токтобой качып биз эми

Каканга кирип баралы.

Мында туруп нетели,

Жүр, Алооке, кетели.

Аңдай албай Алооке

Акылынан адашты:

– Катылбайын кол салып,

Кара жанга шор салып!

Баштабайын буга уруш

Балакетке жол салып!..

Мына ошондо Алооке

Добулбас бекем кактырды.

Капкачысы, сакчысы,

Кароолчусу, сынчысы

Калбай баары жыйылды.

Тулпарга жүгүн артышып,

Дүрбөп-дарбап шашышып,

Кылыччандар кылкылдап,

Кыйынсынган эрлери

Пилге дүйнө артышып,

Качмай болду тырпырап.

Алооке кандын кашында

Жети миң кытай, сан калдай

Качыр менен төөлөргө
Алтын жүктөп антаңдап,

Желдеттери, калдайы

Шаша-буша бат жүктөп,

Кан Алооке карыга

Тулпар токуп, ат тандап,

Улугу болгон Алооке

Беренжини салынып,

Бээжинге качты камынып.

Аскерлери кыбырап,

Бир бирине шыбырап:

«Качып жүрүп маминтип,

Кантип өлөөр экенбиз!

Каканчыга жеткенче

Алты айчылык жол эле,

Бээжин ысык жер эле,

Кытай ыраак эл эле,

Кээ бир жери Бээжиндин

Кырк күнчүлүк чөл эле,

Жандуулар чыдап барбаган,

Кезиккен аман калбаган,

Кумга койгон кумганы

Куркурап чыгып кайнаган.

Эси жок жаман айдады,

Эс-акыл бизде калбады.

Чама чарчап, ал бүтүп,

Белде калаар бекенбиз?!

Таңдай кургап, көз жайнап,

Чөлдө калаар бекенбиз?!

Жаш күчүктөй кыңылдап,

Арам өлөөр бекенбиз?!

Бээжинге жетпей бержакта

Жаман өлөөр бекенбиз?!»

Кошуунун минтип кейитип,

Кызыталак Алооке

Анжыян таштап артына

Күндөп-түндөп качканда,

Сайылган бойдон бак калып,

Куралган бойдон так калып,

Тигилген бойдон тал калып,

Кулпуланбай там калып,
«Кыргыз кырып салат!» деп,

Далай бел ашып өткөндө,

Жылгын-Талаа, Таш-Кечүү,

Ак-Жар ченге жеткенде,

«Кутулдук кулдан эми» деп,

Жүк түшүрүп, жатты дейт.

Алооке кандын артынан

Сары изине чөп салып,

Арстан көкжал Манас кан

Саргара кууп жетти дейт.

Чатырдагы тагынан

Түшө калып Алооке

Тизелери бүгүлдү,

Бели жерге ийилди:

– Душманыңмын мен – деди, –

Душман да болсом, жан соога!

Амандык бергин сен, – деди. –

Катылбадым, карадым,

Тынч болууну самадым.

Орчун Кокон, Анжыян

Түпкү атаңдын жери эле,

Ээлеп алып бербедим.

Ырайым кылсаң, турайын,

Жоолошпой моюн сунайын.

Жол берсең, кетип тынайын.

Алтайдан берки жерди алдың,
Албан түрлүү элди алдың.

Корктум салган колуңдан,

Уруксат бергин, өтөйүн

Өзүңдүн баскан жолуңдан.

Атканы жазбас мергеним

Башкы балам Боокени

Өзүңө тартуу берейин,

Ак үйлүүгө алгының,

Баркын кийин билээрсиң.

Убада сөздө турбасам,

Азыр мына башыма

Акыр Заман салгының!

Ошодо Манас кеп айтат:

– Жалбарып жаның сурадың,

Жайыңды көрүп турамын.

Келтирсем эгер жинимди,

Кең Анжыян боорунан

Кетирбес элем бириңди.

Кыргыздын жерин жерде деп,

Укукту сага ким берди?!
Көп чукуба жарамды,

Көмкөрүп салам калааңды.

Көчүп алып, тез жогол,

Көргөзбөгүн карааңды!

– Урушпайлык, карайлык,

Орконду көздөй тарайлык! –

Бул сөздү айтып Алооке

Калкынын көөнүн басыптыр.

«Тирүүлөй өлүк болбойм» деп,

Боокесин таштап Манаска,

Түн киргенде качыптыр.

Кытайлар барат кылкылдап,

Араба менен былкылдап,

Кербен сымал чубашып,
Эки ай жарым жол жүрүп,

Баратышты бел ашып.

Алдыдан чыкты жолугуп,

Алооке кандын баласы – 

Атын койгон Коң төрө,

Кытайга кийин чоң төрө –

Бээжинде жакын тууганы

Беш жыл анда кетиптир.

Окушун окуп кытайдын

Он сегиз жашка жетиптир.

Бээжинден кайтып келатып,

Көчкөн элди көрүптүр.

Билген соң көчкөн себебин

Жини катуу келиптир.

«Кенже балам келди!» деп,

Өбөйүн десе атасы,

«Өппөй өлүп калгын!» деп,

Кагып салып баласы,

Жакындатпай энесин,

Жаман көрүп атасын

Айткан кебин карагын:

– Анжыян болчу турагың,

Ушул кылган ишиңе

Айраң болуп турамын!

Манжурия, тыргооттун

Баарын кайда жоготтуң?!

Кара калмак калкыны,

Билбепсиң элдин баркыны,

Ферганадан качырып,

Кетирипсиң тарпыны!

Кыргызга кыргын салбапсың,

Кытайга элди сүйрөбөй

Кырылып неге калбапсың!

Бээжинде кытай уругуң,
Фергенада, атаке,

Кимден коркуп курудуң?!

Өңкөй кытай кеттиби,

Бээжинге качып сен барсаң,

Өлбөскө көзүң жеттиби?!

Кызылдай дүйнө чачаарбы,

Кыргыздан кытай качаарбы!

Коңурбай наалып бүткөндө,

Алооке айтты мындайды:

– Айтасың, балам, кыйынсып,

Касташканын соо койбос,

Манас арзан көрүнбөйт!

Кылайтып кырып салгыдай,

Кыргыз арзан көрүнбөйт!

«Атамдын жерин бергин» деп,

Алтайлык келип камады.

Заары катуу Манасы

Кетирип салды чамамды.

Көпкөнсүң белем, балам, сен?

Бээжин да мындан соо калбас!

Кара күчкө эсирбе,

Какан да мындан соо калбас!

Бедөөнүн жалын өрүп ал,

Бейжай сөздү мага айтпай,

Беттешем десең Манаска,

Бээжиниңден көрүп ал!

Алыңа карап ойногун,

Акылың менен ойлогун!

Айбатына, сүрүнө
Акылым ойлоп жетпедим.

Курусун жалган дүнүйө,

Кутулаар жагын беттедим.

Качуу керек, арга жок,

Бекерге айтпа сөзүңдү,

Бээжинге жеткир өзүмдү.

Акыры Манас бир бараар,

Көрөмүн шондо күчүңдү!

Мындайды угуп алганы

Коң төрө тили байланды.

ӨЛӨӨРҮН БИЛБЕЙ КАТЫЛГАН ШООРУК КАНДЫН КЫРГЫЗДАРДАН ЖЕҢИЛГЕНИ

Алайдын түштүк жагында,

Ары чети Тагарма,

Башы Даң-Дуң тоосунда

Маймундуктун Шоорук кан

Көпкөнүнө чыдабай

Өзүнчө минтип оолуккан:

– Кабакарт менен Тооруктур

Каптап кыргыз толуптур.

Ысарга жетип бир чети,

Бизге да келмей болуптур.

Бачагар кыргыз бүткөндүн

Басайын такыр демин! – деп, –

Кыйындыгын көрөйүн,

Кыргыздан жылкы бөлөйүн!

Кошуун жыйып, кол жыйып,

Кошуунду арбын мол жыйып,

Кысмакты буга кылайын,

Кыйыктык кылган кыргызды

Кылычка салып кырайын!

Айдап тоодон ашырып,

Алайдан ары сүрөйүн! – 

Катуу келип жаалына

Каарданып Шоорук кан

Кабар берди баарына.

Уулдан үчөө, кызы экөө
Шоорук кандын баласы.

Акылай улуу кызы экен,

Ургаачынын сарасы.

Он алтыда жашы бар,

Оролгон кундуз чачы бар.

Асемдеген топчудай

Келишкен кара кашы бар.

Колу күмүш зымындай,

Бели канжар кынындай.

Сонундугу этинин

Кынап койгон чыныдай.

Карагаттай көзү бар,

Канттан ширин сөзү бар.

Кыздын кеткен үшү бар,

Түндө көргөн түшү бар:

– Ата, сизге кеп айтам,

Алысты самап жортуулга

Аттанбаңыз деп айтам!

Жетиген жактан сел келди,
Сел менен көчүп жер келди.

Сел баткакка калыпмын,

Сенделип качып алыпмын.

Агып сууга өлөөрдө,

Алтын барик чынарга

Тырмышып чыгып барыпмын.

Ачасында олтурсам,

Атаке, келдиң кашыма.

Терекке калдык тербелбей,

Кериде калдык кебелбей.

Суу каптады, сел болду,

Кыян менен кыжылдап,

Агып жүргөн эл болду.

Жоручуңуз бар беле,

Атаке, бул түш не болду?

Жүрөгүм чочуп айрылып,

Жүдөдүм жаман кайгырып,

Алтайдан келген кыргызга

Асылып алып, атаке,

Жүрбөңүз тактан айрылып.

Түшүн жоруп түгөнгүр

Кан Шооруктун кеби бул:

– Кыян, сел каптап келгени,

Кыргыз деген эл келди.

Чыккан чынар терегиң,

Чындап кудай берегени.

Чаап алып кыргызды

Тагына минген өзүмдүр,

Так ушу, кызым, түшүңдүр!

Ушиндай жоруп Шоорук кан,

Добулбасы кагылып,

Тууга байрак тагылып,

Алайда жаткан кыргызга

Кошууну келип кол салып,

Нойгуттун жерин чалыптыр.

Опшурдун айлын оңдурбай,

Окчуну чаап алыптыр.

Окчу кыргыз уругу

Ойбой салып куруду.

Жети миңдей жылкыны

Желеден Шоорук айдады.

Тополоңго түшүрүп,

Калаба кылды калчасы.

Кырга чыгып кутулду

Кыргыздардын канчасы.

* * * 

Жума күнү кечинде,

Бешим өткөн кезинде

Күлүшменин тоосуна

Кийик атып, аң уулап,

Келитир Манас ушунда.

Кабыланга кабар айтмакка

Акбоз атын моюндап,

Ак сакалын коюндап,

Акбалта жетти акырып,

Айгай салып бакырып:

– Жакыптын уулу Манасым,

Кытайдан бөлөк жоо жок деп,

Кыялыңа алыпсың.

Адамыңдын баарысын

Алайга таштап салыпсың.

Каранар минип даңкайган

Оңкогой мурун, чуңкул көз,

Оозу жүйрүк, башка сөз,

«Ажалай» экен урааны,

Айылга кирип, кол салды.

Аткылашып биздин эл,

Кыйласы өлүп сулады.

Кыз-катындын баарысы

Кырга качып чуулады.

Төө минип жүрүп найза алган

Төбөдөн урган кандай журт?

Кете электе, бат барып,

Калабаны кылалы!

Аны-муну дегенче,
Алтымыш миң кошуунун

«Артыман келе берсин» деп,

Арстан Манас көкжал эр

Кийик ашпас тоо менен,

Тар капчыгай коо менен,

Бастырып кыя бел менен,

«Кармашам, - деп, - өлгөнчө
Өзү тийген жоо менен»,

Ашып түштү Алайга.

Аккелте мылтык асынып,

Сандыргалуу арстаның
Катуу келип каарына,

Байланды албарс кылычын.

Чарайна төшкө тартынып,

Каруу-жарак, карк алтын,

Белдемчи темир байланып,

Бел булуттай айланып,

Кошууну менен эр Манас

Майданга барып турганы.

«Ажалалап» кыйкырып,

Шоорукту кудай урганы.

Дөгөшү аттуу балбаны

Төрт миң кошуун алганы.

Туйгунду көздөй ат коюп,

Баары жөнөп калганы.

Айманбозду жүгүртүп,

Арстан Манас баатыры

Качырып кирип барганы.

Дөгөшү баатыр озунуп,

Манаска найза салганы.

Дөгөшүнүн найзасы

Соотуна батпай калганы.

Найзасы сынып качырап,
Сыныгына илинип,

Чалкасынан кеткени.

Жыгылып калган Дөгөштү
Сырттан Манас беттеди,

Шыпырма кылыч кара курч

Башын шылып өткөнү.

Жана Шоорук жиберди

Чечендер аттуу баатырды.

Он эки миң кол менен

Манасты көздөй жапырды.

Жетимиш кулач пил минген

Күлтүкан аттуу балбаны

Күркүрөп күрсү салганы.

Күрсүсү бар молодой,

Караса көзү Күлтүнүн

Кайкаңга жакын ороодой.

Качырганда Манасты 

Он эки миң жабылып,

Аккелте мылтык бир атты

Арстан Манас камынып.

Аккелтенин дабышы 

Алты күндүк угулду.

Огу тийип баатырдын

Отуз-кыркы жыгылды.

Түтүнү басты тумандай,

Кулап түштү Күлтүкан

Жер силкинткен дубалдай.

Чечендер найза салаарда,

Көкжалдын чапкан кылычы

Төбөсүнө жеткени.

Ат-маты менен Чечендер

Жардай кулап кеткени.

Атпай кыргыз күңгүрөп,

Алдын карай дүңгүрөп,

Манас баштап баарысы,

Акбалта, Жакып карысы,

Алтымыш миң  кошууну

Ат коюшуп келатты.

Аш бышымга калбады

Он эки миң кошуунун

Ойрон кылып таштады.

Ошондо Шоорук акырды:

– Качыр! Качпа! Койбо! – деп,

Кайраттанып бакырды.

Айдап кирди майданга

Сексен төрт миң каапырды,

Аз экен деп ойлонуп,

Арстан Манас баатырды.

Уруш болду Алайга,

Ажал жетти далайга.

Айбалта, кылыч алышып,

Качырышып көп кошуун

Аралашып салышып,

Төө мингени төбөлөп,

Жөө жүргөнүн тебелеп.

Айманбоз менен чуратып,

«Ажалаган» канчасын

Ачалбарс менен сулатып,

Артынан чаңын буратып,

Кырк чоронун баарысы,

Кыргыл, Бакай карысы

Күн обого толгондо,

Жер жайнаган душманды

Жексен кылып салышты.

Шоорук кандын шору экен,

Жүрүп келген кошууну

Үч жүз миңче кол экен.

Өлдү көбү теңделип,

Жаны тирүү калганы

Жарадар болуп сенделип.

Сандыргалуу айкөлдүн

Каарына чыдабай

Шоорук каны баш болуп,

Качып алып жөнөдү.

Бет алдында бел менен

Ашып алып жөнөдү.

Өлгөнүнөн калганы

Экиден-үчтөн бөлүнүп,

Шашып алып жөнөдү.

Аты-тондон кечишип,

Жылаңайлак, жылаңбаш

Ташка чыгып кетишип,

Үнкүр көрүп тоо-таштан

Жерге кирип бекинип,

Жийде, жаңгак, токойго

Черге кирип бекинип,

Тоодо токой бадамы,

Тоого-ташка тыгылды

Шоорук кандын адамы.

Эки күн, бир түн качыптыр,

Энтелеп жаман шашыптыр.

Шоорук жетти жерине,

Аныктап кабар сала албай

Өзү билген элине.

Башкы журту Шооруктун

Тарса, калча, маңгыты

Бараар замат дарбытты:

– Түбүң түшкөн кыргыздан,

Бири миңден коркпогон,

Баатырды көрүп келдим! – деп, –

Караанын көрсөң өлөсүң,

Кача көргүн, элим! – деп. – 

Өкүмсүп туруп, өрттөндүм,

Кыйынсып туруп, кырылдым,

Олжосу болдум кылымдын.

Катылаарга катылбай

Кадемим минтип катаарбы-ай!

Жолугаарга жолукпай

Жолум мындай катаарбы-ай!

Калың кыргыз журтуна

Кабат келген бу бир доор.

Аңдабай барып асылып,

Кайнаган кези менде шор.

Өзүнө барып жыгылып,

«Өлтүрбө» деп сыйынып,

Кыл деген ишин кылайын.

Кабылан Манас баатырга

Багынып берип тынайын.

Көсөмсүнгөн кан Шоорук

Келди ушинтип эсине.

Бармак болду тартуу алып,

Эр Манастын өзүнө.

Ордодо жүргөн отуз кыз

Кымбат баа кийим кийгизип,

Кылтылдак жорго мингизип,

Жасантып кыздын баарысын

Таштады Шоорук намысын:

– Акылай балам! – деп айтып, –

Тилиңди, балам, албадым,

Тигилди капка арманым.

Тим кетти, балам, дармыным.

Жаным тирүү калса деп,

Тиледим да, зарладым.

Нукталып алган эл экен,

Урушка туулган эме экен.

Түптөлүп калган эл экен,

Түк качпаган өлүмдөн

Дүмөккө туулган эме экен.

Алсаң, балам, кебимди,

Атакеңди өлүмдөн

Ажыратып калсаң дейм.

Тартуу кылып барайын,

Таап турам эбиңди.

Тартуу тартып багынып,

Жан аргасын кылбасак,

Аман калбас элибиз!

Деп айтты Шоорук кызына,

Кыз сүйлөдү тышына:

– Бар ишти Кудай кылгызды,

Мейли, өзүмдү апарып,

Тартуу кылсаң канына

Болоормун мүмкүн мен дабаа

Далайлардын жанына.

Алтынай мындай деген соң
Шооруктун жаны жай алып,

Кымбат баалуу буюму

Кызыл кымкап, зер алып,
Кырк бир кызыл нар менен,

Кыйла сонун шаң менен,

Отуз бир сулуу кыз менен,

Нан көтөрүп, туз менен

Астына барды Манастын.

Алтымыш нөкөр кашында,

Алтындуу таажы башында,

Чыккан экен Шоорук кан

Элүү сегиз жашына.

Бото куру мойнунда,

Эки колу боорунда:

– Болдум душман сизге – деп, –

Каар салдың бизге – деп, –

Арстан Манас, баламсың,

«Ата жолун изде» деп,

Тартып келдим кызымды.

Жайыңды билбей катылып,

Далай элим кырылды.

Жалынып жаным сурайын,

Жалпы журтум кысылды.

Кошуун алып үч жүз миң
Алайыңа жабылдым,

Чабамын деп камындым.

Алдырып коюп өзүңө
Жансоогалап сабылдым.

Арстанга катылып,

Акылым жоктон жаңылдым.

Ажалым жоктон өлбөдүм,

Акыр аргам кеткенден,

Акылай кызым баш кылып,

Тартуу алып жөнөдүм.

Айтты Шоорук мүдөөсүн.

Арстан Манас баатырдын

Адам билбес мүнөзүн,

Кылая багып күлбөгөң,

Күлгөндүн сырын билбеген,

Күңгүрөнө сүйлөгөн,

Күлпөңү арткан дүйнөдөн.

Каалгадай кашка тиш,

Калайыктан башка тиш

Кашкайып чыгып алыптыр.

Абакеси Бакайга

Арстан эр сөз салыптыр:

– Абаке, бу сөз кандай? – деп, –

Арсаңдап күлүп калыптыр. – 

Астыңа келди каныңыз,

Ачууңдан, аба, жаныңыз.

Өзүңүзгө сый уруп,

Өтүнүп келген жан экен,

Мүдөөсүн макул табыңыз.

Орчун кыйын көнчүлүк:

– Оң сөз! – дешип калганы.

– Ордоңузга киргин – деп, 

Оболунда Шоорукту

Манас баштап барганы.

Шоорук кирди сарайга,

Шоораты кетти далайга.

Кыргыздар турган кыйкырды:

– Бейбак кыздар, көзүңдү ач,

Мамындагы кары-жаш,

Самап турган силерди,

Каракыргыз эл болот.

Кимиң кимди тандасаң,

Ошол сага эр болот.

Сакал-мурут тарашып,

Кыздарды жардап карашып,

Кырданта кийип бөрктөрүн,
Кыз үчүн оңдоп көрктөрүн

«Каалаган бардыр бизди» деп,
Канча түрлүү жан турду

Тамаша буруп сөздөрүн.

Кыздын баары кысылды,

Тер боюнан сызылды.

Шооруктун кызы Акылай,

Шоодураган капырай,

Кыздардан чыгып бөлүнүп,

Кыргоолдой мойну көрүнүп,

Сунала басып суйкайып,

Суу чыбыктай буралып,
Башынан көрүп жүргөнсүп,

Баатырдын барып кашына,

Айкөл шерди Акылай 

Тандап алды багына.

Отуз кыздын калганы

Отуз жигит тандады.

   АККУЛАНЫН БАЯНЫ

Кызыр чалган зор Манас

Кыйын султан кан болуп,

Алтайдан көчүп келгени

Кең Талас буга жай болуп,

Төрт түлүгү шай болуп,

Таң-тамаша оюнга

Батып калган кези экен.

Кырктан таман ордону

Атып калган кези экен.

Кысыр эмди тайлардан

Эки жүздөн сайышып,

Келберсиген кези экен.

Бакылдык кылып көп малга

Нээти сараң Жакып кан

Жаман аты болуптур.

Багалак атып, даң салып, 

Ойноп жаткан Манаска

Жакып кан кирди чаң салып:

– Уулум Манас, өлсөңчү!

Өрттөй уулум өлдү деп,

Ушу жерге көмсөмчү!

Ичкиликке жоготтуң
Санкарадай малымды!

Укпай койдуң сөзүмдү,

Көп малымды түгөтүп,

Көммөк болдуң өзүмдү!

Балалуу болдум деп жүрсөм,

Куу баш болгон экемин!

Арак ичпей таш ичкин, Манас!

Азар түмөн көп дүйнөм

Айталаага бүт чачтың,

Аз келсе, атаңдын канын

Кошуп ич, Манас!

Сандаган түмөн мал кайда,

Өндүрлүү Алтай жер кайда,

Кабыргалаш турчу элек,

Кара калмак эл кайда, Манас!

Алтайда күткөн санкара

Байгелеп сайдың малымды,
Кетирдиң менин алымды!

Баласы жоктун жаны тынч,

Бул Манастын зордугун

Көргөнү келген экемин!

Калың малдан айрылып,

Өлгөнү келген экемин!

Муну укканда Манас кан

Күдөрүн үзүп таарынып,

Сөз сүйлөбөй, тил катпай

Кежири катуу кармады:

«Малга кароо атама

Бажаңдашып нетейин?

Малын таштап колуна

Башка жакка кетейин!

Он сегиз миң ааламды

Кыдырып жүрүп басайын!

Колдогонум Кожосан,

«Колдойм, колдойм дечү» элең,
Колтугумдан жөлөп ал!

Аты Кызыр думанам,

«Жолдош болом» дечү элең,

Чылбырым түздөп, жолум чал!

Өз атам мага жоо болду,

Кырк чилтен баштап, Шай ата,

Өзүң мени коштоп ал!»

Журт оор уйкуда жатканда,

Таалайлуу тууган артык шер

Таластан чыкты аттанып.

Анжыяндын боз талаа, 
Боз талаага барганда,

Бет алдынан жолукту

Ак сакалчан думана.

Думана туруп муну айтат:

– Беренимсиң, эримсиң,

Берен көкжал шеримсиң!

Сенде калк жайлаган тоо да көп,

Өпкө жарып, өт алчу

Аңдыша турган жоо да көп.

Бек азаптуу душманга 

Айкырып найза сунганда,

О, ботом, астыңдагы боз атың
Бейбилчеги бир тутам

Бечелдик сыны бар экен.

Алыска сапар жол жүрсө,

Аптыгып баспай калуучу

Чабалдык түрү бар экен.

Жол жорголуу былкылдак,

Жолу болсун, кызыкпа.

Жолуккан жоого барганда,

Үстүндөгү өзүңдү
Армандуу кылып таптакыр

Кордоп койчу мал экен.

Арстаным, уулум, тилимди ал,

Мындан ары бастырсак,

Баабедин деген мазар бар.

Барып көрсөң, Боз-Талаа,

Боз-Талаа бетин жайлайлы,

Аштыкты мыктап айдайлы.

Абышка айткан ал кепке

Арстан Манас кубанды:

«Бекер жүрүп нетейин,

Андан көрө мен эми

Аштыкчы болуп кетейин!..»

Айта-буйта дегенче,
Ачып көздү жумганча,

Алып келди ошол чал

Эки өгүздү жетелеп.

Шамыяны шайлануу,
Жолугуп калган ошо чал

Кош жетелеп калганы,
Эр Манас буурсун кармады.

Жердин бетин ачты эле,

Кочуштап тукум чачты эле,

Айдап келген эки өгүз

Көздөн кайым болгону.

Чырым этип, тынч алып,

Жатып уйку кандырса,

Кызарып буудай толуптур,

Берен калган ак буудай

Үймөгү тоодой болуптур.

Аты олуя жарыктык,

Манас уктап тургуча,

Оруп-жыйып коюптур:

– О, балам Манас, кебимди ук,

Шер экениң билгемин.

Алтайдан бери көчкөндө,

Жолуксам деп жүргөмүн.

Өзүңө жолдош болгонум,

Кыйшык ишиң оңдодум.

Абышка болуп кубулган

Бабадыйкан боломун.

Буудайды бүткүл өзүң ал,

Тоголок будай албаймын.

Буудан Манас кабылан,

Атсыздыгың билгемин.

Ок өтпөгөн тондуу бол

Ок жетпеген аттуу бол!

Кагышка минсең Аккула

Анык тулпар мал ошол.

Алда Таала бир кудай

Сага ыйлайык жараткан

Аккула семиз нык болсун!

Жалгыз башың, көкжалым,

Өзүңө тете кырк болсун!

Деп ошентип аксакал

Көздөн кайым болгону.

Ошондо Манас кайран шер

Айманбозду жайдактап,

Коё берди баймактап.

Аккаңкыны жазданып,

Алп уйкуну салды эми

Адамдан бөлөк арстан эр.

* * * 

Лоп дарыя боюнда,

Кара калмак, маңгулда

Оңгуттун каны Кабача,

Кудай сүйүп буюруп,

Так ошого табылган,

Кулан кууп токтоткон,

Кайыптан келген куу байтал

Кула кулун тууптур,

Тикеси менен тик түшүп,

Жерди таптап туруптур.

Кабачага ошондо

Атка сынчы, көзү ачык

Билгичтер келип муну айткан:

– Бул жаныбар Кула тай,

Тулпарлыгы бир далай.

Алтай бою жол жүрсө,
Арыбас сыны бар экен.

Чу десе жанга жеткирбес,

Кыргынга минээр мал экен.

Кула тай сизге мүлк эмес,

Кагышка минээр дөөсү бар.

Каран калган куланын

Күтүп жүргөң ээси бар.

Муну жакшы баксаңыз,

Акыры бир күн, Кабача,

Ач элиңди тойгузаар…

Башына окто катыңыз,

Баркын билген көкжалга

Колуңуз менен тартыңыз.

Жыл он эки ай толгондо,

Кабачанын калкына

Каатчылык жетиптир.

Калың журту дан издеп,

Туш-туш жакка тентиптир.

Карып болуп, дан издеп,

Келе жатты Кабача

Токсон төөсүн жетелеп,
Аштык издеп кыдырып.

Баабединдин мазардан

Тоодой кызыл ак буудай

Айталаада көрүнөт.

Буудайга жакын барды эле,

Ал буудайдын ээси бар.

Жалаңкычтай жар кабак,

Жанында жаткан дөөсү бар.

– Адамдан башка жан экен,

Ачууланса кокустан

Баарыбызды кырбасын,
Асый чыкма Аккула

Тартуу кыла салайын!

Сынчылар айткан кеп эле:

«Тартуу кылсаң Аккула

Далай мүлк болот» деди эле.

Ал айтканы чын болсо,

Анык тулпар бу болсо,

Ээсин таап биз берсек,

Эренди бизге жаныбар

Дос кылуучу мал эле.

Билгич экен Кабача

Аккуланы жетелеп,

Канкорго тартуу кылууга

Кабача басты бүгүлүп.

Кызыр чалган берениң
Чукуранып ойгонуп,

Ыманы бар бетинде,

Оңкоюп атты караса,

Өңү кула, кара жал,

Өзгөчө сонун бу бир мал!

Чаткайагы Чаткалдай,

Жүрүп кетсе чатына

Жүктүү төө баткандай,

Желип кетсе, жүрүшү
Жебенин огун аткандай,

Балтыры өгүз белиндей,
Басканы Сырттын желиндей.

Тартууга келген Аккула

Атадан жакын немедей,

Найза кармап, топ бузуп,

Дууга минээр мал экен.

Кызыл түпөк байланып,

Кыргынга минээр мал экен.

Сүйүндү Манас дардайып,

Чаначтай мурду барбайып:

«Кечээ Бабадыйыкан карынын

Айтканы анык, туш экен.

Айтып кеткен кула аты

Анык тулпар ушу экен.

Кызыл буудай, кыйла мүлк

Кулага тартуу берейин.

Буудайга көөнү тойбосо,

Бай Жакыптын санкара

Баарын тартуу берейин!»

Айкөлүң өөдө турду эми:

– Айбандан артык Аккула

Тартууга келсе, мен алдым!

Кызылдаган ак буудай

Бул Аккула тулпардын

Тартуусуна бүт алгын!

Баатыр мындай дегенде,

Кабача турду бакырып,

Калың колун чакырып.

Токсон нарга буудайды

Топтолтура жүктөшүп,

Токсон нардан артканын

Кочуштап, уучтап алышып,

Куржундарга салышып,

Мына ошондо Кабача

Аккула берип Манаска

Батасын айтып кол жайды:

– Телегейиң тең болсун,

Теминишкен душманың
Теги сенден кем болсун!

Токсон төөгө жүк артып,

Кабача кетти бир жайга

Аккула минип золкоюп,

Айманбозду жетелеп,

Айкөлүң кетти бир жайга.

Жеткен кезде эр Манас

Көмкөрүлгөн тумшукка

Бет алдынан жолукту 

Ак сакалчан думана:

– Алданын сүйгөн пендеси,

Келээриң бейлеп билгемин.

Алда Таала Теңирден

Аманат буюм беремин.

Кудай сүйгөн алты курч

Асмандан түштү атайын,

Арстан, сенин өзүңө
Берейин деп келемин.

Кынга салсаң, алты курч

Жаныңа жакын жолдошуң.

Суурсаң кындан, алты курч

Чапканды жарчу жолборсуң.

Казатка кирсең, алты курч

Сан колдон артык жолдошуң.

Алты курчтун мыктысы,

Айкөлүм, өзүң алууга

Ат коюлган – Зулпукор.

«Айкөл Манас алат» деп,

Кудуреттин өзүнөн

Чийилип койгон жазуу бар.

Акыр түбү буларды 

Ээсин таап бериңиз.

Калкыңа кайра барыңыз,

Семирип, сергип алыңыз.

Асмандан түшкөн алты курч

Айкөлдүн берип колуна

Аты Кызыр думана

Кайта салды жолуна.

Тууганын тапкан немедей

Туралбай Манас сүйүнүп,

Кайтып барды Таласка.

* * * 

Манасты издеп түркүн эр

Келип жетти Таласка,

Чоро болду Манаска.

Тонсуз келди бир чоро,

Тонсуз келген чорого

Тон кийгизди эр Манас.

Атсыз келген чорого

Ат мингизди эр Манас.

Малсыз келген чорого

Аргымак, буудан аралаш

Мал бергизди эр Манас. Катынсыз келген чорого

Оймок ооз, бото көз

Ойкуштаган сулуудан

Алып берди эр Манас.

Ат семирип, ык болду,

Эр жыйылып, кырк болду.

Ат семирип, нык болду.
* * * 
Ай, жыл өтүп бир далай,

Асмандан түшкөн алты курч – 

Кылычтын кынай мыктысы:

Кылболот алды эр Бакай,

Ачболот алды Ажыбай,

Алманбет алса Жойкума,

Ачалбарс алды эр Чубак,
Наркескен тийген Сыргакка.

Зулпукор кылыч башынан

Теңири бийик Кудайдан

Энчиленген Манаска.

Кыраан Манас, көкжал эр

Таласты ээлеп, жер кылып,

Азган-тозгон кыргызды

Кайра жыйып эл кылды.

Кызыр чалган кыраанга

Беттешкен душман даабады.

Ошо күндө беренге

Укурук кайраар калбады. 

АЛМАНБЕТТИН ОКУЯСЫ

Кытайлардын Карыкан,

Алооке кан, Азизкан,

Эсенкан төртөө биртууган – 

Төртөө тең Какан кандын уулу экен.

Кырк дарбаза Бээжинден

Карыканы Какандын

Кырк кандын эли кытайды

Билип турган кези экен.

Биртууганы Азизкан

Карыканга кат жазган:

«Алтымыш катын алсам да,

Туяк көрбөй калдым – деп, –

Тандап туруп элимден

Катын алып бергин – деп, –

Катын алып бербесең,

Таштаймын Кытай журтумду,

Бул жерде туруп нетемин!

Бир баланын айынан

Бурутка кирип кетемин!» 

Деп ушинтип Азизкан

Катты берип ийгенде,

Падышалык Карыкан:

– Чын эмеспи бул сөзү,

Эл четинде ал эле,

Касиеттүү жан эле.

Калың элим кытайдан

Катын алып берейин.

Муну сүйлөп Карыкан

Дүңкүлдөгүн урдуруп,

Сурнайларын бакыртып,

Баары журтун чакыртып,

Эл-журтуна жар салып,

Кылган экен буйрукту:

– Отуз үчтөн төмөнкү
Катын калбай үйүнө,

Он беш жаштан илгери

Кыз калбасын үйүнө,

Кытайдан чыккан тандамал

Уз калбасын үйүнө!

Бул кабарды укканда,

Кырк кан эли кытайдын

Кызы бүткүл жыйылган

Бээжиндеги коргонго.

Алтымыш күн бүт чубап,

Кыз табылбас болгондо,

Кырк кандын эли кытайда

Соорондук деген бар экен,

Түбү кыргыз чал экен.

Анын сексенге жашы толуптур,

Он эки кызы болуптур.

Он эки кыздын кежеси,

Соорондуктун эркеси

Ургаачыдан уз экен,

Алтынай аттуу кыз экен.

Ак сакал чал думана

Кыздын кирген түшүнө:

«Нурдун уулу жарың» деп,

Чыбыктай чырпык балага 

Нике кыйды түшүндө.

Таң кашкайып сүргөндө,

Жерге жарык киргенде,

Алтынай турса төшөктөн

Көздөн кайым болуптур

Койнундагы жаш неме.

Нурдан бүтүп боюна

Алтынай балкып турганда,

Кытайлардын  кырк аяр

Сындан сынга толтуруп,

Сынай карап олтуруп,

Кызды кармап алыптыр.

Ошондо байкуш Алтынай:

«Таталаган кытайга

Кантип, кокуй, тием!..» деп,

Ары-бери туйлаптыр,

Өкүрүп, боздоп ыйлаптыр.

Кытайлары ошондо

Ыламасын жыйыптыр,

Калмагынча калдырап,

Кытайынча кыжылдап,

Алтынайдай сулууну

Азизке нике кыйыптыр.

Азизканга келгени

Тогуз айга толуптур.

Убакты жетип Алтынай

Тубар чагы болуптур.

Өөдө болсо, бели ооруп,

Бүткөн бойдун баары ооруп,

Толгонуп жатып толготуп,

Чыдабастан боздоптур.

Төрөй албай алты күн

Омуратка, бели сыздаптыр.

Толгоосунан түйүлүп,

Талаага чыкса жүгүрүп,

Бадачы Мажик көрүндү,

– Бери гел! – деди күйүгүп.

Мажиктин жайын айталы:

Алтымыш кошчу соодагер

Бээжинди көздөп келиптир,

Келгенин Коңур көрүптүр.

Соодагердин баарысы

Коңурбайдан өлүптүр.

Алты жашар бул Мажик

Олжого шондо келиптир.

Алоокенин Коңурбай

Азизканга бериптир.

Уй кайтарган бул Мажик

Эми он жетиге келиптир.

Мажикти «кел!» деп, кол булгап,

Алтынай турду чакырып:

– Муңканган үндү уксаңчы!

Көк-Булуң өөдө чыксаңчы,

Касиеттүү мазардан

Таяк кесип келсеңчи,

Тезинен мага берсеңчи!..

Барып Мажик келгени,

Көк-Булуңдун токойдон

Алтынайдын колуна

Таяк кесип бергени.

Эч кишиге билдирбей

Түн ичинде жашынып,

Алманбетти төрөдү.

Төрөлгөндө Алманбет

Чекеси жерге жеткени.

Каканчындын Бээжинге

Жетимиш күнү жамгыр жаап,

Жер титиреп кеткени…

Алты жашка келгенде,

Суук-Төр деген жеринде,

Жалгыз көздүн элинде,

Аверден барып окууга,

Күндүзү бүркөк, түнү ачык,

Бурганактап шыбыргак

Кубултуп күндү бузууга,

Атышка кирсе алдырбас

Согуштун жайын окууга

Жөнөп кеткен Алманбет,

Мунун арты болот кандай кеп?!.

Алты миң бала бир жолдо

Ажыдаарга барганда,

Бир жак башын көтөрсө,

Жамгырдай жайнап от чыгат.

Бир жак башын көтөрсө,

Каптап жалын, чок чыгат.

Алты миң бала ичинен

Өңгөсү бүтүн кырылып,

Алты эле бала бир калган.

Бешинчы жылы кайрадан

Он миң бала бир барган.

Он миңи бирдей кырылып,

Он бала тирүү бир калган.

Каражой уулу Шыпшайдар

Өнөрүн чындап токуду,

Ажыдаардын окуусун

Артык билип Алмаңдан

Алты ай ашык окуду.

* * * 

Окуусун бүтүп Алманбет

Алтын кылыч, айбалта

Билегинде чалынуу.

Азизкандын ак болот

Кылычы кында салынуу

Толуп турган кези эле,

Жазгы күдөй жадырап,

Болуп турган кези эле.

Бир күнү туруп Азизкан

Мына мындай кеп салган:

– Алманбет, уулум сен, – деди. –

Ак сакал болдум мен, – деди. –

Арызданган адам көп,

Ак-карасын текшерип,

Сурак жүргүз сен, – деди.

Ата сөзүн кайтарбай

Алманбет такка илинди.

Ар ишинен баланын

Адилдиги билинди.

Арыз-муңду текшерип,

Келген шаары Кирешти.

Жети адамды жетелеп,

Өлтүрүүгө энтелеп,

Алып кирип келишти.

Сурады Алмаң жөндүү кеп:

– Бу кандайча ишиңер,

Чынжыр салган мойнуна,

Жашын төккөн койнуна

Шордуу кандай кишиңер?

Кирешти шаар баңбаңы

Жооп бере салганы:

– Сиздейлерге мурунтан

Урмат кылган ишибиз!

Садага кылып жолуңа 

Чаба турган кишибиз!

Өлүм жаза алганды,

Колго түшүп калганды,

Арызданган арамды

Урматына чалабыз

Улуктардын жолуна.

Айраң болду Алманбет

Азыркы уккан жообуна:

– Өлтүргөнү турсаңар

Буларды менин жолума,
Белек болсун силерден,

Бергиле менин колума! 

Деди Алманбет ошондо

Өкүм кылып оң-солго,

Жетөөн өзү алганы,

Өлтүртпөй алып калганы.

Актап турду Алманбет 

Андайлардан далайды, 
Таңшаң түгүл Алманбет

Какан журтун башкарды.
Канча түркүн калк барды,

Кара кылды как жарды.

«Каары бизге тиет» деп,

Улуктардын баарысы

Өз өзүнөн чочулап,

Үрөйү учуп калышты.

Атакеси Азизкан

Мына ошондо кеп айтат:

– Муну билгин, – деп айтат. –

Атакеңдин Кан-Жайлак

Коңурбай ээлеп алыптыр.

Көсөмсүнгөн чоң калча

Көтөрүлүп калыптыр.

Калчанын көрүп иттигин

Кантип чыдаар жөнүң бар,

Сенин кай жериңде кемиң бар?!

Жайлоому кайрып бербесе,

Калчага алың келбесе,

Кайра келбей өлүп ал!

Атасы мындай дегенде,

Алманбет Кылжейрен оозун жыйганы,

Коңурбайдын алдына

Кан-Жайлак сурап барганы.

Кебез белбоо, кең өтүк,

Кечилдин каны Коңурбай,
Келберсиген чиркин-ай,

Алтындан чылбыр жулкунтуп,

Алгара атын булкунтуп,

Алты миң жайсаң, миң калдай,

Атагы кыйын Коңурбай.

Мыкты болуп Кытайга

Толуп калган кези эле.

Кандык атка калдайып,
Конуп калган кези эле.

Көпчүлүккө Алманбет

Салам берди ийилип.

Көрө калган Коңурдун

Кабыгы карыш түйүлүп.

Алманбет эми кеп айтат:

– Ук, Коңурбай, – деп айтат. –

Атакемдин Кан-Жайлак

Кайра кайрып бересиң.

Атыңдын башын сен, Коңур,    

Тартыбыраак жүрөсүң.

Улуктар кылса чоңдугун,
Көрсөтсө Коңур зордугун

Журт мүңгүрөп куурады,

Жутунганың койгунуң!

Анда Коңур кеп айтат,

Ачууланып бек айтат:

– Эй, Азизкандын арамы,

Калжыраба! – деп айтат. –

Жер дегениң эмине?

Жериңди бербейм дегеле!

Эл дегениң эмине?

Эрбеңдейсиң тим эле!

Кайдан чыккан калыссың,

Кара көзүң оёюн!

Кана, кашыма келчи жакындап,

Каныңа бүгүн тоёюн!

Өлүгүңдү жүктөтүп,

Эсенкандын алдына

Тартуу кылып коёюн!

Ал сөздү айтып Коңурбай

Очогорун октоду.

Көзүнөн жалын шыркырап,

Күйүп кетет окшоду.

Алманбет кирди акырып,

Сырнайзасын сундуруп,

Коңурбайга бакырып.

Алманбеттин үнүнө,

Ажыдаардай сүрүнө
Токтолуп Коңур туралбай,
Качырып найза суналбай

Атына камчы салганы,

Алапайын табалбай

Алактап качып калганы.

Калдай менен жайсаңдар

Акылдан танып чуркурап,

Качты баары дыркырап,

Акырып Алмаң жеткени,
Калчага найза неткени.

Аңырайгай чоң Коңур

Алгаранын үстүнөн

Аңтарылып кеткени.

Бооруткалап оңолуп,

Болбой качып жөнөлдү.

Аркасынан калбастан

Алманбет кууп өмөлдү.

Коңурбайдын кара аты,

Кара атынын бар экен

Капталында канаты.

Капкасы болот коргонго,

Эсенкандын ордого

Кирип барды Коңурбай

Таазим кылып бүгүлүп,

Ийилип турду жүгүнүп:

– Айланайын улугум,

Коломтодон кор чыкты!

Азизкандын арамы

Соопчул бир зор чыкты!

Аттан сайып түшүрүп,

Кан жөткүрттү өзүмдү.

Экөөбүздү сулатып,

Ойгону турат көзүңдү!

Колуңдан өкүм алам дейт,

Сенин илийиңди которуп,

Башка жолго салам дейт!

Күн батыш жакта бурутка

Кирип кетээр көөнү бар.

Ал арам киши ойночу ит эмес,

Кебиме, каным, кулак сал!

Жете келген Алманбет

Ордого кирди чамынып:

– Алоокенин Коңурбай

Азапка журтту салганы!

Бул Коңурбай заңгарды

Тыйып койоор жан барбы?!

Укса, укмаксан Эсенкан

Эрди-мурду былк этип,

Койбой-дебей чырт этип,

Чыгып кетти коргонго.

«Эсенкан эмес, эсер го,

Эл бийлеши бекер го?!

Адилет киши деп жүрсөм,

Журт куруткан көөсөр го?! –

Муну ойлонуп Алманбет, –

Сыртка чыкса Эсенкан

Алмадай башын алам» деп,

Ордодогу капкадан

Жети күнү күткөнү.

Жетинчи күн болгондо,

Айнектей болгон сулуу кыз

Алмаңа бурала басып жеткени.

Кыздын аты Бурулча,
Эсенкандын эркеси,
Акыл-эси кыйынча.

Бурулча сулуу кеп айтат:

– Ук, Алманбет! – деп айтат. –

Эсенкан атам сени айтты,

«Азизкан билет – деп айтты, –

Баласынын аласын…

Аласын билген атасы

Өзү өлтүрсүн баласын»

Атаңа, Алма, ишенбе,

Сени атакең салаар кишенге.

Бара турган жер камда,

Бата турган эл танда.

Имерилип атаңа,
Аркан-жипсиз байланба.

Балтырың сыйаар жер тапсаң,
Баш калкалаар эр тапсаң,

Өлгөнчө жүрөм сөзүмдө,

Менин үмүтүм болоор өзүңдө!

Убадамды актаармын,

Эң кеми алты жыл жолуң    сактаармын. 

Желелеп жибек түйөөрмүн,
Жети жыл сени күйөөрмүн.

Кол кармашып коштошуп,

Бурулча туруп калганы.

Кылчак-кылчак бурулуп,

Алманбет жолго салганы.

Кылжейрен атын чуратып, Алманбет келди коргонго,

Атасынын ордого.

Салам берди бүгүлүп,

Кол куушуруп жүгүнүп:

– Атакем, укчу! – деп айтат. –

Абайладым көп ишти,
Арты жаман жумушту.

Эсенканга ишенбе,

Ал бузуку турбайбы!

Тобокелге саламын,

Каптаган кошуун аламын,

Эсенкан менен Коңурга

Кылгылыкты кыламын!

Алманбетти укканда,
Азизкан чочуп өкүрдү:

– Угузба мындай сөзүңдү,

Уйпалап коём өзүңдү!

Жалынсаң укпайм зарыңды,

Чымындай кыям жаныңды!

Жайлоому кайрып бер десем,

Көрсөтүп күчүң Коңурга,
Каңгайдын түпкү канына,

Уулум, каралык бар го оюнда!

Бул жолуңдан кайт, балам,

Бузулсаң, чының айт, балам!

Зыңгырап Алман турду да,

Жаалы келе калды да,

Жаманга көөнү бузулуп,

Кылычын кындан алаарда,

Айтаар сөзү жок болду,

Алманбет акыл ойлонду:

«Эми туруп нетейин,

Көрөөрмун буркан жазганын,

Бурутка кирип кетейин!»

Энеси тыштан кеп айтат:

– Кулунум, укчу, – деп айтат. –

Жаңырыктуу кыядан,
Жалгыз элең уядан.

Улуктун калдың каарына,

Убара салаар жаныңа.

Тегерегиң темирден

Торго калдың, кулунум.

Тереңдиги кырк кулач

Орго калдың, кулунум.

Же сабырдык да кылбадың,
Жан күйөөр жолдош жыйбадың.

Жайдарым жалгыз Алманбет,

Энекеңди кыйнадың.

Кагылайын каралдым,
Кыясы кымбат бел тапкын.

Кыйындык түшсө башыңа,

Кыйышпай турган эл тапкын.

– Таалайым менин энекем,

Табылгыс менин берекем!

Гүлүстөн элим кор болду,

Күндөшүм дуулап зор болду.

Коңурбай башым тепседи,

Кармашсам колум жетпеди.

Өзгөсүн айтып нетейин,

Атама сөзүм өтпөдү!

Кош, энеке, аман бол,

Күн бытыш кетти биздин жол!

Ал сөздү айтып Алманбет,

Эшигине байлаган,

Эликтей көзү жайнаган,

Окторулуп ойногон,

Окжыландай сойлогон

Кылжейренге мингени.

«Алманбет элден качты» деп,

Каргадан кабар жеткени

Эсенкандын ордого,

Куш тилиндей бир катты

Кайрылып таштап өткөнү.

* * * 

Жаалы келип Эсенкан

Балбандарын чакырды,
Баарын жекип бакырды:

– Өзөгүмдөн өрт күйдү,

Өз ичимен жоо чыкты!

Арабызда анык жоо,
Азизкандын Алманбет,
Арам сийдик уулу экен!

Баарыңа айтам, ал итти

Алтайдын белин ашырба,

Бурутту көздөй качырба!

Бурутка аны качырсаң,
Айткан сөзүм билип ал,

Беш-алты жылдын ортосу

Бээжиниңден көрүп ал.

Кокус аны кетирсең,

Жолобогун өзүмө,
Коңурбай калдай баш болуп,

Көрүнбөгүн көзүмө!

Алманбет тийсе колуңа,
Эки колун байлап кел.

Өлтүрбөстөн чочкону

Бээжинге тирүү айдап кел!

Байлап, матап, кишендеп,

Жолду ката кыйнап кел!

Алманбет байлап келгенди

Салтанаттуу жан кылам.

Ушул турган Каканга

Алтын таажы кийгизип,

Алтын такка мингизип,

Канча жылы кан кылам!

Алманбет эми качаарда,

Чыгаарда алыс сапарга,

Эр Коңурбай баш болуп,

Калың каңгай козголуп,

Тегеректеп калыптыр.

Көптүгүнөн каңгайдын

Куш учурбай чеп болуп,

Курчап келип турганда,

Кебез белбоо, кең өтүк,

Келберсиген Коңурбай 

Кечилдердин чоң калдай

Ошончо калың каңгайдын

Качпай найза сайуучу

Балбандарын бир бөлүп,

Чечекейди жара атаар

Мергендерин бир бөлүп,

Алмаңа жакын келгенде,

Жекени белге курчанды,

Жергелеп келген каңгайга

Жеке Алманбет кол салды.

Жебеден мурун жеткени,

Коңурбайдай калчаны

Дарбазанын оозунан

Бөйрөккө уруп өткөнү.

Бөйрөккө уруп өткөңдө,

Аттан ыргып кеткенде,

Ажалы эми жеткенде,

Жөөкүлүк каңгай аяры

Жетип атка мингизип,

Коңубайдай калчасын

Жөлөп-таяп кеткени.

Коңурбай эсен кеткенде,

Кылкылдап кытай жабылды.

Кыялында Алманды

Кармачудай камынды.

Жабылганда көп каңгай

Алмандын ашты өнөрү.

«Чү» дегенде Кылжейрен

Чаң созулуп жөнөлдү.

Кылыч жеткен каңгайды

Кыя чаап сойлотту.

Найза жеткен жерине

Аябай найза ойнотту.

Айланса болот Кылжейрен

Кыпкызыл канга бөлөнүп,

Башын жерге салыптыр,
Алып учуп аркырап,

Эти кызып алыптыр.

Манжуунун каны Нескара,

Калмактын каны эр Жолой,

Жети балбан биригип,
Астынан чыгып алганда,

Алар менен Алманбет

Өзү жеке салышып,

Ажырап аттан калганда,
Айбалтасын ала албай,

Алтын таман үзөнгү
Кайра бутту сала албай

Амал кетип турганда,
Жер айрылып дүркүрөп,

Алоокенин Коңурбай

Учкан куштай сызылып,

Келе жатат күркүрөп.

Астындагы Алгара

Аркар сымал түйүлөт.

Калың каңгай, бул жалгыз,

Бел байлаган бели жок,

Колдоосуз калган курусун,
Караан кылаар деми жок,

Алакең жандан түңүлөт.

Ошондо ак байбиче энеси

Тору бээни миниптир.

Түрмөктөлгөн кара чач

Төбөсүнө түйүптүр.

«Ажал жетсе өлөм – деп, –

Асылым жалгыз Алмама

Караан болуп берем – деп, –

Өлбөй тирүү турганда,

Кай муратка жетем» деп,

Белсенип жоого кириптир.

Кызыл түпөк сырнайза

Энекең колго алыптыр.

Алманбетке жеткирбей

Алоокенин калчасын

Капталдан тосуп калыптыр.

Чаңга аралаш энеси

Коңурбайдын кара атын,
Жоого минчү канатын

«Өпкө боор бети – деп, –

Жүрөктүн төмөн чети – деп, –

Атын сайсам, жедим – деп, –

Анан өлсөм мейлим» деп,

Кыска кармап найзасын

Көздөп энең калганы.

Алгараны сайаарда

Көзүн жуумп алганы.

Кере карыш сырнайза

Ылдый тийип калганы.

Каржилактин булчуң эт

Була сайып салганы.

Алгарасы аксаңдап,

Үч бут менен жүгүрсө,

Эси кетип чоң калча

«Эсил жаным өлбө» деп,

Шашып калган кези экен.

Каңгайды карай бет алып,

Качып калган кези экен.

Ошондо кыраан Алманбет

Атына кайра миниптир,
Кызыл кумду буратып,

Тунук күлүк Кылжейрен

Коңурбайдын соңунан

Кетип барат чуратып.

Бээжиндин бери четинен

Безелентип жеткени.

«Алтындан соккон чарайна,

Анык чети ушу – деп, –

Как жүрөктүн тушу» деп,

Болоттон учтуу сырнайза

Чындап муштап өткөнү.

Муштаганда калчаны

Ыйык жалга мингизди.

«Түп этектен алсам – деп, –

Түртүп барып калчаны

Алгаранын үстүнөн

Эңип таштап салсам» деп,

Бар тилеги ошондо.

Каршы алдынан бакалап,

Кайран Мажик жакалап,

Көкала менен самсытып,

Тосуп жүргөн кези экен.

Алманбетти жибербей

Коштоп алып булкунтуп,
Ээликтирип жулкунтуп,

Мажик минтип кеп айтты:

– Коңурбайдын кара аты

Качан болсо кууганга

Жеткизбеген адаты.

Алгара чындап чуркаса,

Төрт аяктуу мал жетпейт.

Канаттуу куш болбосо,

Мындан башка жан жетпейт.

Алоокенин калчасы

Көрүнөө алдап алыптыр,

Капкага кирип кетиштин

Амалында калыптыр.

Артынан кууп сен кирсең,

Капканын оозун жаппайбы,

Балбандары жабылып,
Башыңды жара чаппайбы!

Билип туруп амалын

Кылбачы, Алма, мындайды.

Ал аңгыча Алманбет

Төмөн жакка көз салган.

Жалгыз турат тору бээ

Энесинин бош калган.

Дароо жетип бээсине

Алы калбай бакырды:

«Алтыным асыл энем!» деп,
Алда канча чакырды.

Калың кытай жабылып,

Добулбасын кагыптыр.

Алтынайдын өлүгүн

Бир качырга артышып,

Бээжинге жөнөп калыптыр.

Жетип Алмаң кытайдын

Тополоңун тоз кылды.

Качырыша келгенин

Кара жерге туш кылды.

Кармашып жүрүп каңгайдан

Тартып чыкты энесин.

Сырнайзаны жерге уруп,

Көзүнөн жашы төгүлүп,

Кырк кабырга сөгүлүп,

Өлгөндү кайра тиргизээр

Адамзатта дарман жок,

Алмаңда дарман калган жок.

Ошенетип турганда,

Душманды көр, селди көр,

Туш-тушунан каптаган

Калың кытай элди көр.

«Кайра тартып, кокустан,

Каңгай менен согушсам,
Кайран асыл энемдин

Көмүүсүз сөөгү калат – деп, –

Этине жору тоёт – деп, –

Эки көзүн оёт» деп,
Белинен эңип бүктөдү,
Тору бээге жүктөдү.

Караган черди аралап,

Көк-Булуңдун токойго

Энесин көмду аманат…

* * *

Таң кашкайып сүргөңдө,

Жерге жарык киргенде,

Кетейин деп ойлосо,

Каңгай курчап алыптыр.

Жоболоңдуу шумпайлар

Жолун тосуп калыптыр.

Эми өлүүчүдөй күйүндү,

Өткөрө жандан түңүлдү.

Кайраттанып бакырды,
Эр Мажикти чакырды:

– Башка келген жамандык

Ушу жерден көрдүкпү!

Ажалдан мурда экөөбүз

Бул токойдо өлдүкпү!

Кара кытай, манжуунун

Камоосунда жүргөнчө,

Каран түн түшүп башыма

Айдоосунда жүргөнчө,

Келе, Мажик, чылбырды! – 

Чылбырды колго алганы,

Бооруна баса салганы:

– Бек карма, Мажик, өзүңдү,

Жумгун эки көзүңдү!

Кидирбестен жүрөлүк,
Тетиги бийик дубалга

Уруналык, өлөлүк!

Ушуну айтып Алманбет

Кылжейрен санга салганы.

Дубалды карай бет алып,

Сүйрөткөнү эр Мажик,

Сүрөп жүрүп калганы.

Дубалга жакын барганда, –

Бу жалганда мал таттуу,

Көөдөндөгү жан таттуу, –

Жалгыз жандан түңүлүп,

Эки көзүн жумганы.

Кылжейрен кайран тулпары

Алдыдагы дубалдан

Алыс кетти түйүлүп.

Ээр белдей муздактан

Аша качып жөнөдү.

Жанындагы Мажиги

Кошо качып жөнөдү.

Бөксөгө мөндүр жаадырып,

Түзөң жердин баарысын

Жөө туманга алдырып,

Жайчылык кылып кутулду.

Дайра ташып, сел жүрүп,

Далай кыя бузулду…

АЛМАНБЕТ БААТЫРДЫН КӨКЧӨГӨ КЕЛГЕНИ

Кылкылдап жаткан Кыл-Эртиш,

Эртишке жетип келгенде,

Турнабай колго алганы,

Тунарып жаткан талаасын

Кайкалап Алмаң карады.

Кыл-Эртиштин оюнда

Кылкылдап калың эл жүрөт.

Кайнаган топтун четинде

Көкала атчан бир киши

Айбаттуу эрдей көрүнөт.

Бастырып келип Алманбет

Салам айтты калмакча.

Эр Көкчө алик алды да:

– Жолуң болсун, баатырым,

Тек сурамак келбеттен,

Жөн сурамак сөөлөттөң,

Кайдан келдиң? – деп сурайт.

Анда Алманбет кеп айтат:

– Уругум кытай эл болот,

Ушунча көөнүм караңгы,
Кыйындар менен кагыштым,

Кырчылдашып салыштым.

Асмандан мөндүр тутулуп,
Артыман жеткен куугундан

Аман келдим кутулуп.

Ошондо Көчө айкырып,

Бир сары улак таптырды,

Алманбет менен Мажиктин

Садагасын чаптырды.

Калың казак камынып,

Кары дебей, жаш дебей 

Көрүшүүгө Алмаңа

Баары келди жабылып,

Керней тартып бапылдап,

Ырчылар сайрап заңкылдап.

Алманбет баатыр келгенге,

Айдаркан абдан кубанып,

Көкчө менен кеңешип:

– Балдарды өзүм алам – деп, 

Киргизип алды үйүнө.

– Макул болот, ата, – деп, –

Алманбет барды сүйүнө.

* * *

Алты ай толуп өткөндө,

Алманбет турду ойлонуп,

Ары-бери толгонуп:

«Жата бербей жалпайып,

Минейин атка кампайып.

Кара ниет кандардын

Өрүшүн байкап чалайын.

Арамдан жыйган жылкысын

Жылдырып тийип алайын.

Коңурбай менен Жолойдун

Эсебин минтип табайын».

Аны ойлонуп Алманбет

Кылыч шилтеп, жаа тарткан

Кыраандан алып кашына

Салып уруп барганы

Амур-Дайра башына.

«Алманбет кайдан жетти?» деп,

Жылкычынын далайы

Акылынан шашыптыр,

Амурдан чыга качыптыр.

Коңурбай, Жолой жылкысын

Алмаң тийип келиптир.

Кандардан тийген жылкысын

Казакка бөлүп бериптир.

Айдаркан уулу алп Көкчө
Арстан Алман баатырдын

Дегенике көнүптүр.

Арасынан казактын

Кимдин болсо мүдөөсү
Алманбетке жүгүрөт.

Уурулугун, айыбын,

Уруш-талаш, майыбын,

Эрден чыкчу зайыбын

Алманбет калыс бүтүрөт.

Арызчы, муңчу баарысы

Алманбетке барышчу.

Кара кылды как жарган

Алманды калыс салышчу.

Казактын канча калкы бар,

Калк ичинде баркы бар –

Төрөзаада, бекзаада,

Канзаададан канча бар,

Көрө албаган ичи тар:

«Балаа болду калмак – деп, –

Пастады биздин арбак – деп, –

Четтетип барат бийликтен,

Каражолтой Көкчөгө
Калабалуу бу кытай

Кайдан келип кийликкен?!

Ага-иниден чыр чыкса,
Ана-мына дечү элек.

Анча-мынча дүйнө алып,

Ооз майлап, жечү элек.

Казакты кудай урабы,

Каңгып келген бир кытай

Калкты бийлеп турабы?!

Көкчө баатыр эр эле,
Көңдөй терек көр эле.

Дүнүйөсүн бүлдүрсөң,
Кенебеген неме эле.

Катынын бирөө караса,

Касаптап ийчү неме эле.

Катын жакка калганда

Эсеби жок тар неме.

Катының менен Алманбет

Ойнош болуп алды деп,

Ушак-айың таратсак,

Өлбөгөн жерде калбас» деп,

Ата-уулунан казактын

Алтымышы жыйылып,

Акылдашып алышты.

Алманбеттен айрууга

Кеңеш кылып салышты.

Көкчө чыкса бир жакка,

Көргөнү барса мал жакка,
Ууга чыкса кийикке:

– Аңдып жүргүн, баатыр, – деп, –

Акеркеч деген катының
Алманбет менен жакын – деп,

Айта берип ар кими

Көкчөнүн көөнүн калтырды.

Көкчө келип үйүнө
Көп аңдыды катынды:

«Алманбет сага жакын» деп,

Алда канча такыды.

Такыганда Акеркеч

Чыдай албай күүлөнүп:

– Не болду? – деп сүйлөнүп, –

Адамдын баркын билбейсиң!

Алманбетти ким дейсиң?

Кайнаталуу келиндей

Тик карабайт бетимди.

Көңүл артсам ошого,

Көрүнөө кудай урбайбы!

Кантейин сени, кан Көкчө, 

Каарланган сөзүңө!

Кас душмандар биригип,

Кылмакчы экен өзүңө!

Казактын сен канысың,

Калк жакшысы көрө албайт

Алманбеттин калысын.

Бузуктун тилин алаарсың,
Алманбетти өлтүрүп,

Астына жердин салаарсың.

Ишенсең, Көкчө, муну кой,

Ишенбесең сөзүмө,
Аны кой да, мени сой!

Өлүп калаар бир катын,

Өксүбөсүн казагың!

Алманбет турса колуңда,

Алтындан болоор чарбагың,
Ааламды басаар салмагың.

Алманбеттен айрылсаң,
Арылбай калаар арманың!

Кетсе дагы Алманбет,

Өлсө дагы Алманбет,

Өзүң өчүп калаарсың!

Бул Алманбет келгени

Саны түмөн казагың
Сары-Арканы жердеди,

Жанчышып калмак жеңбеди.

Акеркеч айтса акыл кеп,

Кан Көкчө муюп токтолду:

– Айтканың сенин макул – деп.

Казакта болгон ата-уулу,

Алтымыш экен баарысы,

Жолуккан сайын Көкчөгө
Озунуп айтып саламды,

Жылдырып коёт акырын

Бузукулук арамды:

«Акеркеч жеңгей үйдөбү?

Акеркечтин жанында

Алманбет эргул жүрөбү?..» –

Какшык айтса бектери,
Айдаркандын Көкчөгө
Катуу тийет кептери.

Ар ким айта берген соң,

Бузулуп көөнү кеткени:

– Азып келген бир кулдан

Арманда болуп өлбөйүн.

Ага-инимди чогултуп,

Аңгырап сөзүн көрөйүн.

Арамдыгы бар болсо,

Ант урган кулду көмөйүн!

Казактан чыккан ата-уулун

Чогултуп Көкчө жыйыптыр.

Чоң үйдө өтчү чогулуш 

Кичи үйгө эптеп сыйыптыр.

Эр Көкчөнүн үстүнө
Журт билчүлөр барыптыр.

Алтымыштан башканын

Баары сыртта калыптыр.

Күчтүү болсун арак деп,

Күчаладан салыптыр.

Масчылыктан көз жаштап,

Баатыр Көкчө сөз баштап:

– Чыгарыңар, жакшылар,

Чыр кылуучу ишим бар.

Алманбет менен жакын дейт,

Акеркеч деген итим бар.

Айтыңарчы аныгын,

Аңдасам соодой көрүнбөйт

Алманбет кулдун калыбын.

Арамдыгы чын болсо,

Азыр кармап соёлук.

Алалдыгы чын болсо,

Апсана сөздү коёлук!

Олтурган орчун бийлерсиң,

Оңой-олтоң иш эмес,

Чындыгын гана сүйлө! – деп,

Көкчө өтүндү элинен.

Алтымышы адашпас

Антташып алган кебинен:

– Бир кишини көрө албай

Билбей айтсак жамандап,

Бизди кудай урбайбы!

Бирибиз эмес баарыбыз,

Жашыбыз эмес-карыбыз,

Ак болсо, кантип булгайлы!

Бизге ишенбей турсаңыз,

Алган жарың Буудайгүл,

Буудайгүлдөн сурайлы! – 
Баталашкан немедей

Баары чуулап калганы.

– Катын, кандай көрдүң? – деп,

Токолуна бурулуп,

Көкчө көзүн салганы.

– Көргөнүң айтканын, жеңе! –  деп,

Төрөлөр жаалап калганы.

Өңү сулуу болсо да,

Өзүндө акыл аз экен,

Арак ичип бир чыны

Буудайгүл да мас экен:

– Бузук да болсо байбичең
Менден жакшы, – деп айтты. –

Чын айтпасмын, күңүмүн.

Чыгаандыгын аныңдын

Күндө көрүп жүрүмүн.

Токолу айтса күбөлүк

Кан Көкчөдөй баатырдын

Калды көөнү түбөлүк:

– Андай болсо, эл, – деди, –

Алманбетти чакырып,

Азыр алып кел! – деди.

Азабын берем мен! – деди.

Тузум урган кул! – деди.

Азыр аны сойбосом,

Алганым калсын тул! – деди.

Калкымды жүрүп караандап,

Катынымды арамдап,

Жалган го деп ишенбей

Жакшылардын сөзүнө,

Жакынсынып жүрүпмүн

Жанкечти кытай өзүнө.

Жамандыкты мен бүгүн

Көргөзөйүн көзүнө!

Алманбет кулду соёюн,

Акеркечти бир далай

Азапка салып коёюн.

Жайдак атка мингизип,

Казакка бүткүл билгизип,

Эл кыдыртып жүргүзүп,

Кааласам, катын кылайын,

Каардансам, жанын кыяйын!

Киргенде калмак бул үйгө
Канжардын курчун алгыла,

Как жүрөккө малгыла!

Өлүүчү жерин туштаңар,

Өткүр бычак муштаңар!

Мас болду Көкчө күүлөнүп,

Өңгү-дөңгү сүйлөнүп.

Аябай ичкен арагын,

Азгырганын карагын!

Мас болгон казак баарысы

Баатыр болуп калышты.

Алманбетти жутмакка

Баталашап алышты.

Эки жигит чаптырды,

Алманбетти таптырды.

Көргөндө эки желдетти

Алманбеттин жүрөгү
Асты тынчтык бербеди:

«Атама душман болоордо,

Нак ушундай бир белги

Көрдүм эле мен, – деди. –

Мага жамандык издээр ким?» деди.

 Казактан кастык болот деп,

Кайран эрде капар жок,     

Ар нерсе ойлоп Алманбет

Бастырып жетип барганы,

Жигиттер атын алганы.

Салам айтып бийлерге

Эр Алмаң үйгө киргенде,

Айбатынан баатырдын

Апкаарыша калышып,

Тура калды дүрбөшүп,

Саламга алик алышып.

Бакырды Көкчө бектерге: 

– Ажыдаар башын салдыбы?!

Же бир арстан кире калдыбы?!

Баатырсынып эми эле

Айткан сөзүң эмне эле?!
Атпай казак баарыңды

Арбак уруп салдыбы?!

Кытай кул үйгө киргенде,
Кызыкталак «кыйындар»,

Кырыла жаздап калдыңбы?!

Суук сөздүү кеп чыкты,

Эки оозунун бир оозу

«Кытай», «калмак» деп чыкты.

Кадырлуу бектин баарысы

Кырка отуруп калышты.

Ортодо калды Алманбет

Отураарга орун жок.

Алманбет кайдан аянды,

Төрдө жаткан Көкчөнүн

Тизесин барып таянды.

Көкчө баатыр күүлөнүп,

Көкжал Алмаң султандын

Көзүнө айтып сүйлөнүп,

Суук сөздү салганы.

«Алда кимди айтат?» деп,

Адегенде Алманбет

Айраң-азыр калганы.

– Ачууландың кимге? – деп,

Жадаганда Алманбет

Жайын сурай салганы.

– Бузук кул, сени айтам! – деп,

Буту менен Алмаңды

Көкчө түртүп калганы.

«Оюнбу?» деп, «чынбы?» деп,

Алманбет ойго алганы.

– Бууданым Көкчө, сенби? – деп, 

Мындайың мурда жок эле,

Бузук сөз кайдан келди? – деп, –

Жамандык көрсөң, жайың айт,

Жашырбай журтка жайып айт!

Тийген болсо, тилимди айт,

Күнөөм болсо, билип айт!

Биле албасаң, эр Көкчө,

Жамандык сөздөн жанып кайт!

Урмат кыл, Көкчө улугум,

Урушкандай сөз айттың,

Убайым тартып турумун.

Алманбет антип сурады,

Ата-уулунун баарысы

Апкаарышкан убагы.

Ары баатыр, ары мас

Айдаркан уулу эр Көкчө
Алманбетке ичи кас:

– Каңгайдан келген калмакты

Кет десеңер болбойбу!

Жергесине кытайдын

Жет десеңер болбойбу!

Көкжал Алмаң ошондо 

Ачуусу келип калганы:

– Адам болбой жит, Көкчө,

Кара жер сорсун нээтиңди,

Акылдан тана ичипсиң,

Карартып кудай бетиңди!

Ата-уулуна бир карап,

Анда Көкчө кеп айтат:

– Сураганын алсынчы,

Сурданбай жолго салсынчы!

Каалаганын алсынчы,

Камсыкпай жолго салсынчы!

Анда Алманбет муну айтат:

– Айныбагын сен, Көкчө,

Айтканымды бер, Көкчө!

Казатка чыгаар касым бар,

Майданга чыгаар башым бар.

Жакындан болгон жатым бар.

Жан кыйбасым эр Көкчө,
Каалаганым Көкала

Атыңды берчи, минейин.

Камсыкканым Көккүбө
Тонуңду берчи, кийейин.

Башымды катпай сактанып,

Басташып жүргөң душманга

Барып мен бир келейин!

Баданаң менен тонуңдун

Майы болсун меники,

Башы болсун сеники.

Көркөм күлүк Көкала

Күчү болсун меники,

Башы болсун сеники.

«Каалаганың алгын» деп,

Адам айтаар сөздү айттың,

Айтканыңдан жанба эми.

Басынтып Көкчө кеп айтат:

– Алмурут чыккан жерлерге

Итмурун чыгат дечү эле.

Ит ичпей турган ашынан

Үмүт этет дечү эле.

Арстан баскан жерлерден

Аюу жойлоп турарбы?!

Атымды сурап бул калмак,
Атаа, мындай кудай ураарбы!

Ачуусу келип Алманбет

Жалын чыкты көзүнөн,

Жаалы чыкты сөзүнөн:

– Алмурут Көкчө сен болсоң,

Итмурун жыгач мен болсом,

Мен да куруп калайын,

Ит Көкчө, сенден кем болсом!

Арстан Көкчө сен болсоң,

Лапшыйган аюу мен болсом,

Адам болбой өлөйүн,

Айбаным, сенден кем болсом!

Элиңде туруп эркексиң,

Элиңден карыш сен чыксаң,

Бооз катын шелпексиң!

Акылы кеткен азыраак,
Арак ичкен масыраак

Көкчө чындап тарыкты:

– Кулду кармап муузда! – деп,

Көбүнө кылды жардыкты. –

Тентиреген бу кулду

Тез өлтүр – деп, – бычыктап!

Канын төк – деп, – кылычтап!

Канжар сал – деп, – кардына! –

Күүлөндү Көкчө баарына.

Сууруп алып кылычын

Алманбет турду октолуп.

Кайрат кылаар бир жан жок,

Ата-уулдан алтымыш

Кымырынды токтолуп.

«Өлтүрмөк тура иттер! – деп,

Өткүр Алмаң ойнолуп,

Кылычын кынга урду да, –

Итчилик кылса, бул кылсын,

Азыр сабыр кылайын.

Өлөңдүү жерди өрттөбөй

Өзүм кетип тынайын!»

Эч бирөөнү карабай

Эшикти көздөй бет алды.

Жолун тоскон бир жан жок,

Алманбеттин багытын

Ача берди казактар.

Каарынан жалтанып,
Кача берди казактар.

Казатка минээр Кылжейрен

Атына Алмаң барганы,

«Эми кайда барам?» деп,

Атына минип алганы.

Оолжуй басып Акеркеч

Ордодон чыгып калганы.

Дарайы көйнөк шоодурап,

Караса көзү жоодурап,

Акеркеч сыпаа кеп айтат:

– Аярла, аяш, – деп айтат. –

Ата-бала урушат,

Ага-ини жулушат,

Анткен менен кетишпей

Айланышып турушат.

Не түрлүү чыры болсо да

Эртеси өңүн көрүшөт.

Өлүп калса бир бирин

Өкүрүп, ыйлап көмүшөт.

Кылчайбай атка минишиң
Келбес бекен эбиңиз?

Мас таркаса, соо болоор,

Бир сапаркы ачууну

Минтпей мага бериңиз?

Көзүн жаштап Алманбет:

– Аяшым, уккун – деп айтат, –

Толгонсом жоктур өнүмүм,

Токтолсом болоор өлүмүм.

Кайтадан болбос өнүмүм,

Кайрылсам болоор өлүмүм!

Аман болгун, жеңе, – деп,

Бурулбасы билинип,

Кетмекчи болгон беренге

Акеркеч жөндүү кеп айтат:

– Жарашып калган жериң жок,

Жакшы айтышкан эриң жок,

Же жайнаган кытай элиң жок,

Жээниң да жок, тайың жок,

Жердеп тураар жайың жок.

Эңкейип кетсең, жөлөк жок,

Кайрылаар жок тууганың.

Уккан, көргөн эл болсо,

Кабарың алып турайын,

Кай жерде болоор турагың?

Анда Алманбет мындай дейт:

– Аяш, терек көрсөм коноормун,

Термелбестен көтөрсө,

Ошого жолдош болоормун.

Кайышпай кайың көтөрсө,
Ошо жерде болоормун.

Не түшсө башка көрөөрмүн,

Аяш, ажалым жетсе өлөөрмүн.

Так ошондо Акеркеч

Кара жашы төгүлүп,

Кайышып көөнү бөлүнүп:

– Аяш, андай болсо мен да айтам,

Ардактап күтөөр эрди айтам!

Көөнүң калса Көкчөдөн,

Жетпей кайтпа Таласка,
Кайрылбай өтүп кетпегин

Көкжал төрө Манаска.

Төрүнө өтсөң, жектебес,

Кейишке салсаң, кет дебес,

Бүлүндүрсөң кейибес,

Кадырың билээр как ошо.

Канзааданын баарысы

Кашында жүрөт аа кошо.

Пейлиңди билээр бек ошо.

Бекзааданын баарысы

Бетинде жүрөт аа кошо.

Бул сөздөн кийин боздошуп:

«Аман болгун, жеңе» деп,

Акеркеч менен коштошуп,

Алманбет жолго салыптыр.

Масы таркап эртеси

Кылыгын Көкчө туюнду,

Агып жашы куюлду:

– Сынган экен таягым,

Сыздаган экен аягым!

Кетилген экен туягым,

Кемиген экен сыягым!
Үзүлгөн экен канатым,

Токтолгон экен санатым!

Кылмак элең, бийлер! – деп,

Өрттөндү ичи күйүт жеп.

АЛМАНБЕТ БААТЫРДЫН МАНАСКА КОШУЛГАНЫ

Бир күнү Манас түш көрөт,

Түшүндө кызык иш көрөт:

Айталаада баратып,

Ачалбарс кылыч тааптыр.

Берен Манас кылычты

Белине бекем тагыптыр.

Жолдо бара жатканда,

Жанында албарс кылычы

Жолборс болуп калганы,

Соңунан ээрчип Манастын

Жолдош болуп алганы.

Ал аңгыча жолборсу

Ак туйгун болуп кубулду.

Абалап учса асманга

Алпкаракуш сүрү бар.

Кайра конуп колуна

Кубанта турган түрү бар.

Кондурган бойдон колуна

Түшүнөн Манас ойгонуп,

Жакшыга жоруп ойлонуп,

Кабагы күндөй ачылып,

Калың журтун чакырып,

Акбоз бээни алдырып,

Баабединге чалдырып:

– Жору, – дейт, – көргөн түшүмү,

Оңдосун, журтум, ишиңди.

Коңур чечен Ажыбай

Кеп баштады жайма-жай:

– Мен жоруюн түшүңдү,

Оңдоптур Кудай ишиңди.

Колуңа берген турбайбы

Күтүп жүргөң кишиңди –

Бу дүйнөдө жолдошуң,

О дүйнөдө колдошуң
Кошулат экен өзүңө
Кан Алманбет жолборсуң!

Ал сөздү айтып Ажысы,

Бата кылды баарысы.

Кан Жакыптын Манасы

Көңүлү өстү жетилип,

Көшүлүп бою чечилип,

Алманбет келип калгандай

Каалгадай кашка тиш,

Калайыктан башка тиш.

Кашкайып чыгып алганы.

Ошондо Манас кеп айтат:

– Азаматтар, - деп айтат. –

Бекер жатып беш айча

Эки жакка жылбадык,

Эркектин ишин кылбадык.

Ушак менен айыңдын

Айтылганын тыңдадык,

Айылдан карыш жылбадык.

Мылтыктын ичи дат болду,

Кур семирген ат болду.

Көйкашкалар, аттанып,
Адырдан аркар аталык,

Курбудан кулжа аталык,
Кубанычка баталык.

Кийик издеп, аң уулап,
Талаага көнгөн курган баш

Бут-колду чечпей уктайлык.

Аттанып көнгөн курган баш

Аяк чечпей уктайлык.

Жан-казан ашын сагындык,

Жай билбеген катынга

Жакшы эле жатып багындык.

Кыргылчал, Бакай карысы,

Кырк чоронун баарысы

Аң уулоону эп көрдү.

Минээр аттар шайлалуу,

Уруш чыкса кокус деп,

Бирден аттар байлалуу.

Үртүгүн торко жаптырган,

Аттарынын мойнуна

Алтындан тумар тактырган.

Соот менен кыягы,

Аң уулап, ууда жүрсө да,

Жортуулчудай сыягы.

Төрө Манас жолборсу,

Төрт жүз жигит жолдошу.

Күндө кийик атышты,

Күлкүгө мыктап батышты.

Аркар, кулжа, куланды

Атып алып бүктөтүп,

Шай ата берген Желмаян,

Ошо кара нарга жүктөтүп,

Медийан чөлүн басты эле.

Кайыпчынын мазарын

Жаңыдан Манас ашты эле.

Кум-Булактын белинен,

Даарат алган жеринен

Манас канга табылган

Кол башындай сур күчүк

Жаңыдан тууган табында,

Көзү ачылбас чагында.

Анда Бакай муну айтат:

– Арстан Манас көкжалым,

Жору тууп, жолдон табылган

Кутмарек болсун күчүгүң!

Алакан жайып барыбыз

Коёлу атын Кумайык!

Чым жүзүнө чөп чыккан

Жерде мындай табылбайт.

Кулак угуп, көз көргөн

Элде мындай табылбайт.

Бу Кумайык чоңойсо,

Жолдош болоор өзүңө.

Жолуккан ырыс – Кумайык

Жолборстон кайра тартабы!

Асыл болот Кумайык

Үч күн жатса талаада,
Кайып багат дечү эле.

Эркек адам жолобой,

Ургаачынын тазасы

Зайып багат дечү эле.

Антип багып албаса,

Мураадына бир күнү
Жетип калат дечү эле,

Эч жанга дайынын билгизбей

Кетип калат дечү эле.

Кабылан Манас айкөлүм,

Кудалашып никелеп,

Кадырлуу жарга үйлөнсөң,

Кумайыктын багуусун

Алганың билип жүрбөсүн?..

Кубанды жыргап эр Манас

Кумайыктуу болгонго.

Аң уулап, черлер жазылып,

Сонуну таркап болгондо:

«Кайтсамбы – деп, – үй жакка?»

Бото-Мойнок жайыктан

Көз салды карап, Чүй жакка.

Ошондо казактан чыккан кайгырып,

Кадырлашы Көкчөдөн

Каргаша болуп айрылып,

Узак-узак жол басып,

Чыканак жерге салбастан,

Чырм этип уйку албастан,

Жалгыздык түшүп жадына,

Тили кургап таңдайга

Эрини чарта кесилип,

Ачкадан боору эзилип,

Жолдо келет Алманбет.

Айнектей көзү сүзүлүп,

Акыр жалган дүйнөдөн

Күдөрү абдан үзүлүп:

«Каралашкан казагым,

Казак берди азабым!

Каңгып калган шум башым,

Кандай жолду басамын?

Жалындым, Кудай, өзүңө,

Жайлуу жерден бир ажал

Жеткире көр өзүмө!»

Тоо түгөндү, уч болду,

Жол түгөндү, түз болду,

Суу түгөндү ,чөл болду,

Жол үч ача бөлүнүп,

Алманбет анда тел болду.

Жол сураарга жоро жок, 

Айыл сураар адам жок

Жолдо турду дел болуп.

Күн жүрүш жактан тоо көрүп,

Көңүлү түштү түштүккө.

Алманбет кирди сол жолго,

Кудай салган шол жолго.

Ийри-буйру кара суу,

Булут көчсө көрүнгөн

Кара суунун тунугу.

Илегилек, көк кытан,

Ийри тумшук, бир казан – 

Суу кушунун баары бар.

Саздуу жерди ээлеген

Ызылдак ызгыч дагы бар.

Уча качса башка куш,

Ызгыч кара кашка куш

Катуу келип дүрүлдөп,

Качыра бермей адамды

Качантан берки адаты.

Аттатып кара суулардан

Алманбет качты кутулбайт

Ызылдаган кургурдан.

Кыжыры кайнап кырданып,

Суу көтөрбөй сиркеси

Кырааның Алмаң сурданып,

Ызгычка айткан бир сөзү:

– Ызылдаба, ызгыч куш,

Канаттудан сен жалгыз,

Карабаштан мен жалгыз,

Куруп келем жапжалгыз!

Койсоңчу, ызгыч, кордобо,

Уяң менен ишим жок,

Жолумду менин торгобо –

Дегенге болбой ызгыч куш

Качыра берди күүлөнүп,

Алманбетти тушма-туш.

Кашайып жаны Алманбет

Коломсокко кол салды,

Кол салды да ок алды.

Өлтүрө атпай ызгычтын

Сындыра атты канатын.

Эңип алып ызгычты

Карап көрсө, жок алы.

Бөдөнөдөй өзү бар,

Бөтүрөйгөн көзү бар.

Насыят кылып ызгычка

Алманбет айтаар сөзү бар:

– Алыңды чактап билбедиң,

Айланып сага тийбедим.

Катылба десем, болбодуң,

Кадалып жолум торгодуң.

Кадемиң каткыр, оңбодуң.

Тийбегин десем, болбодуң,

Титиреп жолум торгодуң,

Тийгенден кана оңгонуң?!

Сенден бетер мен дагы,

Ажалга байлап башымды,

Алымды билбей оңбодум.

Калбасын жетим балдарың,

Бейкүнөө жанга тийбей жүр,

Канатыңды оңдоюн, –

Деп Алманбет берениң
Кайнатма кара дарыдан

Сүйкөй салып жаратка,

Кырмызы кытай дарыны

Канатка кынай таңганы. –

Уяңы тапкын эми – деп, –

Учуруп ийип ызгычты,

Артынан карап калганы.

Аңуулаган жеринен,

Бото-Мойнок белинен

Аккула минип болкоюп,
Манас кырда золкоюп,

Баятан байкап туруптур,

Оюн буга буруптур:

«Алдам, бердиң бишарат,

Аң уулап мында келишим,

Аңдасам, артык ишарат.

Түшүмдө тапкан кылычым,

Кылычымды кез кылган,
Кудурет, сенин кылышың.

Түшүмдө көргөн жолборсум,

Алманбет өзү болбосун!»

Арстан Алмаң арбайып,
Келе жатыр калдайып.

Башында жыга бөркү бар,

Падышалык көркү бар.

Кайратына жан тургус,

Канга ылайык каркыбар.

Ошо келе жатышы

Жыйырма сегиз жашы бар.

Абыдан көрүп айкөлүң
Кайра чапты калкылдап,

Аккула менен алкылдап,

Бою-башын жыйнабай

Өңүрү кеткен жалпылдап:

– Арстан эрлер, сүйүнчү!

Түндүктү тирээр түркүгүң,

Жолго чыксаң – жолдошуң,

Жоо качырсаң – жолборсуң
Алманбет келет, мен көрдүм!

Ар мүнөзүн, айбатын

Арстанга тең көрдүм!

Аздырбай алып калыштын

Акылын ойло, баатырлар!

Айрылып калып Көкчөдөй,

Арманда болуп бөксөрбөй, Жергеңде жүрсө жектебей,
Окус жаман иш кылса,
Осол көрүп кектебей,

Чоголдук кылса көтөрүп,

Кейишке салса кечирип,

Бүлүндүрсө бүлк этпей

Түтөөрдүн камын кылыңар!

Алманбетти кетирбей

Тутаардын камын кылыңар!

Аттанып чыгып беш баатыр

Аңдып тургун жолунда.

Күлдүрдүн уулу Чалыбай,

Күлдүргүчү Ажыбай,

Сырттан Сыргак, Кутунай,

Акбалтанын Чубагы – 

Белиме таңуу беш баатыр,

Көк колот ылдый салыңар,

Көрүнбөстөн барыңар.

Жаныңа жакын келгенде,

Айгай салып бакырып,

Каракчы болуп чыгыңар.

«Койбойм түрүү жаның!» деп,

Коркутуп кыйкыр баарыңар.

Жүткүндүрүп келиңер,

Жүрөгуң сынап билиңер.

Алкындырып келиңер,

Акылын сынап билиңер.

Көй баатырдан бешөөсү
Көк колот ылдый салышты,

Көрүнбөй тосуп калышты.

Мылтык атып, тарс коюп,
Добул согуп, карс коюп,

Жеп ийчүдөй бакырып,

Жакын жерден качырып,

Жабылып чыга калышты.

Келе жаткан Алманбет

Чил учкандай селт этип,

Бир да карап албады.

Барса да баары бакырып,

Бар кайратын чакырып,

Кайраты мындай ким болду.

Каары катуу беш баатыр

Катыла албай тим болду.

Кыраан Алман бастырган

Кылжейрен менен калкайып,

Кыйкырып барган беш баатыр

Кошулуп калды бастырып.

Байкап көрсөң айбатын

Манасыңан кем эмес,

Адам өлчөөр неме эмес.

«Кудай берген экен!» деп,

Баатыр Сыргак жол баштап,

Астыга түштү тепеңдеп.

Төрт төбөлүү көк чатыр,

Кыргыл, Бакай кары бар,

Төрө Манас жанында,

Кыйындардын баары бар.

Манаска Алман барганда,

Салам берди заңк этип.

Арстан Манас, эр Бакай

Алик алды барк этип.

Абакеси Бакайга

Колун сунду ийилип.

Абасы Бакай кол берди,

Төрө Манас баатыры

Колун берди ал дагы.

Оңолгон Алмаң боруму,

Ортодон алды орунду.

Чарт жарылган эринин

Байкай коюп эр Манас,

Ачкалыгын билиптир:

– Алып кел ылдам тамак! – деп,

Ашпозго буйруп ийиптир.

Бал чайкаган кымызды

Баатыр Мажик көтөртүп,

Эки желдет кириптир.

Сары алтындан жан-кесе,

Баса куюп кымызын

Кош колдоп, аяк сунуптур.

– Улуулата сунгун – деп,

Алманбет айтып туруптур.

Кан Бакай эрин малган соң,

Эңиле басып ашпозчу

Алмаңа сунуп калыптыр.

Алманбет алып аягын

«Асылы билдирбейин – деп, –

Ачкалыктын азабын»

Аз гана жутту кылт этип.

Өзөгүнө түшүптүр,

Өбөктөп Алмаң шылк этип,

Кирпикке кирпик илинип,

Өлүп барып тирилип,

Баш көтөрдү баатыры.

Арстан Алмаң эс алып,

Тамагын ичти акыры.

Олтурду боюн тер басып,

Ордуна келди акылы.

Ойлонуп Манас кеп айтат:

– Ой, азамат, – деп айтат. – 

Асынганың алмабаш

Атканын жутчу милте окшойт.

Астыңдагы мингениң
Алыстан келген жылкы окшойт,

Кай жакта болот жериңиз?

Кабарын айтаар бекенсиз,

Кайда болот элиңиз?

Жооп берди Алманбет:

– Ой жетпеген иш издеп,

Оң караган киши издеп,

Ооп жүргөн бир жанмын.

Ат жеткисиз жол издеп,

Азып жүргөн бир жанмын.

Алымды билээр адам жок,

Басып жүргөн бир жанмын.

Бараарыма жерим жок,

Маңгып жүргөн бир жанмын.

Батаарыма элим жок,

Каңгып жүргөн бир жанмын.

Карсак жүрбөс калыңда

Карайлаган бир жанмын.

Кара башым өлүмгө
Даярдаган бир жанмын.

Безип жүргөн элинен

Алманбет бакыр өзүммүн.

Жолдо жатсам, көрөөр жок,

Өлүп жатсам, көмөөр жок.

Бир Кудай деп бел байлайм,

Мендей курган карыпта

Андан бөлөк жөлөк жок.

Кулак түрдү турган эл

Манастын айткан кебине:

– Аркайган бийик Ала-Тоо

Ак марал кууп, ким ашпайт?

Айкын талаа, узун жол

Адащса, жолун ким баспайт?

Чакырса келбес Чын каны

Чыйырыма келип турганы,

Кааласаң келбес каканчын

Кашыма келип калганы

Кутман келип, кут келип,

Кудайдын берип салганы!

Алдадан ар жан күчтүү эмес,

Кан тартуусуз түшчү эмес!

Калабалуу кырк баатыр,

Камдаңар ылдам тартуусун!

Аялуу мүлкүм Аккелте

Асалык эрдин жонуна.

Албарстан учтуу Сырнайза

Аны берип колуна,

Кийгизиңер Аккүбө
Кийүүчү кийит тонуна.

Алтын саптуу Зулпукор

Аны байла белине.

Арзыбаса кыргызга,

Ала кетсин баарысын

Бара турган жерине.

Азамттын баарысы

Атасы келген немедей

Алек-далек энтелеп,

Айкөлдүн аты Аккула

Баш ат кылып жетелеп,

Алтын ээр башына,

Аккелте илип кашына

Сырнайзаны сайылтып,

Асабасын жайылтып,
Кылычын илип ээрине.

Эшик эндүү айбалта

Канжыгага байлаптыр,

Саадагын салып ээрине

Алманбет эрдин келүүнө.

Аккуланын артынан

Ай тийгендей жаркырап,

Кулжадай төшү керилген

Сарала менен тогуз ат – 

Сай күлүктү тарттырып,

Сандыргалуу Алмандын

Салтанатын арттырып,

Сары улакты таптырып,
Садагасын чаптырып,
Алманбеттин башына

Кырк миң дилде чачтырып,

Аскерине талатып,

Тай семизин сойдуруп,

Тамашага киришти.

Эр Алманбет ойлонду

Карап туруп далайды:

«Аккула Манас аты экен,

Кас тулпарын мингизген

Ашкере чыккан март экен.

Аккүбө Манас тону экен,

Байкап турсам, Сарала ат

Мага ылайык жылкы экен.

Атына байлап тартыптыр

Айбалта менен кылычын,

Кошо тартты найзасын.

Ат-тонунан айрылтып,

Кетирбейин айласын».

Алманбет анан кеп айтыр:

– Тууган кылсаң, кырк баатыр,

Турууга келдим мен акыр.

Тур десең, кантип турбайын,

Ынтымагың сурайын.

Кудай берсе ынтымак,

Куусаң кетпейт ырыс-бак!

Алиги турган кырк баатыр:

«Акылыңа бали!» деп,

Кол көтөрүп дубага

Бата берип колдоду,

Алманбет кетпес болгону.

Айкөл Манас баатырдын

Көңүлү көлдөй толгону:

– Алманбет балаң келди деп,

Алдам тилек берди деп,

Бай Жакыпка барыңар,

Энеме кабар салыңар,
Сүйүнчүсүн алыңар!

* * * 

Самаркандын сыртында

Бээ байлап, Белсаз, Кырчында

Жаткан кезде Жакып бай

Малын багып жайма-жай,

Төрөдөн барды төрт чоро:

– Сүйүнчү, Жакып атаке,

Келди Алманбет балаң! – деп. –

Жиберди бизди Манасың,

Атаке, сизге салам деп!

Кабарды угуп Чыйырды

Ордодон басып чыкканы:

– Манасым он беш жашында

Жуманын түнү түш көрсөм,

Алманбет жүргөн кашында.

«Акыры келээр балам» деп,

Ойлончумун дайыма.

Төө баштаган төрт тогуз

Төртөөң бөлүп алгыла.

Ак сакалдуу чалдардан,
Айылы жакын жандардан

Атакеси Жакып бай

Алтымышын камдаган.

Чыйырды эне баш болуп, 

Он эки кемпир алыптыр.

Торко тон кийип жайкалып,

Боз жорго менен чайпалып,

Байбиче жөнөп калыптыр.

Алтымыш чалды ээрчитип,

Бай Жакып мурда барганы.

– Атаңыз келди, мына! – деп,

Ажыбай айтып турганы.

Атынан түшүп, жөө басып,

Алманбет урмат кылганы.

– Айланайын ботом! – деп, –

Атасы Жакып жалынып, –

Каралдым балам, келдиң! – деп, –

Кадыр Алдам, бердиң! – деп, 

Бай Жакып ыйлап бакырат,

Күлкүсүн тыйбайт жаркырап.

Ал аңгыча артынан

Байбиченин Бозжорго

Аркыраган боюнча

Алтымыш чалды аралап,

Туучунак атка тийиптир.

Байбиченин эмчеги,

Жаш төрөгөн келиндей,
Алманбетти көргөндө,
Ат үстүнөн ийиптир.

– Балам Манас, келгин! – деп, –

Бала күндө эмдиң – деп, –

Сен эмгенсиң мурун да,

Баштап ээмп бергин! – деп,

Байбиче айта салганы.

– Мамаңды маа да бергин! – деп,

Алманбет чуркап барганы.

Оң эмчегин алганы,

Оозуна Манас салганы.

Сол эмчегин алганы,

Алманбет ээмп калганы.

– Отуздагы баласы

Зоңкоюп эмчек эмди! – деп,

Бай Жакып күлүп жыргады.

– Энеден экөө болдум! – деп,

Эр Манас айтып мындай кеп. –

Атадан төртөө болдум, – деп, –

Дайрадай ташып толдум! – деп,

Арстан Манас айтса кеп,

Кубанбаган бир жан жок,   

Шаттанбаган бир жан жок.

Бакдөөлөт угуп кабарды 

Барбай токтоп турабы!

Он эки катын ээрчитип,

Жолго чыккан бу дагы.

Тогузга Манас толгондо,

Кичи энеси Бакдөөлөт

Абыке уулун төрөдү.

Андан кийин көргөнү
Кытмыр кыял Көбөшү.

Эми ошо Абыке, Көбөш экөө да

Кошо чаап жөнөдү.

Бай Жакып бар башында,

Бакайы бар кашында,
Кырк жигиттин баарысы,

Кыргыл баштап карысы

Байбиченин сарайда

Өткөрүп ийди улуу той

Сегиз кан кыргыз журтуна.

Жалпы олтуруп жайланып,

Суусун канып чайланып,

Олтурганда кеп баштайт,

Оён Алман деп баштайт:

– Алтай минсе талыкпас

Аккула экен тулпарың.

Аккула кетсе колуңдан

Арылбас аттан арманың.

Марттык кылып башында

Мага берип салганың.

Сандаган журтуң бүт болсун,

Сарала ат мага кут болсун.

Атпай кыргыз журт болсун 

Аккула сизге кут болсун! –

Ушинтип Алман айтканы,

Сарала аттан башкасын

Манаска кайра кайтарды.

Сүйүнгөндөн мындайга

Бай Жакып берди батаны.

Той тарады, кеч болду,

Жай-жайга кетээр кез болду.

МАНАСТЫН КАНЫКЕЙГЕ ҮЙЛӨНГӨНҮ
Карабөрк менен Акылай

Катыным деп санабай,

Никелүү катын алууну,

Жакыпка түйшүк салууну

Кан Манас ниет кылыптыр:

– Караган атам сен болсоң,

Кабарың жок эч иштен,

Карызың бар мойнуңда –

Катын алып бермегиң.

Кайып даңдын Карабөрк

Катын жатат койнумда.

Калмактардын Кайып даң
Ымалайдын тоосунда

Кастык кылып, жолум бууп,

Колго түшүп курганда,

Карабөрк кызын аргасыз

Олжого берип кутулган.

Алигиче жүрөмүн

Кыялыма толбостон,

Жар алгандай болбостон.

Алтайдан көчүп келген соң,

Өзү өчөшүп катылып,

Шоорук кан ойрон болгондо, Кызын тартуу кылган соң
Кутулган эле талоондон.

Шооруктун кызы Акылай

Үйлөнгөндөй болбодум.

Куда түшүп кайындап,

Кутулбадың карзыңдан.

Жашым жетти отузга,

Баланы ата үйлөмөк

Баштагынын наркы экен.

Жаман да болсо балаңыз

Манас деп чыккан даңкы экен.

Малга кароо сырың бар,

Мал жагына калганда

Басылбаган чырың бар.

Катын алып бербейм деп,

Калбаны бөөдө көрбөгүн,

Чыгымы канча болсо да

Нагыз өзүм төлөймүн.

Атам өзүң билесиң,

Анча-мынча ургаачы


Купулума толбосун.

Эрке талтаң ээн өскөн

Жалгыз кыздан болбосун.

Акылга дыйкан айлалуу,

Ааламга толук пайдалуу,

Көңүлү сылык, пейли кең,

Төрт тарабы болгон тең,

Жылдызы ысык, жылуу сөз,

Чырагы жарык, жоодур көз,

Акыл менен эр баккан,

Ыйман менен эл баккан

Ойротто жок уз болсун,

Ою терең кыз болсун!

Болсо болсун болгондой,

Көзү көргөн пенденин

Көңүлүнө толгондой!

Эки атка кошун арттырып,

Жанына жолдош алыптыр,

Жакып кан жөнөп калыптыр.

«Кыз табылса кокустан,

Кысынып кантип турам – деп, –

Кызыл чака пул бербей

Кулдукту кантип урам?» деп,

Алтымыш жамбы пул менен,

Кызматкери кул менен 

«Кудай!» деп жолго салыптыр.

Самаркан элин аралап,

Жарды-байын аралап,

Оротөбө, Жызакты,

Онун баарын кыдырып,

Кечип дайра Сырынан.

Тынчып Жакып олтурбай

Кыдырып өтүп Букардан

Кечип өттү Кейипти.

Карып калган чагында,

Кыз издетип кылымдан

Жакыпты Манас кейитти.

Эки жамбы пул берип,

Кыз жайын Жакып сурады

Шаар башчы Алымдан.

Алым мырза кеп айтат:

– Аксакал, аңда – деп айтат. –

Кыз жактырбай кылымдан

Кыдырып келген экенсиз.

Жага турган бир кыз бар,

Кантип алаар экенсиз?

Атасы анын Атемир

Отуз шаарды бийлеген

Каны болот Букардын.

Атемир делбей көбүнчө
Темиркан деп аталган.

Он эки кыздын кенжеси

Санирабига дегени,

Он алты жарым жашы бар,

Акылдуусу баарынан.

Көргөзөм кызды жүргүн – деп,

Алым мырза Жакыпты

Бак ичине алпарды.

Кан Жакыптан башканы

Ээрчитпей сыртка таштады.

Аккан суунун четинде,

Калың куурай бетинде

Бай Жакып көзүн салыптыр:

Кырк нөкөр кыздын баарысы

Чылк жибекке чырмалып,

Жыгылчудай ыргалып,

Санирабийга кыз экен,

Сап сулуунун өзү экен,

Чылк алтындан жыгасы

Оң чекеде кырданып,
Акыл толгон кези экен.

Олоңдой кара чачы бар,

Келишкен кара кашы бар,

Жазык маңдай, кара көз,

Жатык тилдүү, ширин сөз,

Аркасы кайкы, аркар төш,
Ай чырайлуу, бото көз

Кызылдуу жүзү нурданган,
Кыпча бели буралган.

«Айтсам, балам алаар – деп, –

Арылбаган шорум көп,

Тууса, бирди тубар – деп, –

Тумшугу жок жаныма

Тукумдан кудай ураар – деп, –

Жетигип жашы толгончо,

Туубастык жайы бар экен.

Жаман деп киши айтпаган

Сыйлуу болоор киши экен.

Болжолу жок боорукер,

Эзилтип адам көңүлүн

Этбоорунан жаралган,

Үзүлгөнүн улаган,

Көзү чалган пенденин

Үзүрү болсо сураган,

Жеткире акыл ойлогон

Тереңдик жайы бар экен.

Болоор кепти бир айткан,

Чечендик жайы бар экен.

Ылайыктап адамга,

Ыгын салбай нааданга,

Ыраазы кыла сөз айткан.

Бечерага карашкан

Бекемдик жайы бар экен.

Кызылдай бою сарамжал,

Кастарлуу жайы бар экен.

Көп болсо көтөрүлбөгөн,

Жаманды күткөн жакшыдай,

Жиндини күткөн бакшыдай.

Элге кылган кылыгы

Эми эле түшкөн келиндей.

Ойрон болсун бул дүйнө-ай,

Төрөт жагы кем экен», –

Куурайда жаткан куу чалдын

Сынчылыгы эмей неткени!

Жыла басып жыластар

Ордого кирип кеткени.

Ордого Жакып барды да,

Ордодогу супага

Отуруп алды даңкайып,

Олуттуу бийдей чалкайып.

– Аркалыктай мүнөзүң,

Аксакал, кайдан жүрөсүң?

Эңкейип калган бир жансың,

Эмне кылып жүргөнсүң?

Ордосуна паашанын

Осолдуктан киргенсиң,

Кан олтурчу орунга

Олтурба – деди – бу жерге! –

Эки желдет, бир беги.

Жакып байга алардын

Жаман тийди бу кеби:

– Оңдоп кара көзүңдү,

Ойлоп сүйлө сөзүңдү!

Кан олтурган орунга

Кан олтурса не болот!

«Санирабига аты бар 

Кызыңа жуучу келди» деп,

Каныңа айткын менден кеп.

Эгер мага кол тийсең,

Айтты-койду дебеңер,

Аман калбас жаныңар!

Анда желдет кеп айтат:

– Атемир кан муну укса,

Кашык тамбас каныңдан!

Пенде көрбөс кыздардын

Бетин кайдан көрдүңүз?

Кайсы жерде элиңиз,

Каңгып кайдан келдиңиз?

Анда Жакып кеп айтат:

– Абуздун жогор жагында,

Арасында куурайдын

Намаз окуп аткамын,

Анда көрдүм кызыңды.

«Жуучу келдим» дегенге,

Өңүң неге бузулду?

Тегимди терип, кеп сурап,

«Тегиң барбы?» деп сурап,

Тексиз киши дедиңби?

Түпкү атам бири Бабыр кан,

Уругум улуу кыргыздан.

Кек алгамын далайдын,

Азыркымды сурасаң,
Касиеттүү Ала-Тоо,

Келген жерим Алтайдан.

Бабырдан кийин Көгөй кан,

Көгөй кандан Ногойдур,

Ногойдун уулу – Жакыпмын,

Ордоңорго кор болуп,

Ушу жерде жатыпмын.

«Кыз алам» деп кыйнаган

Атасымын Манастын.

Уккан экен мурунтан

Эр Манастын атагын,

Жүрөгү кетип кабынан

Желдет жылып жөнөдү
Бай Жакыптын жанынан.

Атемир канга кириптир,

Ашыгып сүйлөп ийиптир:

– Жуучуга бир чал келди – деп, –

Башкада эмес, Сааниде

Ушу чалдын талабы.

«Балам Манас баатырга

Кызын берсе, берсин – деп, –

Бербесе бербейм десин» деп,

Каапыр чал бизди камады!

Акылмандын баарысын

Атемиркан жыйнады:

– Ушунда бир чал жүрөт,

Жаман ой менен келбептир.

Кенже кызым Саанини 

Көрүп алып дегдептир.

«Манаска бер – деп – кызыңды»

Кыстап сурайт кызымды.

Көбүңөр буга не дейсиң?

Кызды бербей биз койсок,

Тумшугу жок кыргызды

Жеңебизби урушуп?

Эл ичинде эстүүлөр

Канына акыл салганы:

– Мурункулар кеп айткан,

«Ырысы жокко доочу деп,

Ырыстууга жуучу деп,

Ырысы качкан кай бирөө
Жуучу келсе, куучу» деп.

Балаңыз өсүп кетиптир,

Он алты жарым жашына

Ушу быйыл жетиптир.

Кабылан Манас баатыры

Оңой-олтоң эместир. 

Бербеймин деп узатсаң,

Азапка элди саласың.

– Сөзүмдү менин алыңар,

Аркалыктын өзүнө
Арбын салык салыңар,

Түркүн дүйнө, түркүн мал

Айтып-айтып калыңар.

Кыйналсын кыргыз таба албай,

Кызды калсын ала албай.

– Угузалы муну – деп, –

Узаталы жанакы

Кыргыздан келген кууну – деп,

Таажысын кийип башына 

Барып кирди Атемир

Бай Жакыптын кашына.

Паашалык менен Атемир

Салам айтып, сөз салды:

– Кадамыңыз кут болсун,

Кас кишиңиз журт болсун.

Кара кыргыз элиңиз,

Кабарсыз кандай келдиңиз?

Байкады кандын сөзүнү,
Бай Жакып айтты сөзүнү:

– Менин мында келишим

Теңир Алда буйругу.

Кыдырдым далай жер кезип,

Уулум үчүн кыз издеп.

Көп жерди көрдүм кыз жакпай,

Көңүлгө толгон кыз таппай.

Көрүндү сиздин балаңыз,
Насип кылса жараткан,

Макул десең, каныбыз,

Балабызга ылайык

Балаңызды алабыз.

– Жаш эле – деп, – балабыз, –    

Атемир айта салганы.

– Жаш дегениң жаңылыш,

Балаңдын тиле бактысын. –

Бай Жакып айтып калганы. –

Он жаштан ылдый жаш дегин,

Он алты жашка келгенде,

Ойротко бүтүн баш дегин.

Куп десең, кулдук урамын,

Буюрса кудай насипти,

Кубанычтын үстүндө
Куда болуп турамын!

Ал аңгыча Жакыптын

Артта калган балдары,

Алар да келип калганы.

Кол салып Жакып куржунга,

Бермек болуп кулдукка,

Шаңшуурдан тандап, чоңду алды,

Санап туруп, онду алды,

Тайтуяктан онду алды.

Баарысына татырлык

Алтындан койду бир жамбы.

«Бата аякка берди!» деп,

Бектердин баары таңданды.

«Кыргыздын заңы кандай? – деп, 

Биле алышпай турушту. –

Билбесек да кийсин – деп, –

Биздин эл кылган жумушту

Бу да көрүп кетсин» деп,

Кызыл кымкап дейилде,

Үч сарпайы кийгизди,

Башайы менен бейкасам

Тогуз сарпай кийгизди.

Жарашып куда болушуп,

Жакыпты жолго киргизди.

Үч күн жүрүп арада,

Чөлбиябан талаада

Келди элине Жакып бай.

Ага-иниси, эл-журту

Жаткан кезде жайма-жай.

Ак сакалдуу бай Жакып

Кыргызга кабар салыптыр.

Не кыйындын баарысын,

Жашы менен карысын

Кашына жыйып алыптыр.

Алардын анан үстүнө
Алманбет, Манас барыптыр.

Бай Жакып сөздү баштады,

Эл тыңдады, шашпады:

– Балдарым үчүн кыз издеп,

Далай жолду басканым.

Кейип деген жер экен,

Кеңири тажик эл экен.

Канынын аты Атемир,

Абылкасым иниси,

Шаатемир экен кенжеси.

Мага абдан жакканы

Санирабийга кызы экен.

Кыз атасы Атемир

Арбын калың мал бычып,

Бербестин кылды амалын.

Кырк миң дилде пул деди.

Ургаачылуу-эркектүү
Эки киши кул деди.

Коржоңдойсуң, Манасым,

Кайнатаң айткан малын тап.

Карыганда кыз үчүн

Каңгыраттың чалыңды.

Камдап эми таба гой

Калыңга берчү малыңды.

Атпай калың кыргызга 

Арстан Манас карады.

Ага-иниден кошумча

«Беребиз!» деп чуулады.

Он эки тайпа кыргызы

Ошо жерде дуулады.

Кырк баатырдын баарысы

Кысталышта ар качан

Кылат экен намысты.

«Катын алса, Манастан

Кантик аяп калалык! –

Кара журттун баары айтты. –

Канча десең турдук!» деп,

Кан Манаска жай айтты.

Ынтымактуу элинин

Камбыл тура балдары.

Куда башы болмокко

Карпаңдады чалдары.

Айтканынан үч эсе

Арбын малды камдады.

Кырк үйдөн бир кой чыгарып,

Отуз миң кой айдашып,

Нардан жүздү жетелеп,

Үч миң жылкы айдатып,
Бара жаткан жолунун

Астын-үстүн жайнатып,

Көкөтөй баатыр канына

Жакыпты кошуп жанына, 

Бара жатыр кыргыздар

Атемир кандын шаарына.

Сыйда сакал, кер мурут

Он эки миң жигити

Эр Манасты жандады.

Толук жаштуу аксакал

Тогуз миңи тандалды,

Бай Жакыпты жандады.

Кудагыйы Чыйырды

Тогуз жүз кемпир камдады.

Кырк чоронун баарысы,

Кыргыл, Бакай карысы

Кыйрына кабар салыптыр,

Бир миңден таштап, бир миңден

Кырк миң аскер алыптыр.

Комузчудан жүздү алып,

Кош ооздуу кернейи

Отуз жети жигитте.

Сыбызгы менен чоорунан,

Айчыгы алтын, найы жез

Алтымыш төрт сурнайчы

Безилдеген дабышы.

Керней тартып бапылдап,

Сурнайдын үнү такылдап,

Чилмардан кагып шакылдап,

Көпчүлүктүн жүрүшү
Көчкөн көчтөй калкылдап,

Асты-артына көз жетпей

Бара жатыр закымдап.

Жез най үнү ызылдап,

Сыбызгы үнү тызылдап,

Кой айдатып чубатып,

Уй мөөрөтүп чуулатып,

Кишенетип жылкысын

Он эки конуп арада,

Ой-Бийабан талаада,

Он үчүнчү кеч менен 

Барып конду кыргыздар

Кейип шаар калаага.

Кырмызыдан чатырын

Кыдырата тигишип,

Бир биирне кошуна

Кызматкерлер киришип.

Батпай кетти келген мал

Кейип-Бадаң шаарына.

Ээ боло албай малына

Түйшүк түштү бу күнү
Эл-журтунун баарына.

Арадан бир түн өтүптүр

Мал-жан менен алышып,

Манастын келген себебин

Атемир билбей кетиптр.

Экинчиси түнүндө
Манас баатыр зымпыйып,

Алгыр куштай кымпыйып,

Кыз кызыгы бар үчүн 

Жүрөгү дегдеп тынбады,

Токтоого такаат кылбады,

Ажыбайды кошчу алып:

– Кыз кайтарган сакчыга

Ак жамбыдан бер, – деди, –

Бараар жолду тазалап,

Макул кылып кел, – деди. 

Ажыбай барып келгени:

– Ачылды, баатыр, жолуң – деп, 

Арстанга жооп бергени.

Кыздын самап кызыгын

Кыраан Манас дегдеди.

Ооздо бөлмө ордодо,

Алтындаган тактада,

Алтымыш кабат пактада

Жайнап жаткан Саанинин

Койнуна колун салганы.

Уйку-соодо Саани кыз

Ичиркенип бой жыйып,

Баатырдын көрдү ыраңын:

– Уруксатсыз бу жерге

Келип турган сен кимсиң?

Тарткын азыр колуңду,

Тапкын кайра жолуңду!

Жооп айтпай төрөң турабы:

– Атаңызга мал берип,

Айры өркөчтүү нар берип,

Алтын, күмүш зар берип,

Санирабийга, өзүңдү
Алганы келген мен Манас.

Карк алтынды үрөндөй

Чачып келген мен Манас.

Алтын капка ордонун,

Атакеңдин коргонун

Ачып келген мен Манас.

Баркымды билээр жарым деп,

Шашып келген мен Манас!

Кыз кыйындап кеп айтат:

– Ынтыкпагын – деп айтат. –

Аңда сөздүн соңуна,
Алганда барам колуңа.

Аты Манас экен деп,

Айтканга кантип көнөйүн!

Атамдын төрүн булгатпайм,

Азыр кайта жөнөгүн.

Азыр чыгып кетпесең,

Анык сенин өлөөрүң!

Айтып сөзүн кан кызы

Алды канжар колуна.

Манастын келип ачуусу

Шап билектен алаарда,

Колуна канжар тийгени.

Чийдей кызыл кан атып,

Шыркырап агып ийгени.

Баатыр Манас көкжалдын

Эрдиги эмей неткени,

Ызасы катуу келсе да,

Бурулуп чыгып кеткени.

Айбаттанып кырданып,

Ачууланып сурданып,

Арстан барды кошууна

Аскеринин кашына.

Урушка какчу добулбас

Ушу замат кагылды.

Самсып жаткан көп кошуун

Аттарына жабылды.

Абыр-шабыр ат минип,

Ат мингенде бат минип,

Мылтыктуу мылтык октоду,

Мылтыкка милте чоктоду.

Саадактуу жаасын октоду,

Каптай түшүп калааны

Калың аскер токтоду.

Ажарын салып Саани кыз

Апасына кайрылды:

– Канеткенде коёмун

Калктын баарын сойдуруп,

Каршы чыксам астынан

Кайтараармын койдуруп.

Кара кыргыз канына,

Никесине кирүүгө
Барайынчы жанына.

Барча тажик, Кыйба үчүн

Багыштадым башымды.

Бу дүйнөдөн көрбөдүм

Манас өңдүү асылды.

Алтын менен күмүштүн

Ширөөсүнөн бүткөндөй,

Асман менен жериңдин

Тирөөсүнөн бүткөндөй,

Айың менен күнүңдүн

Бир өзүнөн бүткөндөй,

Алды калың кара жер

Жерлигинен түткөңдөй,

Ай алдында дайранын

Толкунунан бүткөндөй,

Абадагы булуттун

Салкынынан бүткөндөй,

Асмандагы ай, күндүн

Жаркынынан бүткөндөй

Башкача артык жан экен.

Мен ачуусун таппасам,

Кылчаючу жан эмес

Кыргыздын кыраан баатыры.

Бектерден бешөө кошулсун,

Мен барайын акыры.

Деп ошентип Саани кыз,

Жалаң короз сындуудан

Санап кырк кыз тандаптыр.

Кызыл-тазыл кийинтип,

Кыздарды мыктап камдаптыр.

Акылбайыс баш болгон

Алты бегин ээрчитип,

Ак жоолук байлап желекке,

Асемдүү шербет аш куюп,

Алтындан кылган челекке,
Каптап келген кошуунду

Тосуп чыкты чайпалып,

Алтын тон менен жайкалып:

– Таарындың, баатыр, бизден – деп, – 

Талабым артык сизден – деп, –

Кыйбанын жоктур күнөөсү,

Кыялыңды билмекке

Кыз жарың кылган мүнөзү.

Тажиктин жоктур күнөөсү,

Теңтуштукка чиренип,

Коркутуп сизди койгону

Колуктуңдун мүнөзү.

Чырдын баары биздики,

Чыйраксынып чыр салган

Чыдамсыздык сиздики.

Кошкомун сизге денимди,

Козгопсуз минтип элиңди.

Канжарым тийди колуңа

Билмек үчүн пейлиңди.

Кара башым чын тартуу,

Канкорум, сенин жолуңа!

Түйүндү, төрөм, чечиңиз,

Дүүлүккөн ачууң кечиңиз!

Таарынып элди кыйратпай

Талабыңа жетиңиз!

Кыздын сөзүн кайтарбай

Кыраан эр токтоп калганы.

– Кара кыргыз канысыз,

Кандын кызы канышым

Никейиңе алыңыз!

Маашар күндө күбөбүз

Кыйба тажик баарыбыз.

Санирабийга баланы

Самап келген кыргыздын

Никейине бердик! – деп,

Абылкасым аттанып,

Айгайды журтка салганы.

Санирабига дегенди

Түркөйү кыргыз түк билбей,

Кан никейи болгон соң,

Атап алган – Каныкей.

Алдырап калган Атемир

Уучтаган колу жазылып:

– Казыначы кайда?! – деп,

Кыз, күйөөнүн жолуна

Жүз миң дилде чачылып,

Кырк бир мыкты үйүнү
Шаардын сырткы четине,

Кең талаанын бетине

Катар тигип салышып.   

Кырка тиккен үйлөргө
Кыздар кирди тептегиз.

Он алты жарым аягы,

Астынын жашы – он сегиз.

Бир бир үйдөн киришти, 

Бир бирден күйөө тиерин

Айтпай-дебей билишти.

Каныкейге жанаша үй

Арууке кирип калыптыр.

Алманбет ага бет алып,

Асталай басып барыптыр.

Азизкандын Алманбет

Аруукени жандаптыр:

– Акыреттик жарым! – деп,

Аруукенин саамайын

Акырын сылап кармаптыр.

Уругу калың кыргыздан 

Улуусу экен Бакай кан

Жашы келген отуз беш,

Отуз төрттө Кыргылы,

Кырк баатыр кырка туруптур.

Арбактуу элден кыз алып,

Ошондо кыргыз тунуптур.

Тойго какчу награ

Атемир хан чалдырды:

– Бири күйөө, бири кыз

Жактырганын алсын – деп, –

Жаратпаса, которуп

Жактырганга барсын – деп, –

Кыз тандасын бир күнү, 

Кызыкпасын бир түнү. –

Эрк берди кыздын өзүнө, –  

Кыз тандасын, тийсин – деп, 

Кызык болгон бу бир кеп.

Ат, кунанын чаптарды,

Жалпы журттун баарысын

Тамашага баткырды.

Отуз күнү ойнотуп,

Эшикке эшен жыйдырды,

Эки күн нике кыйдырды.

Үйгө молдо жыйыдырды,

Үч күн нике кыйдырды.

Кайран жеңең Каныкей 

Ак тамагы кылайып,

Акырын сүйлөп муңайып,

Күлсө тиши жарк этип,

Чылк жибекке чырмалып,

Жыгылчудай ыргалып,

Оолжуй басып барыптыр,

Орунду небак салыптыр,

Оёнун күтүп калыптыр.

Асемдүү сүйлөп каткырып,

Айкөлүн эрте жаткырып.

Жүйөөлүү сүйлөп каткырып,

Жолборсун эрте жаткырып.

Ак жарык шамды өчүрүп, 

Ак маралдай көшүлүп,

Кызыктуу ишти көрмөккө
Кырааны менен кошулуп.

Жыпардай жыты бркурап,

Каухардай көзү жылтырап,

Асыл жеңең «Аллалап!»

Ак тамактан жалмалап.

«Алда кандай болом?!» деп,
Ак жибектей буралып,

Айкөлгө жеңең жалынып.

Ботодой көзү сүзүлүп,

Кыйла күн жүргөн күтүнүп.

Беш кабырга белдемчи

Беш жеринен үзүлүп,

Түндүк бою түйүлүп,

Түпкүчтөй болуп ийилип.

Кызыктырып кыңкыстап,
Кыялын жеңең чыгарып. 

Тотукуштай кубулуп,

Торгойдой көзү жумулуп.

Аркардай төшү чыңалып,

Ансайын жеңең кыналып,
Арстан Манас айкөлүң
Бүткөн бою чымырап,

Уктачудай үргүлөп,

Үзүлчүдөй үлдүрөп,

Кыл тамыр эрип жыбырап...

Даана кырк күн той тартып,

Кары, жаштын баарысын

Сыйлап жолго салышты.

Кырк бир келин көчүрүп,

Кырк баатырдын баарысы,
Кылайып кетпей намысы,

Кыйбадан тандап кыз алып,
Кыраандар үйгө барышты.

КӨЗКАМАН  МЕНЕН КӨКЧӨКӨЗ

Эсенкандын алтын так,

Тегерете чынар бак,

Мунаранын үстүнөн

Добулбасын чалыптыр.

Дүңкүлдөгүн укканда,

Журт жыйылып калыпытыр.

Жашы менен кары бар,

Кырк уруу кытай манжуунун

Кыйынынын баары бар.

Тагына чыгып акырын,

Эсенкан айтат акылын:

– Манас оңой жоо эмес,

Манасты алдап сойбосок,

Өлүм кылып койбосок,

Татытат шордуу тузуңду,

Умачтай ачат уйкуңду.

Убаданы бек кылам,
Адам өлөөр шерт кылам.

Кара жолтой Манасты

Кармап, же союп келгенге

Алтын таажы кийгизем,
Алтын такка мингизем.

Кытай менен маңгулдун

Бир чоң кандыгын билгизем!

Эсенканды муңайтат,

Калың эли муну айтат:

– Кабылан сындуу Манаска

Барган жан кайра тартчу эмес,

Катылган аман кайтчу эмес…

Калкынын түрүн билди эми,

Кайгырып каны турду эми.

Орозду, Үсөн, Бай, Жакып – 

Ногой кандын балдарын

Туш-тушка кытай сүргөндө,

Көзкаман аты коюлган

Каңгайга кеткен Үсөнгө.

Тун уулу анын Көкчөкөз,

Угулбаптыр кыргызга

Үсөндү калмак болду деген сөз.

Манасты барып союуга,
Башын кесип жеткизип,

Эсенкандын алдына

Белек кылып коюуга

Аянбастан ант кылып,

Тырп өлтүрөөр уу алып,

Колодон кылган бурканды

Кайрадан кайра кармашып,

Бээжинден чыгып, жол жүрүп,

Ат аябай мол жүрүп,

Кырк күнчүлүк чөл көрүп,

Кыйла айланчу көл көрүп,

Томпойгон эчен тоо көрүп,

Тоңурайган коо көрүп,

Жүрүп келет Көзкаман

Манасты катуу жоо көрүп.

Ара жерге келгенде,

Арам ойлуу Көзкаман

Эр Манасака кат жазган.

Жазган катын окусаң,
Ыйлап, боздоп бек жазган:

«Кабылан Манас баатырым,

Түбүбүз тууган – деп жазган. –

Чоң атаң Ногой өлгөндө,

Кытай, калмак кыргызды

Малдай айдап бөлгөндө,

Алы куруп кыргыз журт

Ар кайда тентип калганда,

Ала-Тоону көрө албай,

Атаганат дүнүйө-ай,
Курган баш болду арманда!

Бээжинди көздөй бет алып,

Тентидик, кеттик, түн көрдүк.

Кара кытай, манжуунун

Бадасын багып, күн көрдүк.

Бел тутуп сени арыбас

Буудан деп, тентип келебиз.

Атабыз бирге ыймандаш

Тууган деп, тентип келебиз».

Келтире жазып, кат берди,

Кабылан Манас окуса,
Кейигендей бат берди.

Ошол катты көргөндө,

«Тууганым азып келет – деп, –

Туйгунуң жашын имерип, –

Алыстан тосуш керек» деп,

Алдынан киши жиберип,

Тополоңдоп толгон эл,

Термелгендей калың жер,

«Тууган экен мага» деп,

Тосуп чыкты Манас шер.

Бапыратып баарысын

Алып келди Таласка.

Агайын-тууган болгон соң
Айылдаш конду Манаска.

Көкжал Манас ошондо

Казына оозун ачтырды,

«Тууганым Үсөн келди» деп,

Күрөй-күрөй чачтырды

Көзкамандар күнүгө
Тел кулун союп жей берди,

«Манасым менин» дей берди.

Айыл-апада жүргөндөр

Элдир-селдир кеп угуп,

«Көзкамандын үйүндө
Көкчөкөздөр чогулуп,

Колодон кылган бурканга

Тобо кылат» деп угуп,
Каныкей чочуп, санааркайт:

«Түбүбүзгө Көзкаман

Жетээр бекен?» деп санайт.

Кырк чоронун баарысы

Күлүп-ойноп, дуулдап,

Кыйын оюн салганда,

Каныкей жеңең ошондо

Ак өргөөнүн ичинде

Аколпок жасап калганда,

Арстан Манас баатырды

Көкчөкөз менен Көзкаман

Көрүнөө алдап алганда,
Аларга кеткен Манастан,

Кызыкка баткан кырк кыраан,

Түк кабарсыз турганда,

Көкжал эр арам ойлобой

Көкчөкөзгө барганда,

Көкчөкөз менен Көзкаман

Чийген экен сызыкты,

Арстан тууган Манаска

Көрсөткөн экен кызыкты.

Үйүнө Манас киргенде,

Көзкамандын айтканы:

– Манасым, сага келгени,

Арык элек, семирдик,

Ачыккан элек, тоюндук,
Кеңелип пейил,чечилдик,

Кетилип келип, жетилдик.

Азат кылдың, айкөлүм,

Калмактан качкан башымды.

Анда-мында бир келип,

Ичпедиң менин ашымды.

Каным Манас келгенде,
Кара жаным аябайм,
Баягы ит ичкирден бар беле?

Көзкаман айтып калганда,

Көкчөкөз өөдө турду эми.

Кылт этсе, өлүп кетүүчү,

Жыттаса, ажал жетүүчү
Кырк жылдык уудан коштурган,

Калмакча тарткан арактан

Мелтирете куйду эми:

– Түбүбүз бирге тууган! – деп,

Көкжал Манас баатырга

Көзкаман алып, сунду эми.

Аңкоолугун көрдүңбү,
Ала коюп имерип,

Көзкамандын сунган уу

Баатыр токтолбой тартып жиберип,

Ичкенде көкжал бүк түшүп,

Төбөсү менен тик түшүп,

Кайрылбай кетчү немедей,

Уйпалгырдын шум дүйнө,

Уу ичип Манас, сүйлөө жок,

Өлүмгө орток, жан бирге

Кыраандардын бирөө жок.  

Ажыбай, Бакай эгиз жок,

Алманбет, Чубак теңиз жок.

Сыргак, Серек эрен жок.

Ырчуул, Шууту берен жок.

Айла тапчу амалкөй

Аксакал Кошой каны жок.

Айгай укса качпаган,
Ажалдан кайра тартпаган

Баягы кырк чоронун баары жок.

Көкчөкөздүн тогуз уул,

Көзкамандын тогуз уул

Бурканына жалынып,

Ууланган Манас көкжалга

Кылыччаны камынып:

«Курчап кармап алсак – деп, –

Курмандыкка чалсак – деп, –

Башын кесип, байланып,
Эсенкандын алдына

Сүйүнчүлөп барсак! – деп, –

Алтын таажы кийсек! – деп, –

Алтын такка минсек! – деп, –

Буласын булап алсак – деп, –

Кара сурдун сулуусу,

Аялзаттын нурдуусу,

Эрке катын Каныкей

Олжо кылып алсак!» – деп,

Азыр башын кесчүдөй

Калмак каптап кетээрде,

Башына кылыч жетээрде,

Кара чаар кабылан

Манастын капталында чамынып,

Чолок көк жал арыстан

Манасты коргоп турду камынып.

Эр Манас көзүн жумганда,

Качырып калат калмактар

Чапмак болуп камынып,

Арстан көзүн ачканда,

Кайра качат жабылып.

Асмандын күнү бүркөлүп,

Арстаныңдын башына 

Алтымыш мүшкүл бир келип,

Көңүлү жаман бөлүнүп,

Ажалы жакын көрүнүп,

Асыл бир жандан түңүлүп,

Эстеп турду кайраның
Кырк чоро өңдүү баатырын:

«Кара ниет калмактан

Э!.. Кудай, өлгөнү келген экенмин.

Тирүүлүктүн кордугун

Көргөнү келген экенмин!

Тегиз бир кондуң Таласка,

Темселеген шүмшүктөр,

Акыры сенин кылаарың
Ушул беле Манаска?!

Кара найза желегим,

Каран күн, Алмам, кайдасың?!,

Көк сүлөөсүн бөрк кийген

Маңдайымда барааным,
Байтерек Бакай карааным!

Алманбет, Бакай артык шер,

Бул экөө карап турсачы!

Капкайдан келген чириктер

Анан муну кылсачы!

Көк ырапыс тон кийген,

Көкала сындуу ат минген,

Алышса, адамдын алы жетпеген,

Кайда кетти дайны жок,

Кадимки Чубак бууданым?!

Жетимиш түрлүү тил билген,

Жетимиш бурку эл көргөн

Аташкан достум Ажыбай Артыгым карап турсачы.

Калмактан келген арамдар

Анан бул кордукту кылсачы!

Атка жеңил, тайга чак,
Уйкусу жок, жолго сак

Сырттаным Сыргак уялыш

Кабыланым карап турсачы,

Каңгайдан келген камандар

Кордукту анан кылсачы!

Бу дүнүйө упакер

Кылчайып Манас көрсөчү.

Кырк чоронун бирөө жок,

Кызыталак куу башым,

Кыраандар болуп жанымда,

Анан кийин өлсөчү!»

Баатыр Манас кайран шер

Баарын жоктоп турганда,

Арстан кайрат Акаяр,

Каныкейдин себине

Төркүндөн келген жигити,

Кайдан-жайдан билиптир.

«Манастап!» ураан чакырып,

Бакырып балбан кириптир.

Ошол кезде Каныкей

Токтоно албай жээлигип,

Ичи өрттөнүп ээлигип,

Таң кашкайып сүргөндө,

Жерге жарык тийгенде,

Аккуланы токунуп,

Ээрге ныктай олтуруп,

Кабырга сөөгү сөгүлүп:

«Кабыланым кандай күндө?» деп,

Ойлосо ою бөлүнүп,

Кирип келди сабалап,

Көзкамандын ордого.

Урчу кудай ошондо

Уруп салган кези эле.

Кабылан Манас сумсайып,

Куруп калган кези эле.

Каарданып Акаяр

Кайрат жыйнап күчөнүп,

Ала-Тоодой Манасты

Жаш баладай көтөрдү,

Акаярдын колунда

Баатыр Манас көөдөнү
Өлгөн жандай көрүндү.

Аны көрүп Каныштын

Көзүнөн жашы төгүлүп,

Аккула санга бир салып,

Алдыңкы топ калмакка

Аралап кирди кол салып.

Караан таппай шор кайнап,
Казылуу чуңкур ор болуп,

Кайнаткан катуу шор болуп,

Камандар камап турганда,

Төө көтөргөн Акаяр

Айкөл Манас баатырды

Өңөртө салды Канышка.

Ашып-шашып Каныкей

Астында тулпар Аккула

Олбуй-солбуй камчы уруп,

Беш-Таштын башы Бек-Жайлоо,

Бек-Жайлоо көздөй качты эми.

Качып чыга бериште

Көкчөкөз менен Көзкаман

Жамгыр кылып жаа тартты,

Мөндүр кылып ок атты.

Кетип барат Каныкей

Булчуңун окко булдуруп,

Көзкамандын огуна

Эмчек этин жулдуруп:

«Манасты таштап жиберсем,

Башын кесип кетет!» деп,

Акжоолук башын туу кылды,

Аял башын эр кылды.

Арстанды кетти куткарып,

Мындай эрдик ким кылды!

Уйпачу ууну жандырып,

Уу ичкен Манас дары ичсе,

Ооруган жери басылды,

Жумулган көзү ачылды.

Кыйналып турган Манасты

Алып алып Каныкей

Кең-Колго кайтып барганы.

Кутулуп кетээр ой менен

Жеткен жери калмактын

Кең-Жылдыздын керүүсү.

Байдын уулу эр Бакай,

Аргын кандын Ажыбай,

Акбалтанын Чубагы,

Улакканыдын Сыргагы,

Ырамандын Ырчуулу,

Үзөктөй калпак эр Шууту

Качырып колду салды эми.

Көзкаман сексен, берки кырк

Бет алышып калды эми.

Ошол кезде Көзкаман

Кайнап көзү тунарып,  

Сыргакты көздөй найза уруп,

Келип калган кезинде,

Сырттан Алмаң бакырып,

«Манастап!» ураан чакырып,

Куштай учуп жетти эми,

Көзкамандай балбанды

Көмө коюп өттү эми.

Кайран Бакай абакең
Көктулпарды бир салып,

Кылболотту колго алып,

Көзкаманга жеткени,

Башын кесип өткөнү.

Улуу уулу Көкчөкөз

Намыстанып ардыгып,

Алманбетке жетерде,
Бута бою жакындап,

Найза жанчып өтөөрдө,

Акбалтанын Чубагы

Көкала санга бир салып,
Көкчөкөзгө кол салып,

Качырып ага жетти эми.

Жеткен жерде Чубакең
Башын кесип кетти эми.

Кең Таластын боюнда,

Жылгындуунун оюнда

Атпай кыргыз чогулуп,

Алтымыш күнү той кылып,

Канаты карыш жетилип,

Касташкан жоосу кетилип,

Көзкамандын урушта

Ажыбай, Бакай эр аман,
Алманбет, Чубак шер аман,
Серек, Сыргак тең аман,

Улама билгич кары аман,

Кырк чоронун баары аман.

Уу ичкен Манас айыкты

Жабылып текши жараты.

КӨКӨТӨЙДҮН АШЫ

Жанадилдин Көкөтөй

Чыйырчык менен Ташкенди

Жердеген кыргыз байы эле,

Ошол элдин каны эле

Узагыраак карыптыр.

Байлыкка салып Көкөтөй

Жети катын алыптыр.

Жетимиш бешке келгенче,

Бала көрбөй калыптыр.

Жетимиш жигит кошчу алып,

Кулан атып, бөкөн кууп,

Салбырынга барыптыр.

Саякат кылып жүргөндө,

Кайыпчынын белинен,

Кайнаган ысык чөлүнөн

Бокмурун деген баланы

Талаадан таап алыптыр.

Баласынын башына

Баргектеп үкү тагыптыр.

Жети катын баланы

Жетелеп жүрүп багыптыр.

Көкөтөйдүн Бокмурун

Он экиге келгенде,

Күйүп турган чок чыкты.

Тентектиги чиркиндин

Ай-ааламда жок чыкты.

Атандарын комдотуп,

Жабууларын оңдотуп,

Аркан менен тарттырып,

Кызыталак дүнүйөнү
Асемдетип арттырып,

Дүйнө жүзүн чалчу экен,

Зөөкүр өскөн Бокмурун

Кыз издетип калчу экен.

Мааникерди мингенде,

Төгөрөктүн төрт бурчун

Төрт айлана кыдырып,
Катын издеп жүргөндө,

Кан Көкөтөй өлүптүр.

Ажалы жетип өлөөрүндө, 

Баймырза деген тууганын

Чакырып кашына алды,

Керээз кылып, кебин салды:

– Ажалым жеткен окшоду,

Өлгөнүм, тирүүлүгүм билинбесин,

Эл-журтум бүлүнбөсүн,

Эптеп сөөгүм көмүлсүн.

Алты ата кыргыз калкым бар,

Көкөтөй көп бай дедирген

Ааламга кеткен даңкым бар.

Жалгыз балам Бокмурун,

Башынан билем шоктугун,

Баламда акыл жоктугун,

Балама айтаар датым бар:

Менин көзүм өткөн соң,

Бу дүйнөдөн көчкөн соң,

«Аш берем – деп, – атама»

Дүнүйөгө дүң кылып,

Айтып кабар салбасын.

Кырк уруу кыргыз балдары

Кыйкырып келип калбасын.

Кыргыз, казак, катаган,

Жедигер, нойгут, думара – 

Баарыбыз бир атадан.

Калмак жатыр канча жан!

Маңгулга тууган татар бар.

Кара калпак, үйшүн бар,

Коңурат, тейит, багышы,

Калмактан тыргоот, шибээ бар,

Кыжылдап жаткан кытайды

Чакырып ашка албасын,
Атпай кара кыргыздын

Убалына калбасын!

Саны түмөн журт келип,

Аскер түшүп топурап,

Азаптуу түйшүк кылбасын!

Менден калган бул нуска

Үлгү болоор кыргызга!

Болгон сөздүн баарын айт

Бокмурун деген балама.

Ыраакы-жакын калкымдын

Ынтымагын бузбасын!

Арстан Манас иниме

Арзымды балам жеткирсин! –

Бу сөздү айтып Көкөтөй

Көк түтүнү бур этти,
Көкүрөктөн жан кетти.

Көкөтөй өлүп жатканда,

Бокмуруну келиптир.

«Кайран атам өлдү!» деп,

Боздоп ыйлап бакырып,

Калайыктын баарысын

Кара ашына чакырып,

Калмак, кыргыз дебестен

Карартып жыйып алыптыр.

Жакыптын жалгыз Манаска

(Көпкөндүгүн карачы-а!)

Кабар бербей калыптыр.

Көкөтөйдүн кара ашка

Манас келбей топурап,

Салбай калган топурак.

Кан Көкөтөй өлгөндө,

Калк чогулуп көмгөндө,
Калайыктын баары бар.

Ошолордун ичинде

Баатыр Кошой дагы бар. 

– Абам Кошой, карыя!

Сарпайым бар, мүлкүм бар,

Мүлкүмдү чачып көрөмүн,

Туура бир жыл өткөндө,

Атамдын ашын беремин.

Адырда жылкым алты сан

Айдап саям байгеге.

Сан жетпеген каран төө
Санабай саям байгеге.

Калмак менен кыргыздын

Алпынын баарын жыямын,

Ойдогумду кыламын! –

Деп айтканда Бокмурун,

Чочуп кеткен эр Кошой:

– Балам, аш берген киши айыпкер,

Аш берген киши күнөкөр.

Эңкейиште пас болот,

Биздин кыргыз аз болот.

Кара кытай, манжуу журт

Биздин журтка кас болот.

Көкөтөйгө аш берсең,

Чалгынчы жибер Таласка.

Кабар айткын, кулунум,
Кара көкжал Манаска!

Бел байлаган бел ошол,

Медер болчу өзүңө
Белиңе таңуу эр ошол!

Манаска кабар бербесең,

Кытай, калмак, манжуулар

Төрүңө кудук казбасын,

Төбөдөн анык баспасын,

Төрт түлүгүң чачпасын!

Акылыңа акыл кош,

Айыгышкан душманды

Аш берем деп жыйбагын.

Ук, Бокмурун, кулунум,

Байлыгыңа салбагын.

Айтылуу Манас келбесе,

Журтту бөөдө кырбагын!

Кошой мындай дегенде,

Ыргыштады Бокмурун:

– Кошой аба, кебимди ук!

Манасыңа барбаймын,

Ээлик бербейт өзүмө,
Ага кеңеш салбаймын.

Өзүңүздөн башканын

Өлсөм да тилин албаймын.

Айланайын абаке,

Кеңири жерди таба көр!

Аш берүүчү жерибиз

Кеңдигине жараша

Журтка салам тамаша!

Абаң Кошой карыя, 

Түйдөктөшкөн түмөн сөз

Түйүнүн чечкен олуя:

– Атактуу жайлоо Каркыра,

Артыкча кенен жер ошол.

Кемегени казчу жер,

Керилген өзөн Кеген суу,
Кең бойлоп, атты чапчу жер,

Кең тамаша салчу жер.

Каркап бир жыл толгондо,

«Аш берер жерим Каркыра

Телегейи тегиз» деп,

Көкөтөйдүн Бокмурун

Ташкендеги кыргызга

Жарлык айтып, күч кылып,

Тилин албай койгондун

Дүкөнүн анык түз кылып,

Жаккан отун өчүрүп,

Жан жабылта көчүрүп,

Аземдеген боз үйдү
Кереге, уугун бүктөтүп,

Кызыл нарга жүктөтүп,

Көкөтөйдүн көп дүйнө
Көп атанга арттырып,
Кылтылдаган кыздарга

Кызыл чапан кийгизип,
Кызыл чапан этегин

Кыйгачтап жерге тийгизип,

Ат Мааникер күлүктү
Үртүктөтүп байлатып,

Айчык алтын кызыл туу

Асмандатып аштатып,

Көкөтөй зайбы Күлайга

Көчтүн алдын баштатып,

Калдайтып кара кийгизип,

Кан Көкөтөй зыйнатын

Калайыкка билгизип,

Атанга жүгүн арттырып,

Алтымыштай катынга

Тындырбай кошок айттырып,

Абышка, балдар мал айдап,

Туштушунан чабуулдап,

Көч баратты жер жайнап.

Жер тумандап кир болуп,

Көкөтөйдүн санкара

Жер жүзү менен бир болуп,

Байлыгы жандан башкача

Түрдүү-түрдүү мал чубап,

Түркүн-түркүн жан чубап,

Маң-маң-маң басып,

Чуудаларын чаң басып,

Төө чубады бир канча.

Кулундары чуркурап,

Курсактары жер чийип,

Бээ чубады бир канча.

Шаа мүйүзүн каркайтып,

Уй чубады бир канча.

Кутпа жагы ал көчтүн

Кеген бойлоп кетиптир.

Кең Каркыра түзүнө
Бокмурун барып жетиптир.

Түмөндөгөн калың төө, 

Ал төөлөргө кошулган

Толуп жаткан далай жөө.

Көкөтөйдүн чоң ордо

Каркыранын талаага

Барып тигип орнотту.

Он эки канат ордо үйү
Түндүгүн түрүп тиктирген,

Ууктарын учтаган,
Учуна манат тыштаган,

Чийине жибек чырмаган,

Уук менен кереге

Отуз түрлүү сырдаган.

Үч жүз миң тиккен үйү бар,

Үч ата уулу бийи бар.

Үзүгүнүн баарысын

Ак манат менен тыштыткан,

Көрбөгөндүн баарысын

Көз жоосун салып караткан.

Бокмурун эми кеп айтат,

Кеп айтканда бек айтат:

– Коросон оттук чактырам.

Кара кытай, манжууну,

Кайнаган калмак урууну

Калтырбастан чакырам!

Теңсинбесе өзүмдү,

Тескери алса сөзүмдү,

Кармап түшөм кара туу,

Калкына салам ызычуу!

Бокмурун мындай деген соң,

Баймырза туруп кеп айтат:

– Баарыжогун чакырып,

Балалык кылып турбагын.

Каканчынын калкы бар,

Каңгыйдын журту чогулса,

Кан төгүүчү салты бвр.

Кыялы бузук Жолой бар,

Кыйын өчтүү Коңурбай –

Биз менен кырчылдашаар жоо алар.

Баатыр Манас Таласта,

Манас жокто аш баштап,

Акылыңдан адашпа.

Обуңду таап иш кылгын,

Оён Манас куп десе,

Ошондо, иним, күч кылгын.

Көкөтөйдүн Бокмурун

Баскан жерин тебелеп:

– Өөдөсүнгөң Манаска

Өлсөм да кабар бербейм! – деп,

Баймырзаны жемелеп,

Жер токмоктоп чаңдатты.

Ат Мааникер күлүктү
Жылкы ичинен карматты.

КАБАР  БЕРҮҮ
Көкөтөйдүн Бокмурун

Жаш Айдарга кеп айтат,

Кеп айтканда деп айтат:

– Ээ, жайма көкүл жаш Айдар,

Мааникердей тулпардын 

Атбороюн сыдыргын,

Айааламдын баарысын

Кабар берип кыдыргын.

Кең Үргөнчтүн шаарына,

Кең Оогандын айлына,

Акун кандай канына,

Көрүнгөн журттун баарына:

«Көкөтөйдүн Бокмурун

Үч-Каркыра конду – де, –

Көкөтөйдүн көп дүйнө
Жер жүзүнө толду – де, –

Көкөтөйдүн чоң ашын

Берээр кези болду» де.

Кокондогу Козубек,

Маргалаңдын Малабек,

Анжыйанды жердеген

Айры сакал Сынжыбек,

Алтышаардын Алыбек,

Самарканда Санжыбек

Ушуларга салам айт.

Бирөө калбай келсин де,

Бул кызыкты көрсүн де.

Андан ары жүргөңдө,

Атактуу Букар шаары бар.

Ал Букарды сураган

Атемир аттуу каны бар.

Көк кепичин тепейткен,

Аргымагын кекейткен

Атемирге салам бер.

Букардын тыяк бетинде

Жетиөзөн деген жери бар,

Жетиөзөндү жердеген

Жедигер деген эли бар

Көкжал Багыш келсин де.

Андан ары жол жүрсөң,

Чоң Букардын аржагы,

Жетиөзөндүн бержагы

Адыр-күдүр жердеген

Буудайык кандын Музбурчак,

Музбурчакка салам айт.

Көкөтөйдүн санаттуу

Чоң ашына келсин де,

Төгөрөктүн төрт бурчу,

Чогулган элди көрсүн де.

Андан бери жүргөңдө,

Эки Кемин жайлаган,

Эгиз кара ат байлаган,

Жарды жүрүп байыган,

Жалгыз жүрүп көбөйгөң
Эр Үрбүгө салам бер.

Анын бери жагында

Текече кан, Шыгай кан,

Эштектердин Жамгырчы

Үч кан эли катар бар.

Уругу кыргыз чын уулу,

Үч канга катар салам айт,

Каадалап катуу кабар айт.

Сары-Арканы жайлаган,

Сарала үйүр байлаган,

Катынын кыздай мактаган

Казактардын кан Көкчө,

Кан Көкчөгө салам бер,

Кадыр кылып кабар бер.

Андан ары барганда,

Боз мунарык көлү бар,

Ошол көлдүн бетинде

Солоон деген эли бар.

Солоондун жайын сурасаң,

Сокудай сүйрү башы бар,

Аркасында жыйылган

Сокбилектей чачы бар.

Ошонун каны Ороккыр,

Ороккырга айт кабар.

Андан ары барганда,

Алтын тоонун кени бар.

Айта берсе кытайдын 

Түгөнбөгөн эли бар.

Кармаган шаары Бакбурчун,

Кыйласын билем ал журттун.

Талаага мунар көтөрүп,

Серелеген тамы бар.

Манжуу каны Нескара

Артык баатыр дагы бар.

Таш сайынган манжуунун

Тазалары келсин де.

Күрмө кийген манжуунун

Күчтүүлөрү келсин де!

Андан өтүп барып айт,

Чын калаанын боюнда

Алоокедей карыга айт,

Чакырдым атам тоюна.

Андан ары барганда,
Алтын казган кенинде,

Сарысуунун жээгинде

Кебез белбоо, кең өтүк,

Келберсиген койкашка,
Алоокенин Коңурбай

Келсин дегин ашыма.

Келбей койсо ашыма

Кесири тиер башына,

Ырайым кылбайм жашына!

Сулаймандын тушунда,

Журт бузулган ушунда,

Жабырга малын салыптыр,

Кытайдан качып кыйла журт

Жапан болуп калыптыр.

Жайы жакшы болуптур,

Жапан атка конуптур.

Көтөрүш деген эри бар,

Ошол элге айт кабар.

Деп ошентип Бокмурун

Мааникерди мингизип,

Бадана тонду кийгизип,

Жаш Айдарды чаптырды.

Төгөрөктүн төрт бурчун

Түк койбостон чакырды.

* * * 

Көкөтөйдүн ашына

Көз жетпеген кол келди.

Түбү түркү балдары,

Кытай, манжуу, калмагы

Аралашып мол келди.

Каканчынын калдайы

Кан Коңурбай зор келди.

Манжуулардын Нескара

Бет алып келди бул ашка.

«Сениби, бурут, сени!» деп

Кекенип жүргөн кеби бар:

Алтайдын ары четинде

«Бурутту чабам» деп келип,
Миң төөнүн чайын Манаска

Алдырып койгон жери бар.  

Миң балбанын ошондо

Бир кырдырып салдырып,

Ызалуу болгон жери бар.

«Көкөтөйдүн ашына

Жетейинчи деги !..» – деп,

Келип чатак салууга,

Алакандай кыргызды

Такыр чаап алууга,

Жыйнап жүргөн ичинде,

Нескаранын кеги бар.

НЕСКАРАНЫН МААНИКЕРГЕ КӨЗ АРТЫП, ЧАТАК САЛГАНЫ

Келберсиген Нескара

Калк аралап жүрдү эми.

Калың кара кыргыздын

Чогуу экенин көрдү эми.

Кабылан Манас баатырдын

Жок экенин билди эми.

Күлүктөрдүн ичинен

Мааникерди көрдү эми.

«Бээжиндин Карыканына

Ылайыктуу мал» деди.

Бура тартып болкулдап,

Чоңкүрөң менен желди эми.

Коңурбай менен Жолойго

Кеңешке жетип келди эми:

– Ээ, Коңурбай, чоң Жолой,

Эселек кыргыз буруттун

Кемегесин талайлы,

Келгендерин сабайлы,

Аш берген жерин таптайлы.

Кычык кеп айтып, тийишип,

Башчыларын жөөлөйлү,

Малынын баарын ээлейли!

Нескара каары төгүлүп,

Жеп ийчүдөй көрүнүп,

Бокмурунду чакырды:

– Мааникер тулпар атыңды

Мага бер! – деп бакырды. –

Он эки түмөн колум бар,

Коңурбайдай зорум бар!

Кодоңдогон бурутум,

Буруттан алаар жообум бар!

Тикиреңдеп силкинсең,

Тим эле кармап аламын.

Кырк аркан бою зынданга

Алып барып саламын.

Атаңдын көрү, ит бурут,

Ошентип кегим аламын!

Бул ашыңа турбайымын,

Мааникер албай тынбаймын!

Чыры жок жерден чыр салып,

Кагышканы келгемин.

Чындап жиним агытып,

Салышканы келгемин!

Нескара антип турганда,

Мындай кордук кылганда,

Көкөтөйдүн Бокмурун

Жүрөгүнөн кап кетти,

Билегинен сап кетти.

Эл атасы Кошойго

Эми жетип барганы,

Арман кылып ыйлады:

– Көкөтөйдүн көп дүйнө,

Адам тилин албастан,

Чачканы келген экемин.

Казылган орду байкабай

Басканы келген экемин.

Тирүүлөй көргө баш салып,

Жатканы келген экемин.

Ит көрбөгөң кордукту

Көргөнү келген экемин.

Кара кытай, манжуудан

Ажалдан мурда арманда

Өлгөнү келген экемин.

Кумурскадай көп каңгай

Төбөбүздөн басат бейм, аба!

Төрт түлүктү чачат бейм, аба!

Кара кытай, манжуунун

Дегенине көнөлү, аба!

Калкты кырып ийбесин,

Мааникер сурайт, берели, аба!

Анда Кошой муну айтат:

– Калмактар кылган кордукка, балам,

Тилимди алсаң, анан көн, балам.

Кеңеш кылып Манаска,

Мааникер берсең, анан бер, балам!

Кечикпестен Таласка,
Кабар жеткир Манаска!

«Эр болсо, Манас келсин – де, –

Карайлап турган кыргызды

Кара кытай, манжуудан

Ажыратып алсын» де!

Айла тапкыч акылман

Берен Бакай карыга айт.

Алтын айдар, чок белбоо

Кабылан Алман беренге айт.

Намыска тууган артык эр

Көкжал Чубак эренге айт.

Атка жеңил, тайга чак,

Улаккандын Сыргакка айт.

Үзүктөй калпак Шуутуга айт.

Кыргылчал өндүү карыга айт.

Кырк чоронун баарына айт!

Акылга бай алп Кошой

Арстан Манас баатырга

Алакандай кат берип,

Күн кылкылдап батканда,

Калмак, кытай, көп манжуу

Калдайып уктап жатканда,

Бир адамга билдирбей,

Бир адамга туйдурбай

Мааникерди мингизип,

Ууруларча атказып,

Арстан төрө Манаска

Түн ичинде Айдарды

Жөнөткөн экен Таласка.

Ошондо жайма көкүл Жаш Айдар

Бадана сындуу тон кийип,

Мааникер сындуу ат минип,

Арага түнөп калбастан,

Өрүгүп тыным албастан

Жетип барды Таласка.

«Кантсе да жөнүн табаар» деп,

Каныкейге жолуккан.

Каныкей андан кеп угуп:

– Баатырга өзүм алпарам,

Менсиз барсаң, өлдүң – деп,

Ар түрдүү акыл ойлонуп,

Айдардын көөнүн жай кылган.

Манас шердин кырк чоро

Кынсыз кылыч байланып,

Кабыландын жанында

Турган экен шайланып.

Арстан Манас кеп сурайт:

– Көкөтөйдүн ашынан

Кабар барбы? – деп сурайт.

Берен Манас алдына

Басып барып Жаш Айдар

Алакандай кат сунат:

– Калың кыргыз калкыңыз,

Кошой, Төштүк каныңыз

Кыйноодо калды жаныбыз!

Кан Көкөтөй ашы деп,
Калың жыйын чогулуп,

Кырылмак болдук баарыбыз!

Көкөтөйдүн ашына,

Көкжал Манас, барыңыз.

Кара кытай, манжуудан

Ажыратып алыңыз.

Бала мындай дегенде,

Манастын жаалы кармады:

– Атаңдын гөрү, Жаш Айдар,

Бокмурун экөөң мас Айдар!

Элдигиң жок, кас Айдар!

Көкөтөй абам өлгөндө,

О дүйнөнү көргөндө,

Бербедиң неге маа кабар?! – 

Каары келип кабылан

Кылычты кындан алаарда,

Жайма көкүл Айдарды

Курмандыкка чалаарда,

Кайран жеңең Каныкей

Арка чачы булайып,

Айкөлүнүн алдында

Акырын сүйлөп муңайып,

Төрөсүнө жалынды:

– Жалгызга жалгыз тийген болобу,

Жалгызга тийген оңобу?!

Дурус эмес мунуңуз,

Чаппай коё туруңуз.

Жалгызды жайлап таштасаң,

Тешигиң текши толобу?

Капырай, кабарчы сойгон оңобу?!

Арачы союп койсоңуз

Акылсыз деп билбейби!

Баатыр Манас «минтти» деп,

Уккан, көргөн күлбөйбү.

Төрөм, жалгыз элең уядан,

Жалгызды сойсоң, чоң уят,

Кол жууйсуң бүткүл туугандан.

Каныкей айтып мындай кеп,

Арачалап турганда,

Арага түшө калганы

Олуя Бакай абасы:

– Кырааным Манас, тил алчы,

Бу да жалгыз, сен жалгыз,

Жалгыздын жанын кыйбачы!

Акылман Бакай, Каныкей

Аман айрып Айдарды

Ажалдан алып калганы.

«Талап калмак алган соң,

Күпүлдөгөн көп манжуу

Күч көрсөтүп турган соң,

Уй түгүндөй кытайга

Үрпөктөшөт экенбиз.

Алдыбыздан жоо чыкса,

Антпегенде нетебиз!»

Деп айтышып кырк чоро

Каарданып күйүнүп,

Ок өтпөс тоңду кийинип,

Боз кисесин салынып,

Бир кудайга жалынып,

«Журт куруган экен» деп,

Кабылан Манас айкөл эр

Аккуланы токунду,

Аттанып кыргыз толкуду.

Кан Манастын Каныкей,

Кара кашка аргымак,

Аргымакка мингизип,

Ажыбай, Бакай эрендер,

Алманбет, Чубак эгиз эр,

Серек, Сыргак тегиз эр,

Найза салаар ыктуусу,

Айбалта чабаар мыктуусу,
Катылса жоону кылган мерт,

Каптаган жагы кызыл өрт

Толкуп Манас алыптыр,

Ашка жөнөп калыптыр.

МАНАС  БААТЫРДЫН  АШКА КЕЛГЕНИ

Кызыл кыя кезеңден

Кымбат Манас кымпыйып,

Көрүнүп калган кези экен.

Кыйноого түшүп кыргыздар

Бөлүнүп калган кези экен.

Кайнаган калың кытайга

Каматып салган кези экен.

Көкөтөйдүн кемеге

Калмак, кытай, манжууга

Талатып салган кези экен.

«Эр Манастап!» чуу тартып,

Кырк чоро кирип барганда,

Абаң Кошой ордунан

Турбаганын карачы!

Арстан Манас барганда,
Атасын көргөн баладай

Ыйлаганын карачы!

Ошондо акырын сүйлөп, бек таштайт:

– Айкөлүм, укчу, – деп баштайт. 

Көкөтөйдүн кызык аш

Көргөнү келген экенбиз.

Таланып кара кытайга

Өлгөнү келген экенбиз.

Кара кытай, манжуунун

Албан түрлүү эри бар,

Алакандай кыргыздан

Алалбай жүргөн кеги бар.

Бейпайды салып бул ашта

Бет алышаар жери бар.

Чатакташпай, чырдашпай

Дегенине көнөлү,

Мааникер тартуу берели.

Ат менен алдап салалы,

Амалын минтип табалы!

Аркасынан Бокмурун

Кошула сүйлөп калганы:

– Дегенине көнбөсөк,

Сураганын беребесек,

Түбүбүзгө жетет бейм!

Түгөнгөн ашты не бердим,

Түгөл талап кетет бейм!

Кызыгын көрсөң, аш мына,

«Кыйшык иш кылдың» деп мени

Кыйып ийсең, баш мына!

Атамдан калган мал эле,

Ат Мааникер күлүктү
Сурап жатат Нескара.

Мааникерди бербесем,

Салганы турат бүлүктү.

Муну угуп, Манастын 

Каары чыгып бетине,

Чаары чыгып көзүнө,
Кошойго айтып турганы:

– Кара калмак кыстаса,

Оңбой калган экенсиң.

Кубат кетип боюңдан

Болбой калган экенсиң.

Алыс жүрүп өмүрүң,

Наалып калган экенсиң.

Мааникер алса бу күндө,

Кырыңа чыгат түбүндө!

Эртеңки күндө эсирип,

Аккуланы албайбы!

Аркы күндө дардайып,

Керкабылан атыңа

Суук укурук салбайбы!

Кайран Кошой абабыз

Күпшүйүп жөө калбайбы!

Жана кытай таарынса,

Жана жулуп албайбы!

Кынык алып алган соң,

Күндө тозок салбайбы!

Өкүмдүк кылса бул калмак,

Өрдөшкө жатаар чагым жок! 

Өкүлдөсө бул кытай

Өлүмдөн качаар жаным жок!

Калмакка тартаар малым жок!

Мааникер берээр алым жок!

Тулпардан туура айрылсак,

Бу кыргыздын алптары

Ээрди жонго артпайбы,

Кордукту шондо тартпайбы!

Билгенин Коңур кылбайбы,

Бириңди койбой кырбайбы! –

Деп ошентип эр Манас

Күүгүм туман көздөнүп,

Майлаган буудай жүздөнүп,

Заары көздөн төгүлүп,

Сырттандык сыры көрүнүп,

Жоо-жарагын камынып,

Ойдолотуп Кула атын,

Кайнап жаткан калмактын

Так ортосун как жарып,

Жолой менен Нескара –

Жоболоңдуу буларга

Аттын оозун бурду эми.

Аралап барып, экөөнө
Каарланып турду эми:

– Алуучу душман сен эмес,

Алдырчу кыргыз мен эмес.

Чабуучу душман сен эмес,

Чаптырчу кыргыз мен эмес!

Каадаңды бузбай отуруп,

Күчтүүсүнбөй ашың же, калмак!

Күрпүлдөсөң, болбосоң,

Өлбөгөн жерде калышам.

Ачып кара көзүңдү,

Коркутаар калмак сен эмес,

Коркоор Манас мен эмес!

Сыйлап ашка чакырсак,

Сыйрышканы келипсиң.

Сыртыңды салып сен, Жолой,

Кыйратканы келипсиң! – 

Каарды Манас салганда,

Калмак менен кан Манас,

Чатакташып калганда,
Казанда этти талатып,

Көп калмакка сабатып,

Баймырза келди кан болуп,

Бүткөн бою чаң болуп:

– Көкөтөй канга аш кылдык, Манас,

Көбүрөөк азап иш кылык, Манас!

Кара кытай, манжуулар

Этти талап кутурду,

Чабамын деп журтуңду!

Өзүңдү байлап алат бейм, Манас,

Азап күн башка салат бейм, Манас!

Баймырзаны көргөңдө,

Журту ыйлап келгенде:

– Бу кордукту көргөнчө,

Туулбай туна чөгөйүн! –

Деп ошентип эр Манас

Кара жаак камчыны

Кармап алып имерип,
Нескарадай баатырды

Төбөгө тартып жиберип,

Нескаранын ошондо

Отого ташы быркырап,

Калмак, кытай, көп манжуу

Качып берди дыркырап.

Каарданып камчылап,

Камап кирди эр Манас.

Манас колду салганда,

Баары колду салганы.

Кабылан Бакай карыя,

Кары колду салганы.

Манас кандын кырк чоро

Кыйрашып жатып калганы.

Азизкандын Алманбет,

Акбалтанын Чубагы

Манаска тете балбаны.

Улаккандын Сыргагы

Аралап бүлүк салганы.  

Арстандарың ошондо

Кытайга салып жаңжалды,

Уйгу-туйгу түшүрүп,

Түбүнө чогуу жетээрде,

Кара калмак, кытайды

Түгөл кырып кетээрде,

Ороккыр менен Музкиндик,

Эр Коңүрбай, Нескара

Аттан түшө калышып,

Аттарын тартып калганы.

Эр Коңурбай ошондо

Мойнуна камчы салганы:

– Ашыңа келип, күч кылып,

Айыпкер болуп калыппыз.

Бул айыпты кечиңиз,

Кечпес болсоң айыпты,

Мынакей, башты кесиңиз!

Таш сайынган калмактын

Төрөлөрү ошондо 

Тизеси жерге бүгүлдү.

Эсенканын көргөндөй,

Эр Манаска жүгүндү.

Калмак, кыргыз теңдешип,
Кайра баштан элдешип,

Бузук кепти ташташып,

Тамаша кептен башташып,

Журт ошентип турганда,

Көкөтөйдүн Бокмурун

Күүгө келип калыптыр.

Кайра баштан тирилип,

Тилге келип калыптыр.

Ойго-тоого Мааникер

Жүгүргөндөй болуптур.

Өлүп калып, кайрадан

Тирилгендей болуптур.

АТТАРДЫ ЧУБАТУГА 

САЛУУ

Ал күнү антип жатканда,

Эртеңки таң атканда,

Көкөтөйдүн көк туусу

Көтөрүлдү асманга.

Ырамандын Ырчыуул

Атка минди мына бул.

Кечээ Алтайдан кыргыз кетээрде,

Калмактардын Орго кан,

Оргону Манас жеңгенде,

Орго кандын катыны,

Санамкүл дээр атыны,

Ээрчитип эки баласын,

Ээн таштап калаасын,

Казыналык коргондон

Окшогон он ат алганы,
Арстан Манас астына

Тартуу менен барганы.

Орго канга увазир –

Насили кыргыз уруудан,

Ыраман деген жигитин

Жанына кошуп алганы.

Ырамандын баласы,

Атын уксаң Каратай,
Акындыгы бир далай,

Атасына каралап,

Барган экен а дагы.

Ошондо Манас кеп айткан:

– Ук, байбиче, – деп айткан. –

Жакшы киши окшойсуң, 

Жөндүү сөздөн козгойсуң,

Балдарың кечтим күнөөсүн.

Ырамандын баласы,

Акын экен даанасы.

Эп болсо эгер сиздерге,

Эртели-кеч бир жүрүп,

Эрмек болсун биздерге.

– Макул болот, баатыр, – деп, –

Байбиче кабыл алганда,

Санамкүл менен Ыраман

Санаасы тынып балдардан

Кайткан эле калаага.

Таажы берип эр Манас

Каратай аттуу балага

Беш миң үйгө бек кылган.

Ырамандын Ырчыуул,

Талабына жеткен кул.

Бүгүнкү ашта мынакей,

Кырк чоронун бири бул.

Жар чакырып, кеп айтаар

Жанына алган жолдошу

Жайма көкүл Жаш Айдар:

– Атыңа жабуу жабыңар,

Аркы-терки чабыңар.

Эртең аттар айдалат,

Ат тердетээр чагыңар! –

Салганда кабар жарчылар,

Камданды журттун баарысы,

Жашы менен карысы:

Жөөтү да бар, тарса бар,

Жөн жүргөн адам канча бар.

Кызылбаш менен Кыйбадан

Кылымга пенде сыйбаган.

Орус да бар, немис бар,

Ойроттун баары тегиз бар.

Уругу кытай бу да бар,

Уюган калмак жуда бар,

Арабдан келген канчалар!

Кадырмандар, угуңар

Каныкейдин сыры бар.

Көкөтөй ашы болоорун

Көмүскө угуп кабарын,

Ашта чапчу аттардын

Анын да алып жөн-жайын,

Дагы бир терин алдырган

Эч жанга айтпай Куланын.

Кермесин керип, Куланы

Аса байлап салыптыр.

Түнү бою Куланын

Күзөтүндө калыптыр.

* * * 

Чабыйакей учкандай,

Чубурганы чычкандай

Ат чубатып болуптур.

Талапкер атты санаса,

Жети миңге толуптур.

Аны көрүп эр Манас:

«Нысабы жок кемпайлар!

Уялбай толгон тугурун,

Торпокко жетпес чобурун

Кошконуна жол болсун!

Мунун баары чу койсо,

Кырылышка калат! – деп, –

Буудандын жолун бубат – деп, –

Айдоо бербей көпчүлүк,

Бул элди кудай урат – деп, –

Балдарды ноот кылат! – деп, –

Туюктап алып, жол бербей

Тулпардын баарын кырат!» деп,

Алманбетке айтты кеп:

– Аябай күндү жаадырчы,

Ат семизи кымпыйсын,

Сыртына тартып зыңкыйсын.

Күлүк сөрөй чобур көп,

Арыктар ичи дыңкыйсын!

Азыркысы Куланын

Бир күнчүлүк эти бар.

Каркыра бою бийик өр,

Катыра күндү жайлай көр.

Ал сөздү айтып ийгени,

Алманбет жайга киргени:

Нурк насили кытайдан

Өнөр алган ар жайдан.

Калмакча дуба жат окуп,

Кытайча дуба бат окуп,

Сурданып Алмаң калганы,

Сууга жай таш салганы.

Ачып көздү жумганча,

Жаканын баары жамгырлап,

Мөндүр түштү дабырлап,

Борошосу бургулап,

Каршы-терши ургулап,

Буудандын баары зыңкыйып,

Шымаланып кымпыйып,

Чобурдун баары ал түнү
Ичи көөп өлдү дыңкыйып.

Ал түнү антип жатканда,

Аяздуу таң атканда,

Жерден булоо бурулдап,

Күн кызыган шашкеде,

Көкөтөй туусу калкылдап,

– Атыңарды чубат! – деп,

Бакырды Айдар баркылдап,

Көк асаба жалпылдап,

Куучабдар минип талпылдап,

Аралап колго киргени.

Атпай журттун баарына

Жар чакырып ийгени.

– Ат чубаткын! – дегенде,

Адамдын баары дуу деди.

Кытай журту бир түркүн,

Кыргыз журту бир түркүн,

Кырым журту бир түркүн,

Ооган журту бир түркүн,

Түркүн-түркүн болушуп,

Дүнүйө жүзү толушуп,

Орчун кара кол болду,

Ортосу көчө жол болду.

«Урчаачы жолу улук – деп, –

Өзү  каңгай урук» деп,

Ороңгунун Кулабээ

Чубатууга чыгыптыр.

Анын арка жагынан

Алтындап тумар тагылган

Аккула кирди чубоого.

Баатырдын аты Аккула

Этине келип ээлигип,

Эликтей башын көтөрүп,

Баскысы келип жээлигип,

Бир күндүк эти бар эле

Кайрадан тердеткенинде,

Буудандын эти тартылып,

Жайына келип алыптыр.

Жаадай болуп чоң Кула ат

Табына жетип калыптыр.

Аккуланын артынан

Чаткаягы чаткалдай

Чатына киши баткандай,

Жолойдун аты Ачбуудан

Чубатууга салынган.

Аккула менен Ачбуудан

Коёндай окшош мал экен.

Ачбуудандын артынан

Бозкертиктин Бойтору,

Анын арка жагынан

Мурадылдын Кылжейрен,

Музбурчактын Телкүрөң,

Эр Төштүктүн Чалкуйрук,

Эр Кошойдун Чоңсарат,

Үрбү чапкан кош кара ат,

Көкчөнүн аты Көкала,
Ат чубаткан кең талаа.

Кебез белбоо, кең өтүк,

Кечилдин каны Коңурбай:

 – Ала көөдөн Манасты

Аккула чапса көрөм! – деп, –

Ал өңдөнгөн буруттун

Сайышып канын төгөм! – деп,

Жыйып кытай тууганын,

Амал кылып чубатты

Алгарага окшогон

Башка кара бууданын.

Ат чубатып болуптур,
Жети миң аттан калганы

Санаты миңге толуптур.

– Ат кай жерге барат? – деп,

– Кайдан кайра чабат? – деп,

– Өлчөөсүн айткын, баатыр, – деп,

Калмак, кыргыз баарысы,

Калк жыйылып калганы.

Арстан Манас ойлонуп,

Балан-бастан дегенче,

Баамдап жооп бергенче,

– Ары барсын эки күн,

Бери келсин бир күн – деп,

Эр Үрбү айта салганы.

Аны укканда, Манастын

Каары келе калганы,

Толгомо түшкүн чоң камчы

Оң имерип алганы,

Обдула түшүп Үрбүнү
Оройго тартып калганы,

Жаак жарылды, кан акты.

Үтүрөңдөп эр Кошой

Жактырбаган кеп айтты:

– Ээ, кулунум эр Манас,

Не мүнөзүң бул, Манас?!

Жакшыны жакшы билбейсиң,

Жаманды көзгө илбейсиң!

Кокустан чеки иш кылсам,

Мени да башка салаарсың?!

Минтип жүрсөң, катыгүн,

Кордук көрүп калаарсың.

Коюп жүргүн, кокуй күн,

Бу пейлиңди, Манасым!

«Манас, Манас» дегенге,

Барбая калат экенсиң.

Үйлөп койгон чаначтай,

Дардая калат экенсиң!

Эр Кошойду кыя албай,

Кышкы кирген буурадай,
Айбатын басып деңгиреп,

Ачуусу жеңип зеңгиреп,

Аш бышымдай тим турду

Арстан Манас кеңгиреп.

Андан соң жооп бергени:

– Атпай кыргыз калкыбыз,

Атадан калган наркыбыз,

Алтымыш киши ат айдап,

Чабдардын белин ашырып,

Алты күн ары барыңар.

Аттын келээр жолуна

Чырак алып колуна,

Алты миң адам барыңар.

Адаштырбай түнүндө
Атты жолго салыңар.

Айдаган киши алтымыш

Кыйгактуу найза алганы.

Ишенимдүү жакшыдан

Аркасынан алты миң
Аздырбас калыс барганы.

Атты айдатып ийген соң,

Улук-кичик баарысы

Жай-жайына барышты.

Кызматкерлер суу куйду,

Торгундан кылган дасторкон

Тобун жазып жайдырды.
Ар даамды бүт берди,

Эриккенче эт берди.

Көкөтөйдүн дүйнөсү
Көптүгүнөн түткөрдү.

ЖАМБЫ  АТЫШ

«Эл эригип калат – деп, –

Сегиз күндө ат келет,

Бекерге кантип жатсын – деп, –

Белсенип жамбы атсын» деп,

Каркыранын карагай

Узунунан кыйдырган

Устундан миңди жыйдырган.

Түбүнө түркүк буратып,

Алты жүз шыргый асманга

Чыгарып ийген улатып.

Кырк эки танап жамбыга

Болот зым боосун улатып,

Замбыны бийик зоо кылган,

Сары алтынды боо кылган

Көргөндүн көзүн жайнатты,

Шыргыйлардын учуна

Алтын, каухар байлатты.

Ал жамбыны карата

Мылтыктары короктоп,

Берендер чапты сороктоп.

Мээлеп жамбы аткандар

Албан түрдүү элден бар,

Атканы жазбас мерген бар,

Кыйындардан кыйла бар.

Калмак, кытай, кыргызы

Алмак-салмак атышты,

Көкөтөйдүн жамбыны

Түшүрө албай жатышты.

Кебез белбоо, кең өтүк

Кечилдин каны Коңурбай

Керилип жааны тартты эле,

Кебелген жок бул жамбы.

Манжуунун каны Нескара

Бакырып атып жиберди.

Огунун кайда кеткени

Тегеле көзгө кирбеди.

Кара кытай буркурап,

Кайтадан атты чуркурап,

Козголгон жок бул жамбы.

Калмактар атты кайталап,

Жолой атты, тийген жок.

Аткылай берип баарысы,

Ок-дарысы калган жок.

Кабылан Манас турду эми,

Кызыл алтын доолду

Тарс дедире урду эми.

Манаска жолдош кырк баатыр

Эки жаат бөлүндү.

Ачып көздү жумганча, 

Үзөнгүгө салбай аякты

Шапа-шуп атка мингенин

Адамдар сезбей калганы.

Баатырлар мылтык октоду,

Баары милте чоктоду.

Карап турган Кыргылчал

Кары бою тебетей

Кайытып көккө ыргыты.

Асмандай түшүп тебетей

Кайра келе жатканда,

Кан Бакай тосуп атканда,
Жерге жетпей тебетей

Кайра кетти асманга.

Тебетейди кырк чоро

Түк келтирбей жер жакка

Асманга атып токтотуп,

Түшүрбөй турду далайга.

Арстан Манас баатыры

Эл айраң-таң болгондо,

Кагып доол салганы,

Чоролор атпай койгондо,

Тебетей түшүп калганы.

Тарс дедире дагы да

Манас доол урганы.

Жанындагы чоролор

Тепе-тең төрткө бөлүнүп,

Төрт тарапка турганы,

Төрөсү доол ургнаы.

Бозжорго аты теңселип,

Агала сакал сеңселип,

Качырды Бакай Кыргылды.

Бакай канды бет алып,

Баатыр Кыргыл качырды.

Бакайдан найза жеткени,

Кыйынсынган Кыргылчал

Кырданып аттан кеткени.

Сарала атты моюндап,

Алманбет баатыр жеткени.

Бөрк эңгендей Кыргылды

Атына коюп кеткени,

Абакеси Бакайды

Аңтара салып өткөнү.

Аркасынан Ажыбай

Алманбетке жеткени,

Кулата сайып кеткени.

Жетип келип эр Бакай

Улак эңген эмедей

Алмаңды эңип алганы,

Атына коё салганы.

Ушинетип чоролор

Бирин бири кулатса,

Оюн куруп сулатса,

Беркиси атка мингизди,

Маштыгын баары билгизди.

Кылычты кындан чечишти,

Кыйкырышып жетишти.

Шилтесе кылыч моюнга

Тийгизбестен чабышты.

Денелерин чийгизбей,

Кылычка кылыч чагышты.

Кырк баатыр баары мыкты экен

Түрдүү оюн салганы.

Түш эңкейген бешимде

Жамбыны эске алганы.

Карс дедире эр Манас

Доолду катуу урганы.

Шыргыйда бийик жамбыны

Кезме-кезек атышты,

Кезектешип жатышты.

Бозжорго атты чайпалтып,

Бакай жетип бир атты,

Бир танабын кыя атты.

Карткүрөң менен ойнотуп,

Аргын кандын Ажыбай,

Ажыбай жетип бир атты,
Бир танабын кыя атты.

Айсарала ат минген,

Сары жаргак шым кийген

Алманбет жетип бир атты,
Бир танабын кыя атты.

Көк ырапыс тон кийген,

Көкала сындуу ат минген

Чубак жетип бир атты,
Бир танабын кыя атты.

Атка жеңил, тайга чак

Улаккандын эр Сыргак,

Сыргак жетип бир атты,

Бир танабын кыя атты.

Жашы менен кары атты,

Чоролордун баары атты.

Түшпөчүдөй бул жамбы,
Турган элди тажатты.

Арбагы бийик, опсуз эр

Айкөлүң жөнөп калганы,

Минген аты Айманбоз,

Жеткен жерде жамбыны

Аккелте менен бир атты,

Танабын түгөл кыя атты,

Жамбыны жерге кулатты!

Көктөн түшкөн жамбыны

Илип алып кеткени,

Алп агасы Кошойго

Тартуу кылып жеткени.

– Тырмак алды олжоңду,

Балам, өзүң алгын – деп,

Ырымдап Кошой алган жок.

КОШОЙ АЛП  МЕНЕН  ЖОЛОЙ ДӨӨНҮН  КҮРӨШҮ
Көкөтөйдүн көк туусу

Көтөрүлдү калкылдап,

Ырамандын Ырчуулу

Жар чакырды баркылдап:

– Улуктар бизди жиберди,

Уксун деди силерди,

Уюп жаткан көп элдин 

Баары арманда калбасын,

Балбандан балбан тандасын.

Жыкканы байге алсын! – деп, –

Жыгылган куру калсын! – деп,

Айтып айгай салганда,

Жар чакырып турганда,

Кара кытай, калмактар

Дарбый түшүп жазылды.

Ошондо көрдү көпчүлүк

Оңбогон Жолой баатырды.

Баары журту баалаптыр,

Балбанга аны каалаптыр.

Алты батман буудай жеп,

Дан жыттанган чоң Жолой,

Алтымыш алпты бир союп,

Кан жыттанган чоң Жолой

А дедирбей майданга

Басып чыкты чечинип.

Туурасы жоон, бою пас,

Дулдугуй бет, өңү саз.

Комдонуп жаткан жолборстой

Маңдайында кашы бар!

Козголуучу дөө эмес,

Чоң казандай башы бар.

Артына түшкөн айдары

Кыл чылбырдай чачы бар.

Кырк-элүүнүн ичиңде 

Кызталактын жашы бар.

Көз чуңкуру Жолойдун

Терең казган ороодой.

Көзүндөгү чылпагы

Чокчо табак шородой.

Арка жагын карасаң,
Ат жарышчу талаадай.

Эки эмчектин эттери

Эки жашар танадай.

Калмак, кытай, манжуу журт

Өз дининче окунуп,

Батасын кылды чокунуп,

Күн чыгышты бет алып,

Тундурду кулак отуруп.

Кыргыз, казак, башка эден

Талапкер киши чыкпады.

Балбансынып жүргөндөр

Далдаланып ыктады.

Кыргыздын Кошой балбаны

Эрлерден эрди тандады:

– Чечинип азыр чыккын! – деп, –

Жолойду барып жыккын! – деп,

Баарына бирден барганы.

Айтканын эч ким укпады,

Балбанга бирөө чыкпады.

Аксур менен теңселип,

Ак сакалы сеңселип,

Салып Кошой барганы.

Сандыргалуу эр Манас

Салам айта салганы,

Абакең алик алганы:

– Кабыланым, өзүң эр элең,

Кайратың ашык шер элең!

Сен түшпөсөң балбанга,

Кандай адам батынат

Дардайган Жолой айбанга!

Бул сөздү угуп эр Манас

Мукактана калганы:

– Кол-буттан чалып жыгууга,

Эзелтен жөөгө жок элем.

Эңиш менен сайыштын

Экөөнү бирдей алаармын.

«Олжосуна кызыгып,

Манас өзү чыкты» деп,

Ушак сөзгө калаармын.

Карысаң да карпаңдап,

Карт буурадай тарпаңдап,

Сен түшпөсөң балбанга,

Кадимки Манас чунагың,

Мен түшпөсөм балбанга,

Жолойго киши жолойбу,

Жолосо да, оңоорбу!

Кан аба, өзүң күрөшкө,

Ыгы келди, көнүңүз.

Келбесе кокус көөнүңүз,

Калмакты кечке дардатпай,

Байгесин барып бериңиз!

Ал сөздү угуп эр Кошой 

Ордуна келди акылы:

– Атаганат дүнүйө,

Жашаган сайын шайманың
Бошойт экен күнүгө!

Калжайып калган чагымда,

Убара кылдың, кабыланым.

Бабаң Кошой жаш болсо,

Жолой чыкса жолумдан,

Башы таштан болсо да,

Соо кетпес эле колумдан.

Абаңдын жайы кеткенде,

Сексен бешке жеткенде,

Кабыланым, шагың сындырбайм,

Сөзүңдү эки кылдырбайм.

Карысам да тобокел,

Тобокелге салайын.

Алаармын деймин намысты,

Абдан керсем арышты.

Бирок сага айтаарым:

Катыным чоркок жан эле,

Арык эчки териден

Чала ашатып шымымды

Калдыр ийлеп салды эле.

Арбак урган дөө Жолой,

Ат көтөрбөс жөө Жолой

Алаасынан албасын,

Айра тартып салбасын.

Так ошондо абаңдын

Абийири кетип калбасын!

Тартып көрсө, чоюлган,

Коё берсе, жыйылган,

Күчкө салса, айрылбас

Кандагай калкта барбы? – деп,

Карыя Кошой айтты кеп.

– Каныкейдин колунан

Кандагай шым чыккан – деп,

Бура тартып эр Манас 

Көрпөчөнүн астынан,

Көмкөрө ээр үстүнөн

Кандагай шымды алганы,

Кошойго бере салганы.

Ойрон болсун Кошой дөө,

Аттан түшүп, баары жөө,
Оң жак бутун салганы,
Балтыры батпай калганы.

Сол жак бутун салганы,
Согончок өтпөй калганы.

Аны көрүп эр Манас:

– Шымың менен кургун! – деп,

Акырайып Канышка

Кандагай серпип салганы.

Атемир кызы Каныкей

Аркардай таңын кылайтып,

Ак тамагын булайтып,

Ээрчиткени кырк келин,
Акырын айтты ал кебин:

- Ичин буулум ичтедим.

Алты жыл тынбай тиштедим,

Кыз-келин сайып жатканда,

Жакпаган жерин сөктүрдүм.

Табак-табак болотту

Ортосуна төктүрдүм.

Ченин ченеп тургамын,

Алты сөөм, төрт эли

Багалектин учунан,

Май куйруктун кашаттан

Капшырып койгон жерим бар.

Алманбет, Чубак эки шер

Тамандашып тартсынчы,

Бүктөөсүн шымдын жассынчы.

Айтканындай эки шер

Тамандашып тарткан соң,

Каарданган канкоруң
Кара жаак булдурсун

Кармай калып имерди,
Кандагайды олоңдоп,

Ортого тартып жиберди.

Дыр деп шымы сөгүлүп,

Бүктөөсү чыгып чечилди.

Абакең Кошой карыя

Кийип алса багалек

Баптап койгон немедей,

Май куйрукка май куйрук

Чаптап койгон эмедей.

Баатыр Кошой карыя

Олуя заады келиндин

Ошондо сынын көрдү эми.

Көрүп алып жактырып,

Ыраазы болуп турду эми.

Баатырдын зайбы Каныкей

Тизеси жерге бүгүлүп,

Калк атасы Кошойго

Турган эле жүгүнүп.

Капкайда сермеп көңүлүн,

Кошой сынайт келинин:

«Ай, Каныкей байкушум,

Телегейиң тең экен,

Он эки мүчөң кең экен.

Кайраты кыйын, заары күч

Шерди туучу неме экен.

Сөмөйү алтын уз экен,

Ургаачыда болбойт ко,

Өзү олуят киши экен.

Касиеттүү Манаска

Кадыр түндүн өзү экен.

Маңдай сөөгү кайкы экен,

Баатырдын көзү өткөн соң,

Көргөн күнү тайкы экен».

Анан айтты батасын:

– Телегейиң тең болсун,

Теңиз Манас тукуму

Атасындай шер болсун!

Катылышкан душманын

Өгөөлөсүн темирдей,

Акыры туусаң эркек уул,

Аты болсун Семетей! -

Теңирден тилеп, кол жайып,

Кошой бата бергени.

Кытай, калмак, көп манжуу

Кошо бата бергени.

Кылымдын Кошой балбаны

Ак сакалы сеңселип,

Нар буурадай теңселип,
Аста басып барганы

Алышууга белсенип.

Олтурган Жолой оксоюп,

Олут алып соксоюп,

Ооздон оту буркурап,

Көздөн жалын шыркырап,

Ордунан турду «күр» этип,

Аны көргөн адымдын

Оно бою «дүр» этип.

Кошойду кордоп кеп айтат:

– Компойбой калгын! – деп айтат. 

Кара сакал агында,

Карууңдун кеткен чагында,

Казаң жакын табында,
Ажалыңдын жеткени,

Абийириңдин кеткени,

Кетпегенде неткени!

Атым менин Жолойдур,

Жолойго киши жолоорбу,

Жологон пенде оңоорбу!

Бир башыңда, Кошой чал,

Миң жаның болсо, коёмбу!

Каныңды ичсем, тоёмбу!

– Оболдон бери, Жолоюм,

Оё жүргөм көзүңдү,

Ойрондоп жүргөм өзүңдү!

Аркы-терки салышып,

Алып жүргөн мен элем,

Алдырып жүргөн сен элең. 

Алың жетсе, мына! – деп,

Кошой тосту билегин.

Билектен Жолой тутканы,

Колун Кошой булкканы.

Бир булкуу менен Жолойдон

Билегин сууруп алганы.

Жолойду анан эр Кошой 

Шап билектен кармады.

Эки жулкуп, эр Жолой

Эптеп сууруп алганы.

Шыпырылып кол тери

Кошойго кетип калганы.

Намыстанып чирешип,

Акырек менен тирешип,

Согончок тийген жерлерин

Түп-түз кылып жирешип,

Караган эл таң болду,

Кара тозоң чаң болду,

Чаң жашырды сан колду.

«Тамаша көрбөй калды» деп,

Сандыргалуу Алманбет

Жай ташты сууга салганы.

Кара жамгыр, ак мөндүр

Төгүп ийип басылды.

Желп этип чыккан чаңы жок,

Майданда Жолой, Кошойду

Баары көрдү ошону.

Алышып жүргөн эки дөө
Бирин бири жыга албай

Жыбырап жылдыз толгондо,

Түн ортосу болгондо,

Жолойдун үнү күркүрөп,

Доошун уккан пенденин

Жон териси дүркүрөп.

Кыргыз журттун баарысы

Үмүтүн үзүп ошондон:

«Майданда балбан Кошойдон

Не үчүн чыкпайт доошу ? – деп, 

Кобурашып чочулайт, –

Кошойдун шайы бошпу...» - деп.

Ээрде көчүк талдырып,

Эчен миң чырак жандырып,

Панардын баарын алдырып,

Барпырата жандырып,

Адамды көрсөң, кара курт – 

Айталаада жык жайнап,

Аралашып көпчүлүк

Алтымыш жерге туу байлап,

Туусун көрүп таанышып,

Көтөргөн туусу болбосо,

Ажеп эмес бул ашта

Көбү адашып жоголсо.

Түн ортосу кеткенде,

Таң жакындап жеткенде,

Кошойдун үнү карк этип,

Доошу чыкты барк этип,

Кыргыздар кетти сүйүнүп.

Жолойдун колу кандай уу!

Абакеңиз Кошойдун

Жонундагы баягы

Уюп калган сары суу

Боюна тарап кетиптир.

Аткып Жолой жүрүптүр,

Ары-бери сүрүптүр.

Абакеңдин соорусу

Кармаганын сүйүптүр.

Күн обого толгондо,

Жалган түш жаңы болгондо,

Алышып жүрүп абаңыз

Көзү илинип бүлбүлдөп,

Көшүп кетип үргүлөп,

Уйкуга бабаң кириптир,

Ушуну Жолой билиптир.

Абакеңиз Кошойду

Алпарып ташка урууну

Көөнүнө Жолой алыптыр.

Кайран абаң Кошойду

Көтөрүп жонго салыптыр.

Калың кыргыз буркурап:

«Карангүн, Кошой өлдү!» деп,

Кыйкырып ийди чуркурап.

Көрө салып эр Манас

Айгай салып акырды:

– Абаке! – деп бакырды.

Кошой абаң кулагы

Манастын доошун чалыптыр.

Ачса көзүн акыры,

Ачканда келди акылы.

Ташка урууга баатырды

Жолой даяр калыптыр.

Карыя абаң Кошойдун 

Кайраты толуп кеткени,

Аягы жерге жеткени.

Артылып колун салыптыр,

Дөө Жолойдун шымынын

Кашатынан алыптыр,

Тоодой Жолой балбанды

Томкоруп жерден алганы!

Көтөрүп жерге урду дейт,

Көпчүлүк көрүп турду дейт!

Басып Кошой калганда,

Башынан аттап алганда,

Күрмө кийген манжуунун

Күчтүүлөрү күркүрөп,

Таш сайынган кытайдын

Төрөлөрү дүркүрөп,

Калмактардын Ылама,

Ызаланган каңгайдын

Ар-намысын сураба:

– Басып алмак бар деген,

Баш аттамак жок деген!

Көтөрүп урмак бар деген,

Көөдөндөн аттоо жок деген!

Кызыталак буруттун

Бул эмине кылганы,

Каныбыз Жолой баатырдын

Башынан аттап турганы!

Кол салчудай түктүйүп,

Кытай, калмак, манжуу журт

Баары тегиз үксүйүп,

Кыргызды каптап кетчүдөй,

Кыргын салып өтчүдөй,

Урушка кагаар добулбас,

Добулбас катуу кагылды.

Каңгайды кудай урганы,

Каарын салып жабылды.

Онбашысы ороктоп,

Элүүбашы сороктоп,

Жүзбашылар жүгүрүп,

Миңбашы жандан түңүлүп,

Каарды каңгай салганда,

Атпай кыргыз балдары

Акылынан жаңылып,

Качып берди корккондон

Манасты көздөй жабылып.

Ошондо Манас кабылан

Кайраттанып бөлүнүп,

Арстан түрү көрүнүп,

Каардантып булкунтуп,

Кайран Бакай абакең
Манасты кармайт жулкунтуп:

– Калмак, кытай, манжууну

Адам деп ашка чакырсак,

Оңураңдап, кокуйгүн,

Оңбой калган экенсиң.

Аш үстүндө чыр баштап,

Болбой калган экенсиң!

– Коё бер! – деп Бакайга

Манастын заары төгүлүп,

Кырк чоро чыкты бөлүнүп,

Кыргын салаар эмедей

Каары катуу көрүнүп.

Аламан салып ийчүдөй

Айгайлап кирип барды эми.

Каңгайлыктын төрөлөр,

Айыбын сезген эмедей,

Аттан түшө калды эми.

Кыргыз, кытай элдешип,

Кайрадан оюн мелдешип,

Улантып жыйын салды эми.

Кан Көкөтөй ашында,
Калың жыйын кашында,
Түгөнбөгөн кеби бар.

Оогандын каны Акун кан,

Манас экөө достошуп,

Бел куда болгон жери бар.

МАНАС  МЕНЕН КОҢУРБАЙДЫН САЙЫШЫ

Көкөтөйдүн Бокмурун

Жана жардык айттырды:

– Ат кайрылып келгенче,

Баатырлар чыгып сайышсын,

Бакандары майышсын.

Сайганы байге алсынчы,

Сайдырган куру калсынчы!

Ырчуул мындай дегенде,

Каңгайлардын калың журт

Алооке баштап карысы,

Калмак, кытай баарысы

Кашына келди калдайдын.

Аккуласын эр Манас

Чабаарын калча билгенде,

Алгара атын атайы

Чаппай калган кези эле.

«Аккуладан айрылып,

Арбайып жөө калса – деп, –

Манас менен сайышып,

Өксүтүп өчтү алсам!» деп,

Алоокенин Коңурбай

Алгарасын жулкунтуп,

Кылагар көзүн кылыйтып,

Майданга чыгып турду эми.

Октой болгон Алгара

Окторултуп бастырып,

Кылычы белде кыңгырап,

Көк найзасы зыңгырап,

Сайышууга Манасты

Талап кылып турду эми.

Коңурбайды көргөндө,

Азизкандын Алманбет

Мойнуна кемер салынып,

Манаска турду жалынып:

– Кектешип жүргөн Коңурбай

Өзү келген экен го.

Кержектешээр ит менен

Кезим келген экен го!

Алакан жайып, батаң бер,

Кайкалаган калчага

Качырып найза салайын,

Сайышка мени коё бер?!

Арстан Манас баатырдын

Көзүнөн жалын чыгыптыр.

Карарышы түн болуп,

Бүркөлүшүн карасаң,

Кайра жаар күн болуп,

Кышкы кирген буурадай

Кычырап тиши үн болуп,

Бетинен чыккан сары түк

Беш байпактык жүн болуп.

Көзү көрдүн быткылдай,

Көрүнгөндү жуткандай

Арман кылып туруптур:

– Мурунтан бирөө кеп айтса,

«Бул сайышка Коңурбай

Түшөт экен» деп айтса,

Чаппайт элем Куланы!

Кызыкталак куу дүйнө,

Кара кытай калчанын

Эр экенин көзүмө
Илбей калган экемин!

Каары толук баатырдын

Бул сайышка чыгаарын

Билбей калган экемин!

Манас минтип турганда,

Көкжалдын зайбы Каныкей

Кабландын Аколпок

Акаярга көтөртүп,

Арстан Манас баатырга

Алып келип кийгизип,

Муная түшүп, үн салды:

– Берен тууган султаным,

Беттеше келсең калчага

Мерт болбос үчүн кийгиниң.

Аколпокту Каныкей

Алты жылы жасаган.

Келеме жака, кең күрмө
Керишке кийсе, ок өтпөс,

Найзанын учу тешпеген,

Ичин курчтан тундурган.

Албарс болот өгөтүп,

Ортосуна куйдурган.

Кабылан эрдин Бозкисе

Кан Манаска курчады

Аколпоктун тышынан.

Арстан Манас көкжалың
Аколпокту кийди эми.

Калкамандын Кара атын

Ээри жок ыргып минди эми.

Он эки кан кыргызды

Тегиз жыйып алды эми.

Тандап тулпар минүүгө
Кыргызда мыкты аттарын

Чубатууга салды эми.

Алманбеттин Сарала

Тулпардык сыны бар экен.

Кетмен туяк, кең соору

Керишке минээр мал экен.

Чара туяк, коён жон

Чабышка минээр мал экен.

Нар көкүрөк, тайкы жал

Алышка минээр мал экен.

Азизкандын Алманбет

Манастан сурайт сайышын:

– Кабылан Манас, жан досум,

Дегениме көнсөңчү,

Калча чыкты сайышка,

Бул сайышты берсеңчи?!

Кытайдын гүлдүү көк тонун

Кийише жүргөң Коңурбай.

Бала кезден басташып,

Тийише жүргөн Коңурбай.

Арманым чоң чочкодо,

Дос экениң чын болсо,

Уксаңчы, Манас, кебимди.

Ошо күндөн ушу күн

Ала албай жүрөм кегимди!

– Ай, Алаке, көкжалым,

Кара кытай, манжуу журт

Ушак кылып жебейби,

Азизкандын жалгызын,

Качып барса бурутка,

Аябастан өлүмгө
Салып берди дебейби!

Кытай шылдың кылбайбы,

Кыргызды кудай урбайбы.

Бул Алманбет көкжалдын

Бактысы мындан сынбайбы!

Тентип жүргөң кытайды

Өлүмгө берди дебейби.

Колундагы сырнайза

Таяп калды дебейби.

Жалпы бурут чогулуп,

Коңурбайдан Манасты

Аяп калды дебейби.

Ой, Алманбет, жан досум,

Сен сайышка чыкканда,

Уят болот мунубуз.

Дос экениң чын болсо,

Калыска карап туруңуз.

Астыңдагы Сарала

Алышка минээр мал экен,

Күчүн берсең, Сарала

Күлүгүңдү минейин,

Күчтүүсүнгөн калчага

Күрпүлдөшүп кирейин.

Берен Манас көкжалга

«Бербеймин» деп айта албай,

Берендин көөнүн кайтарбай,

Айтканына көнгөнү,
Ай тийгендей Сарала

Айкөлүңө бергени.

Бакай, Кошой сабылып,

Моюнга курун салынып,

«Манасты колдой көргүн» деп, 

Кудуретке жалынып,

Батасын берди баарысы,

Жашы менен карысы.

Алоокенин Коңурбай

Алтындан чылбыр булкунтуп,

Алгараны жулкунтуп,

Атынын оозун буруптур,

Жекеге чыгып туруптур.

Ошондо Манас муну ойлойт:

«Кытайдын каны бул эле,

Кыргыздын каны мен элем.

Кезегин мунун бербесем,

Кекеткендей болоормун?»

– Кезегиң ал, кытай! – деп,

Кашатка турду кан Манас.

Качырып сайды Коңурбай,
Сырттан көкжал кабылан

Өлөмүн деп кенебейт.

Коңурбайдын сырнайза

Кыйрап сынып кеткенин

Бучкагына теңебейт.

– Кезегиң алгын, бурут! – деп,

Керилип турду Коңурбай:

Эрлердин жөнү ушундай!

Алмак-салмак сайышып,

Айкырып найза сундурду.

Коңурбай, Манас ошондо

Алтымыш найза сындырды.

Алоокенин Коңурбай

Найза сунуп бакырып,

«Мөндүлөп!» ураан чакырып,

Манаска эми жеткени,

Жеткен жерде сырнайза,

Жетип муштап өткөнү.

Эми кулап кетээрде,

Жерге Манас жетээрде,

Ачып көздү жумгуча

Арстан Манас оңолуп,

Опол тоодой күркүрөп,

Коңурбайга жеткени.

Калың кытай каканга

Буйтап качып кеткенче,

Карааны тоодой калчаны

Каарданган эр Манас

Катуу муштап өткөнү.

Алгаранын үстүнөн

Алоокенин Коңурбай

Күлтүйүп кулап кеткени.

Жеткилең Манас көйкашка

Жебеден мурун жеткени.

Коңурбайдын Алгара

Жетип кармап чылбырдан

Олжо кылып кеткени.

Алоокенин Коңурбай

Тизеси жерге бүгүлүп:

– Алгара берип кеткин?! – деп,

Манастын турду алдында

Келин болуп жүгүнүп.

Коңурбай минтип турганда:

– Айкөл Манас, соогат! – деп,

Ары жактан Алманбет

Эки этеги калдактап,

Эми жетип келгенче,

Коңурбайдын Алгара

Соогат кылып кеткенче,

Акыл ойлойт эр Манас:

«Бирөөнүн тону тон болбос,

Бирөөнүн аты ат болбос.

Баатыр эле Коңурбай,

Атын тартып алганда,

Не муратка жетейин?!

Андан көрө бу жерде

Өзүнө берип кетейин».

Жүгүнүп турган калчага

Сын кылды Манас канчага:

– Мына, Коңур, атың! – деп,

Окоро түйгөн чылбырды

Калчаны көздөй ыргытты.

Чыркырап ийди Алманбет,

Көөдөнгө батпай көп санаа:

– Кокуйгүн, канкор, оңбо! – деп,

Көзүнүн жашы он талаа. –

Колго тийген коёнду

Коё берген оңоорбу,

Адам сендей болоорбу?!

Алгараны маа берсең,

Чийбейт белем сызыкты.

Салбайт белем калчага

Канчадан берки кызыкты!

Бул Коңурбай өлбөсө,

Кыямат жүзүн көрбөсө,

Кыргыздын иши оңолбойт,

Сенин да ишиң оң болбойт!..

КОҢУРБАЙДЫН  КОРДУГУ

Олуядай Бакайдын

Айтып турган сөзү бул:

– Баары журтум, угуп тур!

Кан Көкөтөй ашыдыр,

Калың чырдын башыдыр.

Ат айдалды алты күн,

Күлүктөр келээр күн бүгүн.

Түтөп жаткан кытайдын 

Ичи толо кеги бар.

Кыргыздардын бууданы

Келатса чыгып алдыга

Кыргын кылып жүрбөсүн,

Кыйрата жыгып кирбесин!

Алманбеттин үстүнө,

Түпкү атасы Чылаба,

Чылаба тонун кийгизсек,

Чыныгы кытай өңдөнтүп,

Билдирбестен жиберсек.

Алдыга озгон тулпарды,

Сырттан Алмаң кабылан,

Кытайча сүйлөп сүрөсөң.

Бул амалды кылбасак,

Алдыга озгон тулпарың
Коңурбайдан өлбөсүн!

Аккулага окшотуп,

Жолой кандын Ачбуудан

Аны сүрөп албагын.

Кан Манастын кырк чоро,

Тулпардан мыктап мингиле,

Байгеге жакын келгенде,

Баарыңар сүрөөн салгыла.

Чыгып келсе Аккула,

Баш байгесин алгыла. – 

Бакайдан угуп мындай кеп,

Атты сүрөп келүүгө
Кыргыз колу чу койду.

Кытайлардын Коң төрө,

Кыжырланды чоң төрө:

– Байгеден такыр кур калып,

Бизди кудай урду го!

Кылым кытай журтуна

Кырдагы кыргыз тең болуп,

Өтүп кетип баратыр.

Жаккан оту кытайдын

Өчүп кетип баратыр.

Кыргыздардан ат келсе,

Астынан каршы чыгыңар,

Атын тосуп жыгыңар!

Ашын бузуп, чыр кылып,

Ушу баштан урушуп,

Убатпасак болбос дейм!

Тиккен туусун түбүнөн

Кулатпасак болбос дейм!

Улук коюп кытайдан,

Суратпасак болбос дейм!

Ашына азап кылалык,

Чоңойтпой журтун кыралык,

Жогорулаган чантууну

Жоготуп улам туралык! –

Деп кекенсе Коңурбай,

Күлүктөн атын минишип,

Күрөөкү тонун кийишип,

Бармакка кытай тийишип,

Чарын ылдый чуркурап,

Чаң асманга буркурап,

Каңгайдын колу чу койду

Чабуул койгон эмедей.

Сараланы Алакең
Абайы менен жабуулап,

Кытайча таажы кийиптир,

Ал таажынын үстүндө
Шуру отогот, маржан таш

Төбөсүндө жаркылдап.

Калың кытай каканчын

Алманбетти тааныбай

«Кайсы биздин кан бул?» деп,

Бүшүркөнөт элеңдеп.

Алакең кетип баратат,

Жойкумасын белендеп,
Ээр белдей белестен

Сарала оозун бурду эле.

Сандыргалуу кайран эр

Дүрбү салып турду эле.

Мунарыктап бурчтанган,

Булуңгур болуп учтанган

Тунарган чөлдүн четинде,

Бузулган кумдун бетинде

Оргуп-оргуп чаң чыгат.

Оргуган чаңды караса,

Аккуланын чаңы экен,

Куюндай учкан чагы экен.

Башын жерге салыптыр,

Баатырыңдын Аккула 

Башкача арыш алыптыр.

Эр Жолойдун Ачбуудан

Куландай кулак жапырып,

Куюндай жерди сапырып,

Учуп келет дыркырап,

Баскан ташы быркырап.

Аккула соңу ал экен,

Артыкча тулпар мал экен.

Аккула менен Ачбуудан

Коёндон окшош мал экен.

Кара кытай, манжууга

Эми илинип калаарда,

Кан Коңурбай келээрде,
Аккуланы көрөөрдө,

Калайманды кылаарда,

Ыргыта тээп салаарда,

Кабылан Алмаң кайран шер

Кытайынча кыжылдап,

Ачбуудан сүрөп алгансып,

«Какандап!» ураан чакырып,

Кабыландын Аккула

Артылта сүрөп алыптыр.

Калың кытай баарысы

Алакеңди көргөндө,

«Атактуу кытай ханы» деп,

Кошо сүрөп калыптыр.

Кыраан Алмаң кабылан

Бөксөгө атты салды эми.

«Мөндү-мөндү-мөндү» деп,

Манжууча сүрөп калды эми.

«Жагы-жагы-жагы» деп,

Калмакча сүрөөн салды эми.

Жайнап жаткан көп калмак

Жабыла сүрөп алды эми.

Берен Алмаң көкжалдын

Берендиги билинди.

Ары бара түшкөндө
Кыргыз журтка илинди.

Кыраан эрдин кырк чоро

Кыйкырып сүрөп алды эми.

Жаныбарың Аккула

Байгеден чыгып барды эми.

Катынын кара баскандай

Каарданды Коңурбай:

– Журт жыйылган көп байге

Албайт деген эмине?!

Кызыталак бурутка

Адам көргүс кыргынды

Салбайт деген эмине?!

Көкөтөйдүн сан байге 

Калмак, кытай, манжуу журт,

Жүргөндө кыргыз ат сүрөп,

Каптап талап алды эми.

Байгесине ээ болбой

Кыргыздар куру калды эми.

Кытайдын каны Коңурбай,

Калмактардын кан Жолой,

Солоондордун Ылама,

Кыжылдаган кытайдын

Бул зордугун сураба!

Топурак учуп, тоз күйүп,

Толгон кытай эл каптап,

Келаткандай сел каптап,
Каканчылуу бел экен,

Көкөтөйдүн ашына

Келимиш болуп бул кытай

Кагыша турган кези экен.

Жолой чыкты зордуктап,

Коңурбай чыкты ошондо

Кыргыздарды кордуктап.

Жылкыдан күлүк тандаптыр,

Жылдырып бөлүп айдаптыр.

Аралап буудан тандаптыр,

Айкырып кууп айдаптыр.

Бет алдына келгендин

Колу-бутун байлаптыр.

Каяшаяк бергендин

Кылычтап башын алыптыр.

Кыйырында жүргөн кыргызды

Кыргын кылып салыптыр.

Кереге жатат кыйраган,

Кемеге жатат түтөгөн.

Келген эл ашын тебелеп,

Кейишти көрчү күчөгөн.

Кан Коңурбай, Нескара,

Кара кытай, көп манжуу

Кең Каркыра бетинен

Керилтип жылкы тийиптир.

Текестин суусун кечирип,

Жылдызды карай кетиптир.

Көп жылкы кумдай куюлуп,

Токтоор эмес буюгуп.

Уюган чаңга көмүлүп,

Куюндап бара жатыптыр.

Жер көчкөңдөй дүңгүрөп,

Не болгонун ким билет!

Чуудан кулак чуулдайт,

Кара бороон дуулдайт.

Карагайдан кол калың,

Кыйкырсаң жанга угулбайт.

Көкөтөйдүн ашында

Көмөлөнгөн үйдү айтпа!

Токтоо бербей шамаалга

Томолонгон үйдү айтпа!

Кыз-катынды олжолоп,

Кызыл алтын дорболоп,

Кайнап калмак өтүптүр,

Калабалап кетиптир.

Кабылан Манас баатырдын

Каары катуу кайнаптыр.

Каалгадай кашка тиш

Бөлө-бөлө чайнаптыр:

– Кечээ кең Таластын оюнда,

Жылгындуунун боюнда

Алдымда турса Алакем,

Алдырбайм жоого дечү элем!

Жанымда жүрсө эр Чубак,

Жардыртпайм жоого дечү элем!

Кызыкты көрдүк бул ашта

Барсыңбы аман, кырк кашка?!

Таалайга жазган жазууну

Көрүшө турган күн окшойт.

Ажал жетип, күн бүтсө,

О, журтум, өлүшө турган күн окшойт!

Каптаса кытай, калмакка

Дардайып туруп нетели!

Кол куушуруп, бел бүгүп,

Не мураска жетели!

Зордукчу кара кытайды

Каңгайга дейре сүрөлү.

Кара кытай, манжууну

Каканга айдап кирели.

Басынып берсек болобу,

Башчысын кармап соёлу.

Кызыккан экен кыргызга,

Кыргын кылып коёлу.

Туулмак бар, өлмөк бар!

Алда Таала Теңирден

Не жазганды көрмөк бар!

Тагдырда болсо, ким көрбөйт,

Ажал жетсе, ким өлбөйт!

Беталышып күрөшүп,

Талкалашып калбасак,

Кытай, калмак кутуруп,

Кыргызды көздөй жутунуп,

Кайра келип калат ко.

Кыйынсынган кызталак

Кырга чыгып алат ко!

Көк найзасын көтөрүп,

Бара турган эр кайда?!

Каңгайга намыс кетирбей

Ала турган эр кайда?!

Абаке Бакай, жол башта,

Атпай кыргыз эл кайда?!

Аш үстүндө бизди эми

Коңурбай чаап алабы?!

Козголбой кыргыз бүткөнү
Коңулда жатып калабы?!

Арстаның мындай дегенде,

Тоо козголдү күңгүрөп,

Толкуп батпай Кегенге

Кол аттанды дүңгүрөп.

Ошондо Бакай кеп айтат:

– Ойлонгун, Манас, – деп айтат. –

Айдалган малдын дартынан

Коңурдун кууба артынан.

Кытайга кирип барганда,

Ажырап калып жүрбөйлү
Азаптуу кыргыз калкыңан.

Тил алсаң, артка баралык,

Ар жерде жатат алты кан,

Аларга кабар салалык.

«Калды – деп, – бизден айбыгып»,

Кытайга барып, кол курап,

Коңурбай келет кайрылып.

Жиберсек кабар суранып,

Алты кан келсе куралып,

Айгайлаган чуу менен

Алдынан тосуп чыгалык.

Биримдик болсо арабыз

Бүлгүндү чогуу салабыз,

Эл-жерди коргоп калабыз.

Антпесек Коңур ылгайбы,

Алты элди бирден кырбайбы!

Артынан азыр кубалап,

Акылсыз ишти кылбайлы.

Дегенде Бакай карысы,

Акылга көндү баарысы.

Көп элге кеткен кабары

Көкөтөй ашы тарады.

* * * 

Кыргыздан мөрөй алалбай,

Кыжылдаган кытайдын

Кыйын болуп абалы,

Кан Коңурбай баатырдын

Карыш түшүп кабагы,

Нескара менен Жолойго

Каарданып кеп салды:

– Ушул тойдо Манастан

Өмүрү кетпес кек калды.

Азыр биз элге баралы,

Эсенканды баш кылып,

Туштушка кабар салалы,

Колду курап алалы.

Кызыталак бурутту

Кырып-жоюп, чабалы.

Кайрылып барып буруттун

Тукумун курут кылалы.

Камынтпай барып басалы,

Кандарын суудай чачалы.

Жушмактан күлүн сапырып,

Катуудан калсын казаны.

Коңурбай айткан сунушту

Жактырып экөө угушту.

Кынынан сууруп кылычты,

Кытайча ырым кылышты.

Арамга толуп кектери,

Айтылып бүтпөй кептери

Кыйышпас үч эр ошентип

Кытайды көздөй кеткени.

* * * 

Алтымыш урук кытайдын

Алда неме сөзү бар,

Кабарын угуп алыңар.

Баатыр башы Коң төрө,

Башкасынан чоң төрө,

Эң улугу Эсенкан,

Эсенканга барыптыр.

Эчен түмөн, эчен сан

Атпай кытай журтуну

Аскерге жыйып алыптыр.

Аскеринде нелер жок:

Көтөргөнү саадак ок, 

Ачууланып тартканда,

Он күндүк жерге учкан ок.

Күчү толук балбандан,

Үйдөй күрсү саптаган,

Касташканын жуткан бар.

Эң эле чабал дегени

Казандай күрсү туткан бар.

Ободогу булуттай

Оодарылып айланган,

Оно бою мунардай

Он кулач кылыч байланган

Дөөнүн баары мында бар.

Ат мингенди билбеген

Жөөнүн баары мында бар.

Мыктылыктан келген бар,

Мылтыкка адис мерген бар.

Кытайлардан Коңурбай,

Кырмыз шаанын Мурадыл,

Кызыл чоктуу Нескара,

Калмактардын Ушаңы,

Кара жалдуу Бороончу,

Каңгайлардын Ороңгу,

Карыясы Алооке,

Доңуз мүнөз эр Жолой,

Токшукердин Бозкертик –

Улуктун баары жыйылып,

Лаалатка сыйынып,

Акылдашып калыптыр:

– Канетебиз, калкым? – деп, –

Кан Эсенкан айткан кеп. –

Аскерди арбын жыялык,

Айткан сөзгө көнсөңөр,

Айдап чыгып аскерди

Чантуу жакка жылалык.

Капыстан басып Манасын,

Калкын түгөл каралык!..

КАНДАРДЫН КАСТЫГЫ

Көкөтөйдүн ашы болуп,

Көкжал Манас жакшы болуп,

Кары Кошой башы болуп,

Калк жыйылган кашы болуп,

Таяк жегени таяк жеп,

Тил укканы тил угуп,

Тил укса да тим угуп,

Кээси ыйлап, кээси жыргап,

Кырк уруу кыргыз журтуна

Көкөтөйдүн ашынын

Тополоңу жаман болду,

Аш эмей азап болду.

Балыктынын башына,

Аңырдын Кара-Сазына,

Сары-Колдун оюна

Алты кан келип чогулду

Эр Төштүктүн тоюна.

Кыйындар кыйла олтуруп,

Кызык оюн болтуруп,

Кыжаалат кепти салышты:

– Каркыранын башы деп,

Кан Көкөтөй ашы деп,

Барып көрдүк мазакты,

Манас менен Кошойдон 

Тартып келдик азапты.

 «Манас, Манас» деп койсо,

Барайганы күйдүрдү!

Сууга салган чаначтай

Дардайганы күйдүрдү!

Азган-тозгон кедейди

Зор кылганын көрдүңбү!

Каңгайдан келген чорону

Кан кылганы күйдүрдү!

Качып жүргөн бузукту

Тең кылганы күйдүрдү!

Алманбет, Чубак, Сыргакты

Эркелетип, эсиртип,

Шер кылганын көрдүңбү!

Бул Манасты чаппасак,

Эсебин мыктап таппасак,

Бузукту Манас салат ко,

Калайыктын баарысын

Жеке бийлеп алат ко!

Тең атанын уулубуз,

Теңиримдин кулубуз.

Таягын жеп, тил угуп,

Тарап кетип, тим болсок,

Теги болбос мунубуз.

Биртуугансың баарыңар,

Эштек уулу Жамгырчы,

Музбурчак турат карыңар,

Элемандын Төштүгү,

Казактан Көкчө каның бар.

Анжыйандык Санжыбек

Аксакалды эл билет.

Бирибизди сүйлөтпөй,

Бирибизге бийлетпей

Канкор тууган кан Манас

Баарын бийлеп алды го!

Теңтайлашып Манаска

Сүйлөгөнү келатса,

Эрме Таздын Үрбүсүн

Камчы менен кан Манас

Как төбөгө салды го!

Эл көзүнө Үрбүнүн

Эми абийири калдыбы?

Ойлонгула, алты кан,

Же бизде намыс калдыбы?

Камалып корко бергидей,

Ал бадырек канкордун

Айылы бизден арбынбы,

Адамы бизден баатырбы?!

Өбөгү бийик өрдөбү,

Өзү бизден өйдөбү?!

Өткүр Манас канкордун

Өнөрү болсо көрөлү!

Актан келген ажалга,
Арга барбы, көнөлү.

Адегенде элчиден

Чакырып кагаз берели.

Келип калса, кошуунун

Миңге бирден бөлөлү.

Бирине бирин көргөзбөй

Бириндетип жөнөйлү.

Бегин бейпай кылалык,

Бектерин тамам кыралык.

Көрсөтөлү кордукту,

Уктаса кирсин түшүнө.

Ушинетип канкорду

Келтирели үшүнө!

Ойгонсо келсин оюна,

Андан кийин бу Манас

«Челишээр кыргыз бар тура,

Чеберлейин эми» деп,

Ченеп иш кылсын боюна.

Кырк жигитин кыйратып,

Кыз-келинин ыйлатып,

Боздогу малын жыйнатып,

Оболу Манастын өзүн чабалы.

Ошондон кайтып келген соң,

Катагандын Кошойдой,

Оогандын каны Акундай

Чалдардын эбин табалы!

Ушу сөздөн жанганды,

Убададан танганды

Төбөсү ачык көр урсун,

Төшү түктүү жер урсун!

Асманы бийик көк урсун!

Бул сөздү айтып буркурап,

Паашалардын баарысы

Батасын кылды чуркурап.

Манаска элчи салмакка,

Байкап ишин алмакка,

Бүтүмдөрүн ыйгарды.

Алты кандан алты элчи

Атайы тандап чыгарды.

ЭЛЧИЛЕРДИН МАНАСКА БАРГАНЫ

Капкасы алтын коргондо,

Каныкейдин ордодо,

Оң жагында баатырдын

Отуз эки каны бар,

Сол жагында олтурган

Кырк баатырдын саны бар,

Астында алтын тагы бар,

Башында дөөлөт багы бар.

Албарс кылыч байланып,

Ордонун чебин сыртынан

Айландыра кайтарган

Алты миң аскер дагы бар.

Коргону коло тоо экен,

Арыгы темир ноо экен.

Мунун баарын көргөндө,

Кандардан келген элчилер

Не кыларын биле албай,

Эр Манастын үстүнө
Эбин таап кире албай

Санаалары бузулуп,

Тер боюнан сызылып,

Эстээр кеби жок болду,

Эт бышымдай токтолду.

Дарбазанын башчысы

Казактардан Жоорунчу

Карап көрүп алтоонун

Элчи экенин билгени.

Экчеңдей басып бүгүлүп,

Эр Манаска киргени:

– Эшиктен көрдүм алты адам,

Тааный албай болдум таң.

Алыстан келген элчи окшойт,

Аттары жадоо, ченчи окшойт.

Айтканда, баатыр билди эми,

Кыл муруту солк этип,

Кырааның Манас күлдү эми:

– Андай болсо, Жоорунчум,

Кербендерден кеп уктум,

Келгендерден мен уктум,

Кеңеш кылып алты кан

Мага каршы чогулуп,

Басканы жүрү деп уктум.

Кандардан келген элчидир,

Кастыкка жүргөн ченчидир?

Сырттандыгың билгизгин,

Сыяпат менен киргизгин.

Төрөсү минтип айтканы,

– Макул болот, баатыр, – деп,

Баянын угуп Жоорунчу

Арты менен кайтканы.

Капканын оозу ачылып,

Ар бир аттын жылоого

Экиден желдеп асылып,

Белде кылыч шаркылдап,

Туулга башта жаркылдап,

Он эки жайсаң келгени,

Алек-далек жүгүртүп,

Элчини жандан түңүлтүп,

Арстан эрдин ордого

Алып кирип барганы.

Алиги келген алты элчи

Озунуп салам бергени,

Саламга алик делбеди.

Кыраандардан бир Бакай

Алик алды, токтолду.

Андан бөлөк бу топто

Үн каткан адам жок болду.

Бир маалда Ажыбай

Алдыртан сүйлөп кеп айтат, 

Ачууланып бек айтат:  

– Не келдиңер өзүңөр,

Айтууга барбы сөзүңөр?!.

Элчилердин баарысы

Камоого түшүп калышты,

Кайдан кылсын намысты,

Кампаңдашып байкуштар

Капчыкка колду салышты,

Кандардын берген кагазын

Калдайтып сууруп алышты.

Сыргак баатыр зымпыйып,

Ордунан туруп кымпыйып,

Басып келип калганы,

Элчиден катты алганы,

Баатырынын астына

Барып жасып салганы.

Ойрон болгон султаның
Окуп-окуп билди эми,

Мыйыгынан күлдү эми:

– Тийишкен экен бектерим,

Тилекти кудай бериптир.

Көктөн тилеп жүргөнүм

Көрүнөө жерден келиптир!.. –

Кубангандан кан Манас

Башка бир сөз айтпады.

Элчилерди айдатып,

Бир сарайга каматты.

Алтынчы күн өткөндө,

Жетинчи күн жеткенде,

Элчилерди киргизди

Арстан эрдин үстүнө.

Аягын тике тургузуп,

Алтын жака дейилде

Ар бирөөнө он ондон

Алтымыш сарпай кийгизди.

Арстан Манас ошентип

Айкөлдүгүн билгизди.

Аны менен тим койбой,

Алты бедөө мингизди.

Алты аргымак ат берди,

Колдоруна кат берди:

– Бар, элчилер, кайт, – деди –

Немене көргөн-укканың
Кандарга барып айт, – деди.

Элчилер кайтып келгенде,

Алтындуу селде бир кучак,

Ак сакалдуу Музбурчак

Элчилерден кеп сурайт:

– Не деди Манас? – деп сурайт.

Анда элчилер кеп айтат:

– Ой, улуктар!.. – деп айтат. –

Манасың да курусун,

Адамзаат пендеси

Айтаар эмес жумушун!

Алып барып бир үйгө
Алты күнү камады.

Турса да түркүн тамагы

Камоосунан чыкпадык.

Манасыңдын оозунан

Бир ооз кебин укпадык.

Алты күндө жол берди,

Алтын жака дейилде

Ар элчинин башына

Оңдон сонун тон берди,

Алты бедөө ат берди,

Колубузга кат берди.

Эшикте бедөө аты – деп, –

Мына, бу берген каты – деп,

Элчилери муну айтып,

Эгей-шыгай кандарга

Кагазын сунду булайтып.

Кармап катты бетине,

Окуп молдо караса:

«Мен, канкор Манас, – деп, жазган, –

Билимди билген алты кан,

Акыл айттым, ойлонгун!

Кошуундарың бүт алып,

Ары чети, болжолум,

Кырк күндө мага келесиң!

Кырк күндөн кийин калганың
Талкаланып өлөсүң!»

Катты укканда, алты кан

«Барабыз» деп күүлөнбөй,

Же барбас жагын сүйлөбөй

Кырка олтуруп уңкуюп,

Үндөбөдү дуңкуюп.

Чыдай албай кандарга

Төрө Төштүк күүлөндү:

– Атаңдын гөрү, алты кан,

Айтаарын билбей тантыган!

Урсун кудай баарыңды,

Музбурчак баштап карыңды!

Жайына жатса, тим койбой

Жайдары Манас каныңды.

Оолугуп калса, ал Манас

Оңдурабы баарыңды!

Күн чыгышта бириң бар,

Күн батышта бириң бар,

Күлдө баарың күүлөнүп,

Төгүлгөн жүргөн жиниң бар.

Төрө Манас баатырың
Аккула менен качырса,

Айбатына жол тосуп,

Тура турган кимиң бар?!

Энди Манас иш кылаар,

«Барбаймын» деп, баш тартсаң,

Баарыңды бирден мыш кылаар.. 

Төгүлбөй турган кан болбойт,

Өлбөй турган жан болбойт,

Өлүмдөн качкан жан оңбойт,

Тобокелге салалык, 

Толкуган аскер алалык.

«Келгин» дептир кекетип,

Токтолбостон баралык.

Илгери, кийин калбайлык,

Итчилик кылып салбайлык.

Бу сөзгө макул кандары,

Төштүктүн тою тарады.

Убада сааты толгондо,

Убакты күнү болгондо,

Элемандын эр Төштүк

Кең-Котондун боюнда

Туу көтөрдү, кол жыйды.

Душманга туура чабуучу

Баатырларды мол жыйды.

Билеги жоон балбандан

Жүз миң жоокер кол алды,

Манасты көздөй жол салды.

Артыш басып жол менен,

Асты түмөн кол менен

Астында жүргөн Жамгырчы,

Экинчиси эр Төштүк,

Үчүнчү болгон Үрбүңүз.

Сары Аркадан жол алып,

Саны түмөн кол алып,

Көкчө жүрдү Манаска.

Орчун Кокон, Маргалаң,

Анжыйандын Санжыбек

Жети түмөн кол менен

Ал да жолго салганы.

Опаасыз дүйнө жалганы,

Будайыктын Музбурчак

Элим алыс дегенсип,

Эки жүз миң кол алып,

Бу да чыкты жол алып.

Алды болуп Таласка

Эң мурунку келгени

Эр Жамгырчы зор экен

Жети жүз миң кол менен.

Жамгырчынын аскерин

Абакең Бакай алганы.

Ал аңгычы артынан

Желеги алтын туу менен,

Жер жарылган чуу менен

Эр Төштүктүн аскери

Жайнап чыгып калганы.

Ак найза колдо зыңкыйтып,

Сараласын кындыйтып,

Алманбет баатыр алардын

Астынан тосуп барганы:

– Эр Төштүктүн аскери,

Немең калбай жүргүн! – деп,

Байрак булгап чакырып,

Баштап кетип калганы.

Куюндуу Мерки жол менен,

Айчык алтын туу менен,

Айгалаган чуу менен

Үрбү келип калганы.

Жер жайнаган аскерин

Серек баатыр алганы,

Бөлүп кетип калганы.

Сары-Арканы жайлаган,

Сан казагын айдаган

Өзөнгө сыйбай буркурап,

Өлөңүн айтып чуркурап,

Баатыр Көкчө келгени.

Аңгыча коюу чаң чыкты,

Анжыян элин айдаган

Эр Санжыбек кан чыкты.

Букарай-Шарып ары жагы,

Бузулган Чамбыл бер жагы,

Буудайыктын Музбурчак

Асманга чаңы тозулуп,

Акбалтанын Чубагы,

Кырк чоронун баарысы,

Кыргыл, Бакай карысы,

Ар кимиси аземдеп,

Аскерди бөлүп алганы.

Бөлүнгөн аскер колдорун

Бөлөк-бөлөк кармады.

Эр Көкчөнүн аскерин

Энди Сыргак бөлгөнү.

ЧОҢ КАЗАТ

Ал күнү аскер жатыптыр,

Эртеңки таң атыптыр.

Арстан Манас баатыры

Аккула минип акыры,

Оң жагында жыйырмасы,

Ойротту бузган жыласы.

Сол жагында жыйырмасы,

Жоо бөрүсү жыласы.

Аралап келип аскердин

Ортосуна турганы.

Падышалык көк доол

Тарс дедире урганы.

Бакайды алып кашына

Кабылан Манас падыша

Кышкы кирген буурадай

Астыңкы эрди албайып,

Үстүңкү эрди калбайып,

Карарышы түн болуп,

Бүркөлүшүн карасаң,

Кайра жаар күн болуп,

Бетине чыккан ызгаары

Беш байпактык жүн болуп, 

Өкүмдү төрө өзү айтты,

Өзү айтканда түз айтты:

– Жанагы кандар кайда? – деп, –

Кандарды бери айда! – деп,

Каар төгүп бакырды,

Салды заман акырды.

Бөрк ал десе баш кескен

Желдеттер жетип барганы.

Аттан түшпөй чакырды

Улуксунган кандарды.

Чубуруп кандар келгени,

Сурданып Манас сүйлөдү:

– Капкалуу Бээжин оозунда

Кан Коңурбай калча бар.

Келгендерден кеп уктум,

Бизге каршы кол курап,
Келгени жатат деп уктум.

Эзели душман калчага

Казат кылсак канетет?

Ажалы жеткен доңуздун

Астынан тосуп чыгалык.

Кылычты кындан чыгарып,

Кыргынга келсе, кыралык.

Өз жерди жатка бербестен

Өлүмгө каршы туралык!

Аргабыз кетсе, не чара,

Ажалга моюн суналык.

Коркпой уруш Бээжинге 

Салган журтум, барсыңбы?!

Өмүрү өтүп урушта,

Көнгөн журтум, барсыңбы?!

Эси чыгып кандары

Элеийшип калганы:

– Кайра чыкпас капаска

Өзүбүз түшүп калдык, ээ!

Байкуш жанды кыйдык, ээ!

Баланы жетим кылдык, ээ!

Катынды жесир кылдык, ээ!

Калкка кесир кылдык, ээ!

Манасты олжо кылмакты

Макул көрүп жыйылдык.

Жыйылбай жылас болсокчу,

Үйдү көрөй кырылдык!

– Арам өлгөн кандар, ай!

Алаптаган заңгар, ай! –

– Аттиңе, дүйнө азаптуу,

Арам өлгөн экенбиз! –

Ушинтип элди кудай урду эми.

Калк бузулуп турганда,

Кабылан Манас баатырың
Аккула минип болкоюп,

Накери бутта чойкоюп,

Кылыч белде кыңгырап,

Айбалта жанда шыңгырап,

Сырнайза колдо зыңгырап,

Аккелте жондо жаркылдап,

Асабасы жалпылдап,

Айбаты катуу, заары күч,

Качырганы жолборстой,

Кайсаганы албарстай

Ажыдаардын түрү бар,

Жүрөгүндө түгү бар,

Адам уулу бас келбес

Ач арстан үнү бар.

Алтын менен күмүштүн

Ширөөсүнөн бүткөндөй,

Асман менен жериңдин

Тирөөсүнөн бүткөндөй.

Айың менен Күнүңдүн

Бир өзүнөн бүткөндөй.

Алды калың кара жер

Жерлигинен түткөндөй.

Аралап колго киргенде,

Эми турган эл айтат,

Эл айтканда нени айтат:

– Ушу Манас турганда,

Жалтансак кудай урбайбы!

Арстан Манас баатырдын

Аркасынан жүрөлү,

Атышкан жоосун сүрөлү!

Күчтүүсүн күүлөп бөлөлү,

Күнүбүз бүтсө өлөлү!

«Барбайбыз» деп айта албай,

Баатырдын сөзүн кайтарбай:

– Кайда барсаң, турдук! – деп, 

Кандар айгай салганы.

Каарданган канкоруң
Кайра ырайга жанганы:

– Андай болсо келгин – деп, –

Келе мөөрүң, бергин! – деп,

Катчыга катын жаздырды.

Жыйып алып кандардын

Жыгалуу мөөрүн бастырды.

Ошондо Манас кеп айтат:

– Оо, кандарым! – деп айтат. –

Мындан кийин айнышты

Кой, кандарым! – деп айтат. –

Айнып, кайткан ким болсо,

Аркасынан жөнөөрмүн,

Атышып жатып өлөөрмүн!..

– Айныбайбыз, баатыр, – деп,

Кандар моюн сунду эми.

Анда Манас кеп айтат,

Алты канга бек айтат:

– Аксакал Бакай абамды,

Калк агасы бабаңды

Аскерлерге колбашчы

Кан көтөрсөк канетет?

Калайыкка маалимдеп,

Дал көтөрсөк канетет?

Колдун баары кубанып,

Коркоктун көбү кубарып:

– Маакул айтты төрөбүз,

Касиеттүү Бакайды

Канга ылайык көрөбүз!

Бул сөздү айтып көпчүлүк

Айгайды бийик салганы.

Бээжинге барчу бүт колду

Кан Бакай бийлеп калганы.

Ошондо Манас кеп айтат:

– Алтайдан бери которуп,

Жыйдым жылкы-барымды.

Ушу турган калың кол,

Алгын, бердим малымды,

Аябадым барымды!

Ал сөздү уккан көпчүлүк:

– Учуң узар, Манас! – деп,

Атка мине салышып,

Эр башына бир жылкы

Чукул коштоп алышып,

Кош башына бир байтал

Кармап келип союшуп,

Кошуундун баары тоюшуп,
Ал күнү аскер жатканы.

Эртеңки таң атканы,

Супа садык салганда,

Таң саргарып калганда,

Найзанын учу жылтылдап,

Аскердин башы кылкылдап,

Жер союлуп былкылдап,

Туулар тууга урунуп,

Чаң обого бурулуп,

Арстан Манас баатырың
Бастырып жолго салыптыр.

Астыңкы ээрди албайып,

Үстүңкү ээрди калбайып,

Оозунан чыккан сөзү жок, 

Каарын салып бүркөлүп,

Ачууланып калыптыр.

Муну көргөн кырк баатыр

«Не болду?» деп айта албай,
Кырк баатырдын баарысы

Күбүрөшүп калышты.

Ачуусу келген Манаска

Артынан келип Алманбет

Бастырып калды жанаша:

– Султаным, уксаң дартымды,

Атемир кызы Каныкей

Ордосуна барсак бейм,

Оң батасын алсак бейм?..

Айтканын угуп, эр Манас

Арсаңдап күлүп калганы.

«Катын жандуу канкор» деп,

Катарында кырк баатыр 

Күбүрөшүп калганы.

Каныкей үйүн бет алып,

Айкөлүң жолду баштады.

Каныкейдин кырк келин

Астын тосуп алыптыр.

Баштап басып Каныкей

Баатырга беттеп калыптыр.

Кырк баатырдын баарысы,

Кыргыл баштап карысы,

Кыргын тийген эмедей,
Кыйрап түшүп калганы.

Арасында албайып,

Аттан ооп калдайып,

Баатыр түшүп калганы.

Ак тамагын булайтып,

Каныкей атын алганы:

– Сапарга чыксаң, жол болсун,

Жараткан эгем колдосун!

Элден мурун ат байлап,

Эшик ачты баатырга.

Андан кийин кырк баатыр

Улуулаша киришти.

Ошо кирген кырк баатыр,

Албан тирдүү сонун аш

Адам татса болгон мас – 

Кымызга бою кызышып,

Сөөк тери ысышып,

Дууга кирип алганы.

Ал аңгыча Каныкей 

Нуска сөзүн баштады:

– Басташып душман жеңбеген,

Барса келбес жер деген,

Уругу кытай улуу журт

Көптүгүн көрсөң кара курт.

Кылым кытай эл деген,

Кыяматка жеткенче

Кылайып душман жеңбеген

Кыйын жоого бет алып,

Кыраандар, чыктың аттанып.

Алыска болду сапарың,

Ажалдан болоор капарың.

Кара жан үчүн кийээрге,

Кажыбай жоого тийээрге,

Жогу болсо табайын.

Жолдошуң сайын бир-бирден

Сарпайы кийим жабайын.

Кырк чорого кырк бедөө
Кыйладан бери бактырып,

Соорусуна баарынын

Жолборс үртүк жаптыртып,

Дилде жүгөн каттырап,

Куранды ээр токутуп,

Кундуз көрпө тарттырып,

Кас буудандын баарына

Бирден соот бөктөрүп,

Өзүнүн атын боштотуп,

Жолдошуна коштотуп,

Койгон экен баарысын

Коёндой кылып окшотуп.

Кылганын көрүп алышты,

Ыраазы болуп, бой балкып,

Кырк баатыр айран калышты.

Андан кийин Каныкей

Чоролорго муну айтты,

Туура суйлөп муңайтты:

-Жайкы чилде кырк күндүр,

Кышкы чилде кырк күндүр,

Эки кыркың сексендир,

Көнбөгөн адам жексендир.

Бээжин ысык жер деген,

Ысыгы маза бербеген.

Сайса найза тешпеген,

Чапса кылыч кеспеген

Кырк чорого кырк калпак,

Ысылуу күндө кийип бак.

Кыш кийээрге тумагын,

Туулганын сыртынан

Тумчуланып кийсин деп,

Ичин суусар ичтеттим,

Тышын буулум тыштаттым,

«Ак калпак кыргыз калкмын» деп,

Атагынды өчүрбөй

Чөмөрө басып кийээрсиң,

Жеңеңердин белегин

Намысым деп билээрсиң,-

Каныкей көзүн жаштады,

Кайгылуу сөзүн баштады.-

Уга көр, Алман, сөзүмдү,

Арстандардын баарысы

Алыска сапар жөнөлдү,

Ар кими ойлойт өлөөрдү.

Аттанган жандар аманат,

Алда билет силерди

Аман кайтып көрөөрдү.

Таянаар жалгыз төрөмдү,

Жаман жолго жөнөлдү,

Жанын тирүү көрөмбү?!

Айрылып калып айкөлдөн

Армандуу бойдон өлөмбү?!

Каптаган калың жоо болсо,

Кабылан төрөң толгонсо,

Кашында киши жок болсо,

Камоодо төрөң токтолсо,

Жалгыздык жайын билесиң,

Кайрылышаар сиз деймин.

Камалап кытай кыстаса,

Кайратты сизден издеймин.

Эр Алманбет шол жерде 

Эскиси түштү эсине:

- Аттигине, жеңеке,

Айкөлду «жалгыз» дедин, ээ!

Пенденин баары  бейдарман,

Бек тапшырма маа айттың,

«Жалгыз» дейсиң баатырды,

Жайнап жаткан көп кыргыз

Кимге тууган акыры?!

Энеси бөлөк болсо да,

Артында айкөл баатырдын

Абыке, Көбөш ини бар.

Алдыңда мен шордуунун

Өзүнөн бөлөк кими бар?!

Сөөктөш кытай элим жок,

Кытайга кылган пейлиме

Кылчайып азыр карасам,

Узап кетээр жерим жок,

Өз элимди өрттөдүм,

Эңсеп бараар элим жок,

Кадырым билээр калкым жок,

Кадимкидей баркым жок.

Карсылдашып жоо келсе,

Кача турган салтым жок.

Өчтөшүп жүргөн доңуздан

Өлүп калсам окустан,

Арбагым сыйлап, ким ыйлайт?!

Артымдан караар ини жок,

Айланаар тууган бири жок!… ─
Алманбет арман кылганы.

Атпай жалпы кырк чоро

Агызып жашын ыйлады.

* * * 

Кырктын башы Кыргылы

Кагып доол салганы.

Аскердин арка жагынан

Арстандар жөнөп калганы.

«Бээжин шаар оңойбу,

Бул козголуш оңорбу?!

Аттанганы алыс жол,

Отуз түмөн орчун кол

Он кишиче көрүнбөс,

Сапарга чыкты оң мен сол!

Жараткан, өзүң жардам бол!» – 

Бул сөздү айтып буркурап,

Амандык тилеп чыркырап,

Катын, бала, чал, кемпир

Калды койдой чуркурап,

АЛМАНБЕТ БААТЫРДЫ 

КАН КӨТӨРҮҮ
Аны коё салыңар,
Алдыңкы кеткен көп колдун

Кабарын угуп алыңар.

Каар суунун боюна,

Өйүз менен бүйүзгө
Колдун алды жабылып,

Найзалар жерге сайылып,

Асабасы жайылып, 

Аттын баарын чидерлеп,

«Арбын экен шибер» деп,

Чапанын чечип алышып,

Чатыр кылып салышып,

Чалкадан жатып калышып,

Көйнөгүн чечип алышып,

Көлөкө кылып салышып,

Кол ушинтип жатканда,

Эркинчи болуп атканда,

Артынан келип Алманбет

Аскердин кейпин жактырбай

Ачуусу келди аябай.

Андан мурун эр Манас

Аралап өтүп көп колдон,

Кымкаптаган чатырда

Чай кайнатып, нан малып,

Сары аякка бал салып,

Чатыраш ойноп, даң салып,

Олтурган эле кошуунда.

Оюна түшүп ар жумуш

Алманбет келди ушунда

Арстан Манас баатырдын

Бейкут жаткан тушунда:

– Арыстан Манас, барсыңбы?

Абыдан уккун арзымды!

Аскердин ээси деп жүрсөм,

Ашкере чыккан карсыңбы!

Жыйганың отуз түмөн кол,

Бараарың Бээжин алыс жол.

Кытай деген кылым журт,

Көптүгүн көрсөң, кара курт,

Кыйла чыгаар кыяры.

Кымындай жери маа жакпайт

Аскериңдин кыялы!

Адамың баары эндекей,

Абалыңыз бу болсо,

Алда билет аскериң
Аман бири калаарды?!

Чатыраш ойнуң чачылсын,


төрөм!

Уйкудан көзөң ачылсын, төрөм. – 

Алманбет түрү бузулду,

Кырк чоронун баарысы,
Кыргыл баштап карысы

Кыңк эте албай кысылды.

Ары-бери бир карап,
Айкөл Манас кеп айтат:

– Азаматтар! – деп айтат, –

Карып өзү калганбы,

Кан Бакайга не болду?

Эмине үчүн башкарбайт

Эндөөлөтпөй көп колду?

Аңдабайт, билбейт дегендей

Абакем Бакай жаш эмес,

Же башкарган колу аз эмес!

Ажыбай, Серек, экөөңөр,

Барып салам бериңер,

Кандыгын сурап келиңер,

Айтканым макул көрсүн – деп, –

Аскер башчы кандыгын

Алманбетке берсин – деп,

Эр Манас айтып салды кеп.

Ажыбай, Серек эки бек

Атырылтып аттарын

Бакайга жетип барыптыр.

Аттарын желдет алыптыр,

Ачып эшик калыптыр.

Салам айтып бүгүлүп,
Ажыбай сөздү салыптыр:

– Жумурай журтуң кечээ эле

Тууга желек байлады,

Кандыкка сизди шайлады.

«Кечээ берген кандыкты

Алманбетке ыйгарсын,

Кайта сурап келгин» деп,

Канкоруң бизди айдады.

Коё көрбө, абаке,

Экөөбүзгө айыпты!
Айтканын угуп эр Бакай

Катуу күлүп калганы:

– Атым Бакай болгону,

Арбагым башка конгону

Жаманатты кабарым

Жалгыз пенде уккан жок. 

Нечен жерде кан болдум,

Караңарчы, балдарым,

Башыма мүйүз чыккан жок.

Жарлыгын жалган ким кылсын

Жайдары Манас төрөмдүн!

Алманбет баатыр сырттанды

Манастын да артык көрөмүн.

Бир сураса, ал үчүн

Миң кайтарым беремин.

Айкөл Манас кабылан

Паашалыгын билгизди.

Эр Алманбет баатырдын

Башына таажы кийгизди.

– Ушу жаткан кара журт,

Бириң эмес, баарың ук!

Жашың менен карың ук,

Жалпы аламан баарың ук!

Бакайдан кандык кетти – деп, –

Аскер башчы бийлиги

Алманбетке өттү – деп,

Ырамандын Ырчуул,
Ычкыры бапик кырк муун,

Тебетейи чоктуу уул,

Айтаар сөзү шоктуу кул

Жаратып атка миниптир,

Жалпы журттун баарына

Жар чакырып ийиптир.

Кол жайылып жатканда,

Эркинче болуп атканда,

Токсон нөкөр оңунда,

Токсон нөкөр солунда,

Алтымыш сакчы соңунда

Алманбет кирди колуна,

Ата-уулунун тобуна:

– Кайра баштан караймын,

Калайык, баарың санаймын.

Бу санаттан калганды

Этибарга албаймын.

Калайык, уккун сөзүмдү,

Кайра баштан келгин – деп, –

Эсебиңди бергин! – деп,

Алманбет айтты жардыкты.

Кылымдын баары келиптир,

Кырка олтуруп бериптир.

Он кишиге бир киши

Онбашы коюп кириптир.

Жүзүн санап алганы,

Жүз адамга бир адам

Жүзбашы коюп салганы.

Миңин санап алганы,
Миң кишиге бир киши

Миңбашы коюп салганы.

Эсебин элдин алган соң,

Эми Алманбет кеп айтат:

– Ээ, калайык, – деп айтат, –

Мындан ары карата

Чыканак жерге салбайсың,

Чырым уйку албайсың.

Күнү-түнү бел чечпей

Үч ай токсон күн жүрүп,

Эсебин элдин алаармын.

Азыр болгон онбашы,

Ондун бири жолгосо,

Үмүтүң үзгүн жаныңдан.

Ушу болгон жүзбашы,

Жүздөн бири жоголсо,

Кашык тамбас каныңдан.

Ушу болгон миңбашы,

Миңиң аман келбесең,

Билип эсеп бербесең,

Ажалыңдын жеткени!

Алманбет кебин жат кылды,

Алмабаш мылтык аттырды.

Тартипти колго айттырып,

Алтымыш желдет чаптырды.

* * * 

Көз учунда мунарык,

Көктүн, жердин арасы

Көз жетпеген тунарык.

Өткөрмөлүү, Даркандан,

Өгүз-Кечүү, Калкандан

Өтүп аскер алганы.

Жүгүрүктүн Жүгөн-Таш,

Жүйүрмөнүн Кара-Саз,

Жүлүндөй Сары-Кыядан

Ашып өтүп баратыр.

Аскериңдин кайраты

Ташып өтүп баратыр.

Алтай тоодон айланып,

Өтүп кетип баратыр.

Калдайган аскер кол менен

Айдалып жолго киргени

Кырк күн болуп калыптыр.

Кырктын башы Кыргылга,

Кылыгы чатак Бозуул

Онбашы болуп алыптыр.

Күнү кырк бир болгондо

Кыргылчал жүдөп калыптыр.

Жүрө албай атка бокчоюп,

Бастыра албай чокчоюп,

Бозуулга Кыргыл кеп айтат:

– Болбоду шайым, – деп айтат. –

Эси жок тура Манастын

Калмакка берип өкүмдү,

Өлтүрмөк болгон шекилдүү!

Жолу каткан бу кытай

Конуш алып кондурбай

Жолдо кырат шекилдүү!

Анда Бозуул кеп айтат,

Ачууланып бек айтат:

– Колду санга салганда,

Эсебин элдин алганда,

«Тирүү калды тогуз – деп,-

Кыргыл менен он болчу,

Өлдү Кыргыл доңуз» деп,

Эсебиңди беремин.

Эгер андай кылбасам,

Манастан балаа көрөмүн.

Каарына калып ким жүрсүн

Кан Алманбет төрөнүн.

Койгун, баатыр Кыргылым,

Калжырабай жөнөгүн!

Астындагы Акборчук

Аркардай колу сайылып,

Акырек менен төшүнө
Ак сакалы жайылып,

Манаска Кыргыл барыптыр:

– Манас, сенин кордугуң,

Баш жутуучу зордугуң!

Элкин келген кытайды

Эл бийлетип, зор кылдың,

Эл-журтуңдун баарына

Эрибеген шор кылдың!

Уктап уйку канбастан,

Уучтаган колду жазбастан

Узакка сапар кылууга,

Уруша электе кытайга

Убара кылып кырууга

Каалаган беле калмак кул!

Карасанаа кытайдын

Каршылык иши мына бул!

Каршылык болбой не болду,

Калктан кайрат жоголду.

Койгулашып жоо чыкса,

Кол кырылып кетпейби!

Колду кырып салган соң,

Кырылып кыргыз калган соң
Кимге жетет убал?! – деп,

Кыйкырып айтты кыйла кеп.

Кыраан Манас бу жерде

Кырктын башы Кыргылдын

Кыйналганын билди эми,
Кыл муруту солк этип,
Мыйыгынан күлдү эми:

– Оройлукту, Кыргылчал,

Ушу жолу коё сал.

Алманбет оён – каныбыз,

Башчыбыз ошол болгон соң,

Баш ийебиз баарыбыз.

Бул сөздү айтып Манасы 

Атын санга салганы.

Маңкаңдата бастырып,

Манас жөнөп калганы.

Түңүлгөн соң баатырдан:

– Манасың менен куруп кал,

Казатың менен чирип кал!

Калмагың менен чогулуп,

Баарың жерге кирип кал!

Бээжиниң менен берен кал!

Кытайың менен кыргын кал!

Талаага кетти сөзүм – деп, –

Буга окшогон кордукту

Көрө элек эле көзүм! – деп, –

Кыргылчал сууп калыптыр, –

Баятадан чапкылап,

Ооп калды эсим – деп.

Алманбет баатыр кеп айтат:

– Эсептеп элди көрөлү,

Эл бийлеген эрендер

Эсебин энди берсин – деп,

Жалпы журттун баарына

Жар чакыртып жиберди.

Онбашысы ороктоп,

Найзасы колдо сороктоп,

Ал Алмаңдан өткөрдү,

Өткөргөнүн көз көрдү.

Жүзбашысы далактап,

«Жүр бери» деп шалактап,

Бу да Алмаңдан өткөрү,

Өткөргөнүн көз көрдү.

Миң башылар келгени,

Минтип эсеп бергени.

Отуз жүз миң орчун кол

Баарынан эсеп алыптыр,
Манастын кошу калыптыр.

– Оёндор, санап бил – деди.

Баатырыңдын кошуну

Онбашысы ким? – деди.

– Онбашысы ушу – деп.

Тазбайматты көргөздү.

Алманбет ага токтолду,

Аңдап көрсө Байматтан

Бир кишиси жок болду.

– Билерманы сен болсоң,

Бир кишиң эмне кем? – деди.

– Жадоо, Чулун боюнда,

Короготу оюнда 

Тогузу тийген колума.

Айдап аман тогузун,

Өзүм менен он кылып,

Жүрөмүн элдин соңунда. –

Деп Тазбаймат кеп айтат, –

Колума тийген тогузун

Аман айдап астыңа

Алып келдим – деп айтат.

Анда Алманбет кеп айтат,

Ачууланып бек айтат:

– Отуз жүз миң орчун кол

Ошонун баары соо болсо,

Так эле сенден бир киши

Жоголгону жаман го!

Өкүмүм эки болбос! – деп,

Алманбет айтты кабарып.

Тазбаймат башын чабууга

Алты желдет жабылып,

Даярданды камынып.

Адегенче ордунан

Серек тура калганы:

– Ой, баатырлар! – деп айты ал. –

Каталык жумуш болбосун

Казатка чыккан чоң жолдо.

Кагазың оку, молдо, - деп, 

Кан Серек айтты жөндүү кеп.

Кадырсейит молдосу

Кагазга көзүн салганы.

Манастын аты Байматтын

Онунан чыгып калганы.

– Байкабай кара бастым – деп, –

Баатырым Манас, сен үчүн

Кытайдан келген кулуңдан

Кызылдай өлө жаздым! – деп,

Кыйкырып Баймат калганы.

Кыргыздын баары каткырып,

Кыйлага күлүп жыргады.

Анда Манас кеп айтат:

– Уруп кеткен Тазбаймат,

Улук кишим сен болсоң,

Унуткан кишиң мен болсом,

Серекти айтпай койдурбай,

Сени ушу жерде сойдурбай. –

Баатыр Манас болкулдап,

Башкача күлдү солкулдап.

* * *

Эр Манастын үстүнө
Эми Алманбет барганы:

– Султаным Манас баатырым,

Чалгынчы жибер алдыга,

Чатак иш көп алдыда.

Бээжинден чалгын чалчуң ким?

Көрбөгөн жолго барчуң ким?

Барууга киши жок болду, 

«Мен чалам» деп тобунан

Белсенип чыккан болбоду,

Баарысы чочуп токтолду.

Ошондо Манас кеп айтат:

– Эр Алманбет, – деп айтат, –

Барган менен баатырлар

Кытайдын жайын биле албас.

Падыша болуп башкарып,

Элин билип жүргөнсүң.

Ченин көрүп өлчөөсүн,

Жерин билип жүргөнсүң.

Аскерден тандап, адам ал,

Алманбет, өзүң чалгын чал.

Баатырдын сөзүн кайтарбай,

«Барбаймын» деп айта албай,

Ордунан туруп Алманбет

Отурбай туруп кеп айтат:

– Оо, султаным, – деп айтат, –

Чалгын чал десең, чалайын,

Чарчабастан барайын.

Сундуруп найза тартпаган,

Сурданып жоодон кайтпаган,

Бир өзүн миңге баалаймын

Сырттан Сыргак баатырды

Жолдоштукка каалаймын.

Жетимиш түрлүү тил билген

Ажыбайдын Карткүрөң
Алыска кетсе азбаган,

Кошуп ийсе жылкыга

Бир жаңылбай баштаган

Аркар сындуу мал экен,

Коштоого бергин алайын.

Анда Манас кеп айтат,

Ыраазы болуп деп айтат:

– Алманбет, Сыргак эгиз эр,

Аман келгин, бөрүлөр!

Сурап берем Карткүрөң,

Коштоп алып кетиңер.

Кабары катуу Бээжинден

Эсен-аман келиңер!

Эр Манас бата кылганы,

Баары туруп кол жайды.

Ат колуна тийген соң,

Алакең көөнү тынган соң.

Кытайдын жерин чалганы

Алманбет, Сыргак аттанды.

Улак кандын Сыргагы 

Манас экөө бир урук,

Агайындын балдары.

ЧУБАК МЕНЕН АЛМАНБЕТТИН ЧАТАГЫ

Кырктын башы Кыргылчал,

Кыркында көпкөн кызык чал.

Эртели-кеч жамандык

Ойлогону бузук чал.

(«Каныкей менен Чубакты

Абдан ысык ойнош» деп,

Сөз тараткан чагы бар).

Аралда жаткан Чубакка

Айтканын барып угуп ал:

– Ой, Акбалта кандын Чубагы,

Чубак болбой куруп кал!

Нойгуттан кыраан сен болсоң,

Кытайдан келген кызталак

Алманбеттен кем болсоң!

Таластан Кеңкол кең эмес,

Манастан Чубак кем эмес!

Аракка тоюп алганда,
Алакөөдөк акмагым,

Ааламды бузам дечү элең…

Алманбет чалгын чалаарбы?!

Кеңеште жок, кепте жок 

Келберсиген эр Чубак

Оорукта жатып калаарбы?!

Муну Чубак укканда,

От чагылды көзүнөн.

Көмкөрө ээр, көк токум

Көк тулпарды токунуп:

– Нойгуттар, атка мингин! – деп, 

Добулбасты карс уруп, –

Алманбетти соём! – деп,

Акбалтанын Чубагы

Жөнөп калган убагы.

Кароолго чыккан эр Бакай

Жаалы катуу Чубактын

Караанын көрүп калыптыр.

«Кол бузулган экен – деп, –

Койдурбасам бекер» деп,

Ак сакалын коюндап,

Уларбозун моюндап,

Арстан Манас кошуна,

Айкөл эрдин кашына

Шашып жетип барыптыр: 

– Бузукулар Чубакка

Бузук сөз айтып салыптыр!

Нойгуттун оён Чубагы

Алманбеттин арытнан

Сары изине чөп салып,

Саргара куду чунагың!

Арстан Манас кеп айтат:

– Абаке Бакай! – деп айтат. –

Акылга дыйкан өзүңүз,

Кошуундун болгон бузугун

Көрүп турат көзүнүз.

Аманат жандан тоёюн,

Ат минбесем коёюн,
Аккуланы жетелеп,

Акбалтанын уулунун

Астына бараар кезиңиз.

– Алманбет, Чубак эки шер,

Манас, сенден башканы

Туягына теңебейт.

Артынан барып, сен өзүң
Акыл сөзүң айтып кел,

Жараштырып кайтып кел.

Жөнүн тапкын, баатыр, – деп,

Абасы Бакай айтты кеп.

Муну Манас уккан соң
Айманбозду булкунтуп,

Эки шердин артынан

Жөнөп калды жулкунтуп.

Аны таштап салыңар,

Алманбет менен Сыргактын

Кабарын угуп алыңар.

Аттанганы ал экөө
Күнчүлүк жерге жетиптир.

Жаадай болгон Сарала ат,

Коштогону Карткүрөң,

Жараган тулпар Көкчебич, –

Атарын чөпкө чалдырып,

Кайра жөнөп калганы.

Эр Чубакты көргөндө,

Азизкандын көкжалы

Бура тартып турду эми.

Күүлөнүп Чубак келгенде,
Арстан көкжал Алманбет

Кашкайып салам айтканы.

Аликти Чубак албады.

Анда Алманбет сүйлөдү:

– Баатыр Чубак, береним,

Каарданып калыпсың,

Кылычың сууруп алыпсың,

Бөйрөктөн чыгып көп кытай

Аянбастан кол салып,

Капилет келип калдыбы?

Акбалтанын Чубагы 

Ачуусун кайдан тыйганы:

– Кечээ кең Таластын оюнда,

Жылгындуу өзөн боюнда

Кошо билип кыргызды

Жыргап турган чагыңда,

Ошондо жазган кат кана,
Кудайлашкан ант кана?!

Сенден сурап сабылгам:

«Бээжинге сапар кылганда,

Мени жолдош кылгын» деп,

Пейлиң жаман кытай кул,

Безеленип жалынгам!

Мени ойлоп койбостон,

Оорукка неге таштадың?

Он эки түркүн кол баштап,

Чалгын чалаар сенсиңби?!

Кеңеште жок, кепте жок 

Оорукта калаар менминби?!

Мен да бирге барайын,

Көнөсүңбү, кытай кул?!

Көнбөс болсоң сөзүмө,
Азыр менин колумдан

Өлөсүңбү, кытай кул!

Анда Алманбет муну айтат:

– Кетирбечи шайымды,

Кек кылып, «кытай» дей берип,

Кейитпечи жанымды,

Бузбачы бөөдө канымды!

Бээжиндин жолу беш анжы,

Берейин, Чубак, ала гой!

Безилдеп «кытай» дей бербе,

Бердим жолду, ала гой! – 

Деп ошентип турса да,

Кайра баштан эр Чубак

Кайраттанып оолукту:

– Калп эле «чалгын чалам» деп,

Ордолуу журт кыргызды

Таштайын деген экенсиң!

Бээжин сенин белиңби?

Кызыталак кытай кул,

Бузайынбы чебиңди?!

Сындырайын белиңди,

Суутайын демиңди! –

Деп ошентип жинденип,

Жулкунуп Чубак турганда,

Чубкаты кудай урганда,

Азизкандын жалгызы

Каарданды бул дагы:

– Ойлосоң боло сен, Чубак,

Олоңдогон кызталак!

Мен Бээжинди чалам ким үчүн?

Артымда кыргыз эл үчүн!

Байкасаң, Чубак, сен үчүн!

Кызыл күрмө кытайдын

Кыйынынын уулу элем.

Элеңдеп «жолду бер» дейсиң,
Мен кай жерде сага кул элем?!

Качан болсо, ит Чубак,

Менин кытай атым калбады!

Аңылдаган ит Чубак,

Кан кыл деп айттып кимиңди?!

Каның экөөң бирикчи,

Кагайынбы жиниңди!

Деп ошентип Алманбет

Казык моюн Сарала

Кайкалатып кайран шер

Эки миздүү Жойкума

Сууруп алып кынынан

Качырып калды Чубакты.

Көкала минип зыргытып,

Токтолбостон эр Чубак

Оң жеңин чечип ыргытып,

Калканын кармап, жонго алып,

Аянбай кирди Чубагың
Ачалбарсты колго алып.

Асылкеч өскөн эки шер

Бирин бири кыя албай,

Кыйкырып кылыч чаба албай

Кезенишип турду эле.

Ал аңгыча арт жактан

Алтындуу доол кагылды,

Арстан Манас баатырдын

Ач кыйкырык чаңырды.

Ээр белдей көк кырды

Ашып келет эр Манас.

Айманбозго камчы уруп,

Шашып келет эр Манас.

Жетип келип эки эрге

Айтып турган жери эле:

– Бөлүнсөк бөрү жеп кетет,

«Бөлүнүп калды кыргыз» деп,

Бөлөк элге кеп кетет!

Чуу көтөрбөй бу күндө
Султандык кылаар кезиңер.

Ынтымакты унутуп,
Кайда кетти эсиңер?!

Астыга салса, ак жолум,

Атышка кирсе, сан колум

Алманбет, Чубак эгизим,

Ааламды бузган тегизим!

Кылычты сууруп кынынан

Кыла көрбө тамаша! –

Бул сөздү айтып айкөлүң
Сарала атты оң колдоп,

Ооздугунан алды эми.

Көкаланы тизгиндеп,

Сол колу менен алды эми.

Эки жакка айрылтып,

Арачалап турду эми.

Буластаган эр Чубак 

Манаска сөзүн бурду эми:

– Кирбедим, баатыр, оюңа,

Анты-шертиң мойнуңа!

Он үч жашар чагымда

Алтайдын Арал көлүндө,

Кошулушкан жеримде

Антташканда сөз кана!

Кыл болот мизин жалаштым,

Намызың бирге талаштым!

Жоону сайса, ким сайды –

Аты калды Манаска!

Теңебедиң ар качан

Тентип келген калмакка!

Ар качан жумуш кыласың,

Алманбет менен кеңешип.

Алманбет тизгин алганы

Кеңештен Чубак калганы.

Кызматың кылган кырк баатыр

Кыңк эте албайт таптакыр,

Кыйын го минтип калганы!

Каңгайдан келген кытайды

Ташын талкан кылам! – деп,

КүүлөндүЧубак булкунуп.

– Арамдын канын чачайын,

Коё бергин колум! – деп,

Алманбет кирди жулкунуп.

Канкор көкжал кан Манас

Каңырыгы бек түтөп:

– Алагөөдөн жанымды

Абалтан байкап билипсиң.

Чыр чыгарып арадан 

Көңүл бузуп, эки арам,
Кайра тартып Таласка,

Качайын деген экенсиң!

Калп эле жолдоп жөөлөшүп,
Курап келген колумду

Чачайын деген экенсиң!

Кыраан бөрү кырк чоро,

Кырк жерден келген неме элең.
Азып-тозуп алыстан

Атсыз келдиң кээ бирөөң.

Атсыз келген чорого

Аттан тулпар мингиздим.

Тозуп келген чорого

Тон мыктысын кийгиздим.

Аргын, ногой, кыргызды

Ар кимиңе билгиздим.

Арада жолду талашып,
Алманбет, Чубак, күйгүздүң!

Ара жерде кармашкан

Акылы жок эки арам,

Адамда сендей болобу,

Кетирдиңер эбимди!

Манас болбой өлөйүн,

Экөөңсүз Бээжин барбасам!

Ушу турган Бээжинге

Өзүм жеке кетейин!

Ажалым жетсе кытайдан

Жеке барып өлөйүн!

Аңылдаган эки арам,

Өлүшө берчи, көрөйүн! -

Оң жагында Алмаңды

Оңго силким жиберди.

Сол жагында Чубакты

Солго силкип жиберди.

Түгү чыгып бетинен,

Капа болуп буларга,

Жеке барып олтурду

Кара белес кыраңга.

Акбалтанын Чубагы

Мойнуна күнөө түшкөнсүп,

Ыктагансып калыптыр.

Шайтаны кетип кейпинен

Жумшаргансып калыптыр:

– Баатыр Алмам, береним,

Бакырып «кытай» дегеним,

Артыңдан чаап келгеним,

Байкасам мунум, зор уят.

Чалгынды чалсаң, жол мына!

Байлап алсаң, кол мына!

Салайын десең, ор мына!

Кайнатып кетсең, шор мына!

Башымды кессең, мен мына!

Канымды төксөң, жер мына!

Оёнум Алмам, кечип кой,

Башым тартуу сага! – деп,

Аттан түштү эр Чубак,

Эки колу боорунда.

Ичинде калбай эч бир кек

Ыраазы болду Алманбет.

Аттан түшүп түйүлүп,

Сараланы жетелеп,

Камчысын салып мойнуна:

– Күнөөмдү кеч! – деп Чубакка

Алманбет турду жүгүнүп.

Баатыр Манас алдыртан

Көзүн салып караса,

Асмандагы жылдыздай

Коштолушуп калыптыр.

Алманбет, Чубак эки шер

Дос болушуп калыптыр.

Ак буудайдын унундай

Жуурулушуп калыптыр.

Ак бөкөндүн кылындай

Суурулушуп калыптыр.

Көргөндө муну эр Манас,

Каалгадай кашка тиш,

Калайыктан башка тиш,

Кашкайып чыгып калганы.

Кабылан айкөл баатырың
Каткырыгын салганы.

* * * 

Жолдошу Сыргак баатырды,

Жол талашкан Чубакты

Жолдош кылып акыры

Эрендер атка минтишти.

Элкин бийик бел жакка

Эринбей төртөө жүрүштү.

Кечке жете жол жүрүп,

Тыным албай мол жүрүп,

Талчокуга таянса,

Чокусунда кары бар,

Этек жаккы өтөктө
Бийик чыккан талы бар.

Үстү тайпаң, бурчтанат,

Айланасы керемет

Жыты жыпар жыттанат.

Асмандаган Талчоку

Ашуусу бийик бел экен.

Эки башка көп элдин

Ортосунда чеп экен.

Талчокунун үстүнөн

Мунарыгы чачылып,

Булуту кетти ачылып.

Чоң дүрбү Манас колго алып,

Бурамасын имерип,

Буруп көзгө жиберип,
Мунарыктап бөлүнгөн

Бурчун көрдү Бээжиндин.

Кумурскадай кайнаган

Журтун көрдү Бээжиндин.

Айнектей сулуу суналган

Талаасын көрдү Бээжиндин.

Дүпүйүп түтүн каптаган

Калаасын көрдү Бээжиндин.

Капкалуу калаа көз жеткис

Баарын көрдү Бээжиндин.

Кара кытай, манжуунун

Эми жерин айтат Алманбет

Кара курттай жайнаган

Элин айтат Алманбет:

– Тетиги булуңча болуп бурчтанган

Чет-Бээжин деген жер ошол,

Чериги түмөн эл ошол.

Көрүнүп турган Чет-Бээжин

Көйнөгүм чечип, жууган жер,

Энекем мени тууган жер.

Күн чыгыш жакы четинде

Оркоюп турган кара тоо

Алтын алчу кен ошол,

Эсенкандын эли ошол.

Каршылашып келгенде,

Каптап кетээр сел ошол.

Анын бери жагында

Кыр мурундуу, кызыл көз

Алооке кандын Коңурбай,
Кылымды бузган зор ошол.

Жетиген тарап жагында

Катындан чыккан Ороңгу,

Ороңгу кандын жери ошол.

Анын бери жагында

Манжуулардын эли ошол,

Нескаранын жери ошол.

Андан бери жагында

Солоондордун эли бар,

Бороончу кандын жери бар.

Андан бери жагында

Тыргоот, шибээ эли бар,

Ороккыр менен Бозкертик

Эки кандын жери бар.

Каспан тоонун артында

Көкө-Ноор көлү бар,

Көкө-Ноор боюн жердеген

Чоң Жолойдун эли бар.

Көкө-Ноор көлдүн аржагы

Кырк күнчүлүк чөлү бар.

Шомо чөлдөн өткөндө,

Түптүү кытай эли бар.

Түртүшөм деген душманга

Дүмөктү салаар жери бар,

Түп-Бээжинде Карыкан,

Бүт кандардын зору ошол.

Топон суу тоздоп кирбеген,

Сулайман сурак албаган,

Үрүстөм, Дастан, Искендер,

Ошолор изин салбаган

Толкуп жаткан Бээжинге

Азирет Аалы барбаган.

Төрт түлүгү тең келген

Шайдын көбү кытайда.

Чөптөй чыккан жердеги

Чайдын көбү кытайда.

Өчөшкөн жоосун жайлаган

Өжөр келет ушул эл.

Кытайдын журту кайрыкер,

Кытайдын журту боорукер.

Биз ал Кытайга жетпейбиз,

Каңгайды көздөй беттейбиз.

Кармашаарың чоң Коңур

Тетиги карарган тоодо оңбогур!

– Баатырлар, болсун жолуң! – деп, 

Ордунан чыксын оюң! – деп,

Кош айтышып, айкашып,

Колдорунан кармап бек

Арстан Манас, эр Чубак

Кайра тартып калган чак.

Жанында Сыргак каракөк,

Арстан тууган Алманбет

Өзү билген жол менен,

Өзөндүү булак суу менен,

Ашуусу бийик тоо менен,

Аскар жаткан зоо менен,

Ирмеп алаар чөбү жок,

Чык этээрге суусу жок,

Үстүнөн ысык кетпеген,

Төбөсүнөн айланып,

Канаттуу учуп өтпөгөн,
Кыйыр-кыйыр жер менен

Кылчайбай жолго салган кез.

ЧАЛГЫНДА

Тешик-Таштын оюна,

Агарган талаа боюна

Жакын кирип барганда,

Жалаңдаган эр Сыргак

Алманбеттен шек санап, Алдындагы Сарала

Согончоктой бастырды.

Аны сезип Алманбет

Арманда айтты буларды:

– Береним Сыргак, угуп тур!

Чолок этек көйнөгүм

Кийип турган кезимде,

Кызыл жалын алоолоп,

Күйүп турган кезимде,

«Каңгайды чаап кетет – деп, – 

Түбүнө бурут жетет» деп,

Даңзасына кытайдын

Манастын аты чийилген.

Муну окуган кытайлар

Тамак ичпей корккондон

Чуркурашып күйүнгөн.

Мен Каңгайдан чыгаарда

Далай кытай урушуп,

Кыйрап калган эмеспи!

Эсенкандын Бурулча

Чылбырыма чырмалып:

«Эсен болуп, тез кел» деп,

Ыйлап калган эмеспи!

Туулуп-өскөн эл ушул, 

Сыргак!

Алты жашар кезимде

Көйнөгүм чечип жүгүрүп,

Көпөлөктү кубалап,

Чоңоюп өскөн жер ушул, 

Сыргак!

(Туулган жерин көргөндө,

Көңүлү жаман бөлүндү.

Көзүнүн жашы он талаа
Көлдөй болуп төгүлдү):

– Береги туура жаткан кара кыр

Чай алуучу жер ошол.

Манжуу, кытай эл ошол.

Кайнаган манжуу, кытайдан

Качып келген мен ошол.

Тетиги ак-ала мойнок көрүнгөн

Алтын казаар кен ошол

Тетиги сарала кум, кызыл чап

«Алманбет ойноп жүрсүн» деп,

Шордуу атам тапкан төр ошол.

Эми ойлосом, ичим чок болот,

Айтпасам, көөнүм бук болот,

Санаамды кантип жоёмун, Сыргак! 

Эмгегим калган кайран жер

Эстебей кантип коёмун, 

Сыргак!

Кырка тиккен сары тал – 

Алманбет сайган тал ошол.

Карарып турган кара там

Атакем тулпар байлаган

Ат акыры жери ошол.

Куурап калган арбайып,

Ортодо турган чоң чынар,

Асыл энем Алтынай

Мени тууган жер ошол.

Мен туулган чынарым

Бүткүл чирип тамыры

Такыр куурап алыптыр.

Төбөсүндө чачырап,

Жалбырагы калыптыр.

Шордуу энем айткан кеп эле:

«Кокус, кайра сен келсең,

Тукум калса өзүңдөн,

Чынарыңдын түбүнөн

Чырпык чыгат» деди эле,

        
Сыргак!

Энекемдин айтканы анык келиптир,

Түбүнөн чыккан чырпыгы

Чынарга чалыш болуптур.

Э, кайсы бирин айтайын,

Бузулуп кетээр санаа бар,

Сыргак!

Эркек болсо деп тилейм,

Курсакта калган бала бар, Сыргак!

Жаңгагым жарым болуптур, Сыргак!

Не_шумдуктун_жышааны_ЧынарЧынарым суудан калыптыр, 

Сыргак?!

Түмөндөгөң каңгайга

Түз эле кирээр эл эмес!

Алты айчылык жерлерге

Алты күндө кабарды

Жетип жеке берүүчү
Кыпкызыл калтар түлкү бар.

Кармап алсак түлкүсүн,

Каңгайдын жолун ачаарбыз.

Түлкүсү бизден кутулса,

Дүмөккө катуу батабыз. 

Тетиги дүмүрөйүп көрүнгөн

Түз болгон тоонун урчугу

Кароолго койгон түлкүнүн

Жашынып жатаар жери ошол.

Ошол жерге барганда,

Бөлөк жакка кайрылба.

Ордунда болсо түлкүнү
Астыма салып кубалап,

Айкырып анда бакырам,

«Сыргак, кел!» деп чакырам. –

Муну айтып Алманбет

Күндү түнгө айлантып,

Сасык туман бастырып,

Жайдын күнүн кыш кылып,

Түлкү жаткан өрөөнгө
Түнөрүп мөндүр жаадырып,

Сыр бараңды колго алып,
Бастырып чыкты кыраңга.

Ошол чакта куу түлкү
Тумшугун өөдө көтөрүп:

«Мезгилсиз кандай жаады?» деп,

Жыттап турду айланта.

Секирип таштан дыр койду

Шектүү кабар айтмакка.

Аңдып турган Алманбет

Окчоо кармап бараңды,

Качып калган түлкүнү
Капталдата бир койду.

Өлөөр жерге тийбестен

Бир жак колун сый койду.

Кара жандан түңүлүп,
Канаттуудай түйүлүп,

Качып барат түгөнгүр

Үч бут менен жүгүрүп.

Алманбет келет бакырып,
Эр Сыргакты чакырып.

Астындагы Көкчебич

Эликтей болуп түйүлүп,

Кабылан берен Сыргагың
Түлкүнү көрүп сүйүнүп,

Караган, бадал калың чер

Качып түлкү кирээрде,

Карыдагы сырнайза

Кармай калып оң колго,

Капталдата бир койду.

Калтар түлкү бурады,

Бели үзүлүп быркырап.

Берен тууган Алманбет

Жетип келди дыркырап:

– Түлкүнү сойдук талаага!

Айланайын Сыргагым,

Сендей кыраан балага

Кара башым садага!

Куржунумда, Сыргагым,
Менин атам Азизкан

Сейилдикке кийүүчү
Жарым кандын тону бар.

Тонду кийип аламын,
Карарып турган калмакка,
Карап тургун, Сыргагым,

Калың кызык саламын!

Канжыгада ак куржун,
Кабыланга чак куржун.

Куржунду ачып караса,

Жаркылдаган алтын тон.

Жоболорун каңгайдын

Биле кеткен эмеспи!

«Жортуулга кайра келем» деп,

Кие кеткен эмеспи!

Жанындагы шумбул тон

Эр Сыргакка кийгизди.

Кынай курчап Сыргакты,

Жыйырмада чунакты

Ушинтип жасап салганы.

Жарым кандын артынан

Калбай ээрчип сактаган

Жигити болуп калганы.

Бура тарытп, Күрпүлдөк – 

Чоң дайрага киргени.

Анык тулпар Сарала

Өрдөктөй сүзүп дайраны

Кетип барат кылкылдап.

Артынан түштү эр Сыргак

Карткүрөңдү чылбырлап.

Айбандан эстүү Карткүрөң
Сүйлөйүн десе, тили жок,

Уй куймулчак Сарала

Булт койгондо, булт коёт,

Кылт эткенде, кылт коёт.

Акылга жетик Алманбет,

Ээрчиткени эр Сыргак,

Аман кечип өттү эми.

Ийри-буйру суу менен,

Ит жойлобос жол менен

Келе жатат баатырлар

Кыр-Кайың деген төр менен.

Ошол төргө барганда,

Караса көзгө илинбейт

Түркүн-түркүн көп жылкы

Кумурскадай жыбырап,

Кайсы экени билинбейт.

Кыргыздардын мал- мүлкү –

Жоого кеткен жылкыны

Баатырлар тааный калганы.

Шаты-Кечүү, Таш-Кечүү –

Алманбет билген маш кечүү,
Кечүүдөн кечип барганы.

Жылкы айдаган Карагул

Алдынан чыга калганы,

Митаамдыгы ашкан кул,

Жай сураша салганы:

– Асмандагы булуттай

Аркы-терки айланган

Алп мүчөлүү сен кимсиң?

Качыруучу жолборстой

Марап турган сен кимсиң?

Карагулду кармоону

Самап турган сен кимсиң? –

Бул сөздү айтып Карагул

Кетээр жагын бет алып,

Кетенчиктеп калганы.

Кытайча сүйлөп кыжылдап,

Кырааның Алмаң барганы:

– Шаарым менин Чынмачын,

Жайымды менин тыңдагын.

Кангурлардын калкымын.

Бакбурчунга падыша

Бир атадан жалкымын.

Торайгыр минген Карагул

Бура тартып алганы,

Сырттан Сыргак баатырга

Көзү түшө калганы:

– Кытайбы деп ишенип,

Кала жаздым өзүңө.

Жолдош болгон жигитиң
Жоо көрүндү көзүмө.

Кыйшыктыгы көрүндү,

Кайраты ашык мунуң ким?

Анда Алманбет айткан убагы:

– Атасы мунун зор улук,

Какандан келди тоорулуп,

Жолу катсын бул калдай

Кыйкырсаң, кулак укпайт – деп, –

Сүйлөсө тили чыкпайт, – деп.

Жаадай болгон Торайгыр,

Жаалы катуу Карагул

Жакындабай кеп сурайт,

Жайы-күйүн бек сурайт:

– Коштогонуң күрөң ат

Кандай жылкы? – деп сурайт. –

Бекер куйрук-жал эмес,

Бээжиндиктин малы эмес.

Эр Алманбет кеп айтат:

– Ээ, абыгый! – деп айтат, –

Чабуулдан түшкөн ат экен

Бурут деген бир журттан.

Соогатка берди бизге – деп, –

Колго кабар берүүгө,
Капсаң, Туңша калаага

Келген элем быякка.

Коржоңдогон арамды

Коштоп жүрүп нетейин?

Кошуп коюп жылкыңа,
Кайра келе жатканда,

Коштоп алып кетейин.

Айтып туруп Алманбет

Шыпырып алды жүгөндү.

Амалы кыйын болсо да,

Арам ойлуу Карагул

Айласы катуу түгөндү.

Эси кетип элеңдеп:
– Ай-ай-ай-ай-ай! – деп,

Астынан тосту делдеңдеп.

Тосконго болбос Карткүрөң
Желе басып, ойт берип,

Жылкыга кирип кеткени.

Окуранып, жытташып,

Аралашты өз малга,

Жол баштаар эми баарына.

Шекшип калган Карагул,

Кум салган оор куржунун

Ала качма Айгырдын

Шыпырып ийип ээринен,
Булуттай учкан Торайгыр

Бучкакка камчы салганы,

Буркуратып тозоңду

Кентунга жөнөп калганы.

– Кулду кудай урду! – деп, –

Кууганда болбос муну – деп,

Эми туруп иш болбойт,

Жылкыны тийип алалы.

Кыргыздан келген жылкыны

Жолуна айдап салалы.

Үйрү менен Карткүрөң
Үйрүп баштап алаар – деп, –

Канык болгон жаныбар

Ээрчитип жолго салаар – деп, 

Сыргакка айтып Алманбет

Болот учтуу найзаны

Кагып-кагып калганы.

Какканда, найза күңгүрөп,

Түмөндөп жаткан сан жылкы

Түп көтөрдү дүңгүрөп.

Алты жүз экен жылкычы,

Үрккөнүндө жылкысы

Шашып тура калышып,

Жолум үйдөн дүргүшүп,

Шымын таппай мүргүшүп,

Жүрөк оозго тыгылды,

Уйгу-туйгу жыгылды.

Алар антип жатканда,

Ак доолду карс коюп,

Алмабашты тарс коюп,

Аяк-башы күнчүлүк

Аралдагы жылкыга

Алманбет айгай салганы.

Арстан Сыргак баатыры

Аралдагы жылкыны

Башынан ылдый жапырды.

Айгайын Алмаң салганда,

Астына түшүп жылкынын

Карткүрөң жөнөп калганда,

Оорукка чапкан Карагул

Түркүгү алтын чатырга

Жетип барып бакырды,

Эр Коңурбай баатырга:

– Буруттан куугун жетти! – деп, –

Жылкысын айрып кетти! – деп,

Жеткириптир кабарды.

* * * 

Аларды таштап салыңар,

Келе жаткан кыргыздын

Колунан кабар алыңар.

Жортуулга чыккан кошуунда

Карыясы Кошой бар,

Кабыландар кошо бар.

Жакып кан бар, дагы да

Элемандын Төштүгү,

Эштектен бар Жамгырчы,

Казак каны Көкчө бар,

Кара жаак Үрбү бар.

Анжыяндан Санжыбек,

Буудайыктын Музбурчак,

Кырк чоронун баары бар,
Кыраан Бакай кары бар.

Кырк баатырдын башчысы

Кыргыл сындуу чалы бар.

Кылычтын мизи кылкылдап,

Найзанын учу жылтылдап,

Көптүгүнө көз жетпей

Жер союлуп былкылдап.

Кыргыздын кыраан кошуну

Каңгайдын жетти чегине.

* * *

Аларды таштап салыңар,
Манас менен Чубактын

Кабарын угуп алыңар.

Базартоонун оюнда,

Маралдуу-Суунук боюнда

Баатыр Манас, эр Чубак

Алманбет менен Сыргакты

Күтүп аткан жолунда:

– Алманбет, Сыргак нетти? – деп, 

Не кечигип кетти? – деп, –

Баатыр Манас кеп айтып, –

Калкы жакка Каңгайдын

Баргын, Чубак! – деп айтып, –

Жолдошуң Сыргак, Алманбет

Шолорду билип келгин – деп, –

Жоо көрсөң кайра келээрсиң,

Жообуңду мага берээрсиң.

Көрүнсө, көрүнбөсө да

Кайра тартып келе көр,

Кабарды мага бере көр!

Барып келгин, Чубагым,

Барып алып кечигип,

Жата көрбө, чунагым!

Эр Чубакты жиберип,
Аттан түшүп эр Манас

Кырчынын кыйрай жазданып,

Эс алганы жатыптыр.

Нечен күнү уктабай 

Кирпиги жаман катыптыр.

Сырттан Манас сүзүлүп,

Алп уйкуга батыптыр.

УРУШТУН БАШТАЛЫШЫ

Этеги жайык көк күбө,
Эр Коңурбай ушу дөө
Нардай болгон Алгара

Ооздугун көккө каратып:

– Кызыталак буруттун

Сазайын колго берем! – деп, –

Талпагын ташка керем! – деп, –

Опурулуп, оолугуп, 

Кыйкырып жолго салыптыр.

Кытай, манжуу кылкылдап,

Жер союлуп былкылдап,

Жабылып жөнөп калыптыр.

Алдыдагы Алманбет

Эр Сыргакка айтат кеп:

– Жалгыз өзүм калайын,

Астынан тосуп алайын.

Чыгарбай чылгый бир дабыш

Жашынып тура кала көр.

Жакын кирип келгенде,
Качып берем калдаңдап,

«Алманбет качты менден» деп,

Мактанып кубар  өзүмдү.

Как тушуңа келгенде,

Өзүңдөн өтө бергенде,

Капталынан жете көр,

Калабалуу Коңурду

Ыргыта сайып өтө көр!

Конурбай калса жыгылап,

Кол салаары аз калаар,

Калганы бизден жазганаар.

Жел-Камыштын жээгинде

Найзасын кармап тыкыстап,

Күтүп турду эр Сыргак

Беленденип ыкыстап.

Айбаты катуу Коң төрө
Алгара менен алкылдап,

Багалеги балкылдап,

Ак отогот, көк диңсе

Далортодо жаркылдап,

Тотукуштун куйругу

Аркасын жаап жалпылдап.

Коң төрөнүн артында

Кылжейрен менен закымдап,

Кырмыз шаанын Мурадыл,

Кызыл желек, сыр найза

Тоо көчкөндөй бир сайса.

Белинде күрсү казандай,

Бет алган жоодон жазганбай

Аркасында Нескара

Чабдар атты чуратып.
Калмактын Ушаң баатыры,

Өжөрлөнгөн оёндор

Өлүмүн билбей акыры

Кара таандай чуркурап,

Чаң созулуп буркурап,
Кошууну келет дүркүрөп,

Күрсүлүү балбан баарысы

Жааган күндөй күркүрөп.

Эр Коңурбай калчанын 

Жолун тосуп какчайып,

Сарала ат минип чакчайып,

Күтүп турган Алманбет

Күчү артыкча Коң төрө
Жандап өтө бергенде,

Кыраан Алмаң качырды

Кыйкырыгы таш жарып.

Кара аттын башын бура албай,

Кайрат кылып Коңурбай

Каары катуу Алмаңа

Качырып найза ура албай

Атына камчы салыптыр,

Аркасын көздөй бет алып,

Ант ургур качып калыптыр.

Баатырсынган Коңурдун

Жонуна найза батыптыр.

Кара аты күлүк болбосо,

Канын төгүп койбоспу,

Ант ургурду сойбоспу!

Кырмыз шаанын Мурадыл

Арстандай көзү кызарып,

Найзасы колдо узарып,
Алманбетке бет алып,

Алдынан чыгып алыптыр

Мурадылдын найзасын

Кагып ийип Алманбет

Төшүнө найза салыптыр.

Мурадыл калды жыгылып,

Чаңга башы тыгылып.

Кол баштап келген Коң төрө
Кабыргага найза жеп,

Алгара мойнун кучактап,

Кошуунга жетип калыптыр:

– Кайда, калкым, кайда? – деп, –

Калың черүү, көп колдон

Бир көрсөмчү пайда! – деп, –

Коңурбай барат кансырап,

Акылдан танып алсырап.

Дарыгерди табышты,

Жети илекер жыйылып,

Жарага дары жабышты.

Кайраты бойго чачылып,
Кайра баштан Коң төрө
Ооруган жери басылып,

Атына камчы салганы,
Кошуундун арка жагынан

Күркүрөп жөнөп калганы.

Калың кытай кыжылдайт,

Кара курттай быжылдайт.

Ушаң менен Бороончу,
Улуктун бири Нескара

Алманбетке бет алып,

Ат коюшуп жүргөнү.

Дөөлөрдү андай көргөндө,

Алманбет баатыр сүрдөдү.

Сүрдөбөскө неткени,

Аяттын Кара-Суусуна

Алакең качып кеткени.

Ал аңгыча айкырып,

Акбалтанын Чубагы

Арттан жеткен убагы,
Качрып келип Ушаңга

Капталдан найза урганы.

Калдайган бойдон Ушаң дөө
Камгактай жерге кулады.

Муну көрүп Алманбет

Кайра тартып алыптыр.

Ушаңды сайган Чубакка

Бороон дөө найза салыптыр.

Эр Чубактын шол жерде

Кан куюлду этине.

Көкаланы түйүлтүп,

Куйругун жерге шүйүлтүп,

Качып Чубак калыптыр.

Каңгайлардан Нескара:

– Кулду соё көргүн! – деп, 

Айгайды катуу салыптыр.

Как тушунан акырып,
Каарданып бакырып,
Айбатын салып Алманбет

Чубакты сайган Бороонго

Капталга найза салыптыр.

Найзадан Чубак кутулуп,

Айдаган жылкы артынан

Ал да кошо жөнөдү.

Аркасынан кыжылдап,

Каңгайдын колу өмөлдү.

Кошууну кара таандай,

Саадактын огун карасаң,
Асмандан түшкөн жаандай.

Алманбет, Чубак – ал экөө
Аябай качып алыптыр.

Аркасынан көп каңгай

Айгайлап кууп калыптыр.

Алманбет менен Чубактын

Каңгайлар түшүп соңунан

Кетирген кезде шайларын

Сырттан Сыргак баатырдын

Ач кыйкырык жаңырды,

Койчагар мылтык чаңырды.

Сырбараң мылтык октоду,

Алдыңкы куугун токтоду.

Кабылан Алман баатырың
Чамбыл ала чаң болуп,
Соот, чопкут, жакасы

Кызыл ала кан болуп,
Көрүп алып анысын

Көсөл Сыргак таң болуп,

Аялдап токтоп калыптыр.

Ал экөөнүн астына

Качып Чубак озуптур.

Чубактын аты Көкала

Эл ичинде жүргөңдө,

Он эки чапса, бир баскан

Ошондой кашаң мал эле,

Баятадан урушуп,

Кара тер басып камыгып,

Жаадай учуп Жаныбар
Аябай кызып алыптыр.

– Баатыр, өөдө тургун! – деп,

Манаска Чубак барыптыр.

Козголуучу Манас жок,  

Коңуругу баш жарып,

Чоюлуп уктап калыптыр.

Чоочуп барган эр Чубак

Кулагына Манастын

Куру доол кагыптыр.

Какса да болбой эр Манас

Коңурукту «кор» тартып,

Козголбой уктап алыптыр.

Көтөрүп алып көкжалды

Акбалтанын Чубагы

Өз боюна тең кылып,

Таштап ийсе, далп этип,

Өлүп калган кишидей

Жатты кулап шалк этип.

«Бул эмине шумдук?! – деп, –

Ар качандан бир качан

Азабын тартып курдук! – деп, –

Кызыталак кытайдын

Колуна түшүп өлгөнчө,

Кордукту андан көргөнчө,

Өз колумдан өлгөнү оң,

Найза сайып жөнөйүн.

Акыр-түбү не болот,

Анысын кийин көрөйүн».

Деп ойлонуп эр Чубак

Атына мине салганы,

Качырып келип көкжалды

Сооруга найза малганы.

Ошондо да кебелбей:

– Эмне болуп кетти? – деп,

Манас чукуранып алганы.

Анда Чубак кеп айтат,

Ашып-шашып бек айтат:

– Наалат күн, төрөм! - деп айтат.-

Оңбогон сенин кулдарың,

Орчун кол алыс жатканда,

Ойлонбостон буларың
Оодарып жылкы алыптыр,
Калаабаны салыптыр!

Карсылдашып каңгайлар

Кууп келип калыптыр.

Жатканың Каңгай жер болсо,

Каптаган кытай эл болсо,

Эчтеме албай оюңа, 

Таласыңдын боюнда

Каныкейдин койнунда

Колуңду артып мойнуна

Бейкут жаткан эмедей

Не жатасың кенебей?!
Уктай турган жер эмес,

Ушул уйкуң эп эмес!

Анда Манас кеп айтат:

– Ашыкпа, Чубак, – деп айтат. –

Урунбай жүргөн тоо барбы,

Урушпай жүргөн жоо барбы? –

Ал сөздү айтып айкөлү
Кенебейт да кебелбейт,
Анда Чубак эмне дейт:

«Аты да Манас турбайбы!

Заты да Манас турбайбы!

Сөзү да Манас турбайбы!

Өзү да Манас турбайбы!

Манас болсо жолборсум,

Алманбет болсо жолдошум,

Кол келди деп Каңгайдан

Корксом кудай урбайбы!»

Арстан Манас баатырың
Айманбоз минип болкоюп,

Сырнайза колдо койкоюп,

Эр Чубагы жанында.

Алдынан тосо барганы

Алманбет, Сыргак баатырга.

Айбатын салып акырып,

Айманбоз минип бакырып,

Кароолу дажал, огу ажал

Аккелте менен күр койду.
Аламан келген көп каңгай
Кайра тартып, дыр койду.

Аккелте үнү жаңырды,

Арстан Манас баатырдын

Ач кыйкырык чаңырды.

Алманбет, Чубак, эр Сыргак

Сырттандар уруш салганы.

Салышып жүрүп акыры

Арстан Алмаң Сыргакка:

– Жөнөй көр! – деп акырды. –

Кабар бер – деп, – кол жакка!

«Барбаймын» деп айта албай,

Алманбет сөзүн кайтарбай

Эр Сыргак жөнөп калганы.

Алманбет, Чубак, Манастын

Алдынан тосуп калмагы

Айланта курчап алаганы.

Каңгайды санап билүүгө
Адамзаат пенденин

Жетээр эмес дарманы.

Эр Коңурбай зардалы,

Кырмыз шаанын Мурадыл,

Кызыл чоктуу Нескара,

Калмактардын Ушаңы,

Кара жалдуу Бороончу,
Каңгайлардан Ороңгу,

Доңуз мүнөз эр Жолой,

Токшигердин Бозкертик –

Түпөктүү найза кылкылдап,

Дүнүйө жүзү былкылдап,

Көптүгүнөн жол  тийбейт

Шыкырап кошуун калыптыр.

Кайыптан бүткөн Карткүрөң
Жылкыны баштап алыптыр.

Манас, Чубак баатыры,

Башчы болгон Алманбет

Баратышты акыры.

Жоо бөрүсү Алманбет

Эр Чубакка айтат кеп:

– Арт жакта Жолой келатыр.

Атка өбөктөй кала көр, 

Айдаган жылкы чаңына

Көрүнбөй кирип кала көр!

Жолу каткан доңузду

Көмө коюп сала көр!

Аттын түшүп капталга

Өбөктөшүп калганы.

Как тушуна келгенде,

Жолойго Чубак жеткени,
Ачбуудандын үстүнөн

Аңтара сайып кеткени.

Жоо бөрүсү эр Чубак

Найзасын оңдоп алганча,

Калмактын Ушаң баатыры,
Көсөл Чубак баатырды

Көмө коюп өткөнү.

Ушаң дөө найза салганда,

«Баатырдын бирин жыктым!» деп,

Мактангансып калганда,

Сарала ат менен чуратып,
Сандыргалуу Алманбет

Чаңды артына буратып,
Ушаңды сайды сулатып.

Аларды көрүп эр Манас

Жөнөп калды күркүрөп.

Аркасынан көп кошуун

Каптап келет дүркүрөп.

Ат койгон кытай баарысы,

Алооке баштап карысы.

Коңурбайы баш болуп,
Эми келип калышты.

– Арбактуу Жолой улуу дөө,

Кошуундан чыгып, озгун! – деп,–

Олжого алган жылкынын

Астын кайра тоскун! – деп,

Коңурбай буйра салганы.

Буйругун угуп эр Жолой

Кайтарды жооп жайма-жай:

– «Астын тос» деп жылкынын

Айтканың кандай, Коңурбай?!

Арзан көрбө бурутту,

Жылкынын ичи толгон жоо,

Барган адам калбайт соо.

Бирөө деп барсаң, миң окшойт,

Баары күчтүү пил окшойт.

Бирөөн көрүп жетесиң,

Жакын жетип барганда,

Алда кайда жалп этип,

Аттан кулап кетесиң.

Көрбөдүм мындай журутту,
Жылас болгон бурутту!

Кечээ ашына барып буруттун

Олжолоп жылкы алганбыз.

Бойго ченеп иш кылбай

Балакетке калганбыз!

* * *

Ал аңгыча болбоду,

Чамбыл ала чаң болуп,

Кызыл ала кан болуп,
Жараты бар боюнда

Сырттан Сыргак жеткени

Көкчебичти койгулап,

Оорукта кыргыз кошуунга.

Аны көрүп эр Бакай

Алдырай түштү бар далай.

Ошондо Сыргак айткан кеп мындай:

– Каспан тоонун оюнан,

Кара-Суунун боюнан

Жылкынын түштүк изине.

Карткүрөң тулпар агыттык

Келтирип туруп кезине.

Ажыкемдин Карткүрөң
Үйрүн таанып кошкуруп,

Жылкыны баштап алганда,

Кайра жолго салганда,

Каңгайдын колу туюнуп,

Туш-туштан душман куюлуп,

Кабылан баштап кабылдык

Жалын менен чогуна!

Ак асаба булактап,

Абаң Бакай жол баштап,

Кырк чоронун баарысы

Кырк миң черүү кол баштап,

Аккуланы бош коштоп,

Эр Бакай жолго салыптыр.

Кыргыздардын көп кошуун

Урушка жөнөп калыптыр.

* * * 

Аларды таштап салыңар,

Манас, Чубак, Алманбет

Кабарын угуп алыңар.

Кытайдын колу жөнөлүп,

Кыйгыйлап каптап өмөлүп,

Коңурбайдын Алгара 

Кайып түрдүү көркү бар,

Казандай соору даңкайып,

Куланды кууса куткарбас,

Салышкан жоого болгон маш,

Каз мойундуу кара атка

Кан Коңур камчы салыптыр.

Коң төрөнү көргөндө,

Томого тарткан бүркүттөй

Жылмайып Манас алыптыр:

«Тилегеним келди! – деп, –

Соксоңдогон шум калча,

Соо кылбасмын сени!» деп,

Астындагы Айманбоз

Атка камчы салыптыр.

Арстан Манас Коңурга

Маңдайлашып калыптыр.

Калмак ээр кашына,

Как жүрөктүн башына

Айкырып Манас сайганда,

Найза төшкө так этип,

Чарайнага чак этип,

Алаптаган Коң төрө
Нардай болгон кара аттын

Соорусуна шалк этип,

Жерге кулап калыптыр.

Жаалы катуу эр Манас

Кылычты алып колуна,

Конурбайды чабууга

Бура тартып калганда,

Кыйын болду Манаска

Кытайдын кылган чатагы:

Жамгырдай кылып жаа тартып,

Мөндүрдөй кылып ок атып,

Каптады кытай калың кол,

Кайнады душман оңду-сол.

Айманбоз менен болкулдап,

Ак найза колдо солкулдап,

Асты жагы – Итичпес,

Итичпес деген Карасуу,

Тереңдиги бул суунун

Найза салса, бойлобойт.

Айманбоз атты калкытып,

Көкжал Манас баатырың
Көл кечүүдөн чыга албай

Суу ичинде калыптыр.

Арам өлгөн Айманбоз

Мурун тердеп алыптыр.

Тоңуп калып зоңкоюп,

Эти жашып калыптыр.

Көл кечүүдө Айманбоз

Агып кетип баратыр.

Арт жагында Коң төрө
Көзөмөдөп баатырды

Багып кетип баратыр.

Кууш жерге кыраан эр

Аккан бойдон жеткени.

«Султан Манас баатырды

Суу ичинен соём» деп,

Эки көздүн ортосун

Өлчөп туруп Коңурбай

Эңкейип найза салганы.

Таш жүрөктүү көкжал эр

Ирмеп көзүн албады,

Өлчөгөн көзгө найзанын

Учунан бек кармады.

Темири Манас колунда,

Сабы баатыр Коңурда.

Алгара ат менен Коңурбай

Кургакта туруп алганы.

Айманбоз менен эр Манас

Сууда сүзүп калганы.

Акырган бойдон Алманбет

Качырып кирип барганы.

Кайра тартып ала албай

Найзасын таштап Коңурбай

Алдындагы Алгара

Бура тартып алыптыр.

Жулдурган соң найзасын

Журтуна качып барыптыр.

Эрдик менен көгөрүп

Эки найза өңөрүп,

Айманбоз менен калкылдап,

Аккүбө тондун бөксөсүн

Суу кылып алып шалпылдап,

Суурулуп суудан кеткени,
«Кырылганбы кыргыз!» деп,

Маңдайга төрө чыкканда,

Аскердин асты жеткени.

Аргымагын жалпоочтоп,

Аккула атты бош коштоп,

Бозжоргону чайпалтып,

Ак сакалын жайкалтып,

Абакеңиз эр Бакай

Айкырып жетип калганы.

Аккуладай тулпарды

Арстан Манас баатырдын

Астына тарта салганы.

Кулагында шамы бар,

Куюндан бүткөн жаныбар,

Тумшугунун үстүндө
Ноктонун кескен тагы бар.

Мурунтан минбей чабуулга

Буулугуп калган чагы бар.

Караңгыда жол тартса,

Кулагында шамынан

Жол жоголбой көрүнгөн

Касиетүү Кула атты

Конкор баса мингени.

Кадимден берки сырнайза

Карууга баатыр илгени.

Аркасынан кырк баатыр

Аламан коюп келатыр.

Кырк баатырдын баарысы,

Кыргыл баштап карысы,

Калың кошуун, түмөн кол

Кыйкырып кирип калышты.

Аламандап ат коюп,

Аткычылар жаа чоюп,

Мылтыктын үнү тарсылдап,

Доолдун үнү карсылдап,

Кылычтын баары жаркылдап,

Асаба желек жалпылдап,

Кара кыргыз кошууну

Каптап кирип калганы.

Кытайга кыргын салмакка

Бара жатып баатыры

Мукабүлдүү сырнайза

Булгап колго алганы.

Астындагы чоң Кула

Атка камчы салганы.

Түн ичинде суурса,

Өрттөй жанып кызарган,

Уруштуу күндө узарган,

Тоону чапаса, таш кескен,

Денени чапса, баш кескен,

Шиберге койсо, өрт кеткен,
Шилтегени мүрт кеткен,

Зулпукор кындан алыптыр.

Аккула менен чуратып,
Кытайды беттеп калыптыр.

Аккелте мылтык күркүрөп,

Астын баштап кошуундун

Айкырып төрө киргенде,

Качты кытай дүркүрөп.

Кабылан Манас баатыры

Коңурбайды бет алып,

Качырганда акыры,
Башында калбай акылы

Калааны карай бет алып,

Качып калча калганы.

Арстан Манас тез жетти,

Коң төрөдөн эс кетти.

«Алтын кемер чети – деп, –

Айдалынын бети – деп, –

Найзаны баатыр бек сайды, –

Алдым эми!» деп сайды.

Аркадан аккан кызыл кан

Жаба коюп шыркырап,

Шайманы кеткен кезинде,

Шаарына Коңур жеткени.

Каран калган Кара атты

Тай чагынан маш кылган:

Баксалап дубал өндүргөң,
Кайра-кайра чуратып,
Миң аттатып көндүргөн.

Арам өлгөн Алгара ат

Алтымыш бакса дубалдан

Арыштап аттап кеткени.

Баштатадан көнбөгөн,

Өлчөп чураар жери бар,

Баатырыңдын Аккула

Токтоп калды жаныбар.

Эсинен танган  Коңурдун

Кан болбогон жери жок.

Отуз алты табыпты

Ушерге алып келишти.
Кытайда табып кыйын бар,

Кан токтотоор дарысын

Алып келип дарылып,

Аябай тартты баарысын.

Эки жарым күн жатып,

Эр Коңур көзү ачылып,

Эсин жыйып, кеп айтат:

– Кара кыргыз Манастын

Азыркы адам баласы

Табаар эмес айласын!

Ажыдаары, жыланы 

Артынан сойлоп алыптыр.

Көсөө куйрук көк бөрү –

Көкжал эрдин жөкөрү
Көтүнөн ээрчип алыптыр.

Алпкаракуш арбайтып,
Асмандан бутун салыптыр.

Кара чаар жолборсу,

Кайып эрен кырк чилтен – 

Канкор эрдин жолдошу.

Катылган душман соо калбас

Кабыландын бири экен.

Калкты бөөдө кырдырбай

Кара кыргыз журтунун

Мал менен көөнүн жайлайлы,

Аңдадым, кытай, алыңды!

Аябай бергин малыңды,

Алтын, күмүш, зарыңды!

Кызматка бергин кулуңду,

Кызыл акча пулуңду!

* * *

Кыйын кыргын тыйылбай

Каңгайлык менен кыргызда

Күндүз тыным калган жок,

Күн мезгилин алган жок,

Түндө тыным калган жок,

Түн мезгилин алган жок.

Өлүк тоодой үйүлдү,
Тоодой болуп жыйылды.

Каңгай менен кыргыздар

Кан агызып кырылды.

Кызыл кыргын согушта

Кылыч тийип мойнуна,

Кан төгүлүп койнуна,

Көтөрө албай башыны,

Көзүнүн төгүп жашыны

Шылкыйганы андан көп.

Жаны чыгып, дени сууп,

Зыңкыйганы сандан көп.

Эки буту тең сынып,
Шалактаган андан көп.

Эси чыгып уруштан

Алактаган андан көп.

Жалпак өркөч Желмаян,

Кан Манастын кара нар,

Башында алтын нокто бар,

Кара жанын аябай 

Күчтөп келген Желмаян,
Каныкей берген күлазык

Жүктөп келген Желмаян.
Эр Манастын кырк чоро

Кызыл кыргын урушта

Күлазыктан ичишип,
Жабыла атка минишип,
Кайра урушка киришип,

Кайнап кыргыз барыптыр.
Кабылан Манас баш болуп,
Кайрадан уруш салыптыр.

ЖАЛГЫЗ КӨЗДҮҮ 

МАДЫКАН

Кыргыз, кытай эки журт

Кырылышты салды эми.

Көк букачан Мадыкан,

Маңдайда жалгыз көзү бар,
Майданга келип калды эми.

Ошончо калың каңгайдан

Бул Мадыкан артык эр

Ок өтпөс темир калканды

Кийип алган кези экен.

Башында жалгыз мүйүздүү,

Чоңдугу тоодой Көкбука

Минип алган кези экен.

Астындагы буканын 

Желгенине жел жетпейт,

Басканына мал жетпейт,

Үстүндөгү Мадыга

Алышкан менен ал жетпейт.

Адам уулу түшүнгүс

Өөдө-төмөн сөзү бар,

Бир туруп адам үнү өңдүү,

Оозун ачып сүйлөсө,
Күркүрөгөн күн өңдүү.

Азатбойдон чыккан түк

Апсыйган аюу жүнү өңдүү.

Бука минип күүлөнүп,

Олоңдогон Мадыкан

Кез келегенин талкалап,

Кол салып кирди урушка.

Кыйын уруш болду эми

Кысталаң болуп кыргызга.

«Оюна койсо Мадыны,

Түпкө кытай жетет – деп, –

Түгөл кырып кетет!» деп,

Ошол кезде эр Манас

Мадыкан менен бештешип,

Аралашпай четтешип,
Өлбөгөн жерде калышып,

Экөө жүрөт салышып.

Көкбука менен Аккула

Катар жүрөт жарышып.

Бул урушту көргөндө.
Алманбет, Чубак, эр Бакай,

Сыргак, Серек, Ажыбай,

Жалпы берен кырк чоро

Мадыкандай балбанды

Тегеректеп алганы.

Көзүнө илбейт Мадыкан

Бир Манастан башканы.

Кыстоо салып Мадыга,

Кайраттанып чамынып,

Кырк чоронун баарысы

Текши кирди жабылып.

Алты миң кытай, сан калдай

Кыстоодо калган Мадыга,

Ажыратып алууга

Алар кирди камынып.

Мадыккан баатыр эр экен,

Кабылан Манас болбосо,

Такыр кырып кыргызды

Таптап кетээр неме экен.

Эр Манас менен Мадыкан

Тиктеше түшүп эки шер

Бирин бири аябай

Бирдей найза салганда,

Титирей түшөт кара жер.

Алыша албай турганын 

Алыстан Коңур көрдү эми.

«Караан болуп берсин» деп,

Кошуунун айдап кирди эми.

Кытай, калмак мол келди.

Каканчыга бет алып,
Кайнаган кыргыз мол келди.

Тирешкенде эки жаат

Сарыталаа бети термелди.

Камандай богон Жолойго

Чубак баатыр жетти эми,

Жеткен жерде Жолойдун

Башын кесип кетти эми.

Жабыла качты буруттан

Жалпы каңгай кошууну.

Ошондо да качпастан,

Качып каңгай кеткенге

Жалгызсырап шашпастан

Жеке калды Мадыкан.

Жеке калган Мадыны

Баатыр Манас баш болуп,

Тегеректеп алышты.

Алманбет жетип тиштенип,

Аябай келип бир сайды,

Ажыбай менен Сыргагы,

Акбалтанын Чубагы,
Үчөө катар күр сайды.

Кадимки баатыр эр Бакай

Бу да келип бир сайды.

Жабыла баары сайганда,

Каңгайлардын Мадыкан

Мурунтуктан кол кетти,

Үзөнгүдөн бут кетти.

Кабылан Манас баатырың
Аккула менен зыргытып,

Мадыканга жетти эми. 

Көкбуканын үстүнөн

Көмө сайып өттү эми.

Улаккандын эр Сыргак

Мадыкандын Көкбука

Башын кесип кетти эми.

Букадан Мады түшкөндө,

Алоокенин Коңурбай

Чымын жанын аябай:

«Каңгайдын дөөсү өлгөндө,

Мен эмине болом? – деп, –

Кара кытай журтумду

Кай бетим менен көрөм! – деп, –

Андан көрө аянбай

Мадыкканга жетейин,

Калың бурут ичинен

Ажыратып кетейин!»

Деп ошентип Коңурбай

Жан аябай бакырып,

Урааны экен каңгайдын:

– Мөндү, мөндү, мөндү! – деп,

Мөндүлөп ураан чакырып,

Кошуунун каарып айдаса,

Бөрүкөз менен Музкиндик

Кошо кирди камынып,

Чоң Ылама балбаны,

Кытай, манжуу, калмагы

Чогуу кирди жабылып.

Мадыканга жетээрде,

Ажыратып кетээрде,
Каканчынга бет алып,

Кыргыздын колу жабылды.

Азизкандын Алманбет,

Акбалтанын Чубагы,
Качан да болсо жолго сак,

Улаккандын Сыргагы

Каптап келген каңгайдын

Астын тоскон убагы.

Ошол чакта зор Бакай

Канболот кылыч колго алып,
Айкырып мурун жетти эми,

Жеткен жерден Мадынын

Башын кесип өттү эми.

КАКАНЧЫНДЫН 

АЙЛАСЫ

Эр Мадыкан өлгөндө,

Баштагыдан миң эсе

Зору келип калыптыр.

Калың каңгай кошууну

Чогуу келип калыптыр.

Топурак учуп, чаң каптап,

Адамдын көзүн бүтөдү.

Бири өлсө, миңи жабылып,

Кайрадан каңгай күчөдү.

Жеткилең мыкты Алманбет

Кызыл чоктуу кытайдын 

Кыраанындай түйүлүп

Таш сайынган калмактын

Калдайындай кийинип,

Бөлүнгөн жалгыз жол менен

Чет-Бээжин карай бет алып,

Кара туусун көтөрүп,

Калмак болуп калдырып,

Кытай болуп балдырап,

Качып жөнөп калганда,

Бул амалды салганда,

Калмак, кытай, манжуусу

Кошо качты дыркырап.

Каарданып кан Манас

Чамдап калган кези экен.

Тегерегин эр Чубак

Айдап калган кези экен.

Музбурчак, Көкчө эрлери

Калың кытай кошуунун

Ийрип алган кези экен.

Бир жак четин зор Бакай

Сүрүп айдап баратат.

Берен Сыргак кырааның
Аржагына бир чыгып,

Бери жагын жапырып,

Кара кытай, манжууну

Түрүп айдап баратат.

Артынан түшүп каңгайдын

Кыраан эрлер бакырып,

«Манастап!» ураан чакырып,
Кууп жүргөн кези экен.

Кырып, жоюп, кыйратып,

Ителги таанга тийгендей

Тийип жүргөн кези экен.

Калың каңгай чуркурап,

Баары жалпы качкан жер.

Талаага өлүк жык толуп,

Далай тулпар бош калып,

Чылбырын тепсеп баскан жер.

Кечилдин каны Коңурбай

Астынан чыгып Манастын,

Сүрүнөн коркуп тура албай

Шашып калган кези экен.

Каңгайды карай дыр коюп,

Качып калган кези экен.

Артына калча караса,

Кабыландын Аккула

Омбул-домбул түйүлүп,

Оңко аткандай жүгүрүп,

Араандай оозу ачылып,

Кан аралаш ак көбүк

Омуроодо чачылып,

Башын жерге салыптыр,

Тоңкочуктап жер чулгуп,

Эти кызып алыптыр.

Үстүндөгү Манастын

Өрттөй көзү жайнаптыр,

Ачуусу катуу кайнаптыр:

«Оң далынын чети – деп, –

Өпкө-боор бети» деп,

Найзаны таамай кармаптыр.

Денеге найза тийгизбей,

Теги калча эр экек,

Кылычын сууруп имерди,

Айкөлүңдүн найзасын

Үзө чаап жиберди.

Жанын таштап эр Манас

Калчаны кууп алганын 

Капкайдан Алмаң көрдү эми:

«Айласы зор шум калча

Капкадан эми кирет – деп, –

Алагөөдөн эр Манас

Капкага кирсе, өлөт!» – деп,

Кара кытай, манжуунун

Колуна Манас тийээрде,

Дарбазага кирээрде,

Жебеден мунун жетти эми,

Илип алып чылбырдан

Эр Манасты булкунтуп,

Энтиктирип, жулкунтуп,

Кайра тартып кетти эми:

– Арстаным, теңелбегин калчага!

Карарып жаткан кара бел

Адам ашаар бел эмес.

Алоокенин Коңурбай

Адам ойноор эр эмес.

Ачылып турган дарбаза

Эсенкандын эшиги.

Калп жеринен шум калча

Качымыш болуп калбайбы!

Каалгасынан киргизип,

Каран түн башка салбайбы!

Камдап койгон балбандар

Эшикти бекем жаппайбы,

Эсебиңди таппайбы!

Качан болсо калчанын

Бул кыла жүргөн кесиби! –

Деп ошентип Алманбет

Кармап чыкты Манасты.

Арстан Манас баатырың
Алышканын токтотуп,

Туу түбүнө барды эми.

Өлгөндөн калган калың кол

Чогулушуп алышып,

Доолбасты кагышып,

Калк эсебин алышып,

Элүү башы, онбашы,

Жүзү менен миңбашы

Эсеп кылды кыйласы.

Жараты оор жоокердин

Жастык коюп башына,

Ок жуткуруп окшутуп,

Тинтүүр менен түрткүлөп,

Житкен окту копшутуп,
Аштар алып колуна

Тилип жаткан андан көп.

Колу-буту сынганды

Шакшак таңып мөңкүтүп,

Минип жаткан мындан көп.

«Мал болоору белгисиз,

Баланча жаман жатыр» деп,

Кабар берип калкына

Келип жүргөн андан көп.

Учкаштырып кай бирөөн

Желип жүргөн мындан көп.

«Өлүгүңдү алгын» деп,

Шалактатып өңөрүп,
Берип жүргөн андан көп.

Калк атасы кан Кошой

Калк каттаткан ал болду.

Эштектердин Жамгырчы

Эсептеген бул болду.

Колду кайра курашып,

Алманбетке өткөрдү,

Өткөргөнүн көз көрдү.

Кечээ көргөн бүгүн жок,

Ушундай экен дүйнө бок:

Жабыла уруш кылганда,

Мүшкүлдү эрлер көрүптүр.

Кыргыздын калың колунан

Далай эрлер өлүптүр.

Жалпы эсепке киргенде,

Жеке тактап келгенде,

Белгилүү берен Чубак жок,

Белге таңуу чунак жок.

– Эр Чубактан айрылып,

Эми кантип жүрөм?! – деп,

Боздоду Манас кайгы жеп.

Ээрлерин жазданып,

Кыбыланы баштанып,

Эр Манастын кошууну

Чыканактап калды эле,

Куш уйкуну салды эле.

Асмандан жылдыз бириндеп,

Талаанын жели дирилдеп,

Тараза жылдыз батканда,

Таң кашкайып атканда,

Уйкудагы калың кол

Жаңыдан туруп жатканда,

Манжуунун каны Нескара,

Нескараны баш кылып,

Кырк төрөсүн каңгайдын

Эки-экиден кошоктоп,

Акбалтанын Чубагы

Жалгыз айдап алыптыр.

Сүйүнгөндөн айкөлүң
Тура калды барбактап:

– Эр Чубак! – деп дардактап. –

Каңгайлардын Нескара,

Такыядай Таласты 

Талап алам дечү элең!

Таластагы Манасты

Байлап алам дечү элең!..

-Баатыр, өлтүрсөң да айлам жок!

Тирүү койсоң өзүмдү,

Кыл дегениң кылайын,

Кызматыңда турайын!

Чет-Бээжиндин көп манжуу

Элимди тартуу кылайын.

Алтын кеним, жайлуу төр

Жеримди тартуу кылайын! –

Жанталашып Нескара

Жаагын жанып турганда.

Көкжал баатыр Манасың
Сууруп алып кылычты,

Арстандай көзү жайнады.

Азизкандын жалгызы

Алманбет тура калганы:

– Береним Манас, шашпагын!

Кара кытай, манжуунун

Коңурбайдан кийинки

Баш ийүүчү ханы ушул.

Өлтүргөн менен пайда жок, 

Андан көрө тилимди ал,

Нескара кармап көрөлүк,

Кырк төрөсүн калтырып,

Ажыбайга биз кошуп,

Эсенканга барууга

Бир төрөсүн берелик.

Не дейт экен  Эсенкан

Тамырын тартып билелик.

Мындай сөздү укканда,

Абасы Бакай баш болуп,

Кеңеш кура салды эми.

Аргын кан уулу Ажыбай

Атасы менен кас болуп,

Манаска келип кошулган.

Жетимиш бурку тил билген

Жеткилең чечен жан ошол.

Ок өтпөс тонду кийгизип,

Карткүрөңдү мингизип,

Эки миздүү Ачболот

Ичинен кылыч илгизип,

Эсенканга элчиге

Ажыбайды жүргүздү.

Элчиликке барууга

Эйбит кандын Үрбүсү
Жолдош болду жанына.

Экөө бара жатканда,

Айжаңжуң менен Күнжаңжуң,
Эсенкан менен Коңурбай

Төртөө чыгып туруптур

Бийиктеп салган мунарга.

– Элчиге келген буруттун

Эч бирин койбой соём! – деп,

Коңурбай кирди жулунуп.

– Калча деп койсо, Конурбай,

Барбактап калат экенсиң!

Элчилерин өлтүрсөң,

Түгөнүп чантуу калабы?!

Алманбетке тең келбей

Кайра качтың, Конурбай.

Капкага кирип алганда,

Күпүлдөп калган белемсиң!

Ааламды бузуп ийгенсип,

Дүпүлдөп калган экенсиң!

Элчилерин өлтүрсөк,

Эгерим Манас оң кылбайт! –

Эсенкан мындай дегенде,

Тырчып калды Коңурбай:

«Чет-Бээжин туруп нетейин,

Түп-Бээжинге кетейин!

Кадырды билген Карыкан,

Карыканга жетейин!» –

Каарданып калдактап,

Кырк кандын зору чоң калча

Жөнөп берди далдактап.

Чет-Бээжинде Эсенкан,

Эсенкандын дарбаза

Эшиги эпсиз тар экен.

Кыргыздан элчи барганда,

Алтындаган дилде так – 

Эсенкандын жанында

Айжаңжуң менен Күнжаңжуң
Бирге олтурган чагы экен.

Элчилерге кошулуп,

Ашпозчу болуп аларга,

Ээрчий келген Шуйкучу

Тизеси жерге бүгүлүп,

Элчилер жок тим жайда,

Эсенкандын алдында

Кытайынча жүгүнүп,

Жаны калбай безилдеп,

Сайрап турду Шуйкучу:

– Буруттан чыккан Манастын

Телегейи тең экен,

Кытай журту биз түгүл,

Он сегиз миң ааламды

Кырып кетээр шер экен.

Кан агызып казатта

Кан Жолойдой эр өлүп,

Башкасын айтып нетейин,

Мадыкан дөөбүз дагы өлүп,

Кезиккендин баары өлүп!..

Калың уруш салганда,

Нескараны баш кылып,

Жалгыз Чубак чоросу

Кырк төрөңдү кошоктоп,

Байлап келди, дүнүйө!

Астына салып коржоктоп,

Айдап келди, дүнүйө!.. –

Ушундай деп өкүрүп,

Өксөп турду Шуйкучу.

Айжаңжуу менен Күнжаңжуң
Эсенкан үчөө эрчишип,

Буруттун жайын көрмөккө
Мунарга чыгып караса,

Темирден көпкөк тон кийип,

Тегиз тулпар ат минип,

Түбүнө азыр жетчүдөй,

Коё берсе, Бээжинди

Азыр бузуп кетчүдөй

Текши бурут камынып,

Тепсеп кетээр немедей

Тегеректеп жабылып,

Жабылганын көргөндө,

Алек болду Эсенкан.

Эмне десе буруттар

Көнмөк болду Эсенкан.

Чет-Бээжиндин кандыгын

Бермек болду Эсенкан.

Алача келин, сулуу кыз

Айдап берип тартууга,

Кан көтөрүп Манасты,

Жан соогалап өлүмдөн

Калмак болду Эсенкан.

Калың кыздын баарына

Желбегей торко кийгизди,

Желбеген жорго мингизди,

Кылка кызыл кийгизди.

Карлуу жерге кар жааса, 

Карды көр да этин көр.

Кар үстүнө кан тамса,

Канды көр да бетин көр.

Ошондой ашкан сулуудан

Бели тутам, жалжал көз

Керилген кыздан миңди алып,

Канча төөгө жүк артып,

Пилге жүктөп, дилде алып,

Кан Эсенкан баш болуп,

Капкадан чыкты Манаска:

– Журтту бекер кырба? – деп, –

Эр Манастын алдына

Тартуу тартып суранып.-

Каканчылуу Бээжиндин

Кандыгын бердим, билип кет.

Астымдагы алтын так

Сизге бердим, минип кет.

Нескара каным өлтүрүп,

Сындырба менин белимди.

Кан көтөрүп элиме,

Бердим Бээжин жеримди.

Кызматыңды кылайын,

Айтканыңа көнөйүн.

Кыргында өлгөн адамың
Кунун төлөп берейин.

Эсенкан мындай дегенде,

Кароол кандын баарысы

Таазим кылып Манаска

Кулдук уруп ийилип,
Кырк жылы сууга чыласа,
Кыярып өңү оңбогон

Алтын түстүү килемди

Алып келип жайды эми.

Айкөл Манас султанды

Ак килемдин үстүнө
Отургузуп алды эми.

Кан Эсенкан баш болуп,

Көтөрүп алып барды эми.

Эсенкандын алтын так,

Алтын такка мингизип,

Каканчындын Бээжинге

Кан көтөрүп салды эми.

Шуйкучу митаам кытайды

Кылыч менен кыйдырып,

Отургузуп сүннөткө
«Чын» мусулман кылды эми.

Эрки менен буруттун

Жүрө берди Шуйкучу.

Ашпозу болуп Манаска

Кире берди Шуйкучу.

Кандай кылган эрдигин,
Кан Манастын кеңдигин

Биле берди Шуйкучу.

Кылыгы менен жоругун

Чийе берди Шуйкучу.

* * * 

Манасты мындай таштайлы,

Эмдиги сөздү баягы

Коңурбайдан баштайлы.

Түп-Бээжиндин өзүнө,
Карыкандын үстүнө
Жеткен экен Коңурбай:

– Манасыңа чалдырдык,

Бурутка катуу алдырдык!

Кармашканда кан өлдү,

Караламан баары өлдү!

Кулагы темир Чоңбалбан,
Кутан алп барып жайланды.

Кырк төрөсү баш болуп,

Манжуунун каны Нескара

Колго түшүп байланды.

Кара калмак калкыңдан

Кайран Жолой кан өлдү.

Төмөнкү шибээ канынан

Ылама балбан дагы өлдү.

Манасың кыйын эр экен,

Шай колдогон шер экен.

Бир караса, бир киши,

Айкырып найза сунганда,

Арстан жолборс сүрү бар,

Каарданса, миң киши! –

Деп ушинтип Коңурбай,

Чоң канына барганда,

Көөдөнгө батпай көп санаа,

Кытайлардын Коңурбай

Көзүнүн жашы он талаа.

– Ушул турган «Бээжинге

Алты ай сурак кылат» деп,

Туула электе бул Манас

Даңзабызга катталган.

Алты ай Манас кан болот,

Андан кийин жай болот! –

Минтип айтып Карыкан

Бээжинге кабар кылды эми,

Курчтун жайын билүүчү
Усталарын жыйды эми.

Усталары келишип,
Учуна ууну жаптырып,
Жасай берди найзаны.

Тийгенде ажал жетсин деп,

Алты ай жасап бүттү эми.

Найзаны алып Конурбай

Кез келээр күндү күттү эми.

«Бээжинге Манас кан болуп,

Алтын такка минди» деп,

Үзүктөй калпак Шуутуну

Желмайанга мингизип,

Сүйүнчүгө жиберген.

Мына ошондо эр Шууту

Таласта кыргыз ногойго

Сүйүнчүлөп барды эле

Каныкейдин өзүнө.

Каныкей кайдан сүйүндү!

Сүйүнмөк тургай күйүндү:

– Бээжинди билди дегенче,

Бейпайга калды десеңчи!

Алтын так минди дегенче,

Ажалы жетти десеңчи!

Бээжинге туруп кан болсо,

Кыраандардын баарысын

Кытайга курман чалдырат!

Бээжинде жатып мерт болсо,

Аркада эркек бала жаш,

Арка кылаар тууган жок,

Агайындын баары кас! –

Кайгырып ыйлап Каныкей

Үзүктөй калпак Шуутуга

Алты күлүк ат берди. –

Кайта бачым баргын! – деп,

Алакандай кат берди.

Шууту жетип Манаска

Таластан кабар салганда:

– Төрөлгөн уулуң Семетей

Балтыр бешик болуптур.

Буркурап ыйлап Каныкей

«Таласка тезден кайтсын – дейт, 

Бели катуу Бээжинге

Бейлебей жатса өлөт» дейт! –

Ушинтип какшап турса да,

Айкөлүң тилге көнгөн жок.

Таласка кайтып кетүүнү
Оюна көкжал илген жок.

Алты кандын баарысын

Калтырбастан келсин деп,

Эр Үрбүнү чаптырды.

Чогулганда калың калк

Эр Манас сөздү баштады:

– Калайык калың көзмө-көз

Баарың мында турасың.

Зордугум болсо, кечип кой!

Оолуккан сөзүм бар болсо,

Ордолуу журтум, кечип кой!

Орчун журтум, баарыңды

Бээжинге казат кылам деп,

Айдап келдим кембайлап.

Убалың менде калбасын,

Атам кары дегениң
Азыр кайткын жериңе.

Өзүм начар дегениң
Эми кайткын жериңе.
Кайта бергин кетээриң
Туулган-тууган элиңе.

Деп ушинтип эр Манас

Жардык айтып турганда,

Калайык дүрбөп, элди эстеп,

Каткырып ыйлап, кубанып,

Киндик кесип, кир төккөн

Ойноп өскөн жерди эстеп,

Кетмек болгон кыргызга

Кыраан Бакай баш болуп,

Кан Жакып кошо козголуп,

Кайтмак болду Таласка.

Катагандын кан Кошой

Карып калган чагы эле,

Журтума жетип өлсөм деп,

Кошо чыткы Бээжинден.

Элемандын эр Төштүк,

Нойгуттардын Акбалта

Алар да кайтты жерине.

«Буруттун көбү кетти» деп,

Кытайга дароо даң болду.

Сугарып ууга жалаган

Түпөгү алтын найзаны

Асемдеп колго алганы,

Күндүзүндө тынчы жок,

Түн ичинде уйку жок,

Манасты Коңур аңдыды.

Коңурбайга кабарчы,

Көз байлоочу, сыйкырчы

Манжу деген балбаны

Олоңдой болгон айдарын

Төбөсүнө түйдү эми.

Белге оронгон дүнгө кур

Селде кылып чалды эми.

Кожолордун эндей тон

Үстүнө баса кийди эми.

Кара кашка эшекти

Кампайа тартып минди эми.

Аса-муса колунда,
Ак куржуну жонунда,

Алда айтып бурутча,

Думанача агуруп,
Жолду көздөй салды эми.

Думана жакын барганда,

Күтүп жүргөн Шуйкучу.

Табактай болгон бир нанга

Ичине салып жазганын

Жан кишиге байкатпай

Бере салды Шуйкучу.

Нанды алып сыйкырчы

Бура тартып дыр коюп,
Коңурбайга жетти эми.

Алып келген көмөчүн

Бере салып өттү эми.

Сындырып калча караса,

Шуйкучу берген каты бар:

«Баатырым Коңур, кебимди ук,

Жүрөктө жаткан черимди ук.

Ит көрбөс жаман турмушта

Канча жыл жүрдүм кыргызда!

Ар кимдин сактап эшигин,

Тыңчылык болду кесибим.

Мерт болоор жерин Манастын

Аныктап билсем дечүмүн.

Бээжинди билген Манаска

Алыша келсе, ал жетпейт,

Атышкан менен ок өтпөйт.

Кан Манас сырын айтайын,

Касиеттүү жан экен,

Ар учурда күнүгө
Таң кашкайып сүрөөрдө,

Чоң суунун барып жээгине,

Адегенде артын жууп,

Анан кийин бетин жууп,

Бүткөн боюн тазалап,

Акырында бутун жууйт.

Өтүк кийбейт бутуна,

Жарагы жок үстүндө,

Жалаң чапан жамынып,
Кооптонбой эч кимден,

Асманга колун көтөрүп,
Коргошун болуп бүткөн бой

Сыйынып жалгыз турганда,

Мүмкүн эмес өлтүрүш

Андан бөлөк учурда,

Ушунда айла болбосо,
Зили чукуйт көзүңдү,

Жок кылат сенин өзүңдү».

Муну окуп Коңурбай,

Уу менен учун сугарткан

Найзаны бекем колго алып,

Эликтей болгон Алгара

Ээр тонумун токунуп,

Кылыч жанда кыңгырап,

Айбалта белде шыңгырап,
Асынганы очогор

Оң ийнинде оркоюп,

Чет-Бээжин карай бастырды

Опол тоодой зоңкоюп.

Кырк дарбаза Бээжиндин

Капкага жакын барганда,

Ар эшигин кайтарган 

Ар биринде бир чоро,
Кырк чоро күткөн дарбаза.

Кыргылчал менен Акаяр

Таң мезгили болду деп,

Бекем уктап калышкан.

Ачык турган эшиктен

Алгара менен шып этип,

Басканы жанга билинбей

Коңурбай кирип кеткени.

Манасты бүгүн кайтаруу

Ажыбайдын кезеги.

«Тыштан жоо келбейт» деп,
Капылетсиз болуптур.

Ат үстүнөн найзасын

Кара жерге уруптур.

Найзасына сүйөнүп,

Карткүрөңдүн үстүндө
Катуу уктап калыптыр.

Көкжал Манас баатырың
Басып сууга барды эми,

Колун сууга малды эми,

Кол дааратын алды эми.

Бутун сууга малды эми,

Бут дааратын алды эми.

Таң алдында багымдат,

Сыйынууга камынып,

Опол тоодой эр Манас

Өтүгү жок, жылаң бут,

Туулга жок, топучан

Дарыянын боюнда

Чепкенин турду жамынып.

Бою балкып шер Манас,

Эки колун көтөрүп,

Куптага туура турганда,
Кечилдин каны Коңурбай

Алтын жебе найзаны

Ала коюп имерди.

Арстан баатыр Манасты

Кыр арканын сүбөгө
Матыра сайып жиберди.

Ошондо Манас бүк түштү,

Анан кийин көкжал эр

Төбөсү менен тик түштү.

Уктап калган Ажыбай

Умачтай көзү ачылды.

Антаңдаган Ажыбай

Коң төрөнү качырды.

Коңурбайга жете албай,
Же Манасты таштап кете албай,

Аркага кирген кыйгакты

Бурап сууруп алды эле,

Найзанын тыгы кырт этип,

Белинде сынып калды эми.

Алоокенин Коңурбай:

«Манасты жайлап келдим!» деп,

Баарына кабар салды эми.

Топурак учуп, тоз болуп,

Толгон кытай козголуп,
Жердин бети кылкылдап,

Асабасы калкылдап,
Калкандары шаркылдап,

Көйрөңдөнүп Коңурбай,

Көк канжасы куркурап,

Көп кошуунун каптатып,

Келе жатат чуркурап…

Алтындаган чатырда

Арстан Манас баатырдын

Алы кетип баратат.

Азизкандын Алманбет

Каңырыгы бек түтөп,
Медет деген дарыны

Жаратына берендин

Беш которуп салды эми.

Себеп деген дарыны

Сээп туруп салды эми.

Дарыны мынча салган соң,
Жараттын уусун алаган соң
Көкжал Манас султандын

Ооруган жери басылды.

Баштагыдай кубат жок,

Кан азайып саруулап.

Жанынан кетпей Алманбет

Күндө турду дарылап.

Байтал бээнин казысын

Жаратына тарттырып,

Канкорду атка мингизди:

«Жылгындуу Кең-Кол боюна,

Кең Таластын оюна

Жалгызыңды көргүн» деп,
Кан Манасты жүргүздү.

Азык-түлүк мол берди,

Нечен миң-миң кол берди.

БААТЫРЛАРДЫН КЫРЫЛГАНЫ

Ушул чакта Бээжиндин

Калың аскер, көп каңгай

Коңурбайы баш болуп,

Жетип келди кылкыдап.

Кыргыз жаткан чөйрөнү
Айлантып алды он курчап.

Кайраттанып кудайлап,

Алманбет, Чубак, эр Сыргак,
Ажыбай жана Музбурчак,

Жамгырчы менен эр Көкчө
Ирээт-ирээт кол болуп,

Манас кандын кызыл туу

Ажыбайга карматып,

Кыраандардын баарысы

Урушка кирди жабылып.

Кууп келген каңгайды

Уйгу-туйгу түшүрүп,

Уй куймулчак Сарала

Уюлгутуп Алманбет

«Манастап!» ураан бакырып,

Кайра айдады сапырып.

Орто жерин Алманбет

Оюп кирип кетти эле.

Тегерегин эр Сыргак

Чоюп кирип кетти эле.

Акбалтанын Чубагы

Ок жыландай жетти эле.

Кан Манастын кырк чоро

Бөлүп-жиреп кетти эле.

– Качпагын! – деп кытайды

Кыйкырып кууду Айжаңжуң.

– Кырылгыр! – деп бакырып,

Айдап кууду Күнжаңжуң.

Кача түшүп көп кытай

Кайра тартып жабылып,
Аралашып кеткенде,

Айбалта менен чабышып,

Кыргыз, кытай кошууну

Былчылдашып салышып,

Канча тулпар мал өлүп,

Кайраты зор эр өлүп,

Өлүк тоодой үйүлүп,

Түптүү кытай калың журт

Түбүнөн түрө козголуп,

 Миңи өлсө булардын,

Кайрадан миңи кошулуп,

Караса көзгө илинбейт,

Кытай менен кыргыздын

Кайсы экени билинбейт.

Ажал жетип, окко учту

Көкөтөйдүн Бокмурун 

Туура тартып турганда,

Мааникер минип керилип.

Калмак, кытай, манжуусун

Кара малдай токмоктоп,

Айдап кирди Коңурбай.

Толкуп каңгай киргенде,
Мунарыкты көр, чокту көр,

Бузулбай тийген окту көр.

Казып койгон орду көр,
Кайнатылуу шорду көр!

«Какайлап!» ураан чакырып,

Каптаган кытай колду көр!

Көк көрүнбөс чаңды көр,
Чаңга аралаш көмүлүп,
Агып жаткан канды көр!

Түгөнгөн сайын түтөгөн

Түптүү кытай элди көр!

Каңгайлардын Күнжаңжуң
Кайраты кабат эр экен,

Кыйкырып октой жетээрде,

Сараланын үстүнөн

Алманбеттей асылды

Көмө коюп кетээрде,

Көнүк болгон эр Чубак

Көкаласын зыргытып,
Тоодой болгон Жаңжуңду

Тоңкойто сайып өттү эми.

Кулап Жаңжуң түшкөңдө,
Наркескен сууруп эр Сыргак

Ылаачындай жетти эми,
Жеткен жерде кылычы

Башын кесип кетти эми.

Бул кабарды укканда,

Кан Коңурбай, Айжаңжуң
Кылкылдатып кол айдап,

Кызыкты катуу кылды эми.

Чаң уюлтуп, жер жайнап,
Манжуу кирди бир жактан.

«Каңгайлап!» ураан чакырып,

Калмак кирди бир жактан.

Шибээ, солоон – эки уруу,

Бу да кирди бир жактан.

Тыргоот, кара кытайы

Алар да кирди бир жактан.

Айласы күчтүү Коңурбай

Даярдантып баратыр

Балбандарын тындырбай.

Эр Сыргактын башына

Ыргытып чалма салалбай.

Каары катуу эр Сыргак,

Астындагы Көкчебич,

Айланса болот тулпарга!

Көкүлдү көккө ыргытып,

Туягын жерге мылгытып,

Араандай оозу ачылып,

Башын жерге салыптыр.

Куштай учуп жаныбар

Эти кызып алыптыр.

Үстүндөгү Сыргагы

Ээрдин кесе тиштенип,
Жакын кирип барганда,

Кармайбыз деген көп каңгай

Жабыла качат дыркырап.

Алоокенин Коңурбай

Ыйлап ийди буркурап:

– Кытай болбой жерге кир! 

Кайратты качан кыласың?!

Жалгыз Сыргак буруттан

Жабыла баарың качасың!

Манастын баатыр чоролор

Жетип кирип келгенде,

Алманбет, Чубак бир жактан

Алар кошо киргенде,

Анда кандай кыласың?!

Каптагыла Сыргагын,
Тирүү кармап алалы,

Эмне качып турасың! –

Деп ошентип өкүрүп,

Калың манжуу, кытайды

Айдап жүрөт Конурбай.

Так үшүнтүп көп каңгай

Жабыла каптап калганда,
Жан кашайып эр Сыргак

Жапааны жалгыз тартканда,
Алманбет, Чубак түгөйү
Аркыратып келатат,

Анда-мында бир тийип,

Заркыратып келатат.

Жеткен жерде эки шер

Айбалта менен чабышып,
Кылычташып оңду-сол,

Жүрөккө найза малышып,

Каңгайды кирди качырып,
Самандай жоону сапырып.

Кытай, манжуу калың эл,

Каптаганы кыян-сел.

Калкынан киши калбастан

Катуу уруш салган бейм,

Өлөөрүнө карабай

Өжөрлөнүп алган бейм,

Жабылып каңгай кирген соң,
Салышып жүргөң үч берен,
Бел байлаган бели жок,

Белгилүү Манас шери жок:

– Кайра тартып калалы,

Итурушту салалы!

Өлгөнүңдөн калганың
Жете баргын Таласка.

Кордук көрүп калдык деп,
Айта баргын Манаска! –

Деп ошентип кеп айтып,
Кача берсе эр Чубак,
Алманбет калып салышты.

Алманбет чыга бергенде,
Сыргак калып салышты.

Сыргак чыга бергенде,
Чубак кирип салышты.

Ал аңгыча болбоду,

Аябай азап торгоду.

Кан Коңурбай баш болуп,
Алманбет, Чубак, Сыргакты

Калың кытай, көп манжуу

Көшөрө кууп алышты.

* * * 

Ат аябай жол жүрүп,

Алда канча күн жүрүп,

Жараты катуу Манас шер,
Эс-учуна келгенде,

Деп ойлоду намыстуу эр:

«Кечээ эле эл-журтка

Каканчындын Бээжинди

Камап алды дедирттим.

Элим эми айтпасын,

Найза тийип белине,
Көп кытайдан корккондон

Качып келди дебесин» –

Мына ошондо кан Манас

Буйрук кылды сан колго:

– Токтодум! – деп, – бул жонго!

Ошентип Манас сырттаның
Кошуунду жолдо токтотуп,

Ийирип турган кезинде,

Алманбет, Сыргак, эр Чубак

Аман жетип Манаска

Эсендешкен кезинде,

Көкжал Манас муну айтат:

– Үч бирдей менин береним!

Калк баштаган эрлерим!

Кайраты кабат шерлерим!

Качып кетсем урушпай,

Каптап кытай келбейби!

«Манасы качып кетти» деп,
Кууп жүрүп кыргыздын

Түбүнө түгөл жетпейби!

Ошенетип эр Манас

Кайраттанып, тыңданып,
Аккула атка мингени

Кара боюн чыңданып.

Келберсиген Коңурбай

Таш тагынган каңгайдын

Тазаларын бир бөлүп,

Кырмызы күрмө кытайдын

Кыйындарын бир бөлүп,

Астына түшүп алыптыр.

Артынан айдап каңгайды

Айжаңжуң жүрүп калыптыр.

Чабдарат менен бир четте,

Куткарып Манас жиберген

Нескара келет кыйкырып,

Калыңдыгы кытайдын

Деңиз, дайра, көл болуп.

Муну көрүп алыстан

Аргын кандын Ажыбай,

Үзүктөй калпак эр Шууту,

Ырамандын Ырчуулу,

Жаалы катуу Бозуулу,

Төө көтөргөн Акаяр,

Жайма көкүл жаш Айдар,

Сереңдеген Сереги,

Төлгөчү Каратөлөгү,

Таздын уулу эр Үрбү,

Кырктын башы Кыргылчал,

Баймат менен Байчоро

Өлбөгөн жерде калдык деп,

Бүт каптады кырк чоро.

Качырып кирди бир жактан

Көкчө баатыр, Музбурчак.
Мелтиретип найзасын

Кошо кирди эр Чубак.

Астыда кетип баратат

Алманбет менен эр Сыргак.

Кармашкан жерге чуу салган

Кабыландын балбандыр

Аралап кирди урушка.

Өлгөнүнөн калгандар

Баары кирди урушка.

Баатырлар барат бакырып,

«Манастап!» ураан чакырып.

Кылчайбастан салышып,

Кырып-сүрүп кетти эми.

«Какайлатып!» кытайды,

Ылаачын тийген таандай,

Кайра сүрүп Бээжинге

Айдап кирип кетти эми.

Он эки күндүк жолуна

Токтобой кууп кетти эми.

Кебез белбоо, кең өтүк,

Кечилдин каны Коңурбай

Кеңири акыл ойлоду,

Айжаңжуң менен кеңешип,

Арага элчи болжоду.

Элчиге келген Чаңтийбес

Эр Манастан өтүнүп,

Жети күн бурсат сурады:

– Тилеп келдим өтүнүп,

Жети күн бурсат бериңиз?

Каардансаң, кан Манас,
Кырамын десең, эл мына!

Элчиге келдим, өлтүрсөң,

Алдыңда кытай мен мына!

Мыктап жатын уруштук,

Ач бөрүдөй жулуштук.

Бел байлаган эр өлдү,

Берен канча шер өлдү.

Караламан черүүдөн

Канча сансыз жан өлдү.

Жети күнү бурсат бер,
Кеңешели эл менен,

Эл бийлеген кан менен.

Акыл-кеңеш кылалы,

Карыкандын тагына

Апарып сизди мингизип,
Алтын таажы кийгизип,
Кан көтөрүп тыналы.

Деп ошентип Чаңтийбес

Какылдап-какшап турганда,

Айкөл Манас кабылан

Айтканына көндү эми,

Жети күн бурсат берди эми.

«Бурсатты Манас берди» деп,

Кыргыздардын баарысы

Эркинче жатып калышты

Жашы менен карысы.

Чалгынга чыкса чарчабас,

Оорукта калса оорукпас

Азизкандын Алманбет

Жетип келди Манаска:

– Жети күн бурсат берипсиң,

Таласка тирүү кайтпайбыз!

Капкайда камын жедирип,
Баш-аягын жыйдырып,
Күчөтмөк болдуң кытайды!

Кудайдын кылган иши экен,

Төктүрмөк болдуң канымды!

Керээз кылып кеп айтам,

Тирүү жетсең Таласка,
Алган жарым Арууке

Мажикке нике кыйып кой.

Аруукенин боюнда

Алты ай калган күнөм бар.

Эгер эркек туулса,

Атын Күлчоро деп коюп кой.

Телегейи тең болоор,

Өзүмдөн өткөн эр болоор!

Эркек эмес, кыз болсо,
Акырет кеткен Алманбет

Туяксыз өттү деп койгун!

Ушу турган чоң Бээжин

Энекем мени тууган жер.

Ушу жерде мына эми

Дене каным төгүлөөр.

Төгүлө турган себеби,
Каражой уулу Шыпшайдар

Ойноо бала кезимде,
Алтыга жашым келгенде,

Ажыдаардын алдына

Он миң бала жиберип,

Ажыдаардын заарынан

Он миң бала кырылып,

Он эле бала, мен калып,

Окуп жүргөн чагымда,

Каражой уулу Шыпшайдар

Менден алты ай ашык окуган.

Өлбөй-житпей сегиз жыл

Кезик оору деп уккам.

Кезигинен айыгып,

Келип калса Шыпшайдар

Баарыбызды соо койбойт

Казыналык ал мерген!

* * * 

Сүйүнө турган кытайдын

Күнү тууп калыптыр.

Аркалуу мерген Шыпшайдар

Анык келип алыптыр.

Ызы-чуу болуп кытайлар

Сурнай тартып калыптыр.

Кан Манастын чоролор,

Алманбет, Чубак аралаш

Аянбай кирди согушка.

Музбурчак, Көкчө эки кан

Кайта кирди согушка.

Манастан башка кошуундун

Баары кирди согушка.

Казыналык чоң мерген

Огу жаза кетпеген

Каражой уулу Шыпшайдар

Айдаркандын Көкчөнү
Чекесин жара бир атып,

Каткырып кытай турганда,

Кытайдын каны Айжаңжуң
Беттешип тура калганда,

Азизкандын Алманбет 

Өлтүрө сайып өттү аны.

Узун бойлуу, кең далы

Акбалтанын Чубагы

Чабдар атчан Нескара

Чыга калган чагында,

Аңтара сайып өттү эми.

Нескараны эр Сыргак

Жара чаап кетти эми.

Буудайык кандын Музбурчак

Телкызыл менен ээлигип,
Жети сан кытай, манжууну

Жеке кирип аралап,

Конурабайга жетти эми.

Түп этектен алаарда,

Чын алаамат салаарда,

Туу түбүндө Шыпшайдар

Кыйкырып жүргөн Бурчакты

«Оң жак чеке өзү – деп, –

Өксүп тийсе, көзү!» деп,

Белендеп турган машаасын

Ирмеп ийди Шыпшайдар –

Музбурчакка ок тийип,

Как жарылды курган баш.

Жыйырма бирде эр Сыргак,

Астындагы Көкчебич

«Чу» дедирбей чуратып,

Чуу түшүрүп кытайды

Кез келгенин кулатып,
Каршы чыккан каңгайдын

Канча бирин сулатып,

Көкчебичке камчы уруп,

Капталынан калчага

Кайран Сыргак жетти эми.

Алгаранын үстүнөн

Аңтара сайып кетти эми.

Алачыктай барбайып,

Ат үстүнөн Коңурбай

Учуп түштү дардайып.

Жыйырма бирде эр Сыргак

Алгараны олжолоп,

Ойнотуп коштоп алды эми.

Жалгыз ат баспас жаман жол,

Жаман жолго түшкөндө,

Астындагы Көкчебич

Мүдүрүлүп өткөнү.

Башында болот туулга

Учуп түшүп кеткени.

Жерге түшкөн туулга

Эңкейип илип алганча,
Башына кийе салганча,
Каражой улуу Шыпшайдар:

«Эки көздүн ортосу

Өлчөлүү жердин өзү – деп, –

Төмөндөсө көзү!» деп,

Мээлей калып тарс атты.

Эр Сыргак аттан тик түштү,

Тик түшкөндө, бүк түштү,

Чекеден кара кан кетти.

Астындагы Көкчебич

Буйтап чыга береде,

Каражой уулу Шыпшайдар:

«Ооз омуртка тушу – деп, –

Өлөөр жери ушу!» деп,

Көкчебичти сулатты.

Көөдөнгө батпай көп санаа,

Азизкандын Алманбет

Көзүнүн жашы он талаа,

Тегерегин карабай,

Тегеле жанын аябай

«Манастап!» ураан чакырып,
Токсон сан кара кытайдын

Тобун бузуп сапырып,

Калдайган калың кытайга

Жеке кирди качырып.

Калмак, кытай дүркүрөп,

Калчасы баштап күркүрөп,

Алманбетке жетээрде,

Аңтара салып кетээрде,
«Артыкча досум Алмаңды

Ажыратып алам!» деп,

Узун бойлуу, кең далы

Акбалтанын Чубагы

«Манастап!» ураан чакырып,

Астындагы Көкала

Олбуй-солбуй камчы уруп,
Оң-тетири теминип,
Каарданып бакырып,
Калмак, кытай, манжууну

Кыйратып кирди сапырып.

Жалпы кангай, эр калча

Жамгырдай кылып жаа тартып,

Мөндүрдөй кылып ок атып,
Салышкан жери Итөлбөс,

Аккуу учса, канаты

Күйүп кетчү чөл экен.

Чымчып оттоор чөбү жок,  

Кырк күнчүлүк жол экен.

Ошондо калдайган четин эр Чубак

Камап келип берди эми.

Орто жерин Алманбет

Оюп келип берди эми.

Тегерегин чоролор

Союп келип берди эми.

Ошол талаа согушта

Азууларын аркайтып,

Ат өлүгү тоо болду.

Муруттарын сербейтип,

Эр өлүгү зоо болду.

Кечилдин каны Коңурбай

Жебеден мурун жетти эми.

Жеткен жерден Чубакты

Көмө коюп кетти эми.

– Тирүү байлап алгын! – деп,

Калкына буйрук этти эми.

Алты миң калдай, сан балбан

Калың кытай, көп манжуу

Чубакты каптап калды эми.

Ошондо Чубак көкжалың
Чогуу жандан түңүлгөн.

Өөдө-төмөн карабай,

Өлөмүн деп санабай,

Жанындагы Ачалбарс

Сууруп алып кынынан,

Алдынан кирген кытайды

Ат үстүнөн кулатып,
Туурасынан келгенди

Томурайтып сулатып,
Башына чалма салдырбай,

Толкуп жаткан кытайды

Тосуп турду Чубагың
Тогуз күнү алдырбай.

Ошол кезде Чубагың
Көкаладан жөө калган.

Колундагы Суркелте

Оңго ооп бир атып,

Оёндорун сулатып,

Өөдө-төмөн жүгүрөт

Денеге торду чалдырбай.

Уй куймулчак Сарала

Уюлгута чуратып,

«Эгизим Чубак кайда?!» деп,
Жоктоп жүрөт Алманбет.

Ээр белдей кайкыдан

Чыга калып караса,
Жайнап жаткан көп караан

Акбалтанын Чубагын

Курчап алган кези экен.

Кыраан Алмаң көйкашка

Жебеден мурун жетти эми.

Жеткен жерде Чубагын

Бөктөрө качып өттү эми.

Жолунда турган Көкала,

Мингизе чаап кетти эми.

Чубак атка минген соң,

Тизгини колго тийген соң,

Азизкандын жалгызы

Кейип айтып турду эми:

– Эреним Чубак, жан досум,

Таласка эсен тартпайбыз,

Кытайдан аман кайтпайбыз!

Кел эмесе, сырттаным,

Тирүүдө кош айтышып алалык!

Акылдан кетип алтаңдап,
Айласын таппай кыргыздар

Качып калган кези экен.

Орто жерин Коңурбай

Түрүп кууп келатат.

Арт жагынан көп кытай

Сүрүп кууп келатат.

– Айланайын чоролор,

Өлүм деген чоң конок.

Келип турган өлүмдөн

Кайсы жан качып кутулмак?!

Толкуп келген кытайга

Токтобой уруш салалык!

Толгон кыргыз кошуунун

Ажыратып алалык!

«Манас жокто чоролор

Кырдырыптыр баарын – деп,

Ушактап журтуң жебесин. –

Кызыталак чоролор

Качып өлдү!» дебесин! – 

Деп ошентип Алманбет

Согушка кирди чамынып.

Манас кандын чоролор,

Акбалтанын эр Чубак

Артынан кирди жабылып,

«Манастап!» ураан чакырып,

Кайнаган кара кытайды

Кайра сүрдү жапырып.

Алгара оозун ошондо

Буруп жүрөт Конурбай:

– Кайра качпа, иттер! – деп,

Уруп жүрөт Конурбай.

Ал аңгыча Алманбет

Коңурбайга жетти эле,

Жеткен жерде калчаны

Аңтара сайып кетти эле.

Акбалтанын Чубагы

Коңурбайга жетээрде,
Башын кесип кетээрде,

Камбыл мерген тарс атты,

Чубактын ок жаңылды төшүнө.

Өлөөр-өлбөс жан менен,

Жан көрүнбөс чаң менен,

Кайрандын байка эрлигин,

Ок тийген жерге жыгылбай,

Суркелте үнү тыйылбай,

Аралашып кытайга

Атышып кетти Чубагың!

Итөлбөстүн жалгыз жол

Сала качып жоголду.

Аркалуу күлүк Көкала

Баатырды ала качып жоголду.

Каражой уулу Шыпшайдар

Караса көзгө илинбей,

Кайда экени билинбей,

Кайнап жаткан кыргызга

Мөндүрдөй кылып ок атты.

Жайнап огу тийгенде,

Кабылан Серек эр өлдү,

Кадимки Үрбү шер өлдү,

Төлгөчүдөй бөрү өлдү.

Көкжалдардын көбү өлдү,

Жайма көкүл жаш Айдар,

Төө көтөргөн Акаяр – 

Зор балбаны дагы өлдү.

Төгөрөктүн төрт бурчка

Төптөп кабар берчү өлдү.

Аркан үзөр Акжолтой,

Манаска жакын бала өлдү.

Байчоро баатыр дагы өлдү,

Анжыйандык Санжыбек,

Ажалың кургур, а да өлдү.

Бээжинге кирип кайрылып,

Берендерден айрылып,

Көкжал Алмаң эр жалгыз

«Манастап!» ураан чакырып,

Кайкалатып кытайды

Камап айдап калган жер.

Калың кытай, көп манжуу

Акылы кетип антаңдап,

Кыйын кыргын болгон жер.

Ой-чуңкуру өлүккө
Өтө эле жаман толгон жер.

Ошондо Жаңжуң баштап каны өлүп,

Далай балбан дагы өлүп,

Жалгыз калган Коңурбай

Каарданып сабылды,

Шыпшайдарга жалынды:

– Өлөңдөн күйгөн өрт жаман,

Өздөн чыккан жат жаман!

Сырыңды билип кетти эле,

Алманбет деген ит жаман!

Башында кырк кан журт элек,

Кырып салды журутумду!

Айтканыма көнө көр, баатыр,

Бөлөгүн айтып нетейин,

Алманбет атып бере көр, баатыр!

Азизкандын Алманбет

Кылычы колдо кыңгырап,
Айбалта белде шыңгырап,

Сырнайза колдо короктоп,

Күүгүм туман көздөнүп,

Берендер өчүн алмакка

Өөдө-төмөн карабай,

Өлөмүн деп санабай

Коңурбайга жетээрде,

Алгаранын үстүнөн

Аңтара сайып өтөөрдө,

Белен турган машаасын

Тартып ийди Шыпшайдар.

Алманбет окко учканда,

Калың кошуун жалпы ыйлап,

Ээр токуму жонунда

Туйлап чыкты Сарала.

Жамбашка ок жаңылып,

Бутуна буту чалынып,

Аманат жанын  моминтип,

Кыйнап чыкты Сарала.

Каран башка күн түшүп,

Күн көрүнбөй түн түшүп,

Бээжинге кирип кайрылып,
Берендерден айрылып,
Ооруктагы Манаска

Ырамандын Ырчуулу

Ыйлап жетти кеп айтып:

– Арстаным Манас!–деп айтып, –

Бел байлаган белдерден,

Айрылдык асыл шерлерден!

Итөлбөстүн чөлүндө
Согушуп жатып кырылдык!

Бейпай кылды белиңди,
Кырды кошуун элиңди!

Каражой уулу Шыпшайдар

Кайнатып салды шоруңду!

Жаралуу Манас ошондо

Каңырыгы бек түтөп,

Кабырга сөөгү сөгүлүп,
Көөнү жаман бөлүнүп,

Каалгадай кашка тиш

Качырата чайнады:

– Асылдардан айрылып,

Кыйналып тирүү турганча,

Туубай туна чөгөйүн,

Манас болбой өлөйүн! –

Ошентип кыраан айкөлүң
Калаар эмес аянып,
Аккелтесин таянып,

Аккуласын жетелеп,

Кармашка чыгаар болгондо,

Каражой уулу Шыпшайдар

Тизеси жерге бүгүлуп,

Жин ургандай жүгүрүп,

Мергендиги ашынып,

Жеткен экен жашынып.

Манасты атса ок өтпөйт,

Жанындагы Кулага

Аңдып турган Шыпшайдар

Жебенин огун неткени,

Жеткен жерде Куланын

Ооз омуртка сөөгүн

Таарып өтүп кеткени.

Кабыланыңдын Аккула,

Күрөөдөн кара кан атып,

Бир кишинен алганы.

Тегеренип Манаска

Ээгин артып калганы.

Коштоюн десе, турбады.

Тоо кулаган эмедей

Жаныбар биротоло сулады.

– Азаптуу дүйнө, оңбо! – деп, –

Адамды атпай, малды аткан

Нааданга наалат, Жараткан!

Кагылайын Куламдын

Жайылган жибек көкүлүн

Белекке жыттап кетем! – деп,

Көкүлүнөн бир тутам

Берениң кесип алды эми.

Куркурата кур жыттап,

Куушуруп кармап, бир жыттап, –

Курдашып Кулам! – деп жыттап, 

Берениң Манас көкжал кан

Каарданып турду эми.

Энекеси Чыйырды

Төрөп жаткан кезинде,

Байбиченин алдына

Келген экен ошондо

Бир ак сакалчан думана:

«Арстан экен бу бала,
Айтканыма көнгүн – деп, 

Жашы он экиге келгенде,

Аманат кылып бергин – деп, –

Кайкайып турган кайран бел

Бүктөлгөндө, атсын – деп, –

Каран түн түшүп башына

Күч келгенде, атсын – деп, –

Аманат жандан түңүлүп,

Жадаганда, атсын» деп,

Ошондо берген болот ок.

Ойрон энең Чыйырды

Кийин Каныкейи экөөлөп,

Тиккен эле ал окту

Аколпокко бекемдеп.

Жакага тиккен жалгыз ок

Колуна даана тийгенде,

Жаралуу Манас  ошондо

Токтобой сөгө салды эми.

Жакшы атаар жарым дарыны

Аккелтенин оозуна

Күпсүрдөн алып куйду эми.

Касиеттүү болот ок

Күр дедире урду эми.

Кадимки кара дүрбүнү
Аккелтенин үстүнө
Кошо байлап кабыштап,

Мылтыкты колго алды эми.

Ээр белдей кара таш,

Ошого арта салды эми.

Калмак, кытай, манжуунун

Кандарын көрүп калды эми.

Жойкара менен Шыпшайдар,

Шуйкучу менен Көрөгөч,

Канжаркол менен Угаанак,

Туурасында Бозкертик,

Желжетпес менен сегизи

Катар туруп калыптыр.

Алоокенин Коңурбай

(Адамдан аяр капыр-ай!)

Бөлүнүп туруп алыптыр.

«Манасты атсыз сойдук!» деп,

Каңгайлар мактанышты салыптыр.

Айкөлүң Аккелтени сунганда,
Аккелтенин кароолго

Сегиз кандын сегиз баш

Тегизи менен жакындап,

Эшик бою келди эми:

– Жараткан, каңгайды кыйын эр кылдың!

Кармашкан жоого басынтып,

Мени кара жер менен тең кылдың! –

Берениң айкөл муну ойлоп,

Кайрадан көзүн салды эми.

Оңтою келе түшкөндө,

Атып ийсе келтени,

Серпилтип сегиз төрөнүн

Башын жулуп кеткени!

Аккелте үнүн укканда,
Калың кечил чуркурап,

Шибээ, солон, манжуусу

Бөлөк-бөлөк быркырап,

Сегиз дөөсүн жыкканда,

Качты баары дыркырап.

МАНАСТЫН АКЫРКЫ ИРЕТ ЖООГО АТТАНГАНЫ

Кайран жеңең Каныкей

Уйкудан чочуп ойгонуп,

Касиеттүү жан эле,

Шек шектенип толгонуп,

Тура калып камынып,

Бакайга барды жалынып:

– Тилимди алса айкөлүм

Аман бери тартсын! – деп, –

Чамасы бүттү көрүнөт,

Бээжинден кайра кайтсын! – деп,

Ыйлап-ыйлап кат жазып:

«Адырда жылкы ала баш,

Азапка бөөдө салбагын,
Артыңда эркек бала жаш,

Береним төрөм, келгин!» деп,

Алакандай кат берип,

Олуя чалыш Бакайды

Каныкей жолго атказды,

Тайбуурулдай ат берип.

Ошондо Бакай кабылан

Учкан куш менен жарышып,

Окоро түйгөн ак тизгин

Тарта албай колдо карышып,

Буурулду коштоп булкунтуп,

Калкылдап жолго салган соң,
Күндөп-түндөп жол жүрүп,

Ат аябай мол журүп,

Асый чыкма нар Буудан

Казатка минээр табы экен.

Боконо сөөгү болкоюп,

Болуп турган чагы экен.

Күндүзүндө тынч албай,

Түн ичинде уйку албай

Он эки күн өткөндө,

Бакай көрдү калың кол

Бир белеске жеткенде.

Курттай кайнап көп кытай

Кыргызды курчап алган кези экен.

Эр Манасты баш кылып,
Алакандай кошуунун

Бейпайга салган кези экен.

Карача кандын кыз Сайкал

Тартууга берген нар Буудан

Жетелеп Бакай кожосан

Жаралуу Манас баатырга

Жетип берди Буурулду!

Кытайдан кыстоо, азапты

Көргөндө берди Буурулду!

Пендеде болбос тозокту

Тартканда берди Буурулду!

Аккаңкыны жонуна

Артканда берди Буурулду:

– Атышка кийген сур чепкен

Алып келдим, кийгин – деп, –

Алтайга чыдайт Тайбуурул,

Баатырым, эми минген – деп,

Арбайып жөө калганда,

Баатырдын өлгөн жанын тиргизди.

Булгаары тердик Аккаңкы,

Аккулага чак каңкы

Алып Манас токуса,
Асый чыкма Буурулга

Тердигине тердиги

Тепчип койгон эмедей,

Куюшканга куюшкан

Куюп койгон эмедей,

Басмайылга басмайыл

Бап келтирген эмедей,

Тайбуурулду токунуп,

Каарданып кан Манас

Алтын жаак айбалта

Билекке кынай чалды эми.

Алыска атаар Аккелте

Айдалыга салды эми.

Албарстан курч Зулпукор 

Кынай белге чалды эми.

Найзанын учу өтпөгөн,

Кылычтын мизи кеспеген

Аколпокту кийди эми.

Асаба колдо калкылдап,

Астын сала бергенде,
Ач арстан түрдөнүп,

Аркасын сала бергенде,

Ажыдаардай сүрдөнүп,
Жоого Манас аттанса,

Кан Бакайы жанында.

Аргын кандын Ажыбай,

Кырктын башы Крыгылчал,

Өлгөндөн калган чоролор,

Кытай менен кыргыз кол

Ээн чөлдө беттешип,

Кабылан Манас, Бакайың
Кайкалатып кытайды

Камап айдап алды эми.

Эсенкан менен Коңурбай

«Шери Манас келди» деп,

Бээжинге кирип камалып,
Дарбазасын бекитип,
Калың кытай жашынды.

Эшигин бузуп кире албай

Эрлердин турат арманы.

Каарданып канкор шер

Кара жаак айбалта

Кармай калып имерди,

Каалгасы болот эшикти

Карсылдатып жиберди.

Ошондо асмандан добуш үн чагат:

 «Чалыяр тийбес Бээжинге

Чаркың келбейт, кетсеңчи!

Кудайдын жазган буйругу,

Жериңе жетип өлсөңчү!»

Ушундай деген үн чыгып,

Аян берип турганда,

Өлгөнүнөн калгандар

Бет алган жайга жыйылып,

«Алда!» деп чыкты Бээжинден.

Көкчөсүнөн айрылып,

Сары-Арка көздөй кайрылып,

Казак чыкты Бээжинден.

Музбурчагын алдырып,
Кырым журт кайтты жерине.

Кең Ташкенди жердеген

Көкөтөйдүн көп эли

Бокмурундан айрылып,

Алар тартты элине.

Кайсы бирин айталы,

Айткан менен эмине!…

Кандарынан айрылып,

Каралуу болуп кошууну

Каран түн түшуп Манаска,

Желмайанга ок артып, 

Кайра тартып Бээжинден

Тынбай жүрдү Таласка.

* * * 

Ал аңгыча алыстан

Арстан Бакай, эр Манас

Алманбеттин Сарала ат

Көрө калып капыстан,

Алакандай бул кошуун

Жибектен кылган суп аркан

Он эки ороп бүктөдү.

Асыл сөөгүн Алмаңдын

Олуя Бакай абаңыз,

Чоролор менен чогулуп,

Саралага жүктөдү. 

Көкүлдөн сылап жыттады:

«Кош, Сарала, – деп аны. –

Таласка карай жөнө» деп,

Айдап жолго салганы.

Ошондо кейип Манас турганда,

Арка моюн арасы,

Ооруп кетти баатырдын

Найза тийген жарасы.

Айкөлүң атка мине албай,

Эстен танды тура албай.

Ойлоп туруп кан Бакай

Арчадан табыт алды эми,

Абайлап ага жаткызып,

Султанды таңып салды эми.

МАНАСТЫН ДҮЙНӨДӨН КАЙТКАНЫ

Далай күн тынбай жүргөңдө,

Таң кашкайып сүргөндө,

Эрмендүүнүн жонунда,
Ачмаралдын боюнда

Эрбейип караан көрүнөт.
Арбакпы, же адамбы –

Ага не көңүл бөлүнөт?

Ай тийгендей жаркылдайт,

Аманат кылып табыштап,

Алмаңдын сөөгуң жүктөгөн

Келген белем Сарала?

Төтө жолдо төп жүрүп,

Желген белем Сарала?

Алмаңдын сөөгүн артынып,

Абаң Бакай алдына

Келген тура Сарала.

Атбашыда Чечтөбө,

Кабылан Бакай карыя

Чечтөбө жонун ойгончо,

Ичи ачышып, бүк түшүп,

Азизкандын жалгызын

Мүрзөсүнө койгончо,

Жаныбарың Сарала

Эмне иш болуп жатканын

Тиктеп турду түшүнбөй.

Түшүнгөн соң чапчылап,

Мүрзөнүн чачып топосун,

Ыйлап ийди кишидей.

Анан каркайган арык денеси

Кержеңдеп чурап кетти эми,

Жетип барып аскадан

Төмөн кулап кетти эми.


* * * 

Кайран жеңең Каныкей

Алты айчылык азапты

Кадимкидей дапдаана

Билген жеңең эмеспи.

Шектүү азап түшүп башына,

Чыркырап ыйлап тура албай,

Карагашка аргымак

Токунуп байкуш минди эми.

Таласка жакын калганда,

Кызырлуу Манас кайран шер

Ок өтпөгөн Аколпок,
Жоого кирчү немедей,
Кийип алган кези экен.

Аркалуу тулпар Тайбуурул

Минип алган кези экен.

Каныкей чыкты сумсайып,

Айкөлүнүн алдынан:

– Барса келбес Бээжинден,

Падышам, эсен келдиңби?

Берендердин баарысын

Бээжинге «белек» бердиңби?!

– Долум, бүлүнтпөчү санаамды!

Алып келчи бержакка

Өлгөндө көргөн баламды!

Бозала туйгун болпоңду,

Бозкарчыга чолпонду!

Деп турса, Каныш көнгөн жок,    

Баласын шерге берген жок.

Кундактагы баланы

Кымтып турат көргөзбөй,

Көгөзбөгөн себеби,

Балага баатыр Манастын

Сугу түшсө, оңчу эмес.

Көзүндө кара калы бар,

Жүзүндө жаман заары бар, – 

Караганда баланы,

Бала аман калчу эмес.

Сырын билген Каныкей

Сырттанынын камчысын

Уулунун чекесине тийгизди.

Чекеге тийген камчыны

Кубат кылып курган шер

Куркурата жыттайды.

                      ( ( (
Жол жүрүп дагы барганда,

Таластын чети көрүндү.

Алманбет зайбы Арууке

Аяшынын өргөөгө
Баатырың алтын жаак айбалта

Батыра сайып бөйрөккө,

Өкурүп жөнөп калды эми:

– Аккула окко учурдум, аяш!

Алманбет шейит кечирдим, аяш!

Канатымдан кайрылдым, аяш!

Караан кылып отурган

Эр Чубактан айрылдым, аяш!

Мен Бээжинди чаптым, жол чалдым, аяш,

Бээлесе жанга табылбас

Мен Сыргагымда жеп алдым, аяш!

Канатым окко жулдурдум, аяш!

Кабыландардан айрылып, 

Мен карангүн жанды тындырдым, аяш! 

Эл намысы деп жүрүп ,аяш,

Мен эгизимди жеп салдым, аяш!

Канатым өрткө чалдырдым, аяш!

Кабыландардын баарысын

Мен каканчыга алдырдым, аяш!

Ач арстан, ары шер

Жардыгында өлбөдүм, аяш!

Алманбет, Чубак, Сыргагым

Бардыгында өлбөдүм, аяш!

Айтсам, арман арылбас, аяш!

Акырет кеткен азиздер

Арман кылсам, табылбас, аяш!..

Кан Манас минитп барганда,

Кайың ыйлап, тал ыйлап,
Калайык журттун баары ыйлап,

Токсондогу чал ыйлап,

Алманбет зайбы Арууке

Ботодой боздоп буркурап,
Кошок кошуп чыркырап,
Айкөлүңдүн алдынан

Жесирлер чыкты зыркырап.

Кабылан Манас кургурдун

Каңырыгы түтөдү.

Арка моюн арасы,

Кабылдап калган жарасы

Күндөн күнгө күчөдү:

Мээ аралаш сары зил

Окшуп ийип жүдөдү.

Ошондо кайран катын Каныкей

Ыйлап ийди чыркырап,

Баатырдын башын жөлөп буркурап:

– Султаным,белиңде жараң бар беле?!

Мээ аралаш сары зил

Бейпайга салчу дарт эле!...

-Белимде дартым бары чын,

Кең Бээжиндин таңында

Сыйынып турган чагымда

Кароолдогу Ажыбай

Капарсыз уктап калганда,

Кечилдин каны Коңурбай

Артыман аңдып сайганда,

Белимде калган найзаны

Аргын кандын Ажыбай

Бурап тртып алыптыр.

Найзанын тыгы кырт этип,

Белимде сынып калыптыр.

Ошондо боздоп Каныкей:

-Кокуйгүн төрөм, оңбой кал!

Белиңде жараң билбеген,

Менин амалымдын кеткени!

Мээ аралаш сары зил,

Сенин ажалыңдын жеткени!

Катыгүн, катын болбой эр болсом,

Кароолчусу өзүңдүн

Ажыбай болбой мен болсом,

Кыйбайт белем кызыкты,

Чийбейт белем сызыкты!

– Айым, келе бери колуңду,

Ажалым жетип, мен өлсөм,
Өрт өчкөндөй болбогун.

Кан өлгөндө, катындын

Төркүнү жакын болучу,

Атаң Атемир көздөй качып кет.

Атаң Темирканга барганда,
Балтырбешик Семетей

Кылычтын мизин аттатып,

Иниң Ысмайылга бере көр!

Ата жайын билгизбей,

Эне жайын туйгузбай

Чунагың Семетейди бага көр!

Менин көзүм өткөндө,

Бу Талас сага жер болбойт,

Ага-иним сени жөн койбойт.

Ажалым жетип, мен өлсөм,
Мени ээрчип, сен өлсөң,

Семетей шорго калбайбы!

Абыке, Көбөш арамдар

Көкмээ кылып баланы

Уй кайтартып салбайбы.

Жашында сабап жалгызды

Коркунчаак бала кылбайбы!

Жашы он экиге келгенде,
Ичинен ок өтпөс тонду

кийгизгин,

Эне-ата жайын билгизгин.

Колуна курал бергизгин,

Таласын шондо көргүзгүн.

Кокусунан мен өлсөм,

Белгилүү жерге сен көмсөң,

Колум тийген кандар бар,

Кордугум көргөн жандар бар,

Кутулбай турган доолор бар,

Кан төгүшчү жоолор бар – 

Өлүктөн өчүн алчудай

Көрүмдү ачып албасын,
Жол үстүнө сүйрөтүп,
Даңгыттарга жарбасын!

Долум, кетмендеп көрүм оё көр,
Бир адамга билгизбей,

Кеңеш салып Бакайга,

Билинбес жерге коё көр.

Катагандын кан Кошой

Акылга жетик жан эле,

Кан Кошойго кабар бер.

Элемандын эр Төштүк

Кыргыз журттун бели ошол.

Мен өлгөндө зыйнатка

Алтымыш күнү турам деп,

Эбакы берген каты бар,
Кабар айткын Төштүккө.

Кең Турпанды кыштаган

Карача кандын кыз Сайкал

«Өлөрүңдө кырк күнү
Зыйнатыңда турам» деп,
Ант байлашкан жери бар,

Кыз Сайкалга кабар бер.

Кырк күнчүлүк Кырымда

Урумкан уулу Көкбөрү
Бала чакта чогуу өскөң,

О дүйнөлүк достошкон,

Көкбөргө кабар бер.

Жоого ылайык Аколпок,

Каныкей, жаап койчу үстүмө.

Кандуу мылтык Аккелте,

Каныкей, жөлөп койчу жаныма.

Кадимден берки Бозкисе,
Каныкей, илип койчу жаныма.

Касиеттүү Зулпукор,

Каныкей, коюп койчу башыма.

Сайышка алган Сырнайза,

Каныкей, жөлөчү жакын кашыма.

Тасма тарткан Булдурсун,

Каныкей, аны да илчи кашыма!

Кабылан Бакай, кан абам,

Чакыртканда айтаарым:

Өзөн бойлоп конбой жүр,
Баатырың Манас иңиңдин

Бардыгындай болбой жүр.

Кан өлгөндө, карыя

Кашат бойлоп конуучу,

Калың бир топко жолобо.

Төрөсү өлсө, карыя

Төөгө жакын болуучу,
Төө кайтаргын, абаке!

Асыл буура Желмаян

Мойнуна тумар тага көр!

«Инимден калган белек» деп,

Жетимдин төөсүн бага көр!

Той-тамаша туш болсо,
Топ болгон жерге жолобо.

Айыл-апа чырдашса,
Назарыңды салбагын,
Арасына барбагын.

Кулаалы жыйып, куш кылдым,

Куранды жыйып, журт кылдым.

Алтын жыйбай, эл жыйдым,

Ушу турган калкыма

Тентиген эрди бий кылдым.

Калктын туруп башында,

Өтмөк болдум дүйнөдөн

Элүү эки жашымда…

Чыркырап ыйлап Каныкей

Аргын кандын Ажыбай,
Ошого кеңеш салды эми:

– Ажыке, адырда жылкы ала баш,

Ааламга кабар берүүчү
Аркада эркек бала жаш.

Жетимиш түрлүү тил билген

Жеринен чечен Ажыке,

Бейбагың тилин ала көр,
Төгөрөктүн төрт бурчун

Төптөп кабар сала көр!

Айкөлгө жакын жан болсо,

Ажыке, ошону жыйнап ала көр.

Урумкан уулу Көкбөрү,

Аяшка кабар айта көр.

Таштай көрбө Алайга

Төштүк аттуу бөрүңдү.

Унута көрбө ылайым

Кабылан Кошой шериңди!

Карачанын кыз Сайкал

Долуга кабар бере көр!

Башыма мүшкүл түшүрбөй

Алты күндө келе көр!

Буурулду минип булкунтуп,

Атырылтып жулкунтуп,

Жердин түбү Желпиниш

Барып келди Ажыбай.

Жер жүзүнө кабарды

Салып келди Ажыбай.

Көкбөрунүн жалгызы

Коёнаалы туягы:

«Аяш атам Манасты

Колум менен көмөм» деп, 

Кошо жүрдү Таласка.

Элемандын эр Төштүк

Ал да келди Таласка.

Катагандын кан Кошой

Карыя келди Таласка.

Жаздыкта Манас жатканда,

Жапаны Каныш тартканда,

Доолбасты боздотуп,

Тогуз келин, тогуз кыз

Он сегизге коштотуп,

Айкөлгө тулду тарттырып,

Кыз Сайкал келип түштү дейт.

Кара кийип, кан жутуп,
Кабыланга аза күттү дейт.

* * * 

Үй көтөрүп Таласка,
Көргөзбөй баатыр Манасты

Кайран катын Каныкей

Олоңдой болгон кара чач

Төбөгө кынап түйүптүр.

Эсил жеңең акылман

Ошондо эл башкарып жүрүптүр.

Алты жүз атан комдотуп,
Күлботонун топурак

Кире менен алдырып,

«Алты кылым өткөнчө,
Айкөлүмдүн күмбөзү
Аман турсун» деп салды.

Алты миң эркеч майына

Кыш кайнатып, бек салды.

«Ачык көмсөм асылды,

Көрүн ачып алат – деп, –

Жол үстүнө сүйрөтүп,

Даңгыттарга жарат» деп,

Байкуш катын Каныкей

Бир адамга билдирбей,

Желпиништин элинен

Жетимиш балбан алдырды.

Эчкилүүнүн кара тоо,

Мелмилдеген бийик зоо,

Зоонун бетин каздырып,

Жалгыз киши баткандай

Ооз жагын ачтырып.

Аржак жагын көөлөтүп,
Алты миң кой жаткандай.

Ичи жарык жатсын деп,

Жакут таштан жардырып,
Алтын жаткыч салдырып,

Үстүнө суптан жаптырып,

Асты чирип кетет деп,

Арчанын күлүн төктүрүп,
Жалгыз жанга туйгузбай

Багып жатты айкөлдү.

Карасаң Манас кайран эр

Кээде тилге келе алса,

Кээде тиле келе албай

Азып калган чагы экен.

Жан көрүнбөй көзүнө,

Өлүм келип эсине

Көкжалдын айтып турган кези экен:

– Канышым, сарамжалың бүттүбү?

Алып кир эми алптарды,
Көзүмдү бир салайын.

Кыяматтык досторго

Учурашып калайын.

Манас кандын чоң ордо

Эшигин Каныш ачты эми.

Чакырылган достору,

Калкы кошо күтүрөп,

Айкөлдү көздөй басты эми.

Коёнаалы жалгыздын

Он экиде чагы эле.

Ойрон жеңең Каныкей

Коё бербей Манаска:

– Аяш атаң Манастын

Көзүндө калы бар эле,

Жүзүндө заары бар эле,

Тиктегени соо калбайт,
Барбай койчу, садага! – 

Деп ошетип баланы

Кармап турду булкунтуп,
Коё бербей жулкунтуп.

Кыраандардын баарысы

Кол алышып өттү эми.

Кылт этип Манас кабылан

Кыямат көздөй кетти эми.

Ошондо Коёнаалы жаш бала:

– Аяш атам Манаска

Учурашып, кол тутпай,
Ушинтип кантип калайын?!

Ушу турган куу жанды

Аяш атам эр үчүн

Курмандыкка чалайын!

Аяш атам Манаска

Аякташып жатайын!

Азиз жүзүн көрөйүн,
Жолдош болуп жанына

Жибербей жалгыз өлөйүн! –

Салам айтып сабылып, –

– Кан атам! – деп жалынып,

Жаш бала кирип барды эми.

Жумулуп кеткен Манастын 

Колунан кармай калды эми.

Кайра көзү ачылып,

Кайра ойгонду Манас шер.

Назарын Манас салды эми, Коёнаалы чунакка

Көзү түшүп калды эми:

– Бу бала күлгүнүндө күбүлүп,

Жаш экенде жайрайт, ээ!

Жети күндөн калбайт, ээ!..

Ошондо кайран энең Каныкей

Ыйлап ийди чыркырап,
Боздоп ийди буркурап:

– Оңбогон төрөм, оңбойсуң,

Качан болсо, о кудай,

Ач көздүгүң койбойсуң!..

Кабылан Манас айкөл шер

Сапар салып дүйнөгө,

Опат болгон жери ошол.

Калайык ыйлап, баары ыйлап,

Кошой, Төштүк дагы ыйлап,

Ажыбай, Бакай кары ыйлап,
Кан Манастын чоролор

Найза сайып бакырып,

«Айкөлүм!» деп чакырып,

Алты күнү ай чыкпай,
Ай караңгы түн болду.
Жер титиреп дүңгүрөп,

Аска, зоолор урады.

Омкорулуп түбүнөн

Чер токойлор сулады.

Чайпалып турган кара жер

Жети күндө токтолду.

Жети күндүн ичинде

Кыбыр этип кыймылдап,
Тик баскан пенде болбоду.

Ошондо жалпак өркөч каранар –

Желгенине жел жетпес,

Басканына мал жетпес –

Башында алтын нокто бар,

Ок-дарынын баарысын

Жүктөп жүргөн Желмаян

Манас жаткан капшытка

Чөгүп алды Желмаян.

Көзүнүн жашын он талаа

Төгүп алды Желмаян.

Анын бержак жанына

Кум-Булактын белинен

Таап алган Кумайык,
Аягына Манастын

Жатып алды Кумайык.

Араандай оозун асманга

Ачып алды Кумайык.

Даам татпай нечен күн

Улуп калды Кумайык.

Манас кандын Акшумкар

Тегеренип калкактап,
Тескери учуп чалкактап,

Алтындан таккан боолорун

Тытып кетти Акшумкар.

Асманды карай көкөлөп,

Сызып кетти Акшумкар.

Баягы асый чыкма Тайбуурул

Баатыр Манас өлгөндө,

Байлап салса токтобойт,

Коё берсе оттобойт,

Аза күтүп алыптыр

Айбанда болсо жаныбар

Күйүткө батып калыптыр.

Кайран катын Каныкей

Кандуу бети жыртылуу,
Калың чачы жайылуу,

Кара кийген башында

Кабыланынан айрылган

Отуз эки жашында.

Аргасыз тартып тозокту,

Аябай кошту кошокту:

– Калайык, тунугу кетти жылдыздын,

Туйгуну кетти кыргыздын!

Арбагы жеткен Жылдызга

Ата болгон жан эле

Ак калпактуу кыргызга!

Ар уруудан көйнөгүм

Тартсам жетпейт мойнума.

Талыктырбай, айкөлүм,

Тарта кетчи койнуңа!

О дүйнө сапар жол жүрүп,

Бүлүнттүң менин санаамды.

Кимге таштап кеткениң,

Алтайлык жалгыз балаңды?!

Өксүгөн өксүп, тим болоор,

Өтүп кеттиң дүйнөдөн,

Сырттаным, өрнөгүң ээси ким болоор?!

Кейиген кейип, тим болоор,

Кеттиң өтүп дүйнөдон,

Кеңешиң тапкан ким болоор?!

Ай батканда түн болоор,

Айдыңың журтка дүң болоор.

Атпай кыргыз көп журтуң
Артыңдан издеп, тим болоор?!

Жапалуу Каныш курганда,
Ушинтип ыйлап турганда,
Абыке, Көбөш – эки арам,
Чыйбыт, Кочкор – төрт арам,

Адыбай, Көлбай – алты арам,

Алты арам түштү адырдан.

Манас менен аталаш 

Алты арам кичи катындан.

Аларда өкүрүк эмес, тамаша:

«Эсил кайран, өө» деп коюп,

Анда-мында оңгурап,

Өкүргөн болот зоңгурап.

Алты арам нээтин көргөндө,
Амалдуу жеңең Каныкей

Айлана басып сабылып:

– Уулдар! – деп жалынып. –

Кан өлгөндө, баары өлүп,

От өчкөндөй болбойлу.

Кыйыгы турган душмандар

Төбөбүздөн баспасын.

Өлгөнгө келген конокту

Кайнилерим башкарсын.

Аккөңүл кайни Абыке

Жеңесине көндү эми.

Таласта кыргыз журтуна

Кыйкырып конок бөлдү эми.

Түтүнгө конок чектешип,

Алты күнү алты арам,

Эчтемеден шеги жок,

Конок бөлүп жүрдү эми.

* * * 

Күн кылкылдап батканда,

Элдин арты жатканда,

Кайран катын Каныкей

Баатыр Манас сөөгүн

Кошой, Төштүк эрлерге

Адалдатып жуудуруп,
Супка салып буудуруп,

Табытына салды эми.

Жаназасын баатырдын

Алп Кошойго окутуп,

Килемге кынап таңдырып,
Чоролорго сыр билги

Жөө көтөртүп алдырып,

Асыл жеңең Каныкей

Тайбуурулду минди эми.

Тандалгандын баарысын

Ээрчитип чыгып түн менен

Төтө жолго салды эми.

Өлө электе Манаска

Жай каздырган зоосуна,

Эчкилүүнүн тоосуна

Өзү баштап барды эми.

Төштүк, Кошой карысы,
Кирип кетти үңкүргө
Жакындардын баарысы.

Буйругу катуу теңирдин

Буйругуна өкүнүп,

Жайына коюп Манасты,

Киргендер кайра чыгышты.

Үңкүрдүн оозун билгизбей

Таш уратып жыгышты.

Таң кашкайып сүргөнчө,

Кан Манастын ордого

Кайрылып баары киришти.

Чексиз чебер Бакай шер

Бөлөк эл, бөлөк жерде өлгөн

Аялдын сөөгүн таптырды.

Дал Манастай дардайтып,

Табытына жаткырды.

Колуна колун тууралап,

Боюна боюн окшотуп,

Супка салып оротуп,

Чарайнага чаптатып,

Булгаары менен каптатып,

Ак кийизди жаптырды.

Алты арам кирип келгенде,

Айттырбастан көндү эми.

Табытта Манас жаткансып,

Алты арамга берди эми.

Алып басты алты арам

«Айкөлүм» деп оңгурап,
Кан Манастын күмбөзү –

Күмбөзгө алып барды эми.

«Айкөлүм» деп шек албай

Аялды көөмп салды эми.

Кошой, Төштүк турушту,
Өлүүчү антты кылышты:

«Айкөлдөн калган бала жаш,

Найзага желек тагалык,

Айкөл шердин баласын

Жашы он экиге келгенче,

Көз салып жүрүп багалык.

Кан өлгөндө, баары өлүп,

Өрт өчкөндөй кылбайлык!..

Урумкандын Көкбөрү,

Карача кандын Сайкалы,

Убаданы кылгыла,

Манастын ашын бергенде,

Туу түбүндө тургула.

– Калк атасы кан Кошой,

Кабыланың Манаска

Аш башкарып тура көр.

– Элемандын Төштүгү,

Сен да ошондо тура көр.

Кан Манастын бир ашын

Өлбөсөк берип тыналы.

Кан Көкөтөй ашынан

Артык болсун санаты!»

Ошо кезде береки

Коңгурап ыйлап токтобой

Кошой кетти элине.

Бегирээк кейип, ич күйүп,

Төштүк кетти жерине.

Карачанын Сайкалы

Касиеттүү жан экен,

Канкор Манас султандын

Кыяматтык жары экен.

Каралуу бойдон калдайып,

Кайран Сайкал кайтты эми.

Атасы анын Карача:

«Кызым кейип келди» деп,
Алтымыш катын кошокчу,

Тул салдырып берди эми.

Ал түнү Сайкал конгондо,

Бир түнөбөй ордого

Дүйнөдөн Сайкал кайтыптыр.

Карача канга Сайкалдын

Издесе сөөгү табылбай,

Ордосу калып, өзү жок,

Кайда экени билинбей,
Кыямат жары Манаска

Кошулуп кеткен кези экен.

Урумкандын Көкбөрү
Көкжал Манас шериңдин

О дүйнөлүк досу экен.

Коёнаалы уулу экөө
Шыдыр чыгып, жол жүрүп,

Чамбыл-Белдин белеске

Эңкейип ашып барганда,

Ээрди башка жазданып,

Кыбыланы баштанып,

Коёнаалы жаш бала

Уктап калган чагында,

Жанаалы деген кас неме

Жолдорун тосуп жүрүптүр

Манастан келе жатканда:

«Кабырга сөөктүн кашы – деп, –

Как жүрөктүн башы» деп,

Ажалдын огун мээлептир

Коёнаалы жалгызга.

Күлгүнүндө күбүлүп,

Караса көзгө кабылбай,

Баланын сөөгү табылбай,

Атакеси Көкбөрү
Чөгүп калган жер ошол.

Кан аралаш көздөн жаш

Төгүп калган жер ошол.

Коёнаалы чырагы

Кыяматтык атасы –

Манаска кеткен жер ошол.

Көкбөрү элге барды дейт

Күйүт түшүп ичине

Жалгызынан айрылып,

Аз келгенсип ал кайгы,

Абыке, Көбөш эки арам

Каныкейди зар кылып,

Мүшкүлдү катуу салганда,

Көкбөрү келбей калган дейт

Кан Манастын зыйнатка.

Көкбөрү келбей калды деп,

Төштүк келбей калган дейт.

Төштүк келбей калганда,

Катагандын кан Кошой

А да келбей калган дейт.

Баягы убаданы бек кылган

Кан-бектердин бири жок,

Айкөлүнүн зыйнатка

Баары келбей калган дейт…

СОҢУ.

                      2000- 2006 ж.

СӨЗДӨРДҮН ТҮШҮНДҮРМӨСҮ
Аалам – бүткүл дүйнө; галактика; төгөрөктүн төрт бурчу; жалпы адамзат           маанисинде да айтылат.

Аалы (наалы) – өтүктүн такасына урулган темир айчык

Аалым – окумуштуу, блимдүү адам

Абайы – кыл кошуп, жүндөн токулган калың кездеме; кооз атжабуу

Абалтан (оболтон) – мурунтан, илгертен, байыртан

Абыгый (калмакча) – урматтуу, ардактуу

Аверден (Аберген) көлү – монгол, калмак, бурят жомокторунда Абарга делинип, ажыдаарды айтат, демек, эпостогу мааниси – Ажыдаар көлү
Агуруп, ак уруп – думана, бакшылардын аса-муса таягын шалдырата эл кыдырып, күпүлдөтө ырдаганы

Адал (алал) – таза; ак иш, адилет жумуш; ичип-жешке тыюу салынбаган тамак

Адам өлөөр шерт – антташуу; өтө бекем убада

Ажайып – кооз, өтө жарашыктуу

Ажайыптан окуган – күндү жаадырып, ачылтып жиберчү жайчылык өнөрдүн окуусу

Ажеп эмес (ажап эмес) – туура, мүмкүн, катачылыгы жок

Ажыдаар – оозунан жалын бүркүп, көрүнгөндү оп тартып, соруп койчу, бир нече баштуу мифологиялык зор жылан

Азал, асал (Азалдан ширин) – бал; таттуу

Азар–түмөн («азар» фарсча «он миң», «түмөн» түрк, монгол тилдеринде «он миң») – кыргызча да «он миң», ошондой эле – «эсепсиз көп», «сан жеткиз» дегенди да билдирет

Аздырбас – айныбас, кыйшайбас. Маселен, «аздырбас калыс»

Азганактай – көп эмес; кичине

Азган, Азган-тозгон, Азып калган – жүдөгөн, тентиген, басынган, кордукта калган; арыктаган

Азирет – ыйык, касиеттүү; пайгамбарга, улук даражага карата айтылчу урмат сөз, маселеп, Азирет Аалы

Айаалам – бүт жер жүзү; далай жер, көп жер, чексиз жер

Айбат – сүр, кайрат; опуза

Айбыгып – батынбай, жазганып; коркуп; жалтактап

Айгай, айкай – кыйкырык, ызы-чуу

Айдар – арстан; баатырдын төбөгө өрүлгөн чачы

Айдың – айлуу түн; ээн талаа

Арзыбайт – тең келбейт, туура келбейт; татыбайт 

Араконуп – бир конуп, бир түнөп

Айраң - азыр калуу – аң-таң калуу; алдастай түшүү; делдейүү
Айтуяк – жакшылыкка атап союлчу жылкы

Айчык – жаңырган айдын түспөлү (сүрөтү)

Ак бөкөндүн кылындай суурулушуу – элжирешүү, сыйлашуу, сырдашуу; ынтымакташуу

Аккаңкы – кашы жазы мыкты ээр; Манастын ээри

Аккүбө - согушта кийчү ок өтпөс тон

Акыр заман (салды заман акырды) – кыямат; жашоонун бүткөнү; кыйроо 

Акырет – аркы дүйнө, тиги дүйнө
Акыш – кооздук, көркөмдүк; жыргал; өтмө мааниси: ыр, обон, кубулжуу

Алаамат – катуу тополоң, бүлгүн; белги, жышаан

Аламан(аламан коюп; жалпы аламан; баш аламан) – тартиби жок чабуул (тартиби жок, чаржайыт, беталды жоого тийүү); жапырт
Алаңгир жаа – жаанын мыктысы; соо койбос, талкалап жиберчү жаа дегенди билдирет

Алапайын таппай – айласын таппай; алдастоо; эмне кылышты билбегендик

Алаш (алач) – эпостогу Аланча кан, Алаш кандан тараган эл; кыргыз, казак уруулар биримдиги

Алача келин (Алаша келин) – жарашыктуу келин; сулуу келин

Албан түрлүү – ар түркүн; көп түстүү; көп жактуу

Алда – Алла, Кудай, Теңир, Жараткан

Алдыроо (Алдырап турган Атемир) – эси кетүү, жалдыроо (Жалдырап турган Атемир); эмне кылышты билбей калуу

Алты курч – асмандан түшкөн касиеттүү алты кылыч: Манастын кылычы – Зулпукор, Азирет Аалынын кылычы да ушинтип аталган; Бакайдыкы – Канболот; Ажыбайдыкы – Ачболот; Алманбеттики – Жойкума (Ойкума); Чубактыкы – Ачалбарс; Сыргактыкы – Наркескен

Алым (тек туруп алым бергиче) – салык

Амыр – буйрук; бийлик

Аңдоо (аңдасам соодой көрүнбөйт) – байкоо

Аңгеме дүкөн сала жүр – урматтап эскере жүр; унутпай айта жүр; жакшылап айта жүр

Аңгире – шашылыш; опур-топур

Аңгире жол – кара жол, даңгыр жол

Аңгырап сөзүн көрөйүн – кунт коюп, оозду ачып угайын; мааниси: сөзүн байкайын

Аңсап (эңсеп) – суусоо, таңдай кургоо; абдан каалоо

Апсана сөз – ушак; бузуку сөз

Апы – дары; шыбаа, арга

Ар (Кетирдиңер арымды) – намыз; уят–сыят   

Арам – макирөө, жагымсыз; ичип-жешке жагымсыз, тыюу салынган; тетире иш; кара ниет; бекер мал-мүлк

Арам сийдик – башкадан төрөлгөн, никесиз төрөлгөн

Арбак - өлгөн адамдын деми, кубаты, элеси

Арбагы бийик – даңкы, кадыр-баркы бийик, даңктуу

Аргын – уруунун аты; Ажыбайдын атасы

Арка болуу (Арка болуп сен турдуң) - жөлөк болуу, таянч болуу; жардамчы; ишенген адамы

Аркалык – түндүк тараптык; тоонун артындагы; арт жактагы

Аркар – кийик, ургаачысы

Аркыт – чылгый териден жасалган идиш

Артуу бел – ашуулуу тоо; биринен сала бири уланышкан бел=белестер

Артыш басып – бирге, чогуу

Арылбас (Арылбас аттан арманың) - түгөнбөс; бүтпөс

Арып – сыйкыр, дуба; көзбоочулук
Асаба – туунун сабы; байрак, желек деген мааниде да айтылат

Асатаяк (аса-мүсө) – думаналардын таягы

Асем (Асемин элдин арттырды) – барк; көрк

Аста, асталай (Асталай басып барыптыр) – акырын, этиет, сак

Астыртадан сүйлөшүп - өздөрүнчө, билгизбей; жашырын сүйлөшүп

Асылы билдирбейин деп – болгонду, тыянагын билдирбейин деп; байкатпайын деп

Асыр кылуу, азыр кылуу (Алты миң аскерин асыр кылып алыптыр) – даяр кылуу   

Атан – бычылган төө
Атборой, апторой (фарасча «афт руи» – «жер бети») – бүткүл; туш-тарап, төгөрөктүн төрт бурчу; жер жүзү
Аткулак – чоң жалбырактуу өсүмдүк

Атпай кыргыз – бүткүл кыргыз, жалпы кыргыз

Аштар (Аштар алып колуна, тилип жаткан андан көп) – жаратты тазалаш үчүн колдонулуучу кездеме, чүпөрөктүн өөнү
Аян – сыйкырдуу белги, касиеттүү кабар

Аяр – сыйкырчы, көзү ачык; амалдуу, айлакер; шылуун, шамдагай; көптү көргөн

Аярлоо – күтүү, токтоп туруу

Аят – намаздан кийин окула турган куран

Аяш – досунун аялына, ошондой эле күйөөсүнүн досуна сый-урмат менен кайрылуу

Баабедин – жакшылык жышаанга атап тогуз токоч бышыруу, же курмандык чалуу; Кезинде Борбор Азияда ыйык, касиеттүү баркка жеткен Бахауддин аттуу адамдын кыргызча аталышы

Баар – жаз алды, көктөм; жыргал, үзүр, пайда

Бабадыйкан – дыйканчылыктын, эгин айдагандардын пири, сыйкырдуу колдоочусу

Бабик - чачык

Багалак атып – абалак атып, ордо атып. Ордо ойнундагы чүкөлөрдү чийинден чыгара атыш үчүн жапайы тоо-текенин, кулжанын мүйүзүнөн жасалган колго эптүү төрт бурч курал абалак деп аталат. Абалак менен кан да, чүкө да чертилет

Багалан козу – сүт эмген козунун жегиликтүү учуру

Багымдат – таң маалы; таңкы намаз

Бада (Бадасын багып, жан бактык) – ар кимдин малын күнүгө чогултуп барып, кайтарып келүү
Бадам – жемиштүү данек (миндал)

Бадана – денеге чак жарашыктуу кийим; ок өтпөс тон

Бакшы – эмчи–домчу

Бараң (фарсча «фараң») – мылтык; Европадан келген мылтык. Илгерки кыргыздар Европаны, андагы Испания, Франция сыяктуу өлкөлөрдү «бараң» деп атачу экен

Бадирек – орой, зөөкүр; теги жаман

Баймак – жылкынын туягы менен бутундагы чачыгынын (бакайынын) ортосундагы ичке муун

Баймактап – атты бир бутунан аркандоо; тушап отко коюу

Байнек – кылычтын кынынын учуна кадалган кооз шакек; аялдардын, кыздардын баш кийимдеги, шөкүлөсүндөгү кооз жасалга

Бакбурчун – эпосто Кытай шаары, жалпы эле Кытай маанисинде да айтылат. Айрым адистердин чечмелөөсүндө «Баг-Кудай, Пур-Уул, Чин-Кытай» деген сөздөрдөн куралып, «Кытай Кудайынын уулу» дегенди билдирсе, дагы бирөөлөрдүн чечмелөөсүндө фарси тилиндеги «фогфури-фосфор, чин-Кытай» деген сөздөрдүн кыргызчаланган түрү, анткени, фосфор Кытайда биринчи чыккан

Бакса дубал – жуурулган баткактан тоголоктоп кыналган дубал

Бакыл (бакылдык кылуу) – сараң, зыкым

Бакыр – кедей, кембагал; темир чака, чоюн кашык, жолго ала жүрүүчү кичинекей казан; эки тыйындык жез; кулан, жапайы жылкы

Балдак (балдагы алтын туурда) – таканчык; тутка; тирөөч (бүркүт, куш кодурулат)

Балтыркан (балдырган, балдыркан) – өсүмдүк

Баңбаң (кытайча «ван» - князь») – кытай-монгол бийлигиндеги бийик даража; шаар башчы

Барбардигер – Алда Таала Кудайды урматтаган сөз

Баргек – аялдардын маңдайына тарткан желбирөөч; аялдардын чачучтугун, чекетарткычын кооздогон алтын, күмүш жасалга (айрым бир эрке эркек баланы да ошентип кооздогон); адамга карата «медерим, чолпонум» деген мааниде айтылган

Барик – бүчүр, жалбырак

Барча тажик (барча журт) – бүткүл тажик (жалпы журт)

Бас келбес – тең келбес (Адам уулу бас келбес)

Басташуу (Басташаар чагың боло элек) – күч сынашуу, тирешүү, кармашуу; мелдешүү; өчөшүү
Бачагар –катынбаакы шүмшүк дегендей мааниде 

Баштан аттоо (Баштан аттап алганда) – өтө кемсинтүү, күрөштө жыгылган кишини кордоо, мазактоо

Бедер (фарсча «медер», немисче «матер», орусча «мать» – бизче «эне») – медер; жөлөк, таянч; кылыч; оймо-чийме. Биздин тилде: медер-жөлөк, таянч, ишенич маанисинде сакталган

Бедөө – күлүк ат

Безик (Тууган таппай безиктим) – безип жүрүү, кыдыруу, издеп кыйналуу

Бейбелчек, бейбилчек (Бейбилчеги бир тутам) – чыпалактын уч мууну; аттын бутунун билеги

Бейжай – албуут, тажаал; жайсыз, орунсуз
Бейлеп билүү – байкоо, баамдоо, кунт коюу

Бейпай – азап, кыйналуу; кабатырлануу

Бек – уруу башкарган мансаптык даража

Бекзада – бектин уулу, мураскору

Белдешкен доого белдүүлөр – Талаш–тартыш кыжаалатта жемин жедирбеген кепке чечен кыйындар (элчилик иштин мыктылары) 

Берен – кыраан; бүркүт; эр жүрөк, баатыр; жөлөк-таянч

Беренжи – жибек кездеменин түрү; аялдардын белдемчиси; жоокерлердин согушта белинен жоон санына түшүрө кийген темир белдемчиси; сабына асыл таш чөгөрүлүп кооздолгон кылыч

Бечел – баспаган бут; буту баспаган бала; арымы начар (маселен, ат)

Бий – уруу башчысы; кадырлуу калыс адам; сот

Бирдаары- кээ бирөө, кайсы бири

Бичик – калмак, монголдун ыйык китеби

Бишарат – аян; жакшы жөрөлгө
Бийабан – ээн талаа, эрме чөл

Боз карчыга (Боз карчыга чолпонду) – балапан ителги; болпоң (Боз-ала туйгун болпоңду) – болпойгон (эч нерседен капарсыз наристе бала)

Боконо – моюн менен ийинге туташкан кабырга сыяктуу талуу сөөк

Боконо сөөгү ката элек – күчкө толо элек, жетилбеген; али жаш

Болукшуп (Баласын алып болукшуп) – бою балкып, жыргап, көшүлүп; магдырап; ыксырап; ымтырап

Бооруткалап оңолуп – ооп барып оңолуу

Борум (Оңолгон Алмаң боруму) – форма; көрүнүш; абал (Алманбеттин көрүнүшү оңолгон)

Бото (Айланайын ботом) – төөнүн баласы (Айланайын уулум)

Ботокур – жибек кур; кебез кур

Бөрк – баш; баш кийим; калпак, тебетей

Бубат (буудандын жолун бубат деп) – «бууйт» деген сөздүн созулма үндүүгө чейинки байыркы айтылышы
Бугуу (Эси чыгып бугуптур) – жашынуу; былк этпей бүк түшүү
Будур (адыр-будур) - өңгүл-дөңгүл; темгил; ала-була (Будур ала кан кылдың)

Будурду тиктеп, белди издеп – жөлөк-таяк, арка-бел болоор адам көрүнөөр бекем деп, жол карап күтүү, издөө
Букара – бирөөлөргө көзкаранды эл, адамдар

Буластоо – көркөмдөнүү, жарашыктануу; элес-булас

Булдурсун – түшкүнүнө (учуна) коргошун уютуп өрүлгөн камчы

Бурак – чаалыкпас күлүк тулпар; Мухаммед пайгамбардын асмандагы Кудайга барып-келгенде минген аты

Буркан – калмакча Жараткан, Кудай

Бурку (Жетимиш бурку эл көргөп) – түркүн, түрдүү; ар башка

Бурсат – убактылуу жарашуу, согушту токтото туруу; мөөнөт, убакыт

Бурут – калмактар кыргызды ушинтип атаган

Бут – калмак, монгол, манжуулардын кудайынын кебетеси; жасалма Кудай

Буткана – калмак, монгол, манжуулардын кудайына сыйынчу жай

Буулум – баалуу кымбат кездеме

Буура – төөнүн айгыры

Бучкак – теринин шыйрак жагы, чети

Бүлгүн – кыйроо, кыйратуу, талкалоо
Бышты (Кырк карабоз быштыны) – жылкы баласы туулган жылы кулун, кийинки курактары тай, кунан, бышты, асый, эки асый, үч асый делинип кете берет

Бээлөө, бейлөө - кунт коюу, абдан баамдоо (Бээлесе жанга табылбас – издеп тапкыс)

Даакы – малдын, айбанатардын түлөп түшөөрүнө аз калган эски жүнү; тытылган эски кийим; торпоктун, кулундун терисинен тигилген күрмөнү да даакы деген

Даарат – намаз окуурда, жаназага тураарда тазаланып жуунуу

Даат (дат) – арыз, тилек; муң
Дабаа – себеп, шыбаа; мүмкүнчүлүк

Дабан – бийик, тик ашуу

Дабырт (Дабырты бийик көп түрүк) – дүбүрт, дабыш; бака-шака
Дажаал (Кароолу дажаал) – акыр заман тушунда көрүнгөндү мойсочу ит жээр–бит жээрлер

Даң – калмактардагы бийлик даража, хан

Даңгыл (Айтууга даңгыл сөздүүдөн) – чыйрак, бышык, сөзгө тың
Даңгыт – килейген чоң дөбөт

Даңза (диңсе) – атагы бийик адамдардын аттары жазылчу кытайлардын ыйык санжыра китеби

Даңкан – аттын туягынан жуурулуп түшкөн баткан, же топурак 

Дарайы – жибектин түрү
Дарек – бирөөнүн, же бир нерсенин дайны, кабары (адрес эмес)

Дегдөө -эңсөө, катуу каалоо
Дейилде – кымбат кездеменин түрү
Денекул – адам катарында жок укусуз кул, манкурт

Дес (Эл кайтарды десимди) – күч, кубат, ал (Эл кетирди алымды)

Дил – ниет

Дилде – алтын акча, күмүш акча

Диңсе (ак отогот, көк диңсе далысында жаркылдап) – томолок шуру

Добулбас – согуш барабаны

Долу (долум) – өжөр, тажаал, айтканынан кайтпаган; өлөрман; эркелеткен мааниде да аялга карата айтылган

Домок – чыр, чатак; бүлүк; коркунуч; коркутуу; кыйын жорук, калайман

Дорбо – баштык; жембаштык; канжыгага байланып жүрчү баштык

Дорго – чабарман; адютант

Доол – согуш барабанынын кичинеси

Доотай – кытайча аймак башчы, губернатор

Дөгүрсүнүү, дөөгүрсүнүү – менменсинүү, кыйынсынуу, керсейүү
Дөөлөт – даража; кадыр-барк

Дөөлөт мас -  куучирен, көөдөк
Дөөтү (Давид, Дауд пайгамбардын кыргызча айтылышы) – Ченебеген мыкты уста болгондуктан Дөөтүнү усталардын пири, колдоочусу деп эсептешкен

Ду-ду, дуу-ду – кытайча «чоң аймак, бийлик» деген эки сөз биригип, «аскер башчы», «аскер губернатору», же «хандан кийинки даража» дегенди билдирген

Дулдул – чыдамкай, чаалыкпас тулпар; Азирет Аалынын минген аты
Дүбүрө (Дүбүрөнү түгөткөн) – калмак ду-дусу, эпосто ушинтип аты гана аталат («Дүбүрөнү жок кылган» деген мааниде)  

Дүкөн (Дүкөнүн анын түз кылып) – устакана; соода, же чарба жүргүзчү                                                                                                                                                     жай (Чарбасын талкалоо)

Дүмөк (Дүмөктү башка салды эми) – азап, шор, коркунуч

Дүнгө кур – кийиз кур

Дүрүйө - жибек кездеменин түрү
Жаактуу киши – сөзмөр

Жаалы келип – ачуусу келип, каарданып, жини кайнап

Жабыр (Азганактай жабырда) – кокту, колот (кичинекей коктуда)

Жадаал салуу – кекенишүү, ызырынышуу

Жадоо (аттары жадоо) – чарчаган, чаалыккан

Жады (жалгыздын түшүп жадына) – көңүл, эс; сыйкыр

Жазайыл – төөгө жүктөп жүрүп атчу жеңил замбирек

Жайсаң (калмакча «зайсан») - жоокер; уруу башчысы; аскер бөлүгүнүн башчысы

Жайташ – сыйкыр таш  

Жакут (якут) – асыл таш

Жакыр – кедей; байкуш, бечера

Жалган дүйнө – бул дүйнө; тирүүлүктүн дүйнөсү  

Жалгыз туума – уялаш биртууганы жок, жатындашы жок

Жалпоочтоп – жасалгалап (атка тиешелүү жасалга)

Жамбы – уютулган күмүш (алтын, каухар жамбы болушу да мүмкүн)

Жамысы (кызматка кирди жамысы) – баары, жалпы, жапырт; тегиз
Жаңжуң (кытайча «цзян – команда, цзюн – аскер») – аскер башчы; генерал

Жапа, жапаа – кордук, кордоо; кыйыкчылык, кыйналуу; мүшкүл

Жар–жоро – достор; теңтуштар, жоро-жолдош

Жасоол – есаул; аскер жигит

Жеке (жеке кирди салышып) – жалгыз

Жеке (жекени белге курчады) – булгаарыдан жасалган жазы жоокер кур

Жекесан (жекесан бутта койкоюп) – жоокер өтүк; төөнүн мойнуна таккан коңгуроо

Жекип, жекирип –кекетип, жемелеп 

Жексен (Көнбөгөн адам жексендир) – жок болуу; өлүү; дайны билинбей калуу         

Желдет – башкесээр; даражасы бийик адамдын куралчан жигити

Желмаян (кыргызча «Жел-жел, шамал, «мая» фарсча – төө») – желдей, шамалдай күлүк төө;  жигиттердин касиеттүү пири Шаймерден Манаска тартуулаган нар

Желпиниш – ыраак жак, жердин түбү; батыш
Жеңе (Кайран жеңең Каныкей) – жашы улуу адамдын аялы

Жерге (Жергедеки кыргыздар, жергеси чарчап болгону) – отурукташкан, көчүп жүрүүгө шарты жок, андайларды «жердиктер» деп да атаган; жанаша конгон; айылдаш; катарлаш

Жерик (Жеригинен жүдөгөн) – талгак

Жетиген жак – түндүк жак

Жетик – билгич; кыраакы; сөзмөр

Жоболоң – башаламан, чакчалекей; чыр-чатак

Жоболоңдуу – кычы; бузуку, чагымчыл

Жолдоңдогон – эби-сыны жок; баса калчудай дардайган
Жолум үй – жоокерлер жортуулга, жылкычылар алыскы жайытка ала жүрчү бир-эки кишилик кичинекей бозүй

Жоорун – далынын үстү, жон 

Жоро (жол сураарга жоро жок) – билерман, билгич; жолдош

Жутунду – жулкунду; умтулду; ыкыс берди; качырды

Жуучу – бирөөнүн кызын күйөөгө сурап келүү
Жүйрүк (Тилге жүйрүк чеченин) – сөзмөр, чукугандай сөз тапкан; эптүү, эпчил, билгич

Жүүнү бош – алсыз, чабал

Жыга – хандын, ханшанын, ханзааданын таажысына тагылган асыл таш; кыздардын тебетейине тагылган үкү; таажы маанисинде да айтылат 

Жыгалуу мөөр – боосуна асыл таш байланган мөөр (печать)

Жылаажын – кулунга, тайлакка, кушка тагылган үнү уккулуктуу кичинекей назик коңгуроо

Жылас – баатыр, мыкты; кыйын; кылыктуу; эркелеткен мааниде да айтылышы мүмкүн (маселен, жыла басып жыластар –эрке кыздар); кырылгыр (жылас калган жылкы)

Жылас болуу – жок болуу 

Жылга – колот, коо, тайыз кокту

Жылоо – тизген менен ооздуктун жүгөнгө бириккен жери

Жээликкен – токтоо бербеген , ээ-жаа бербеген; оордун таппай ээленген
Залал – зыян

Залим – элди эбегейсиз эзген ташбоор хан, бий

Замбы (Замбыны бийик зоо кылды) – бүктөлгөн килем (Бүктөлгөн килемдерди кабат-кабат жыйуу)

Замзам – Меккедеги касиеттүү булак; ошонун суусу

Зар(зер) – алтын; баалуу буюм, кымбат мүлк

Зар болуу (Бир балага зар болуп) – тиленүү, күтүү; жалбаруу, көксөө; муң, кайгы, муңкануу

Зардал – жолбашчы, жетекчи; көсөм, кеменгер, акылман; баатыр деген мааниде айтылышы да ыктымал

Зубун – калмактын аскер бөлүгү; элдин тобу(айыл)

Зулмат (Кара зулмат караңгы) – ырайымсыз; залим; түнөргөн

Зулпукор – Манастын асмандан түшкөн касиеттүү кылычы

Зыйнат (сыйнат) - өлүккө, же өлүм алдында жаткан адамга арналган урмат-сый расмиси

Илий (Илийиңди которуп, башка жолго салам дейт) – салт; тартип; коомдук түзүлүш; заң-закон (Коомдук түзүлүшүңдү (салтыңды) которуп, башка жолго салам дейт)

Илекер (лекарь) – дарыгер; демчи; эптүү, ыктуу

Инек – чоң уй

Инжу (инжи) – бермет

Ирдүү, ирдүүрөөк – чоң, чоңураак (көлөмдүүрөөк); эттүү мал

Итуруш (Итурушту салалык) – душманга тийип-качып согушуу

Ителги – кыраан куштун түрү
Итмурун – мөмөлүү өсүмдүк (шиповник)

Ишарат – белги; ырым

Кабарып – ачууланып; дене ыйлаактап, жооруп калган

Кабылан – илбирс, жолборс сыяктуу сүрдүү жырткычтардын жалпы аталышы; баатырларды сыпаттоо

Каза – ажал; өлүм

Казат – жортуул; согуш. Арабдын «газават» деген сөзүнүн кыргызча аталышы казат: а) мусулман дини үчүн согушуу; б) адилеттик үчүн күрөшкө чыгуу деген эки мааниси бар

Казына (Казына камдап, кол жыйна) – байлык (Байлык камдап, аскер жыйна)

Казыналык мерген (Шыпшайдар) – мамлекеттин, бийликтин карамагындагы мерген

Кадеми катып – шору катып; ырысы түгөнүп

Кадимден берки – илгертен, башынан, мурунтан; окшош

Кадыр Алда – Кудай, Теңир

Кайберен – жалпы мааниде, кийик дегенди түшүндүрөт; кийиктердин касиеттүү колдоочусу

Кайкаң – кичине ашуу; бел

Кайрыкер – боорукер; кайрымдуу

Кайсап салды – шылый чапты (бирөөнүн башын); бурдап-сурдап жеп жиберди (кайсаганы жолборстой)

Кайып, кайым (кайып болуу, көздөн кайым болду) – көрүнбөй калуу, жок болуп кетүү; көзгө көрүнбөй калуу касиети

Кайыпчынын белинен – касиеттүү ашуу, белес

Каканак – жука чел; жатындагы баланын сыртын каптаган кабык

Каканчы – кытай каны Какандын тукумдары, жаатчылары, эли деген мааниде

Калаба, калба – чыр, чатак, жаңжал; катуу кырсык

Калдай – жетекчи, башчы; калмактын хунтайчысы (контаажысы) Галдан дегендин атынан калган сөз

Калта (Алтындан алчы бир калта) – баштык; чөнтөк

Калча (Каратегин тараптагы тоо арасында жашган бир уруу элдин адамдары абарайынын катаалдыгынанбы, сындуу да, сүрдүү да болот имиш, ошондуктан каратегиндиктерди «калча» деп атайт) – сүрдүү; келбеттүү; ыраңы жаман, түрү суук

Калып (Алманбет кулдун калыбы) – кебетеси, түрү, көрүнүшү, турпаты; кайсы бир буюмга окшотуш үчүн жыгачтан, же темирден жасалган чен, маселен, кыш (кирпич) куйчу калып, өтүктүн калыбы

Камбыл – сарамжалдуу; тың, шылуун

Камсыкпай – капаланбай, кейибей; көксөбөй, эңсебей

Камыгуу (каратер басып камыгып) – жүдөө; жүүнү бошоо, кыйналуу, чүнчүү
Каңгур (Каңгурлардын калкымын) – эпос боюнча маңгул уруусу

Каңгуу (каңгып келген бир кытай) – тентүү (Тентип келген бир кытай)

Канкор – азыркы мааниси «каничкич», адепки мааниси «айкөл», «сүйкүмдүү». Фарс тилиндеги «худа ван гор» монгол тилине «хонгор», калмак тилине «кангор» болуп өтүп, «айкөл, сүйкүмдүү» дегенди билдирет. Кыргыз тилинде кайсы бир манасчылар сөздүн төркүнүн түшүнбөгөндүктөн, «канкор» делинип, жүрө-жүрө «каничкич» маанисине ооган болуу керек. Каныкей, Бакай, Алманбеттердин Манасты «канкор, канкорум – каничкич, каничкичим» – деп турганы акылга сыйбаган жосун, ошого карабастан «канкор» деген сөздү «эр жүрөк, баатыр» дегендин синоними катары эсептеп, өзүбүздү өзүбүз жооткотуп жүрөбүз. Логикага таянсак, бул сөз Манасты жакшы көргөндөн биринчи тажик (фарс) тилинде Каныкей «айкөлүм, сүйкүмдүүм» дегенден улам тарап кеткен болуу керек

Каңгай – Батыш Монголиядагы тоолуу аймак. Эпосто калмак өлкөсү, кытай мамлекети катары айтылат

Капас – тор; камак; эрксиз абал (Маселен, үйдөн чыгарбоо, абакта кармоо; кушту тордо кармоо); түрмө
Капка – шаардын, сепилдин, чептин дарбазасы   

Капсаң – шаардын аты

Кара (кара нар, кара жол, кара талаа, кара кыргыз) – чоң, кенен; накта, таза

Карааң (Көргөзбөгүн карааңды) – караан (Көргөзбөгүн карааныңды)

Кара аш – өлгөн адамга топурак салганы келгендерге берилчү тамак

Караган - өсүмдүн

Караган чер (чер токой) – калың, жыш

Караламан черүү – жайнаган аскер

Кара таандай - көп; жайнаган

Каргы – тайгандын мойнуна тагылган кайыш

Каркап (Каркап бир жыл толгондо) – бүтүндөй, толук; ашык-кеми жок 

Каркыбар – мыкты; кайран эр

Кар (фарсча «хар». Ашкере чыккан карсыңбы) – эселек, көөдөк; эшек

Кароол-кандын баарысы – чептеги кандардын баарысы

Карсак – түлкү сымал жойлоп жүрчү жырткыч айбандардын жалпы аталышы; түлкү; кээде бөрүнү да айтат
Кары (Карыдагы сырнайза) – ийин менен чыканактын ортосу, аченде каржилик (кары жилик) болгондуктан ушинтип аталат

Кары бою тебетей – жарым кулач тебетей (тебетейдин чоңдугу)

Кары – улгайган; улуу (маселен, карысы  Бакай – улуусу Бакай дегенди билгизет)

Карып – бечера, байкуш; кор болуу; эл-жеринен ажыроо 

Каруу (Карууңдун кеткен чагында) – күч, ал, кубат  

Касаптап (Касаптап ийчү неме эле) – кескилеп; жиликтеп; союп

Кас буудан – чыныгы, накта буудан

Кастар – көңүл, дит; душмандык

Катыгуу (Кармашта жүрүп катыгат) – жетилүү, чыйралуу

Кашка (көйкашка, сайкашка) – мыкты, акылман, кеменгер; малдын маңдайындагы агы, адамдын чачы түшкөн маңдайы

Каяша, каяшаяк – каршы сүйлөө, ажылдоо, арылдоо, беттен алуу

Кежир – айтканын, оюндагысын бербеген, кеп-сөзгө келбеген; кырс

Кездей белин буунат – ичке белин буунат 

Кезең –капчыгай; ойдуң, чуңкур                         

Кезик оору – айыкпас дарт; узакка созулган оору

Келберсиген – манчыркаган; келбети келишкен; курсактуу

Келбет – бой; мүчө; көрк; сымбат

Келеме жака – келишимдүү, жарашыктуу; чакан

Келеме шарып – куран кармап антташуу

Кембайлап – айдап; орусча «конвой»

Кемер – дарыянын жээгиндеги суу жеп кеткен тик жар

Кемер кур – төңөлөгү күмүш жазы кайыш кур

Кенту (Кентуга жөнөп калганы) – жердин аты

Кери (Кериде калдык тербелип) – учу, бийикте (Учунда калдык термелип)

Керик, керк – носорог

Кериш (Керишке минээр мал экен) – уруш, согуш, чыр-чатак

Керкаблан – Кошойдун минген аты; Кошойдун жылкысы

Керме – чоё тартылган аркан: а) ат байлаган керме; б) кир жайган керме

Кечил – монах; эпосто калмак, кытай деген мааниде

Кидирбестен – токтоосуз, буйдалбай

Кире (Кире менен алдырып) – жалдаган араба, чана, чийне

Кисе – тамеки, ок-дары салчу булгары баштык; кездеме жанбаштык (чөнтөкбаштык)

Кожосан (Кожо Асан-Хаджа Хасан) – атактуу астроном, мамлекеттик ишмер Улукбек кадырлап сыйлаган шайык, ал Борбор Азия элдиринин далайына касиеттүү болуп калган

Койчагыр – үнү ачуу илгерки мылтык

Кол – армия, кошуун; өрөөн (Кең-Кол)

Коломсок – жаанын жебелерин салган куту, саадак

Колот – кокту

Ком – төөнүн токуму

Комдотуу (Атандарын комдотуп) – төөнү токутуу (комдун үстүнө жүк жүктөйт)

Комокой (Комокойлуу сырнайза) – найзанын темир учун жыгач сапка кийгизе турган алкымы; тойбогон, соргок деген мааниде

Коога – чатак, жаңжал; сөгүнүү
Коогагалаң – кыргын; кырсык; уруш, чабыш

Коросон оттук – миздүү курч оттук; коросон кылыч да болот; койдун чечегин да «коросон» дейт

Кош – жортуулда ала жүрчү кичинекей бозүй, чатыр, зарыл идиш-аяк жана башка буюмдар

Кош ат – жортуул учурунда чарчап, чаалыккан атты алмаштырып минүү үчүн коштой жүргөн ат; жортуулда алып жүрчү кош жүктөлгөн ат

Кош-колоң (Кош-колоңдун баарысын кош атына жүктөшүп) – жортуулга керектүү кош (кичинекей бозүй, чатыр) жана башка зарыл буюмдар 

Кудум – жар, дарыянын жээгиндеги кемер; дарыянын ирими

Кулжа – кийиктин кочкору

Кундак – мылтыктын темири жатчу жыгач жаздыгы; мылтыктын арты; кабаттап бийик салынган төшөк (адатта сыркоо адамга салынган);

Кундактагы бала – бешикке салына элек бала; жаңы төрөлгөн баланы бешикке салгыча жаткыза туруш үчүн териден, же жууркандан калыңдап камдалган орун кундак деп аталган; эмчекте баланы атка өңөрүп жүрүш үчүн ылайыкталган жай да кундак делинген

Кудуңкуй (Кудуңкуй жүргөн куулар бар) – тымызын, жылжыма; ичинен кымылдап, өзүнчө кудуңдап жыргаган; митаам

Кудурет – Кудай; күч-кубат

Кумган – жез, же башка металлдан жасалган чайнек

Куптегиз (дүнүйө күттүм куптегиз) – көп, эсепсиз; кенен жетерлик
Куранды – ар нерседен,  андан-мындан чогултулган, бириктирилген

Куранды ээр – ээрдин түрү
Курбу (Курбудан Кулжа аталы) – жардын башы, тоонун чокусу; кыр-кырлар

Курбу – курдаш, теңтуш, жашташ

Кутмарек (кутмаарек) – куттуктоо; куттуу болсун; акжолтой

Кутпа – жума намаз; Орозо айт, Курман айтта да окулат; нике кыйганда окулчу аят; түндүк тарап

Куунак – көңүлдүү; капарсыз; санаа тынч
Куюшкан – ээр-токумдун аттын куйругуна бастырган кайыш, же сызма тетиги

Куюшкан кыйшаюу – иштин бузулганы, онолбой калышы

Көжөлүп – көшөрүп, өжөрлөнүп

Көкө теңир – Асман кудайы; касиеттүү асман

Көкүл – маңдайга коюлган чач; жылкынын маңдайына түшүп турган топ жал

Көксөө (көрсөм деп аны көксөдүм) – эңсөө, тилөө, каалоо, сагынуу; муңкануу; дарманы бош, же алжыгандык (көксөө чал)
Көлүк (Ат-көлүк аманбы?) – жүк артчу унаа; минген унаа

Көмүскө - байкалбаган, көрүнбөгөн; далдаа

Көңкү – баары, жалпы

Көөсөр (Журт куруткан көөсөр) – акылсыз, көөдөк, тайкы; сөзмө сөз мааниси: уйбаш

Көрпөчө – ээрге жумшактап салган төшөк (чүпөрөк тыштап, же көрпө каптап жасалат)

Көсөл – башчы, кыраакы 

Күбө - сооттун ичинен кийчү кийим; ок өтпөс, кылыч кеспес этекжеңи узун чапан; баалуу сырт кийим

Күдөр (Күдөрүн үзүп таарынып) – үмүт; ишенич

Күлазык – жылкынын кургатылган каракесек этин майда ушалап, жоопкерчиликте жолго ала жүргөн азык
Күлбото – отко чыдамдуу баткак (топурак)

Күлдү (күлдө) кыргыз ичинде – жалпы (бүткүл) кыргыз ичинде

Күлдүр мамай мылтык - өтө чоң мылтык; замбирек

Күлпөң – көрк, сымбат

Күнөм (Аруукенин боюнда алты ай калган күнөм бар) – шек, белгисиз; эненин боюндагы баланын эркек-кыз экени белгисиз деген мааниде

Күң – малай аял, эрксиз ургаачы; токол аялды деле байбиче аялдын күңү дешкен

Күп (Уу чылайт идиш күбүнө) – кымыз ачытчу, куйчу чоң чанач

Күпсүр – булгаары ок-дары салгыч; дайрадан сүзүп өткүдөй үйлөнгөн чанач 

Күрдөөлдүү – күчтүү, эр жүрөк; маанилүү, маңызду; берекелүү
Күрмөк (Күрмөгүн берип байлаган) – күрүчтүн жээгинде өскөн чөп, күрүчтүн отоосу

Күрмөлгөн колун камдасын – чогулткан, жайнаган; жыйнаган аскерин камдасын

Күрөөкө - кымбат кездемеден, же териден тигилген сый тон; сырткы жоо кийим

Күчала – баш айлантчу, адамды эңги-деңги мас кылчу уу чөп

Күрсү – согуш чокмор

Күрсү (Күрсүдө жаткан Манаска) – төшөк салган такта

Күсөө (Көрсөм деп аны күсөдүм) – эңсөө
Кыйба (Кыйбадан тандап кыз алып) – Хива

Кыйгак – найзанын учу, тили, мизи

Кыйгактуу найза – курч миздүү, болот тилдүү найза

Кыйла (Кыйла күн жүргөн күтүнүп) – далай, көп, арбын

Кыдыр, Кызыр – адамга жакшылык кылган олуя

Кыдыр даарыган – таалайлуу, багы ачылган; түпкүлүгү түз; өтө мыкты зээндүү адам

Кыйык (Кыйыгы турган душмандар) – жин, кастык (Жини келип жүргөн душмандар)

Кыйыктык – тил албас, тилге көнбөс, кежирлик

Кыйыр (Кыйырында жүргөн кыргызды) – чегинде (өз жеринде), чекарасында; алыс, ыраак (кыйыр тууган)

Кылагар (кылагар көзүн кылыйтып) – жүлжүйгөн (митаам караш)

Кылайтуу (Кыргыздын башын кылайтпай) – этиет көрсөтүү; башбактатуу; анча-мынча көрсөтүү
Кылым кыргыз, кылым журт, кылым кытай – бүткүл кыргыз, жалпы журт, баардык кытай

Кылымдан (Кыз издетип кылымдан) – жердин баарынан

Кымкап – алтын, күмүш жип кошуп токулган кездеме; кымкап чапан

Кымча, кыпча (Кыпча бели буралган) – ичке

Кыраң (кыр) - дөбө; тоонун бели
Кырк чилтен – Кудай сүйгөн сыйкырдуу олуялар, Манастын колдоочулары

Кырмызы – чымкый кызыл; кочкул кызыл

Кырчын – бадал-тал; жаш курак

Кысмак (Кысмакты буга кылайын) – кыстоо; коркутуу; опуза

Кысталаң – кысталыш, айла кеткендик

Кысыр эмди тай (торпок) – кулун (музоо) курагынан өтүп кетип деле кысыр калган энесин эме берген тай (торпок)

Кыяк, кыл-кыяк – музыкалык аспаптар

Кыямат – аркы дүйнө азабы; тозок; тиги дүйнөдөгү жашоо

Кыяматтык дос – ажырагыс дос, өлгөнчө дос; эки дүйнөдө тең дос

Кыяр (кыйла чыгаар кыяры) – амалдуу, айлакер (Көп болсо керек амалы); кыйды, митаам

Лаалат (Лаалатка сыйынып) – таштан, колодон жана башка нерседен сомдолгон жасалма кудайга сыйынуучулук. Мындай «кудайга» исламга чейин арабдар сыйынган (арабчасы: алб-Лат-Манат)

Лайлама (далай мама) – калмак, монгол, тибет кудайы

Лапшыйган – апсыйган, сапсайган, тампайган

Лөк – жүкчүл балбан төө; көтөрүмдүү адам

Маана (паана) – калканч, колдоо, таянч, жөлөк

Маашар, макшар (Маашар күндө күбөбүз) – акырат; тиги дүйнө тозогундагы сурак

Маза (ысыгы Маза бербеген) – «маани, маңыз» дегендей түшүнүктө сөздөрдүн тизмесинде  айтылат. М-н, сөздүн мазасы кетти –сөздүн мааниси кетти, сөздүн мааниси жоголду. Ысыгы маза бербеген – ысыгы жашоо бербеген, ысыгы жанды кыйнады ж.б.

Манат – кездеме

Мант (мант берүү) – ойт берүү, буйтап кетүү; убадага турбоо; (мант байлоо) – колду, бутту байлап дарылоо (маселен, жиндини)

Маңгул – монгол

Маңгүбө - манжулардын уруусу (манжурыялык)

Мар – жылан

Марап туруу – аңдып, матап туруу

Маржан таш – баалуу шуру

Марту басуу – кара басуу, төрөт учурунда аялдын эстен тануусу

Маруу (Башчысы болбой марыбайт) – жаруу, оңолуу, жыргоо; байуу

Маш (Кылыч чабаар машынан) – машыккан, каныккан, чебер

Маша (Машасына от коюп) – мылтыктын оталдыгырычы (билиги)

Машаа (Машаанын мурду батпаган) – чиркей  

Медет (Медет деген бир дары) – арабча: жардам, шыбаа

Мерсент (Жеке мерсент балага) – перзент; бала; чүрпө 

Милте – мылтыктын от бергич билиги

Мойнок (Ээр белдей мойнокто) – тик ашуу; бийик белес
Мөндү – калмактардын урааны: «аман, соо» деген мааниде

Мөрөй – утуш, байге (приз)

Мукабилдүү (Мукабилдүү сырнайза) – арабдын «муакил-периште» деген сөзүнөн, демек, «периште колдогон, периштелүү сырнайза» деген мааниде

Муюу (Көкчө муюп токтоду) – көңүлдөнүү; ишене баштоо

Мунажат – кудайга, жаратканга жалынуу, сыйынуу

Мунарык – абадагы көрүнүш, түс, нур

Мураа, мураад – мурасчы; ишеничтүү, кыйышпас, жөлөк; тилек; максат

Мүшкүл – азап, куурал, кыйынчылык

Мыйзамдын гүлү учканда – күзүндө уча турган күмүштөй тоскок

Наадан – тарбиясы жок; билимсиз; орой; айбак чалыш

Наалуу (Наалып калаар бала жок) – ыйлап боздоо, ыйлап жоктоо; кейип-кепчиленүү; кайгыра берүү
Награ (Тойго какчу награ) – барабан; музакалык аспап (литавра)

Нагыз (Нагыз өзүм төлөймүн) – башка эмес, бөлөк эмес, дал өзү
Най - түтүк: музыкалык түтүк (флейта), чоор; тамеки тартчу түтүк (канжа, мүштөк)

Накер – согушка кийчү өтүк; кайкы тумшук өтүк

Напси (Напсиң өлсүн, жалма) – сук, алк, сугалактык; эңсегени (сугуң, эңсегениң басылсын, жеп-жут)
Нарк (Калк башкарган наркка деп) – барк, кадыр; салт; баа

Наркескен – Сыргактын асмандан түшкөн касиеттүү кылычы

Насил (Насили кыргыз) – түп теги, уруусу 

Ниет, нээт – пейил; көңүл

Нике (никей) – үйлөнүү; үйлөнтүү расми

Нокок – чоркок, олдоксон; сөзгө мокок; акыл-эси тайкы

Ноот (Балдарды ноот кылат деп) – арабдын «науд» деген сөзүнөн: жыгуу, кулатуу; кыруу; өлтүрүү; жыдытуу (эрежеден, маселен, топтун оюндан «ауд» кетиши)

Ноюбас – чарчабас, чаалыкпас, чыдамкай

Нөкөр – хандардын, баатырлардын кызматындагы жигит; хандардын, баатырлардын аялдарынын, кыздарынын курбу-курдаш, жандоочтору (жанжөкөр)

Нук пайгамбар – Библияда Ной пайгамбар

Нукталган (Нукталып калган эл экен) – бириккен, баш кошкон, куралган; түптөлгөн, калыптанган; түзөлгөн

Нурк (нурк насили кытайдан) –эл, уруу, урук; дээри
Нуска (Нускалап угуп, сөз айткан) – баам; маани; каада

Нысап (ынсап) – каниет кылуу, топукчулук; ыраазычылык; уят-сыят; жутунбоочулук

Оболтон (абалтан) – мурунтан; илгертен, байыртан

Оён – баатыр

Ойрон – оңбогур; балакет, балээ (ойрон болуу – талкалануу; жок болду)

Ойрот – калмак уруусу; калмак мамлекети; айрым учурда жалпыланып, «ойротто жок, ойротту билген» деп айтылганда, «жер жүзүндө жок, элде жок, кыргызда жок, эл билген, кыргызды билген, бардыгын башкарган, барктуу» деген маанини түшүндүрөт

Окоро (Окоро түйгөн чылбыры) – кол жоорубагыдай өзгөчө түйүлгөн; өзгөчө өрүлгөн чылбыр

Окус кылуу (Оюндан окус кылайын) – мерт кылуу, майып кылуу; өлтүрүү
Окшутуу-куздуруу

Окчоо – бөлөк, арыраак (окчоо кармап бараңды – сундура кармап)

Олжо – жоодон түшкөн мал, мүлк, туткундар    

Олжогой – эби жок, эби–сыны жок; чоң
Омуроо – көкүрөк, көөдөн (жылкынын); күч (омуроолоо-күчкө слуу, кыр көрсөтүү)

Олоң чач – аялдын өрүлгөн узун чачы

Олпок – ичине кебез, жүн салып, жумшактап шарылган калың чепкен, же чапан. Олпокту ок өтпөс кийим катары жоокерлер, негизинен колбашчылар согушта кийген. Баланын бешигине салган шырмал да олпок деп аталат

Олут – орун алган жай, ээлеген жер

Омок – күч, кубат, колдооч, таянч

Он эки мүчөң тең  экен– бүт турпатың келишип, күч-кубатың толуптур дегендей мааниде; жетилипсиң
Оңгут – калмак урууларынын бирикмеси
Оңко – тик туруу (маселен, сака, чүкө); төбөсүнө туруу

Оңтой – бир нерсенин ыгы, ылайыгы.

Ооган – Афган өлкөсү
Оозандыруу – жаңы төрөлгөн баланын оозуна май салуу; суу тамызгандар да болот

Оокат – жашоо-тирлик; чарба; тамак-аш

Оорук – согуш жүрүп жаткан жерден арттагы тынч жай; тыл

Оопаасыз дүйнө- жалган дүйнө; кайрымсыз дүйнө
Опот болуу, опат болуу (Опот болгон жер ошол) - өлүү; одүйнө кеттүү; жоголуу 

Оп тартуу – соруп алуу (Маселен, ажыдаар көзүнө көрүнгөндү оп тартып, бүкүлү бойдон жутуп коёт имиш)

Оп чыгуу – Ооздон шамал чыгуу

Ордо – борбор; чүкө оюну

Оржемил – дарынын аты 

Оркун (Орхон) – Монголиядагы өзөн, дайра

Орой (Оройго тартып жиберип) – кишинин төбөсү, чокусу (Чокуга чаап жиберип); өң, кебете, ыраң
Орол (Баштаса келээр оролу) – ыгы, орду, туурасы, жөнү
Орол (Оролго чейин жерибиз) – Урал

Оромол – жоолук; колаарчы

Орунсалуу – төшөк салуу

Орчун (Орчун кол алыс жатканда) – негизги; өтө көп; баары

Осол (осолдук) – адепсиз, орой; олдоксон, одоно, өөн

Отогот – калмактар баш киймине таккан таш, кооз чачык, үкү
Очогор – мылтыктын мыктысы

Оюк (отуз уул кыргыздын оюгунан чыкты дейт) – эн, тамга, белги; өзөк; жатын; түпкүр
Өбөк (өбөгү бизден өйдөбү) – өнөк; дос-тууган, жек-жаат; жөлөк; үмүт; ишенген адам

Өзгө (өңгө) – башка, жат; чоочун

Өзөн – дайра; дарыянын бою, жээги

Өзөккө түшүп кетүү – карды катуу ачкан адамдын тамак ичип жиберип, эси ооп калганы; тамактан кийинки алсыроо 

Өксүү (Өксүгөн өксүп тим болоор) – муңкануу, кемүү, жоктоо; арман кылуу; арманда калуу; өкүпттө калу (өөдөдө өксүп калыптыр)

Өктө - арман; өксүү; эңсегенине жетпегендик

Өкүм – буйрук, чечим; чапчаң; зордук

Өкүмү жок курган журт – башчысы жок, жетекчиси жок кайран журт 

Өлөң – саздак жердин чөбү
Өлөңдүү жер – чөптүү жер (саздак жердин чөбү «өлөң» делинет)

Өм - өтө көп, эсеп жеткиз

Өндүрлүү – тоолуу

Өңүрүн адам чалбаган – тоолорун адам аралабаган

Өңүр – капшыт (чапандын капшыты)

Өңкөй -  бирдей; окшош

Өр - өөдө жер; тоонун, дөөңдүн жогору көтөрүлгөн боору
Өрдөш (өрдөшкө жатаар чагым жок) – жайлуу өтөк; дарыянын боюндагы көк жайык

Өргүү, өргүп алуу (күндүзү өргүп) – эс алуу; тыныгуу

Өрнөк – үлгү (адамдын кадыр-баркы, жагымдуу иштерине жараша)

Өрүү, өрүүн – жол жүрүүнү токтотуп эс алуу, тыныгуу
Өрүш (өрүшүн байкап чалайын) – жайыт; элдин, уруулардын, кайсы бирөөлөрдүн көчүп-конуп жашаган жерлери

Өтөк – чөбү оттуу тегиз чуңкурча жер 

Паана, маана (Паана берип жараткан, элди табат экенбиз) – колдоо (караан); кубат

Пакта – төшөк

Пенде (бенде) – адам; эрксиз кул; байкуш
Пендечилик – адамдын чабалдыгы, кетире жүргөн кемчилдиги

Саадак – жаанын жебесин салган куту; жаа деген мааниде да айтылат

Сабылуу – жалынуу, сурануу, өтүнүү; муңкануу, кайгыруу; сурана берип тажоо

Садага чабуу – жакшылыкка жөрөлгөлөп курмандык чалуу

Сай – өңчөй, жалаң; өтө мыкты (маселен, сайкашка)

Салакет – фарс тилинде славяндар ушинтип аталган

Салбарын – аң улоо; жоонтоп эр-азаматтардын нечен күн бою конуп-түнөп, куш салып, тайган агытып, мергенчиликте жүргөнү
Сал уста – машыккан мыкты уста

Санат (Токтогон экен санатым) – даңк, атак, барк; шаан-шөкөт; ыр-бий; өнөр

Санаттуу – сөөлөттүү, барктуу, кастарлуу; көркөм

Сандык (Сандык болбой, от болгун) – эптеп жан сактап, санга кошулбай чечкиндүү бол 

Сандыргалуу – асемделген жасалгалуу шаан-шөкөт (театрлаштырылган)

Санкара – жүз миң; эсепсиз

Саңоор – куштун канат-куйругунун түбүндөгү назик тыбыт

Сап сулуу – келишкен сулуу; татынакай

Сара (ургаачынын сарасы) – таза, мыкты; тандалма

Сарамжал – камылга

Сарпай – белекке, же сыйлыкка берилген кийим; кийит

Саруулоо – санаага батуу, кейиштүү ойго чөгүү
Сары – жырткыч куштун түрү
Сары изине чөп салып – тынымсыз куугунтуктоо; эс алдырбай кубалоо

Сарынжы – Алманбеттин ок өтпөс тону

Себеп (себеп деген бир дары) – арабча: ыгын келтирүү, жөнүн табуу деген маани

Себил – ок өтпөс (кийим); курал-жарак

Сезгенүү – суук тийген дарт

Селбип минүү – ат алмаштыруу; тартибинен жаңылбай аскерлердин жапырт аттануусу

Сокбилек – сокудагы арпа, же таруунун кабыгын, кылканын күйшөп (ургулап) тазалай турган уч жагынын жоондугу адамдын билегинен жоон киши бою түз таяк. Анын түп жагы жоонойтулуп, кармоого эптүү көзөөнөк сабы болот

Солобо – Алманбеттин түпкү атасы

Солоон – эпос боюнча манжулардын бир уруусу

Соопчул – боорукер, кайрымдуу

Сөөк - өлгөн адамдын денеси

Сөөлөт – келбет; келишимдүү; көрк
Сундуң – кытайда аскер башы

Суп (Үстүнө суптан жаптырып) – кымбат баалууу ак жибек, же ак төөнүн жүнүнөн токулган кездеме

Супа – эс алуу үчүн бийгирээк курулган көлөкөлүү жай

Супа садык – таң агарып сүрө баштаган маал

Сурдануу (Сурданбай жолго салсынчы) – ачуулануу, каардануу

Сүлөөсүн – териси баалуу жаныбар

Сыдырмак – муздак жел, салкын жел

Сыймун арал – Япония деген мааниде

Сыйыр – уй

Сыргак – куштун эң кырааны; дабыш жылдырбаган сак, сергек. Улак кандын Бердибек деген уулу, Манастын мыкты чоросу жана жакын тууганы, жогорудагыдай сапаттарынан улам Бердибек аты айтылбай Сыргак аталып калган

Сырдоол – жоо менен беттешээрде кагылчу барабан

Сырт (Басканы сырттын желиндей) – бийик ашуунун аркы тарабындагы кенен өрөөн

Сыяк (Кемиген экен сыягы) – көрк, сын-сыпат; кебете; барк

Сыяпат (зыяпат) – сыйлоо; меймандоо

Сээрлеген – дубалаган, арбаган, көзбоочулук; белкөчүктөгү акыркы омуртка 

Таажы – хандык, падышалык даражаны билгизген башкийим

Таан – кара карга сымал, бирок андан кичирээк канаттуу

Тайпа – уруу, топ эл; бөлүк

Тайпаң (Айры белес тайпаңда) – кенен, жайык жер

Така – бир даана (штука)

Такаат (Токтоого такаат кылбады) – туруштук

Таканак жүн – куштун бутундагы жүн

Талапкер – далалатчы, бир нерсеге умтулган адам; студент

Талгак – боюнда бар аялдын табити бир тамактан башкага тартпай кыйналганы

Тамам – бүтүү, бүтүрүү, түгөнүү, түгөтүү, аяктоо; бүтүндөй, бүткүл

Тана (эркек тана) – коларага жарап калган эркек бала; кийимдин бүйүрмөсү (тигиши); торпок (торпок тана)

Танап (Бир танабын кыя атты) – бүчү, боо (Жамбынын боосу)

Таңшаң – шаардын аты

Тарса – христиан дининдегилер

Тарыгуу (Көкчө чындап тарыкты) – ичи тарыды; тырчуу

Тасма - өрүлгөн сызма; кайыш тизгин

Таш (Жарым таш жерден өкүрүп) – 8-9 чакырымга тете аралык

Текөөр – куштун арткы тырмагы; тырмак салуу

Тел болуу (Алманбет анда тел болду) – айраң-таң болуу, делдейүү
Телегей (Телегейиң тең болсун) – туштарабы; төрт тарабы; бардыгы

Тели (Телиден өлгөн) – жылкынын оорусу

Тешигер – жердин аты

Тинтүүр – жарат сойчу эки миздүү учтуу бычак
Типти (казакча) – бүткүл, жалпы

Тобурчак – чыдамкай чоң жылкы; жоого минчү ат; карагайдын, дубдун данеги; мөндүр

Тоз күйүп – топурак күйүп; будуң-чаң
Тозоң – абада уюлгуган чаң; туяктын көптүгүнөн абага көтөрүлгөн коюу чаң
Токонаалат – уят-сыят, шермендечилик

Толукшуу (Жанган оттой толукшуп) – көшүлүү; ыракаттануу; албыруу

Томого – тапка кирген бүркүттүн, ителгинин көзүн жапкан булгаары топу

Топ – замбиректин огу; байыркы кыргыз тилинде замбирек ушинтип аталган

Топо (Суулуу жердин топосун) – ылай, баткак; мүрзөнүн топурагы

Топонсуу – жер жүзүн сел каптаган доор

Топор – итке минген кедей; мал күтө албаган кокуй адам

Торгой – сайраган чымчык

Торгун (Торгундан кылган дасторкон) – кымбат кездеме

Торко – жибек кездеменин түрү
Тосот (Тосоту болсо тоосунда) – буктурма

Төкөр уста Бөлөкбай (фарсча «дюгер – дөөдөй») – демек, «дюгер» жүрө-жүрө «төкөр» делинип, «Дөөдөй уста Бөлөкбай»» болбой,

«Төкөр уста Бөлөкбай» болуп калган. Эпостун Сагынбай айткан вариантында «Дөөгер уста» деген учур бар: «Дөөгер уста баштаган»

Төрт ирекет багымдат – намаз

Төрт түлүк – малдын төрт түрү: кой, уй, жылкы, төө; мал-мүлк; болгон байлык

Төтө жол – чукул жол, жакын жол; түз жол

Төөмылтык – төө үстүнөн атууга ылайыкталган замбирек

Тугур – чабал

Туйгун – ителгинин эркеги; кенебеген; капарсыз, камаарабаган (Туйгун жаткан эл)

Тул - өлгөн адамдын кейпин кийгизип койгон сөлөкөт, карачкы; эри өлгөн жесир аял

Тул кылуу – эрин өлтүрүп, аялды жесир калтыруу

Тулум чач (Башында тулум чачы бар) –  өрүлгөн тутам чач

Тумшугунун тайкысы (тумшугу жок) – ырыссыз, бактысыз; кешиги жок; шыбагасыз; жолу болбогон

Тунарык – бүдөмүк; күңүрт

Тунжур – ителгинин ургаачысы

Туңша – шаардын аты

Тут; тутуу – карма; кармап алуу; кармап калуу

Тутанып өлгөн – каарданган, жинденген

Туулга – согушта кийчү металл баш кийим

Туур – кушту кондуруп койчу туурасынан бекем орнотулган таяк

Туурдук – бозүйдүн сыртынан капталган кийиз жабуу

Тууш – күч, кубат (Бар боюнда турат тууш)

Түгөнгөн сайын түтөгөн – кырылса деле көбөйө берген

Түлөө - той (бала төрөлгөндө, бирөө ооруп айыкканда, жакшы кабар болгондо ж.б.)

Түмөн – он миң; эсепсиз көп 

Түпкүч – казан койчу тегерек жыгач алкак 

Түпөк – найзанын учундагы темир тилинин түбүнө бекитилген топ кыл

Түптөп кабар сала көр – эч нерсе калтырбай, ийне-жибине чейин кабарла

Түрк кылуу (Коюнун баарын түрк кылып) – семиртүү; эттүү семиз кой

Түркөй – сабатсыз, билимсиз; караңгы

Түт; түтүү (Түтөөрдүн камын кылыңар) – чыда, кабыл ал, күт; чыдоо, кабыл алуу, күтүү (Күтүп алуунун камын кылыңар)   

Түшкүн - өрүлгөн камчынын учу

Тык (найзанын тыгы) – учу; шиш

Тымызын – байкатпай; билдирбей, астыртан

Тынар – кыраан куштун түрү; жөлөк 

Тындым кылуу - өлтүрүү; жигин  билгизбей өлтүрүү
Тыргоот – калмак уруусу

Убайым – санаа

Убатпасак болбос – бытыратпасак, бөлүп  жарбасак болбос

Угут – бозо ачытуу үчүн өндүрүлгөн эгин

Уз (Ойротто жок уз болсун) – ишмер; чебер (Элде жок чебер болсун)

Укурук кайруу (Укурук кайраар калбады) – каршылык кылуу; айбат көрсөтүү
Улама (Уламадан уккамын; аксакалдуу улама) – окумуштуу; билимдүү 

Ултан – кул, малай; батек, таштаман
Упакер (опаакер) – ишенимдүү, туруктуу; берилген

Ур дедирбей – токтоосуз; айттырбай

Урум (Рум) – арабдар алгач Византия мамлекетин Рум деп атап, кийинчерээк Кичи Азияга да тийиштүү айтылып жүргөн

Үзүр – пайда, муктаждык; жыргал, ыракат

Үргөлүп (Үргөлүп атка миниптир) – жапырт, баары тегиз
Үртүк – жылууланган атжабуу; кооз атжабуу

Үшү кеткен – эси кеткен, акылы түгөнгөн; айласы жок; корккон, үрөйү учкан

Чаалыгуу – чарчоо

Чабандес – атка тың адам; атчан адам

Чабдардын бели – жердин аты

Чабыр (Кара талаа, боз чабыр) – майда адыр (Кенен талаа, майда адыр)

Чак (калаага кирген чагында) – маал, убак, убакыт; учур
Чалгыр, чалгырт (Чалгыры болду көзүндө) – арам ой, кастык 

Чалыяр (Чалыяр тийбес Бээжинге) – фарс тилиндеги «Чахар – төрт, йаар – жолдош» деген сөздөрдөн, демек, «төрт жолдош» деген маани: Мухамбет пайгамбардын жолун жолдогон төрт халиф Абу Бакр, Омор, Осмон, Али (Азирет Аалы)

Чама (Ала-Тоого жетпесек, кете берээр чамабыз) – арга; кубат, ал-күч

Чамынуу – жулунуу; бой бербей алкынуу

Чантуу – кыргыздарды кытайлар ушинтип атаган: «Чань-оромол, чалма; тоу-баш» деген сөздөрдөн, демек, «башына чалма орогон», б.а., мусулман дегенди билдирген. Минтип атоо ислам дининен кийин кирген

Чарайна – жоокердин көөдөнүнө тартылчу темир калканч (панцирь); болот, же алтын зымдан тордоп, башка кийчү да чарайна болгон

Чаркы келбес – күчү жетпес; чамасы келбес

Чарын ылдый чуркурап – кокту ылдый

Чаткаяк – жылкынын эки арткы санынын ортосу, адетте тулпарларды сыпаттоодо айтылат

Чатыраш – дойбу, шахмат сыяктуу оюн

Чеберлөө (Чеберлейин эми деп) – абайлоо, аё, этиеттөө; эби менен, чени менен

Чеге, чексе (Чегелеп дары алганы) - өлчөө; чен

Чегишээр жоо (жумуртка чеккендей) – согушаар жоо; өлөөрчө душман

Челек – чака; чоң жыгач идиш (челекке жарма, бозо ачытат)

Ченчи (Аттары жадоо, ченчи окшойт) – чалгынчы (Аттары чарчаптыр, чалгынчылар окшойт)

Черик – аскер

Чер токой – калың токой

Черүү – кошуун, армия

Чечен – сөзмөр, сөз тапкыч

Чилтен (Кырк чилтен) – сыйкыр; Манастын касиеттүү колдоочулары

Чидер (аттын баарын чидерлеп) – аттын алдыңкы эки бутуна жана арткы бир бутуна салынган тушоо
Чобур – кашаң, чабал жылкы

Чогол (чогоолдук) – чатак; сабырсыз, ачуусу чукул адам; ачуусу тумшугунун учунда

Чоо-жай – абал, ал-абал, ал-жай

Чыгаан – мыкты; ашкере, чектен чыккан

Чыйыр – из; жалгыз аяк жол

Чыйырына келүү – жолу болуу, иши оңолуу

Чылгый – бүтүндөй, баштан аяк; суу болгон тери, кайыш (м-н, чылгый тери, чылгый чанач ж.б.)
Чылк (Чылк алтын) – таза, тегиз; бүтүндөй

Чын (Чин) – Кытай

Чын жай – аркы дүйнө 

Чынмачын – Индо-Кытай; Кытай өлкөсү
Чыңыроо, Чыңыроон – жоокерчилик учурда белги бере турган музыкалык аспап

Чырай - өң, бет; көрк

Чырымтал (Чырымтал жүнү чылк алтып) – түк

Чырм, чырым (чырм этип уйку албастын) – тук этип, бирпаска уктап ала коюш

Шаа (фарс тилиндеги «шах» деген сөздүн кыргызчаланганы) – падыша

Шабыр (Аткулактуу шабырда) – суюк камыш 

Шай, Шай ата, Шаймерден – баатырларды колдоп жүргөн касиеттүү олуя (фарсча «шахи марден – жигиттин пири, колдоочусу» деген сөздөрдүн кыскарган, урматталган, кыргызчаланган түрү. «Шахи Марден» деген урматка Азирет Аалы татыктуу болгон экен)

Шайлануу (минген аттар шайлануу) – даяр

Шайман – ал, күч, кубат; чарба каражаттары

Шайык – дин башчысы; уруу башчысы; кадырлуу адам

Шакшак – сыныкка коюп таңган бекем чыбыктар, буга табылгыдан өтөөрү болгон эмес

Шам – чырак

Шамыян – буурсун, соко

Шаңшуур – уютулган күмүш жамбы

Шапкер – түнкү жүрүшкө камынуу; таң атпай жоого аттанган кол

Шекинүү (Башканын баары шекинди) – шекшинүү, шекшүү; ишенбөө
Шербет – таттуу ичимдик, таттуу суусундук; мөмөнүн  ширеси

Шибер – кенен жайыкта тизеге жете жыш өскөн чөп (орусча Сибирь болуп айтылып калган)
Шимал (Шимал жактан жел келди) – түндүк тарап; караңгы жак

Шири кап – бодо малдын терсинен жасалган кап

Ширин – таттуу; даамдуу

Шор (Арылбаган шорум көп) – азап, оор түйшүк; туздуу топурак 

Шоорат – атак, даңк, кадыр-барк

Шоорук (фарс тилинде «Шахрух») – Шахрух көчмөн сарттар уруусунан чыккан тарыхий адам, ал 1710 – жылы Сыр-Дарыя боюндагы араб кожолорунун бийлигин кулатып, өзүн монгол тукумумун деп жарыялаган. Эпостогу Шоорук кан ошондон калышы ыктымал

Шумбул тон (зумбул тон) – белги, форма; кара кытай, манжуулардагы бийлик даражаны билдирген кийим, чиндүү кийим, Шумбул белги (таш, үкү) башкийимге да тагылган

Шумпай – шүмшүк, митаам; кыйын; шылуун; кыргыйдын зору

Шуудур – төө, нар

Шүйүлтүп (Куйругун жерге шүйүлтүп) – түйүлтүп, чубалтып

Шыбыргак – кар аралаш шамалдап жааган жамгыр

Шыргый – узун ичке карагай; кургатылган түз устун

Ык салуу (Ыгын салбай нааданга) – жакындоо ( нааданга жакындабай); сыйлоо
Ызгаар – сөөккө өткөн суук, муздак шамал; ачуу, заар, жин

Ылаажы – мүмкүнчүлүк, эбепке себеп; ылайык

Ылаачын – кыраан куш

Ылайыктап адамга – туура келтирип, жараштырып

Ылама (лама) – калмак, монголдордун динбашчысы

Ымалай – Гималай

Ынануу (Сөзүмө ушул ынангын) – ишенүү, көңүлдөнүү; көнүү
Ынтызар – дилгир, дилгирлик; үмүттөнүү; берилгендик; эңсөө
Ырай, ыраң - өң, түс, кебете, түр

Ырапыс (репс) – кездеме

Ысар (Гиссар) – Тажикстандагы жердин аты

Ыспан – Испания

Ыспахан (Исфахан) – Персиядагы шаар

Ыштык – терини, тери идиштерди түтөтүп ыштай турган жай. Аны апайтөш боорду тоннелдей оюп жазайт.

Эбак – баягыда, мурда, илгери

Эгем – Кудай

Эгей-шыгай – эрдиги, күчү бири-бирине тең баатырлар деген маани

Эгем талаа – Кудай Талаа

Эгерим – эч бир, түк дагы, таптакыр

Эйбит кан - Үрбүнүн атасы

Эки тизгин, бир чылбыр – башкаруунун бардыгын бир колго өткөрүп берүү дегендик; ишеним
Эл суроого эбиң жок – эл башкарганга, эл бийлегенге эбиң жок
Элкин – жалгыз; түгөйсүз; ээн; тымызын

Эндекей – эселек, энөө; кенебес; көөдөк

Эндөөлөтпөй – бириндетпей; эрдемситпей

Эңиле (эңиле басып) – эңкейип, ийиле

Эңкейип калган – картайып калган

Эр – эпосто «баатыр» деген мааниде көп айтылат; күйөө; эркек

Эрдене тайтаң – эси жок; токтоло элек; аркы-беркини ылгабаган; алакөөдөн

Эрен – баатыр

Эрен (Бирөө тентип Эренге) – Иран болушу ыктымал (Бирөө тентип Иранга)

Эренче тон -  Жука чапан, жеңил чепкен

Эртиш – Иртыш дайрасы

Эрешен – бой тарткан

Эринбей (Эринбей турган эр Манас) – кенебей, тоотпой деген мааниде

Эрөөл – жекеге чыгып сайышуу, атышуу, чабышуу (дуэль); чалгын чалуу

Эсенкан – эпосто Кытай каны; калмакча «Эзен хаан – эл бийлеген хан» дегенди билгизет

Эсер (Эсенкан эмес, эсер го, эл бийлеши бекер го) – акылсыз, тайкы, көңдөй; бузуку; ойт берме, туруму жок

Эсирүү (кара күчкө эсирбе) – көбүү,  көтөрүлүү, эрдемсинүү
Этибар - көңүл; маани; капар

Ээлигүү – алабармандап тыйуу бербей оолугуу; ээбербөө, алакачма (маселен, аттын токтоо бербей кызып чуркаганы, жылкынын токтоосуз үрккөнү)

